
        
            
                
            
        

    
	Ц. НАВАГЧАМБА

	ХЭЛМЭГДҮҮЛЭГЧИД ГЭЖ ХЭН БАЙВ?
(Хэлмэгдсэн заяа №12)

	Улаанбаатар хотноо 2008 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨТГӨЛ

	Бид үүний өмнө ялангуяа 1950—1960-аад онд улс төрийн хэрэгт хилсээр хэлмэгдэж, олон он жилээр цөлөгдөн хавчигдаж, эхнэр хүүхдийнхээ хамт тарчлан зовж явсан хүмүүсийн амьдрал, үйлсийн тухай нэлээд олон цуврал ном хэвлүүлж олны гарт хүргэсэн юм. 

	Энэ удаагийн ном нь хэлмэгдүүлэгч хэн байв? Түүнийг тухай үед засгийн бүх эрхийг гартаа барьж байсан МАХН тэрхүү харгис үйл ажиллагааг хэрхэн зохион байгуулж байсныг товч боловч өгүүлнэ. 

	1924—1940 он хүртэл Монгол хүмүүсийг харгис феодал, ард гэж хоёр хувааж (ангид) шууд баривчлан хядаж байв. Энэхүү үзэшгүй, ухаант хүний ой ухаанд төсөөлөгдөхийн аргагүй хядлагад одоогоор тогтоогоод байгаа хагас дутуу баримтаар ямар ч гэмгүй 37 орчим мянган хүн алагдсан байна. Харин “Хамбын овоо” болон яригдаж байгаа бөөнөөр хядах 40-өөд газарт хэчнээн хүн цаазлагдсан нь одоогоор тогтоогдоогүй байна. Энэ хядлагад ихэвчлэн лам нар, чинээлэг малчид, цэргийн дарга нар, эрдэмтэд, төрийн нэрт зүтгэлтнүүд өртсөнд харамсан гашуудаад ч нөхөж баршгүй хохирол болж, манай хүн амын удмын санд ч хортой үр дагавар болсон юм. 

	Харин 1940 оны эхнээс 1990-ээд он хүртэл «Сэхээтний төөрөгдөл», «Намын эсрэг бүлэг» тэднийг талархан дэмжигчид гэдэг элдэв нэр зохион авьяаслаг олон хүнийг гяндан, цөллөгт 25—30 жил тарчилган зовоож байв. Ардчилсан хувьсгалын ялалтын ачаар тэд цагаатгагдсан боловч энэ хугацаанд авьяас чадвар, амьдрал ахуйгаараа асар их хохирсон юм. 

	Энэ бүх харгис үйлийг гагцхүү МАХН л удирдан зохион байгуулсан нь архивын баримтууд цагаан цаасан дээр хараар “бахархалтайгаар" өөрсдөө тэмдэглэн үлдээсэн нь хөдөлшгүй баримт юм. Үүнийг ард түмэн одоо хүртэл тодорхой мэдэхгүй хэвээр байна. 

	Харин одоо МАХН-ын удирдах хүмүүс Коминтерн, ЗХУ-ын Коммунист намын заавар байгаа юм. Харин манай нам өөрөө их хэлмэгдсэн гэж ард түмний толгойг эргүүлэх арчаагүй арга хэрэглэж байна. 

	МАХН-ыг лам нар, эрдэмтэд, төрийн удирдагчид, цэрэг, малчин ардын аль нь ч ирж хэлмэгдүүлээгүй билээ. Харин дэвшилтэт үзэлтэй хүмүүсээ өөрсдөө л элдвээр цоллон хэлмэгдүүлсэн нь туйлын үнэн юм.  Энэ нам намын харьяалал, үзэл бодлоор нь ялгаварлан авьяас чадвар мэдлэг мэргэжлийг нь үл харгалзан ажлаас халах, хавчих үйлдлээ одоо ч гэсэн үргэлжлүүлсээр байна. 

	Энэхүү номд холбогдох материал өгч тусалсан генерал Думбарайн гэр бүл, хүүхдүүдэд талархсанаа илэрхийлье. 

	Уншигч олон түмээн! Хэлмэгдүүлэлтээс сэрэмжлэгтүн!

	 

	Хэвлэлд бэлтгэсэн Ц. НАВАГЧАМБА

	 

	Редактор П. ТУВААНЖАВ



	
МАХН ХЭЛМЭГДҮҮЛЭЛТИЙГ ДЭВЭРГЭЖ, ДЯЯ ГҮЙЦЭТГЭСЭН НЬ

	Хүчирхийлэл дээр суурилсан, нэг намын коммунист үзэл суртлыг номлож, бүхнийг хүчирхийллээр шийдвэрлэдэг дарангуйлагч дэглэмийг тогтоож, дарангуйлагчаа тахин шүтэж, өөрөөр сэтгэх дэвшилт үзэлтэй бүхнийг нухчин дарах нь коммунистуудын заяамал дүр төрх билээ. Энэ утгаараа фашизмтай яг ижил гэж хэлж болно. Харин ялгаатай тал нь фашистууд өмчийн олон хэлбэрийг зөвшөөрдөг бол коммунистууд зөвхөн социалист өмчийг зөвшөөрдөг. МАХН III их хурлаараа 1924 онд МАН-ын дарга С. Данзаныг баривчилж буудсанаас хойш 1990 он хүртэл МАХН-аас хэлмэгдүүлэлтийг зөвтгөж, дэвэргэсэн тогтоол, шийдвэрийг 42 удаа гаргажээ. 

	
МАХН-ААС ФЕОДАЛ, БАЯЧУУДЫН ХӨРӨНГИЙГ ХУРААСАН ТҮҮХ

	МАХН-ын VIII Их хурлаас шар хар феодал, нударган баячууд, шинэ цагийн хөрөнгөтнүүдийг ангийн хувьд нь устгаж, эдийн засгийн үндсийг нь эвдэж, “хөл нүцгэн пролетари ангид тулгуурлан социализм байгуулах тухай" Коминтерны зааврыг хатуу баримталсан шийдвэрийг удаа дараа гаргаж хэрэгжүүлсэн юм. МАХН-ын Төв хорооны Тэргүүлэгчдийн 1931 оны арван хоёрдугаар сарын 29-ний өдрийн 71-р тогтоолд “нударган баячууд, хар шар феодалууд бол үндэс язгуураараа гадаад, дотоодын хөрөнгөлөг этгээд тэдний ил далдын дэмжлэгээр дээд ангийн үзэл бодлыг тууштай баримтлагчид мөн" гэжээ. Ингээд аймаг хотын намын байгууллагуудад өгсөн зааварчилгаандаа “нударганчууд, феодалууд, том толгой лам нарын эдийн засгийг нь үндэс ёзоороор нь устгах явдлыг 1931 оны дотор багтаан Дотоодыг хамгаалах газар, шүүн таслах газруудтай хамтран хатуу чангаар гүйцэтгэхийг заажээ. 

	Уг тогтоолууд гарах болсон шалтгаан бол И. В. Сталин багшаас “танайд 120 мянган лам байхад намын гишүүн 10 дахин цөөн байна.  Ийм нөхцөлд лам нараа тойрон бүслэх замаар хурдан шуурхай дарах хэрэгтэй. Хэрэв ингэхгүй бол ЗХУ-ын тусламж танай дайснуудад тусалсан хэрэг болно" гэж шахсантай бас уялддаг. 

	МАХН-ын Төв хорооноос 1937 гуравдугаар сарын 25-ны өдрийн 45 дугаар тогтоолд тэмдэглэхдээ “нударган баячууд, феодалууд, дээд ангийн лам нараас хөрөнгө зоорь, эд хогшлоо нуун дарагдуулсан этгээдийг олны өмнө таслан шийтгэж олон түмэнд жигшүүлэх үзэл суртлын ажил зохиохыг” нам, эвлэлийн байгууллагуудад даалгажээ.  Зүүний нугалааны үед Баянчандмань уулын “Увс” аймгийн яамнаас хөрөнгө хураалтыг хэт хавтгайруулж, бурхан тахил, үнэт зүйлс, алт мөнгөн эдлэлийг хамаа бусаар хураах, өөрсдийнх нь нүдэн дээр эвдэж хэмхэлж, урж шатаах, баяд ноёдын эхнэр хүүхдийн нүүр ам, хувцас хунарт нь хар цагаан будаг цацан олны өмнө ичээж, гутаан доромжилж байж. Дөрвөд далай хаан Түмэндэлгэржавын гал голомтыг үнсэн товрог болтол нь сүйрүүлсэн байдаг. Увс аймгийн дарга байсан Баньдийн Гүржав дурсамждаа: “Нугалааны үед бичиг үсэггүй хөөрсөн сагсуу ташаандаа буу зүүсэн, хадгаар хөлөө ороосон хэт хувьсгалч залуучууд засгийн бодлогыг хэт гуйвуулж олны дургүйцлийг төрүүлсэн” гэжээ. Ийм явдал хаа сайгүй аж. Тийм ч учраас ард олны дургүйцэл туйлдаа хүрч 1930 оны тавдугаар сард Төгсбуянт, Улаангомын хүрээнд бослого гарч олон арван хүн энэ хөдөлгөөнд нь амь үрэгдэж сүйрсэн. 

	Хүрээ тарахад залуу лам нарыг том толгой лам нартай адилтган үзэж ажил хөдөлмөр хийж, аж ахуй эрхлэхийг нь хорьж байсан учир тэд амьдрах аргагүй болж төр, засагтай тэрсэлдэн баруун дөрвөн аймагт том хэмжээний бослого гарсныг одоо судлаачид иргэний дайн, үндэсний эрх чөлөөний хөдөлгөөн гэх болсон. Ядуу пролетари нар л социализмыг идэвхтэй гардан байгуулагчид мөн гэсэн МАХН-ын хүчтэй суртал нэвтрүүлэг бараг 1990 он хүртэл үргэлжилсэн. 1945 онд Улсын сайн малчдын анхдугаар зөвлөгөөнөөр «мянгат малчин» цол шагнагдсан 97 хүнээс 66 нь “Жамбалдоржийн хар хуулиар” албан журмын ногдол үүргээ тасалсан гэдгээр шийтгүүлсэн гээд бод доо. 25 мянган малтай Монголын хамгийн баян хүн Увс аймгийн Өмнөговь сумын харьяат Бөөрийн Иргэл гуай зургаан удаа баригдаж байж. 

	“Ач холбогдлоороо 1921 оны ардын хувьсгалтай энэ зэрэгцэнэ” гэж сүр дуулиантай эхэлсэн хөдөө аж ахуйн нэгдэл маань үнэн хэрэгтээ малчин ардын малыг хүчээр булааж, нэг айл 50-иас дээш малтай байж болохгүй гэсэн хатуу заалт уламжлалт мал аж ахуйн бүтцийг эвдсэнээс нэгдлийн малын төлбөрт орсон малчид хот хүрээ бараадаж, “яруу алдарт ажилчин анги” гэдэг цаасан малгайн дор хоног төөрүүлж яваад одоо зах зээлд ч гэсэн мөнхийн нэг ядуу зүдүү айл болж хоцорсныг юу гэж үзэх вэ. Тиймдээ ч ХАА-н нэгдэл маань удаан амьдарч чадаагүй сөнөсөн шүү дээ. 

	Өвөрхангай аймгийн Сант суманд цөлөгдсөн "эсэргүү" Ц. Лоохуузад зургаан жилийн ял оноохдоо “мал дарсан, хувийн үйлдвэр эрхэлсэн, дамын худалдаа хийсэн” гэсэн хуулийн зүйл анги тулгаж машин болон бусад эд хөрөнгийг нь хураасан. Бүх төрлийн хэлбэрээр хөрөнгө хураалтад хамгийн их баяжсан хүмүүс бол МАХН-ын дарга нар, ДЯЯ-хан гэдгийг бидний үеийнхэн гадарлана. 

	Нэг сонин баримт хэлэхэд 1960-аад онд ДЯЯ-ны нэгдүгээр орлогч сайд, генерал Дамдиннэрэнгийн Батаа Өвөрхангай аймагт ажлаар явж байгаад Бүрд сумын Улаантуг бригадын малчин Дэчин-Иш гэдэг айлд очиж л тээ. Том даргаа хүндэтгэж идээ будааны дээдээр дайлаад цагаан хашин аяганд айраг сөгнөжээ. Тийм аяга Гандан хийдэд ч, Засгийн газрын фондод ч байхгүй эд гэнэ. Сайд түүнийг сонирхож шохоорхож байгаад яваад өгчээ. Хэд хоногийн дараа ДЯЯ-ны хэсэг хүмүүс очиж “Монголд байхгүй аяга яагаад танайд байдаг билээ, та энэ аягыг хэнээс авсан юм бэ? гэж байцаалт маягийн юм хийж байснаа шууд хураана" гэжээ. Үнэндээ хэдэн үе Дамжин хадгалагдаж ирсэн эд учир Дэчин-Ишид мэдэх юм байхгүй байж. Гэхдээ тэрээр хашир сэргэлэн хүн учир “Та нар гуч дөчин он шиг хураагаад яах вэ, би танай яамны ойгоор аваачиж бэлэглэе гэж байна гэдгийг Батаа сайдад хэлээрэй” гээд хуурч аргалжээ. Удалгүй Өвөрхангай аймгийн намын хорооныхон ирж энэ аягаа нам, засгийн фондод өг гэж шахжээ. Дараа нь Төв музейнхэн ирж аягаа худалд, үзмэрт тавья гэж шалжээ. Энэ бүхэнд Дэчин-Иш гуай ДЯЯ-ны Батаа сайдын мэдлийн юм аа, түүнээс зөвшөөрөл авчраад аваарай гээд аргалж өнгөрөөдөг байж. Бүүр сүүлд 1988 онд олны танил Улс төрийн товчооны гишүүн С. Лувсан гуай ирж аягаа зар, танайд байх шаардлагагүй гэж шалжээ. Тэгэхэд Дэчин-Иш гуай өвчтэй хэвтэрт байсан учир “би одоохондоо рашаан хийж ууж байгаа юм аа, намайг үхэхээр аваарай" гээд гаргажээ. Одоо Дорноговийн нэг хүн Лувсан дарга хоёр алтан бурхны минь хуурч авсан гэж эхнэр, хүүхдүүдээс нь нэхээд сонин хэвлэлээр цацаад байсан нь бас ч оргүй биш биз ээ. Ер нь дарга, сайд нар, баячуулын шуналд хязгаар гэж байдаг юм уу?

	МАХН, засгийн удаа дараагийн тогтоол, шийдвэрүүд олон янзын хувилбараар хэрэгжиж явсаар олон жилийг ардаа гээсэн ч эцэст нь монголчуудыг туйлын ядуу, гуйлгачин сэтгэлгээтэй нэгэн болгосон нь маргаангүй түүхэн баримт. 

	
МАХН, СОЁЛ УРЛАГИЙГ СҮЙТГЭСЭН НЬ

	МАХН үндэсний уламжлалт соёл, урлагийг сүйтгэсэн нь “Монголд улс төрийн хэлмэгдүүлэлт эхэлсний 70 жил" сэдэвт эрдэм шинжилгээний бага хуралд Академич С. Нарангэрэл, доктор, профессор Ч. Дашдаваа, доктор С. Ганболд, Р. Нарантуяа, С. Баатар нарын хүмүүс үйл явдлын сонирхолтой илтгэл тавьсан юм. Үүнээс МАХН соёл, урлагийг яаж сүйтгэсэн талаарх зарим баримтыг дурдъя. 1920-иод оны эцэс, гучаад оны эхэн үед буюу Коминтерны зүгээс Монгол оронд "социализм байгуулах туршилт хийж байсан жилүүдэд" улс төр, нийгэм эдийн засгийн амьдралд ноцтой завхрал гаргасан төдийгүй соёл, урлагийн салбарыг сүйрүүлсэн юм. Үүнд, хүрээ, сүм хийдийг нурааж, хурал номын ажиллагааг хориглон, иргэдийн шүтэн бишрэх эрх чөлөөг хаан боогдуулж, үндэсний соёл, урлагийн өвийг "феодалын соёл урлаг” хэмээн үгүйсгэж, хуучин цагийн сэхээтнийг бүхэлд нь феодалын зүтгэлтэн, баруунтны этгээд хэмээн хавчин гадуурхаж устгасан юм. Сонин хэвлэлд “Хувьсгалын уран зохиол нь феодал, баячуудын соёлыг эсэргүүцмүй”, “Хувьсгалт соёл бол феодал, нударган лугаа тэмцэх зэвсэг мөн” гэсэн үзэл санааг өргөн сурталчилж байв. МАХН-ын төв хорооны тэргүүлэгчдээс 1937 оны арван нэгдүгээр сарын 15-ны өдрийн хуралдаанаар “эсэргүү нарын үлдэгдлийг бүрэн илрүүлж гурван сарын дотор арилгах явдал чухал” байна гэж тэмдэглээд “Ардын дайснуудын туурвисан ном, бүтээлийг” шүүрдэн бүртгэж хураан авах ба цаашид хэрэглэгдэх улс төрийн ном дэвтэр зохиох ажлыг хариуцсан “төв комиссыг” МАХН-ын төв хорооны дэргэд байгуулжээ. Энэхүү хэвлэл хянах төв комиссын анхдугаар хуралдаанаар яам, тусгай газар, нам олон нийтийн байгууллагуудад хэвлэл хянах салбар комиссууд байгуулах асуудлыг хэлэлцэн шийдвэрлэжээ. Эдгээр комиссууд 1921 оноос хойш Монголд хэвлэгдэж нийтийн хүртээл болсон бүх ном товхимол, сэтгүүлийн бүртгэлийг гаргаж тэдгээрийг нэг бүрчлэн хянаж ажлыг хийсэн байна.  Төв комиссын 1937 оны наймдугаар сарын 22-ны өдрийн хурлаас “ардын дайснуудын” зохиол, бүтээлийн бүртгэл, актыг яаралтай гарган ирүүлэхийг шаардаад салбар комиссуудын ажил удаашралтай байгааг хатуу заажээ. МАХН-ын төв хорооны тэргүүлэгчдийн 1938 оны 4-р хурлын тогтоолын заалтыг хэвлэл хянах төв комисс хурдан шуурхай гүйцэтгээгүйгээс “эсэргүү нарын бичсэн ном, сурах бичгийг хичээлийн шинэ жил эхлэх үед сургууль, соёл гэгээрлийн байгууллагууд хэрэглэхэд хүрсэн” гэж төв комиссыг буруутгажээ.  Мөн шалгалтын дүнг хэлэлцсэн МАХН-ын төв хорооны тэргүүлэгчдийн 1938 оны аравдугаар сарын 12-ны тогтоолд “Комиссын гишүүд нь тус намын төв хорооноос найдаж даалгасан даалгаврыг нэг жилийн дотор идэвхтэйгээр биелүүлээгүйн улмаас улс төрийн талаар үл тохирох ном хэвлэлүүд одоо хүртэл сургуулиудын уншлагад хэрэглэгдэж байна. Хувьсгалын эсэргүү нарын нэр ба зурагтай, тэд нарын илтгэл, зохиол оролцсон улс төрийн талаар тохирохгүй хэвлэл номуудыг устгах тухай төлөвлөгөө зааврыг 14 хоногийн дотор багтаан гаргаж МАХН-ын төв хорооны тэргүүлэгчдийн хуралд оруулах’’-ыг төв комисст үүрэгт болгожээ. Гэм зэмгүй ардын дайсан, эсэргүү болох явдал эцэс төгсгөлгүй үргэлжилж байсан болохоор өдөр хоног өнгөрөх тусам л эсэргүү нар олон арваараа төрөн гарч байсан нь комиссынхны ажлыг хүндрүүлээд зогсохгүй, комиссын ихэнх гишүүд ч баригдаж байж. 1939 он гэхэд 868 хэвлэлийн актыг аймаг хотын намын хороод, цэргийн улс төрийн газар, Дотоод яамны улс төрийн сурган боловсруулах хэлтэст тус тус хүргүүлжээ. Ингээд МАХН-ын төв хорооноос дээрх газруудад явуулсан албан бичигт "эсэргүү нарын зохиол, илтгэл, үг, шүүмжлэл, захидал, зураг, түүх намтар, нэр, гарын үсэг болон тэдгээрийг магтан сайшаасан зэргүүдийг шүүрдэн устгах явдлыг гол зорилгоо болгожээ". Шинэчилсэн хэвлэл хянах төв комисст голдуу ДЯЯ-ныхан орсон байна. Комисс дараах гурван чиглэлээр ажлаа явуулах чиглэлтэй болжээ. 

	1-рт: “Эсэргүү нарын” зохиол, илтгэл, үг, шүүмжлэл, санал, захидал, зураг зэргүүд дангаар байгаа бол шууд хураан авах, хэрэв дээр дурдсан зүйлүүд нь нам засгийн тогтоол, шийдвэр, хууль дүрмийн эмхэтгэл, бусдын бүтээлүүдтэй холилдсон байвал хайчлан авч устгах,

	2-рт: нам, төрийн болон олон нийтийн байгууллагуудын их, бага, бүгд хурлуудын шийдвэр, хууль, дүрэм, заавар, анхааруулга, захидал зэрэг нь нэгэнт олон нийтийн хяналтаар зохиогдон хянагдаж гүйцэтгэсэн учраас тэдгээр зүйлүүд дэх эсэргүү нарыг нэр зураг, гарын үсгийг баллаж арилгах,

	3-рт: Маркс, Энгельс, Ленин, Сталин болон гадаадын алдартай зохиолчдын бүтээл, мэргэжлийн сурах бичгүүдийн орчуулга нь эсэргүү нарын өөрсдийн нь бичсэн зүйл бус учир тэдгээр бүтээлүүдэд эсэргүү нарын бичсэн оршил, тайлбар зэргийг хайчлан авч устгах хэрэгтэй гэжээ.

	Зохиогч нь эсэргүү дайсан болсон авч тэдгээрийн туурвисан бүтээлүүд нь эрдэм шинжилгээний суурь бүтээлийн шинжтэй учраас яаж ч өөлөөд шатаан устгах шатлалд хамааруулж чадаагүй зүйлүүдийг зохиогчийн нэрийг нь арилгах буюу өөрчлөн цаашид хэрэглэхээр шийдвэрлэжээ. Жишээ нь С. Шагжийн «Монгол үсгийн дүрмийн толь бичиг»-т гаргасан МАХН-ын төв хорооны шийдвэр юм. Сүүлд Дорж мээрин, гүш Бат-Очир нарын хамтран туурвисан «Малчин ардын мал маллагааны арга туршлага, зөвлөгөө» номын нэрийг жаахан өөрчлөөд 1945 онд Ж. Самбуу даргын нэрээр гаргаж байсан гашуун бөгөөд үнэн явдлыг ардын багш Чимидийн шавь, Тээврийн яамны сайд асан Батсүхийн Энэбиш нар харамсан ярьдаг. Үүнийг Хөдөөгийн Пэрлээ, Жүгдэрийн Дамдин нар ч батлан ярьдаг байв.

	МАХН эсэргүү хэмээх хэлмэгдэгсдийн ном бүтээлүүдийг хүчингүй болгосон шийдвэрээ үндэслэхдээ тухайн бүтээлийн агуулгыг илт мушгин гуйвуулсан тайлбар хийх явдал түгээмэл байж.  Тухайлбал: «Малчин Товуудай» туужийг зохиогч С. Буяннэмэх эсэргүү болсон учир шатаан устгасугай гэсэн шийдвэр гарч хэрэгжсэн бөгөөд «Малчин Товуутай» зохиол нь ардуудыг хувьсгалд дургүй болгох хэмээсэн буюу феодалын засгийн байдлыг сайшаасан, үнэхээр бурхан хүчтэй хэмээн ардуудыг шашны зүг хөтөлсөн, Богд болбоос эрх чөлөө тусгаар тогтнолд тусалж байсан гэх зэрэг үндэслэлийг гаргажээ. Иймэрхүү маягаар Ж. Цэвээн, Ц. Дамдинсүрэн, Ши. Аюуш, М. Ядамсүрэн, С. Буянчуулган, Б. Ринчен, А. Санжид, Д. Намдаг зэрэг зохиолчдын үргэлжилсэн үг, яруу найраг, жүжгийн зохиолуудыг хүчингүй болгохдоо зохиогч нь эсэргүү, тэрс үзэлтэн гэх үндэслэлийг гаргажээ. Нэг үе Лосол, Дэмид, Чойбалсан нарын бичсэн «МАХН-ын үүсэж хөгжсөн түүх» хэмээх томоохон бүтээлийг зөвхөн Чойбалсан бичсэн болгож нөгөө эсэргүү Лосол, Дэмид нарын нэрийг баллаж байж. Дөчөөд онд Монгол ардын нам, залуучуудын эвлэл, сэтгүүлийн олон дугаар устгагджээ. 

	Хуучирсан гэсэн үндэслэлээр «Цэргийн суралцах» 3 дэвтэр ном, МАХН-ын 7-р их хурлын дэлгэрэнгүй тогтоол, төлөөлөгчдийн санал шүүмж, МАХН-ын 5-р их хурлын дэлгэрэнгүй эмхэтгэл, Коминтерны 5-р их хуралд Монголын төлөөлөгчдийн хэлсэн үг, МХЗЭ-ийн 4-р хурлын материал зэргийг хуу устгажээ. МАХН-аас хамгийн том эсэргүү гэж адлагдсан А. Амарын «Монголын түүх», Ө. Бадрахын «Баруун бөөрөнхийчүүдтэй тэмцсэн нь», Ц. Дамбадоржийн «Толбо нуур» зэргийг шатаан устгах шийдвэр гаргажээ. МАХН-ын Төв хорооны ухуулан боловсруулах хэлтсээс “нийт намын байгууллагууд, Москва, Улаан-Үд дэх намын үүрт 1939 оны арван нэгдүгээр сарын 29-нд илгээсэн бичигтээ Мал тариалангийн яамны дэд сайд Ц. Дамдинсүрэн эсэргүү болсон учир түүний бичсэн «Намын байгуулалт» сэтгүүлд бичсэн нийтлэлийг “үл мэдэгдэхээр баллах явдлыг хатуу даалгасугай” гэжээ. Мөн Төв комиссын 1939 оны 2-р тогтоолд "Хэдийгээр эсэргүү нартай холбоотой боловч гүнзгий бус зөвхөн нэр, зураг бүхий зүйлийг нэр нь гаргагдахгүй зураг нь танигдахгүй болтол нь сохолж баллан устгасугай" гэжээ. Дуу, хөгжим, кино зэрэг урлагийн бүтээлүүд ч харамсалтай сүйтгэгджээ. ЗХУ-д Пензад бичүүлсэн 58 бүтээлээс алдар гавьяат дуучин М. Дугаржав, Түдэв, Ичинхорлоо, “эсэргүүгийн гэр бүл” хөгжимчин Цэрэндоржийн зэрэг 31 бүтээл устгагджээ. Мөн эсэргүү, феодалыг магтсан дуу, завхай дуу гэдгээр Сумъяа ноён, Хандармаа, Сүнжидмаа, Дүйнхэр даа лам, Сийлэн бөөр, Аргагүй амраг, Гантөмөр, Сандуйтай мод, Гоолингоо, Үлэмжийн чанар, Хөх торгон дээл зэрэг олон дууг нийтэд дуулахыг хориглосон МАХН-ын төв хорооны тогтоолууд удаа дараа гарч байж. 

	Мөн “Түмэн эх”, "Урт сайхан хүрэн”, “Замбуутивийн наран”, “Эртний сайхан” зэрэг дуунаас феодал ёсыг магтсан хэсгийг хасаж дуулахаар заажээ. Эсэргүү хэмээх М. Ядамсүрэнгийн “Үзэсгэлэн гоо” дууг Дэмидийг магтсан учраас, бас Өлзийбатын “Отрядын дуу”-г эсэргүү Өлзийбатын нэр орсон учраас бүрмөсөн хоригложээ.  Киноноос эсэргүү хэмээн цаазлагдсан бүх дарга нарын нэр орсон хэсэг бүлгийг хасжээ. МАХН-аас явуулсан энэхүү хэлмэгдүүлэлт ардын бүжгийн урлагийг ч тойрсонгүй. 1935 онд зохиогдсон «Манай хувцас» хэмээх бүжиг нь мал аж ахуй, үндэсний маяг зүйлийг үзүүлсэн авч түүний хөдөлгөөн нь феодал байдалтай бөгөөд хувцас хэрэгсэл, гоёл чимэглэл нь феодал, лам, тэдний хатад авхай нарын зүйл агаад үг яриа, өнгө маяг, хөлийн хөдөлгөөн цөм феодалыг магтсан бүтээл болжээ. «Сайн морин дээр» бүжиг нь шашны цам лугаа адил болсон гээд театр, дэлгэцнээ тавихыг бүрмөсөн хоригложээ. Ийнхүү «Цам» зэрэг бүжгийг хаах үндсэн дээр Монголын 767 хүрээ, сүм хийдээс 21-ийг үлдээжээ. 

	Өнгөрсөн жилийн улс төрийн хэлмэгдлийн өдрөөр МАХН-ын дарга М. Энхболд “МАХН аль ч салбарт улс төрийн хэлмэгдүүлэлт хийгээгүй, харин МАХН өөрөө асар их хэлмэгдсэн” гээд байсан сан. Одоо үүнд ямар тайлбар, эсэргүүцэл үзүүлэх бол. 

	
МАРШАЛ, ӨРЛӨГ ЖАНЖИН ЧОЙБАЛСАН

	Чойбалсан Монголын төрийг 27 жил толгойлохдоо ард түмэнд бурхан мэт шүтэгдэж, түүний хийсэн ажил, хэлсэн үг бүхэн бурхны зарлиг мэт биелэгдэж, үхэшгүй мөнхийн рашаан уусан, хорвоод хосгүй гайхамшигт удирдагч мэт шүтэгдэж байлаа. Энэ бол коммунист дэглэмийн араншин байв. 1952 оны цагаан сараар Чойбалсанг нас барахад хэд хэдэн хүн амиа хорлож, зарим төрийн албан хаагч “нэгэнт удирдагч маань таалал төгслөө, одоо хэн ч удирдах билээ, улс гэж байх ч юм уу? гээд контороо цоожлоод алга болсон гашуун явдал ч гарч байсан” аж. Ингэтлээ шүтэгдсэн дарангуйлагч ганц манайд ч биш, Орос мэтийн орнуудад байж л байлаа. Энэ бол коммунист үзэл суртлын лай ланчиг байв. Энэ ч хойшдоо жижигхэн Монголд давтагдахгүй гэх баталгаа байхгүй. Чойбалсангийн намтар түүх бас ч үгүй арвин баян ажээ. Тэр бээр XIX зууны төгсгөл буюу 1895 онд Халхын Сэцэн хан аймаг, Сан бэйсийн хошуу Хэрлэн цагаан талбай хэмээх газар тэнгэрийн савсалга нийлсэн нутагт хүрээ хийд хэссэн тэнэмэл бадарчин ламын нууц амраг ядуу бүсгүй Хорлоогийн хэвлийгээс мэндэлсэн энэхүү бутач хүү хожим хойно ямар балаг тарьж, Монгол орныг цус, нулимсанд живүүлэхийг хэн ч мэдсэнгүй.  Чойбалсангийн залуу нас “цаг төрийн үймээн, дажин самуун, үндэсний эсэргүүцэл, гадаадын цэргийн цөмрөлт, гал усны гашуун зовлон мэт монгол орныг бүхэлд нь нөмөрсөн түүхэн зурвас үед түүний үзэл бодол төлөвшин, ерөнхий сайд Д. Бодоо мэтийн агуу хүмүүсийн нөмөр нөөлгөнд төрийн хөзөрт гаршин хатуухан тоглоомдоо хонжоо олох арга ухаанд сүрхий мэргэжсэн” нэгэн билээ. Оюун билгийнхээ хувьд “нам нийлж, сэм хуйвалдсан” журмын нөхдөөсөө гаргуун давуу байгаагүй ч хажуу хавиргаа хадарч, хувьсгалын хөзрөөр хайр найргүй цохиж, төрийн гамбирыг ганцаараа зооглох хувь тавилан түүнд оногдсон бас ч азтай хүн. Тэр үед үе тэнгийнхэн нь Чойбалсанг “сан бэйсийн хүрээний сагсуу цоохор” гэж хочилдог байж. 

	Түүнд “Данзаны овсгоо, Амарын ухаан, Цэрэндоржийн тэвчээр, Сүхбаатарын зарчим, Дамбадоржийн авьяас, Жадамбын эрдэм” аль алин заяасангүй. Гэвч түүхийн өвдөл цөвдөл даваан нугачаа дунд одтой явж 1921—1924 онд дэд жанжин, 1924—1927 онд бүх цэргийн жанжин, 1931—1935 онд Мал тариалангийн яамны сайд, 1935—1939 онд Дотоод яамны сайд, Ардын сайд нарын зөвлөлийн нэгдүгээр орлогч, 1939 оноос БНМАУ-ын Ерөнхий сайд, Дотоод яам, Гадаад яам, Цэргийн яамны сайд, бүх цэргийн жанжин гэсэн төрийн бүхий л өндөрлөгийг гартаан авч бүхнийг захирах хувь тавилан түүнд оногджээ. Энэ хүний үйлдсэн нүгэл хилэнд буцалсан улаан хувьсгалын урсгасан цус, овоолсон яс, большевизмын халдвараар хэмжигдэнэ. Сталины дүүжлүүр, тугалгаа шидсэн орос винтовын бортого, КГБ-ийн гянданд тамлуулж үйлээ үзсэн түм түмэн хүмүүсийн хайран сайхан амь насаар хэмжигдэнэ. Их оросоос экспортолсон хувьсгал, ядуу бүдүүлэг монголчуудын хувь тавилан, үүнээс өөр замаар явуулах арга ч үгүй байсан талтай. Гэвч хүний тавилан цагийг биш, цагийн жам хүнийг эзэлж төрдөг болохоор догшин ширүүн, хайр энэрэлгүй удирдагчийг нийгэм төрүүлэх ёсон бий. Нөгөө талаар эрдэм боловсролгүй, аливааг өөрийн хар ухаанаар муйхарладаг ядруухан удирдагч бөгөөд эрчтэй, хүчтэй өрсөлдөгчөө ямагт золигт гаргаж ирсэн туршлага коммунизмын “заяамал шинж“ байв. Хэргийн учир нь улаан хядлагыг хэний гараар хийсэндээ биш, коммунист маягийн ангийн тэмцлийг большевик аргаар явуулах довтолгоо монгол орныг нэгэнт нөмөрсөнд л оршиж байлаа. Ер нь монголын удирдагчдаас хэнийг нь үгүй хийж, хэнийг нь үлдээх талаар Москва шийдвэрлэж, кремльд гарын үсэг зурж, Лубянкад КГБ гүйцэтгэж байв.

	Чойбалсангийн үзэл бодлыг хянан үзвэл Марксизм-Ленинизмийг судлаагүй, түүнтэй хавьтах ч үгүй нэгэн бөгөөд түүний догматик философийг ойлгох тэнхээ ч дутмаг, байгаль нийгмийн үзэгдлийг хар ухаанаар тунгаагч, Эрхүүгийн цэргийн гимназийг гурван жил сурч төгссөн ч бичсэн зүйлийг нь хэн ч ойлгох аргагүй дахин орчуулж уншдаг байв. Энэ талаар эрдэмтэн Б. Сумьяа, Лувсанцэрэн нарын «Гэрэл сүүдэр» номд дурдсан нь бий. Харин монголчууд Марксизм-Ленинизмийн сургаалд нэвтрээгүй нь Монголын хувьд тохиосон аз ч байж мэднэ. Түүний хувийн амьдралыг авч үзвэл “бүдүүн тоймын нэгэн монгол” гэж үзэх нь өрөөсгөл байж мэднэ. 

	Оросын иргэншлийг бага сага судалсан, хар шарын ёсыг гадарладаг, ээдрээт цагийн эрээн барааныг биеэрээ туулсан, багадаа өнчирч, золбирч, сүүлд гудамжны архичин болж гуйвж дайвж явсан удаатай. Гэвч сайн хүмүүсийн ачаар их замын хишиг хүртэж, хүрээний дэгжин харчуудын тоонд орж, өөрөөсөө эгчмэд, цагтаа цалгиж их дуулиантай явсан Богдын агтын даамал, ногтчин Цэвээнжалавын охин, Бортолгой хэмээгч аархуу авгайтай “нууцхан" дэр нийлүүлж, дарсанд шунаж, наргиж цэнгэж явсан удаатай аж.  Дэчингалбын хийдийн Бортолгой “цагтаа Богдын шадар Жамбал донирын хатан болж дээдэстэй суудал зэрэгцэн, бас ч үгүй Бээжин Содномдаржаагийн пүүсийн данжаадтай хятад шиянзад хөл нийлүүлж явсан хүрээний цуутай хүүхнүүдийн нэгэн”. 

	Энэ ч бас хүний амьдралд тохиох заяа тавилан байх. Бичиг соёл муутай, тодорхой зэрэг дэвгүй бандид гуч гаруй нас наслахдаа ихийг үзэж, нүд тайлсан Бортолгой амьдралын чиг жам заахад нь нэг хэсэг дэм болж явсан нь дамжиггүй. Харин түүнийг жанжин болж өөдлөхийн хэрд хорвоогийн жам хийгээд хуял тачаалын галд шатаж эрт өнгө зүсээ алдсан Бортолгой өрлөг жанжинд өргөмжлөгдсөн нууц амраг Чойбалсанд хандан “Чи одоо төрийн ширээ түшиж, заяа хутаг чинь тэнгэр зааж байна. Би чамд одоо хэрэггүй болсон, чиний шохоорхдог амгалангийн театрын дуучин "дөрвөд" Дэвээ ч чамд хань болохгүй, харин тохитой томоотой жинхэнэ монгол бүсгүй олж өгнө” гээд Бизьягийн аймгийн Гүндэгмааг дагуулж ирээд бэр болгон ёс төртэй гэрлүүлсэн удаатай гэнэ. Гэлээ гээд Чойбалсан анхныхаа амрагийг мартсангүй. Бага тэнгэрийн аманд тусгай гэр барьж өгөөд хишиг өдөр бүр очиж залуу насаа дурсан аяга тагш юм хувааж ууж эргэж туслахаа мартсангүйг бодоход хүний мөс чанар гэлтэй. Тэгээд зогсохгүй Бортолгойдоо зориулж нэгэн дуу гарсныг толилуулъя:

	 

	Мухар тэргийг унаад гарахад

	Муухай ч биш сайхан даа

	Мухар хуруутай Бортолгой минь

	Муухай ч биш хөөрхөн дөө

	 

	Засгийн газраас заагдаад ирсэн

	Жанжин миний биеэ хө

	Залуу зантай Бортолгой минь 

	Завхай битгий яваараа

	 

	Энэ дууг бараг дөчөөд он хүртэл нийтээр дуулдаг байсныг бидний үеийнхэн гадарлах юм аа. Зан чанарын хувьд түүний комиссар байсан 1921 оны партизан Баярхын Рагчаа тодорхойлохдоо “Дагуурын монгол энэ эр ширүүн догшин хуйсгануур зантай, хэнтэй ч бай нүднийхээ булангаар харж, хөндий хүйтэндүү харж цөөн үгээр харилцдаг байснаа нас ахих тутам уртаар санаа алдан, юманд их бодлогоширдог" болсон гэжээ. 

	Гэхдээ Чойбалсан олон талаараа Цэдэнбалаас эрс тэс ялгаатай, монгол аж төрөх ёсыг дээдлэгч, Монголыг Оростой нийлүүлэхийн эсрэг тусгаар тогтнолоо хамгаалж үлдсэнийг үгүйсгэх аргагүй билээ. 

	
МОНГОЛЫН МАНЛАЙ УДИРДАГЧ ГЭГЧ ЦЭДЭНБАЛ ХЭН БАЙВ?

	Цэдэнбал бол Чойбалсангийн дарангуйлагч дэглэмийг өвлөн авсан залгамжлагч боловч түүхийн өөр цаг үед амьдарч байсан учир Монгол орныг ямар жамаар явуулж, улс орныг удирдахад өөр сонголт хийх боломж байв. Гэвч Цэдэнбал даргын хөгжил хүмүүжил, амьдрах орчин өөр, бүүр хүүхэд ахуй насаа орос газар өнгөрөөж, дэлхийн соёл иргэншлийн төв зөвхөн коммунист их Орост байна, үүнийг хөтлөх онол, үзэл баримтлал нь Ленинизм гэж итгэл үнэмшлээ болгосон учир “Орос хоол сайхан, орос хэл сайхан, орос авгай сайхан" гэсэн тэмүүлэлдээ хөтлөгдсөөр хойд их ахынхаа нутагт зүйл дууссан нэгэн. 

	Ганцхан жишээ дурдахад: Наяад онд Цэдэнбал даргын даалгавраар Увс аймгийн малчдаас “Орос хэлний шалгалт авч, хэрвээ орос хэл огт мэдэхгүй малчдыг яах вэ?” гэсэн асуудал гарч тэндхийн дарга нарыг гацаанд оруулж байсан удаатай. Цэдэнбалын гай, гавьяаны талаар 1990 онд хуралдсан МАХН-ын онц их хурал нэгэнт тодорхой дүгнэлт өгсөн учир олныг нурших шаардлагагүй. Дөчөөд онд ДЯЯ-ны орлогч сайд агсан Бат-Очирын Жамбалдорж гуай сонинд өгсөн ярилцлагадаа “Цэдэнбал дарга санаачлан, хоол хүнс ховор тэр үед улс төрийн хоригдлуудыг олон хоногоор тэжээж байх нь эдийн засагт хүндрэлтэй байна. Иймд эсэргүү нарыг зодож болно" гэсэн МАХН-ын Төв Хорооны тэргүүлэгчдийн маш нууц тогтоол гаргаж Чойбалсан, Цэдэнбал, Сүрэнжав гурав гарын үсэг зурсан байдаг. Мөн “МАХН-ын Төв Хорооны тэргүүлэгч гишүүн, МХЗЭ-ийн төв хорооны дарга Ёндоны Магсар, Армийн улс төрийн газрын дарга Лувсаннаваан нарыг Цэдэнбал дарга өрөөндөө дуудаж ирээд баривчлуулсан" гэж өчсөн юм. Чойбалсангаас хойших бүх улс төрийн хэлмэгдүүлэлт яах аргагүй Цэдэнбал даргатай холбоотой гэдэг нь хэн бүхэнд ойлгомжтой билээ. Тэгээд улс орны тусгаар тогтнол, газар нутгийн маргаан, их өрийн асуудал гээд яриад байвал мундахгүй биз ээ. 

	Ю. Цэдэнбал Монголын төр, МАХН-ын тэргүүнээр 40 гаруй жил ажиллахад түүний нэрийг залуугаас нь бурханчлан өргөмжилж энэ эрчээр Монгол оронд эерэг өөрчлөлтүүд гарсан нь үнэн боловч энэ хугацаанд түүний зохион байгуулж гүйцэтгэсэн хар үйлс дээрхээс үл дутна. 

	Ю. Цэдэнбал тэр үеийн ЗХУ-д суралцаж байхад нь ЗХУ-ын коммунист нам, КГБ-ээс бусдаас нь онцлон авч тусгайлан зориуд эрх, боломж эдлүүлж Монголд явуулах бүхий л үйл ажиллагааны нарийн аргад сургасан байна. Ийм учир Ю. Цэдэнбал бага залуу наснаасаа ЗХУ-ын коммунист нам, КГБ-ын Монгол дахь найдвартай, дуулгавартай зарц нь байсан юм. Ю. Цэдэнбал МАХН-ын төрийг удирдаж байх үедээ ЗХУ-аас бүх яам, тусгай газруудад орос зөвлөх олшруулж гагцхүү тэдний дохио зангаагаар ажил үүргээ гүйцэтгэж байв. 

	Х. Чойбалсангийн 50 насны ойд зориулсан хурал дээр тавьсан илтгэлдээ түүхийн баримтыг яаж завхруулсныг аваад үзье. 

	Уг илтгэлдээ Х. Чойбалсанг “Монголын ард түмний эрхэм хүү”, “Монгол ардын хувьсгалыг манлайлагч”, “Манай улсыг үүсвэрлэн байгуулагч, түүний удирдагч бөгөөд манай хувьсгалт байгууллын сүнс”, “Манай орны хувьсгалт зэвсэгт хүчнийг зохион байгуулагч" гэх мэтчилэн үгийн дээдээр магтан, түүний түүхэнд эзлэх байр суурийг их жанжин Д. Сүхбаатараас дээгүүр тавьж мандуулжээ. “Сүхбаатарыг нас нөгчсөнөөс хойш намыг улам хөгжүүлэх, бататгах бүх ажил нөхөр Чойбалсанд ногдсон, Чойбалсан барууны хэлбэрлийн эсрэг эрс шудрагаар эсэргүүцсэн, НТХ-ны барууны удирдлагын эсрэг, хөдөөний нөхдийг тэмцэхэд шууд дэмжлэгийг хүргэн тэмцсэн" гэхээр барахгүй «Монголын үнэн» сонинд нийтлэгдсэн чухал чухал өгүүлэл Чойбалсангийн бичсэн бүтээл мөн хэмээн түүний хийгээгүй ажлыг хийсэн, байгуулаагүй гавьяаг байгуулсан болгож ярьсан байна.

	
ДЯЯ-НЫ ОРЛОГЧ САЙД, АХГ-ЫН ДАРГА Б. ЖАМБАЛДОРЖ

	Монгол улсын их хэлмэгдүүлэлтийн жилүүдэд түүхийн хар толбо болж үлдсэн цөөн хүний нэг бол яах аргагүй ДЯЯ-ны орлогч сайд, УАХГ-ын дарга Бат-Очирын Жамбалдорж билээ. Ерэн оноос хойш явагдсан, хийгдсэн "түүхийн өмнө хүлээх хариуцлага" теле нэвтрүүлэг болон сонин хэвлэлд өгсөн ярилцлагадаа Жамбалдорж хэзээ ч би их хэлмэгдүүлэлтэд оролцож, яргалал хийж байгаагүй.  Намайг 1939 оны хавар ЗХУ-д КУТВ “Дорно дахины коммунистуудын их сургууль" төгсөөд ирэхэд их баривчилгаа явагдаад өнгөрсөн цаг үе шүү дээ, би Дотоод яаманд өндөр албан тушаал хашиж байсан ч ганцхан МАХН-ын төв хорооны тэргүүлэгч гишүүн, нарийн бичгийн дарга Мянгадын Баасанжавыг байцааж байсан, тэгэхдээ нэг удаа алгадаж, ял төлөвлөснөөс өөр хүний хэрэгт холбогдол байхгүй гэж гүрийсээр хорвоог орхисон нэгэн. 

	Яг үнэндээ 1939—1941 онуудад Жамбалдоржийн гарын үсэгтэй ордерээр 2447 хүн баривчлагдаж, 1591 хүн цаазлагдсаныг ТЕГ-ын архивын дарга асан хурандаа Тод СД-ийн шүүхэд гаргаж өгсөн тодорхойлолт нь бий. Хэлмэгдэж байсан манай хуучин ахмадууд “хүний ажил амьдрал түүх хар цагаантай байдаг бол Жамбалдоржийн хувьд гялайх, гялтайх юм бараг байхгүй" гэдэг нь бас ортой ч байх гэж санагддаг. 

	Харин ЖАМБАЛДОРЖ нэг сонин зүйл намайг “хар хуулийн талаар" ярилцлага хийхээр очиход минь нэлээд бодлогоширсон байдалтай ярьж билээ “Ц. Н.". 1939 оны дөрөвдүгээр сард ДЯЯ-ны удирдах ажилтнуудын зөвлөгөөн хийж маршал Чойбалсан “Өнөөдөр бид эсэргүү нарын дөнгөж 10 хувийг илрүүлээд байна, цаана нь ангийн дайсны 90 хувь үлдээд байна, бослого гаргахад бэлэн байгаа түүний дайсагнагч ажиллагааг эрс шийдвэртэй тас цохих хэрэгтэй гэж зориуд анхааруулсан. Тэгээд цааш нь:

	“Социалист байгуулалт эрч хүчээ авах тутам ангийн тэмцэл хоёр дахин нэмэгдэнэ" гэсэн Сталин багшийн сургаалыг бид үргэлж санаж, сонор сэрэмжтэй байж, тэмцлээ улам хүчтэй явуулж, эсэргүүгийн энэ их хүчийг бут цохих ёстой, харин нугалаа завхрал гаргаж, хүнийг хэлмэгдүүлж болохгүй, тэгэхдээ буриад, барга, төвөдүүдийг нэг их өрөвдөөд байх шаардлага байхгүй" гэсэн, Онцгой комиссын гишүүн Лувсаншарав, Цэрэндорж хоёрыг баригдсанаас хойш би өөрөө ч их айдаг болсон, ганц би ч биш, ер нь манай ДЯЯ-ны голлох дарга нарт тийм сэтгэгдэл цөмд л төрсөн байх, удаа ч үгүй манайхан баривчлагдаж Лубьянкад ясаа тавьсан гэлээ. Харин Жамбалдорж гуай бүх нүглийг Оросын КГБ-ыханд тохдог ч бас үнэний хувь байсан нь илэрхий. Одоо Монгол улс Оросын талаас улс төрийн хэлмэгдэлд өртсөн мянга гаруй хүний хувийн хэрэг нэхээд байдаг, Оросын тал 400-аад хүний хэргийг шилжүүлээд бусад нь манай хуулиар шийтгүүлж цаазлагдаагүй учир бид мэдэхгүй гэж өчдөг. Учир нь эдгээр “эсэргүү” хэмээн баригдсан хүмүүсийн ихэнхийг Оросын ураны үйлдвэрт ажиллуулсан байдаг. Энэ бүхнийг гэрчлэх нэг баримт ДЯЯ-нд байдаг аж. 1937 онд Сибирийн Ворхутын КГБ-ийн дарга Милисини гарын үсэгтэй нэгэн бичигт “та нар яагаад хөгшин таваар ачуулаад байна, яаралттай зургаан мянган ажлын залуу таваар хэрэгтэй" гэсний дагуу ДЯЯ-ны Онц бүрэн эрхт комиссын нэг удаагийн хурлаар 1240 хүнд дээд хэмжээ өгсөн болоод Ворхутын ураны үйлдвэрт ачуулж байсан удаатай гэнэ. Ийм замаар хортой үйлдвэрт үхсэн хүмүүсийн материал олдоход хэцүү байх л даа. 

	Үүнийг Жамбалдорж гуай тийм байж магадгүй гээд тодорхой юм хэлэлгүй өнгөрсөн билээ. Харин ДЯЯ-ны хууччуул Жамбалдоржийн санаачилгаар манай конторт 24, 25 гэсэн хоёр тасалгаа бий болсон, түүнд л Амгалан дахь оросын 17 дугаар армийн шоронгийн туршлагаар “улс төрийн хоригдлуудад эрүү шүүлт тулгадаг" байсан гэж ярьдаг юм билээ. ДЯЯ-нд тасгийн дарга байгаад сүүлд баригдсан эрдэмтэн Бадамбазар гуай хуучлахдаа "Жамбалдорж сайд ч ялгаагүй Чойбалсан шиг ширүүн догшин, хүйтэн харцтай хүн байсан, бид Жамбалдоржийг дуудахад хулгаж хулгаж байгаад л ордог сон” гэж билээ. 

	Жамбалдорж гуайн амьд сэрүүндээ өгсөн хоёр ярилцлагыг толилуулъя: “хар хуулийн талаар өгсөн ярилцлагаасаа сонинд нийтлэгдсэний дараа буцаж, СД-ийн шүүхээр заргалдсан" аж. 

	 

	Б. Жамбалдорж 1930—1940 оны эмгэнэлт жилүүдийг биеэр туулж Дотоод яамны орлогч сайд, Аюулаас хамгаалах газрын дарга, Шүүх яамны сайд, Улсын прокурор зэрэг тун чухал албанд томилогдож байснаас гадна, 1957 он хүртэл МАХН-ын Төв Хорооны улс төрийн товчооны гишүүн байсан, нэлээд нууцыг мэдэх хүн. Нас сүүдэр 90 гарсан гэхэд бие тэнхлүүн, ухаан саруул байсан үед нь хоёр удаа уулзаж, нэг үе хүмүүст айдас, хүйдэс төрүүлж байсан «Жамбалдоржийн хар хууль» буюу НТХ, СнЗ-ийн 5/3 дугаар тогтоолын талаар тодруулсан юм.

	 

	— Энэ хууль яагаад Таны нэрээр алдарших болсон юм бол?

	— Би 1948 оны арван хоёрдугаар сарын эхээр Шүүх яамны сайдаас чөлөөлөгдөж, Улсын прокуророор томилогдоод байлаа.  Энэ үед улс олон нийтийн өмч (УОНӨ) хөрөнгийг элдэв хэлбэрээр ашиглан шамшигдуулах явдал нэлээд газар авсан түгээмэл шинжтэй болсон юм. Энэ талаар Дотоод яамтай хамтран асуудал боловсруулж НТХ, СнЗ-д оруулахыг надад даалгасан. Ингээд манай прокурорын нөхөд нэлээд судалгаа хийсний үндсэнд тогтоолын төсөл боловсруулж Цэдэнбал даргад өгсөн түүхтэй.

	— Тэгэхэд Дотоод яамны нөхөд оролцоогүй юм уу?

	— Дотоод яам бидэнд захирагдахгүй ээ. Тусдаа төсөл оруулсан юм билээ. Өмч хөрөнгө үрэгдэж шамшигдаж байгааг Цэдэнбал дарга эдийн засагч хүн болохоор арай гярхай ажиглаж уг төслүүдийг өөрчилж НТХ, СнЗ-ийн 5/3 дугаар тогтоол гэж “Хуульчилсан чангахан тогтоол" 1948 онд гарсан юм.

	— Чангахан гэдэг нь юу гэсэн үг вэ?

	— Энэ тогтоолд холбогдсон л бол буудан алах, эсвэл улаан, цагаан арван жил өгдөг байв. Улаан арав гэдэг нь амь хэлтрүүлнэ гэсэн үг. 

	— Бас оросууд санаачилсан байж магадгүй. Оросоос хуулбарласан хууль гэдэг?

	— Хожим үзэж байхад Дотоод яамны ажлыг сайжруулах арга хэмжээний тухай Улс төрийн товчооны 1947 оны нэг “нууц” тогтоолд “Улс ба хоршоолол, олон нийтийн өмчийг ашиглан шамшигдуулж байгаа нь эдийн засгийн шинжтэй эсэргүү ажиллагаа бөгөөд тус орны эдийн засгийн суурьт элдэв бэрхшээл учруулж байна" гэсэн заалттай байв. Уг хууль дээхэн үед Зөвлөлтөд байсан хуулийг яг хуулчихсан юм билээ. Зохиогч нь НТХ-ны зөвлөх Прихоров, шүүх яамны зөвлөх Алексиевю хоёр болов уу... 

	— Энэ хуулийн хэрэгжилтэд Дотоод яам бас оролцож дээ?

	— 5/3 дугаар тогтоолоор хэрэгт холбогдсон хүмүүсийг зөвхөн Дотоод яам мөрдөн байцаадаг байсан. Улс төрийн эсэргүүгийн арга маяг өөрчлөгдөж, эдийн засаг руу шилжлээ гэж Цэдэнбал дарга удаа дараа ярьж байсан. Хувьсгалын эсэргүү, Японы тагнуул нэн ховордсон дөчөөд онд Дотоод яамны тэр их хүчийг ингэж ашиглах ёстой байсан биз. Ер нь Дотоод яамны эрх мэдэл хязгааргүй байсан. УТТ-ны нэг тогтоолд “Шүүх яам, прокурорын зарим шийдвэрийг Дотоод яам биелүүлэхгүй байж болно” гэж заасан байдаг шүү дээ. 

	— Эдгээр хэрэгт холбогдсон хүмүүсийг мөрдөн байцаахад "хүч хэрэглэж, зодож” хэрэг хүлээлгэх тухай УТТ-ны нууц тогтоолыг хэн санаачилсан юм бол?

	— Тэр үед хоол ховор байхад хэрэг хүлээхгүй хоригдлуудыг олон сараар тэжээж эдийн засгийг хүндрүүлж байна гэсэн яриа гардаг байсан. Сүүлд үзэж байхад НТХ-ны тэргүүлэгчдийн тэр нууц тогтоолд Чойбалсан, Цэдэнбал, Сүрэнжав гурав гарын үсэг зурсан байдаг. 

	— Энэ тогтоолоор хэдэн хүн шийтгэгдсэн юм бол? Сэлэнгэ аймгийн дарга байсан С. Гүнтэвсүрэн, УТТ-ны гишүүн байсан Т. Рагчаа нар холбогдсон гэдэг?

	— Чухам хэдэн хүн шийтгүүлснийг мэдэхгүй, тэгэхдээ бас хэлмэгдэл гарч байсан. Гүнтэвсүрэнгийн хувьд цөөхөн төгрөгийн төлөө хэлмэгдсэн талтай. Харин Рагчаа даргын хувьд өөр хуулиар шийтгүүлсэн юм. Тэгэхдээ өмч ашиглалттай холбогдоно л доо. 

	 

	Ийнхүү үндсэн яриа дууссаны дараа Улсыг аюулаас хамгаалах газар, Дотоод яамтай холбоотой ганц хоёр зүйлийг сонирхсон юм. 

	 

	— 1937 онд байгуулагдсан «Онцгой комиссыг» татан буулгаж 1939 онд НТХ-ны тэргүүлэгчдийн 15 дугаар тогтоолоор «Тусгай комиссыг» байгуулсан байдаг. Үүнийг та толгойлж байсан юм биш үү?

	— Тусгай комиссын бүрэлдэхүүн, дарга, орлогч нарыг тогтоолд заагаагүй юм. Гол төлөв Чойбалсан даргалж байсан, комиссын нарийн бичгийн дарга нь Ишцэрэн гэдэг хүн байсан. Хааяа Чойбалсанг эзгүйд би удирдаж байсан байж магадгүй. Ер нь Дотоод яамны хамаг нууцыг мэдэх ганц хүн гэвэл Чойбалсангийн туслах, нэг гол хэлтсийн дарга байсан хурандаа Самбууням юм шүү. Одоо тэр амьд сэрүүн ануухан байгаа, ярилцлага өгөх байлгүй. 

	— Дөчин он болчхоод байхад ч гэсэн эсэргүүнүүд байна гэж үзэж байж ээ дээ?

	— Тийм ойлголт дээрээ байсан юм. 1939 оны дөрөвдүгээр сард Дотоод яамны ажилтнуудын зөвлөгөөн дээр Х. Чойбалсан хэлэхдээ: Хувьсгалын эсэргүү, гадаадын тагнуултай хийх тэмцэл яагаа ч үгүй байна. Одоо манайд буй ангийн дайсны дөнгөж арван хувь нь илэрч 90 хувь үлдээд байна. Түүний дайсагнагч ажиллагааг эрс шийдвэртэй тас цохих хэрэгтэй гэж зориуд анхааруулснаас хойш Амар, Лувсаншарав, Догсом, Лосол, Баасанжав, Доржпүрэв гээд томчууд, мөн Дотоод яамны хамаг хэлтсийн дарга, орлогч сайд нар баригдсан шүү дээ. Ер нь Лувсаншаравыг баригдсаны дараа би өөрөө ч айх шиг болсон, энэ ээлж над ирэхгүй гэх баталгаа алга шиг бодогдсон гэж билээ. 

	— Сүүлдээ, хэн дуртай хүн контортоо дуудаж ирээд бариулдаг байсан юм биш үү?

	— Хүмүүс тэгж ярьдаг юм, үнэн байж магадгүй. УТТ-ны орлогч гишүүн Эвлэлийн төв хорооны дарга Магсар, Армийн улс төрийн газрын дарга Наваанлувсан нарыг Цэдэнбал, Ерөнхий сайдын орлогч Доржпүрэвийг Ч. Сүрэнжав нар МАХН-ын нэг бүгд хурал дээр “Энэ этгээдүүд эсэргүү Баасанжавын хань хамсаатан, эсэргүүгийн үлдэгдэл” гэж хурц шүүмжилж байсан. Удаа ч үгүй тэд баригдсан юм даг. 

	— Завхрал гаргаж байсан буриад, халимагийн сургагч нарыг яасан бол?

	— Тэднийг явахад нь одон шагнаж үдээд, Оросын тал болохоор Читад хүлээн авч том цайллага хийж согтоогоод хороодог байсан гэдэг. Тэд амьд гэрчүүд учир удаан байлгаж болохгүй байх л даа. 

	— Таныг энэ хэлмэгдүүлэлтэй бас холбодог юм билээ. Яг таны санаачилгаар баривчлагдсан хүмүүс хэд бол?

	— МАХН-ын Төв Хорооны нарийн бичгийн дарга байсан Мянгадын Баасанжав л бий. Хүмүүс үүнтэй холбож намайг харддаг юм 

	 

	гэснээр бидний яриа өндөрлөв. 

	 

	Баримт түшсэн тодруулга:

	 

	1941 оны нэгдүгээр сарын 11. 

	 

	№10 «Маш нууц»

	 

	Хүндэт удирдагч Х. Чойбалсан, Ю. Цэдэнбал нар танаа. 

	 

	1937 оны байдлаар 767 хүрээ хийд байснаас ДЯЯ-наас эдгээр сүм хийдээс 742-ын зохион байгуулалтыг эвдэж, үйл ажиллагааг нь зогсоож, 2263 тооны байшин барилгыг сургууль, эмнэлэг, гар үйлдвэрт шилжүүлсэн. Мөн хураан авсан алт 30 900 кг, мөнгө 5916.3 кг, сувд 1.6 кг, монгол төгрөг 2333847, хятад янчаан 5055, мал 27792, ЗХУ-д шилжүүлсэн гуулин зэс бурхан 71644 кг болно. 

	 

	Илтгэх хуудас бичсэн:

	ДЯЯ-ны орлогч сайд Б. Жамбалдорж,

	ДЯЯ-ны хоёрдугаар хэлтсийн дарга гуравдугаар комиссар С. Очирпүрэв

	1941. 11. 11 

	 

	гэжээ. 

	Жич: Б. Жамбалдоржийн ордероор 2446 хүн баригдсан бөгөөд түүний шийдвэрээр 1481 хүн цаазлагдсан гэж УАБХГ-ын архивын дарга Тод асан бидэнд албан бичгээр мэдээлэв. 

	 

	1939 оны 6 дугаар сард бидний 13 хүн Зөвлөлтөд Дорно дахины хөдөлмөрчдийн коммунист их сургууль төгсөж ирэхэд дайн байлдаан эхэлчихсэн, Улаанбаатар гэрэл ч үгүй байлаа. Хамт сургууль төгссөн нөхөд маань цөм томилолт авч, намайг ганцаарыг үлдээгээд наадмын комиссын нарийн бичгийн дарга түр хийж бай гэлээ. Хэд хоноод байтал Чойбалсан дуудуулсныг мэдэв. Өрөөнд нь орвол Чойбалсангаас гадна хоёр орос хүн сууж байна. Чойбалсан надад хандаж,

	— Чамайг Улсыг аюулаас хамгаалах газрын даргаар томиллоо... явж ажлаа хүлээж ав гэлээ. Тэгтэл нөгөө хоёр оросын нэг нь Элчин сайдын Яам явах юм болж, нөгөө нь Дотоод Яам руу намайг дагуулж явах юм болов. Энэ хоёр хүний элчин өөд явсан нь Дотоод яамны жинхэнэ зөвлөх Мальков, надтай цуг явсан нь Улсыг аюулаас хамгаалах газрын сургагч Скоков гэгч байжээ. 

	Скоков Дотоод Яаман дээр намайг дагуулж ирээд миний ажлын өрөө тасалгааг зааж өгөв. Ингэж ажил хүлээж авлаа. 

	Намайг төгсөж ирэхээс өмнөхөн 1939 оны 4 дүгээр сард Дотоод Яамны ажлын талаар Намын Төв Хорооны Тэргүүлэгчдийн тогтоол гараад байсан юм. Уг тогтоолд Дотоод Яамны ажилд алдаа завхрал байгааг зааж Чойбалсанд анхааруулж сануулсан юм билээ. Намын Төв Хорооны нарийн бичгийн дарга Лувсаншарав намайг сургууль төгсөж ирээд ажилд томилогдоогүй байхад дуудаж энэ тогтоолтой танилцуулж байсан юм. Би тэгэхэд Төв Хорооны гишүүн байсан болохоор ингэх нь зүй ёсны хэрэг байлаа. Би бүр 1934 онд Өмнөговь аймгийн Намын хорооны дарга байхдаа намын IX их хурлаас Намын Төв Хорооны гишүүнээр сонгогдсон юм. 

	Дотоод Яамны ажлын талаар Намын Төв Хорооны Тэргүүлэгчдийн тогтоол гарсны дараа Онцгой комисс татан буугдсан юм. Намайг ирэхэд тусгай комисс байгуулагдаад байсан үе. Онцгой комиссын тухайд ярих юм бол энэ комисс 1937 оны 10 дугаар сараас 1938 оны сүүлч хүртэл 50 удаа хуралдаж 25 мянга гаруй хүний хувь заяаг шийдсэнээс 20 мянга 400 гаруйд нь хуулийн дээд хэмжээ өгчээ. Нэг удаагийн хурлаар 1200 хүнийг оруулсан ч байдаг. Онцгой комиссын бүрэлдэхүүнд Чойбалсан, Лувсаншарав, Цэрэндорж (шүүх яамны сайд) нар орж байснаас олонх хурал дээр Чойбалсангийн орлогч Лосол, Насантогтох, суусан байдаг.

	Онцгой комисс татан буусны дараа ихэнх хэрэг шүүхээр, цөөхөн хэсэг нь тусгай комиссоор шийдэгдэх болсон. 

	Тэгтэл нэг том асуудал гарсан юм. Хэвлэлд энэ явдлыг 7 дугаар сарын 10-нд болсноор бичсэн нь буруу 7 дугаар сарын 8-нд хагас сайн өдөр байсан. Тэр өдөр Төв Хорооны бүгд хурал тарсан юм. Тэгсэн, яамны зөвлөх Мальков, газрын сургагч Скоков нар “бид хоёр Баянголд очиж амраад ирье" гэж надад хэллээ. Тэднийг 8-ны өдөр ажил тарсны дараа явахад дээрх асуудал яригдаагүй, юу ч мэдэгдээгүй л байсан хэрэг. Тэгтэл маргааш нь 7 дугаар сарын 9-ний бүтэн сайн өдөр Чойбалсан өрөөндөө Догсом, Лувсаншарав хоёрыг дуудаж барьсан юм. Тэрчлэн олон сайд дарга нар баригдсан Дотоод Яамны орлогч сайд Хас-Очир, хэлтсийн дарга Баясгалан гээд нэлээд олон хүн баригдсан. Зарим нь тэр өдөр олдоогүй, нэг хоёр өдрийн дараа ч баригдсан хүн бий. Заримыг нь надаар дуудуулсан. Энэ өдөр Чойбалсан өрөөндөө байнга байсан. Энэ явдалд Зөвлөлтийн 17 дугаар армийн тусгай хэлтэс оролцсон байх. Дарга нь хурандаа Панин гэж байсан. Манай сургагч, зөвлөх нар дээгүүр дандаа л орж гарч байгаа харагддаг. 

	9-ний орой засгийн газрын жижүүр манай яамны жижүүр лүү утасдаж "олон жолооч хүлээгээд байна, яах вэ?" гэж асуулгахаар нь “харь" гэж хариулж байсан юм. Аравны өглөө сургагч, зөвлөх хоёрыг ирсэн дор нь болсон явдлыг хэлтэл “Юу, яасан. Бидний хойноос хүн явуулахгүй яав” гэж ихэд гайхаж байлаа. Тэгтэл хоёр хоногийн дараа билүү, ер нь удаагүй, Скоков надад "Лувсаншарав хэргээ хүлээжээ. Чойбалсан, элчин сайд Иванов, Дотоод Яамны зөвлөх Мальков гурвыг алаад 7 дугаар сарын 11-нд төрийн эргэлт хийх гэж байжээ. Лувсандоной Дорнодод баригдаад энэ хэрэг илэрчээ” гэж хэлэв. Лувсандонойг ямар шугамаар баригдсаныг мэдэхгүй. Надад барих асуудлын талаар ер мэдэгдсэн юм байхгүй. Энэ тухай бүр хожим 1962 онд яригдахад “Намайг Лувсандонойг барьсан хүн нуулаа. Дотоод Яам барьсан, барьсан хүн нь цолоор шагнуулж байсан” гэж буруутгаж байсан юм. 

	Саяын ярьдаг хэрэг явдлаас хойш ч гэсэн Баасанжав, Сэнгэдорж гээд баригдсан хүмүүс бий. Гэхдээ ийм юм гарч байсан ч гэсэн хуучин байдалдаа (1937 оны үеийн) эргэж ороогүй юм шүү. Би бол хоёр он дамжиж ажилласан хүн. 1939 онд хагас, 1941 онд хагас. Миний бүтэн ажилласан он бол 1940 он юм. 1940 онд дээд шүүхээр 120 хүн орсон. Дотоод Яамнаас шилжүүлсэн, тэрнээс бусад хэрэг бол хамсаатан шүү дээ. 120 хүний 20 хүн нь дээд хэмжээ авсан. Тусгай комиссоор 42 хүн орсноос 24 нь хорих ял авч, 18 нь цагаадсан. Ингээд 42 болж байна. Онцгой комиссоор шийтгүүлсэн хүмүүсээс 808 хүний хэргийг дахин хянаж 798 хүнийг цагаатгаж, 10 хүний ялыг хассан юм. 1940 оны гол дүн бол энэ. Энэ бол 1939 оны 4 дүгээр сарын тогтоолыг тодорхой хэмжээгээр хэрэгжүүлж байсныг харуулж байна. Энэ талаар тодорхой жишээ хэлбэл 1940 оны эхээр Хөвсгөл аймагт томоохон бүлэг хэрэг гарав. Эсэргүү нарын хэрэгт нэр илэрсэн юм биш, Мальков, Скоков бид хэд очоод үзэж шалгаад бүгдийг цагаатгаж суллаж байлаа. Өөр бас Намын Төв Хорооны нэгдүгээр нарийн бичгийн дарга хүртэл явсан Дамбыг Баасанжав гүтгээд нүүрэлдүүлэх болсон. Чойбалсан өөрөө сууж, би байлцав. Тэгээд цагаатгаж байсан. Нүүрэлдүүлэхээс өмнө энэ асуудал яригдсан хэрэг л дээ. Баасанжавынхаас өөр хүний мэдүүлэг байхгүй. Дамба шинэ хүн байдаг яах вэ? гэж Ерөнхий зөвлөхтэй ярилцаад нүүрэлдүүлсэн нь тэр. 

	Энийг том асуудал болгож ярьдаг ч үгүй л байсан. Энэ тухай 1988 оны 12 дугаар сард би очиж хэлсэн. Тэгсэн, өө тийм гэнэ лээ, Дамба гуай өөрөө Төв Хороонд ярьсан байна билээ гэсэн. Цагаатгасан бүхнийг би хийчихсэн ажил гэж хэлэхгүй. Би оролцож л явсан. 

	Аюулаас хамгаалах Газрын даргаар хоёр жил хэртэй ажиллаж байтал 1941 оны 2 дугаар сарын 28-нд намайг Дотоод Яамны орлогч сайдаар томилсон юм. Орлогч сайдаар 4 сар 19 хоног ажиллаад 1941 оны 7 дугаар сарын 19-нд өөр ажилд шилжсэн. Тэгэхэд намайг Лувсаншаравтай хардсан юм биш байгаа гэж бодож л байсан. Учир нь бүр эрт 1934—1936 онд намайг аймгийн намын хорооны дарга байхад Лувсаншарав, Элдэв-Очир хоёр Төв Хорооны нарийн бичгийн дарга байсан юм. Тэр хоёрын гарын үсэгтэй сайшаалын үнэмлэх хүртэл бий. Тэрчлэн намайг ирэхэд Лувсаншарав, Аюулаас хамгаалах Газрын даргаар тавих санал оруулсан ч байж болох юм. Энэ мэтээс хардсан байх. Тэгсэн харин 1956 онд ЗХУКН-ын XX их хурал хуралдсаны дараа бүгд хурал дээр Ю. Цэдэнбал: "Жамбалдорж Лувсаншаравын хэрэгт нэр гарсан юм аа. Гэсэн ч ганц хүний мэдүүлгээр яах вэ гэж маршал хэлж байсан" гэж ярьсан. Тэрний дараа би Төв Хороонд ч бичсэн. Энэ бол худлаа гэж, Лувсаншаравын мэдүүлгээр нээрээ нэр гарсан бол дороо баригдаад буудуулчих байсан. Багаар бодоход ажлаас авагдах байсан. Аюулаас хамгаалах Газрын дарга энэ явдалд холбогдож нэр гарсан бол яавч зүгээр өнгөрөхгүй нь лав. 

	Энэ тухай та нарт ярья гэж бодоод утасдсан юм. Завхралын тухай жаран хоёр онд ярихад минь их өөрөөр ярилаа шүү дээ. Тэгэхэд сургагч мэргэжилтнүүдийн талаар ярихгүй байсан. Миний Төв Хороонд бичсэн тодорхойлолтод ч битүү хэлсэн юм бий. Тэр үеийн сургагч нарын ажлын арга барил одоогийнхоос өөр байсан” гэж бичсэн. Ингэж бичихээс ч өөр аргагүй байлаа. Гучин долоо, дөчин оны үед чинь Дотоод Яамны хэлтэс бүхэн сургагчтай, санхүү, захиргаа, аж ахуй хүртэл сургагчтай байсан юм. Д. Өлзийбатыг Дотоод Яамны орлогч сайд болоход нь Г. Дэмид. “Сургагч нарт л битгий их командлуулаарай" гэж хүртэл захиж байсан гэдэг... 

	 

	Түүний яриа сулраад явчхав. Гол юмаа ярьж гүйцлээ гэж үзсэн бололтой. Ярианаас нь биднийг дуудаж уулздагийн учрыг ч мэдэж болохоор байв. Тэр 1937 оны хэлмэгдлийг 1940 онтой харьцуулсан нь нэг талаар асуудалд бодитой хандахыг оролдсон мэт. Гэвч... 

	Түүний ярьдгаар 1939, 1940 онд хүмүүсийг 1937, 1938 оных шиг олон мянгаар нь хэлмэгдүүлээгүй ч гэсэн чухам энэ үед л нам, төрийн гол гол удирдагчдыг баривчилсан. Зөвхөн 1939 онд ерөнхий сайд А. Амар, Намын Төв Хорооны нарийн бичгийн дарга Д. Лувсаншарав, Улсын Бага Хурлын Тэргүүлэгчдийн дарга Д. Догсом, түүний орлогч Д. Лосол нар баригдсан юм. Ерөнхий сайд А. Амар хүмүүсийг хэлмэгдүүлж байгаа асуудлыг Улсын Бага хурлаар авч хэлэлцүүлэх бодолтой байгаад бүтэлгүй баригдсаны дараа Дотоод Яамны ажлын талаар Намын Төв Хорооны тогтоол гарсан нь байдлыг бүр ч эгзэгтэй болгосон бололтой. Хувьсгалын бүр эхэн үеэс хамт ажилласан өөрийг нь сайн мэдэх, нэр хүндтэй хүмүүс Чойбалсанд тааламжгүй байсан байж болох юм. Үүнтэй 1939 оны 7 дугаар сарын 9-ний хэрэг явдал холбоотой байж магадгүй. Энэ хэрэг явдлын дараа Намын Төв Хорооны Тэргүүлэгч гишүүдийн бүрэлдэхүүнд ихээхэн өөрчлөлт гарч, эрс залуужсан байна. Намын Төв Хорооны ерөнхий нарийн бичгийн даргаар сонгогдсон Ю. Цэдэнбал дөнгөж 24 настай, хоёрдугаар нарийн бичгийн даргаар сонгогдсон Ч. Сүрэнжав 26-тай байлаа. Тэдэнд намын ажлын мэдлэг туршлага дутаж байснаас гадна улс төрийн байр суурь гүйцэд төлөвшөөгүй байсан ч байж болох юм. 

	Энэ бүгдээс үндэслээд бидэнд хэд хэдэн асуух юм гарлаа. Учир нь түүнийг Улсыг аюулаас хамгаалах Газрын дарга болоход ерөнхий сайд А. Амар зэрэг томоохон тушаалын хүмүүс Дотоод Яамны шоронд хоригдож байсан билээ. Амар гуай баригдахынхаа өмнө “Арван найман жил хамт ажилласан ах дүү та нараасаа хагацан салах боллоо” гэж хэлснээсээ хойш сураг тасарсан билээ. 

	Түүний шоронд байсан үеийн тухай, Зөвлөлтөд авч явсан тухай нь асуулаа. 

	 

	— Надад мэдсэн юм ер байхгүй. Чойбалсан л мэдэж байсан байх. Хэзээ, хаашаа, юугаар явсан юм ёстой бүү мэд. Энд л хоригдож байсан болов уу гэж боддог. Яагаад гэвэл тусгай комисс энд конторлож байсан. Одоо бол өөр газар хоригдож байсан ч гэж яриад байгаа юм шүү. Эндээс өөр газар шорон байсан гэж одоо л би дуулдаг боллоо. Би бодохдоо хэлтэс нь энд байсан юм чинь энд л байсан байх гэж боддог байсан гээд тодорхой юм хэлсэнгүй. 

	 

	Ингээд Амар гуайн хувь заяаны тухай мэдсэнгүй хоцорлоо. 

	Амар гуайн тухай “Намын амьдрал” сэтгүүлд гарсан өгүүлэлд хэлмэгдэгсдийг дурсах өдрийг ерөнхий сайд А. Амар гуайн баригдсан өдөр 3 дугаар сарын 7-нд тэмдэглэж байх санал дэвшүүлсэн байсан. Бидний бодлоор бол 9 дүгээр сарын 10-нд байх нь зохимжтой юм шиг. Энэ шөнө өргөн баривчилга эхэлж олон айлын үүдийг үхэл татсан юм. Үйл явдлын өрнөлийг авч үзсэн ч гэсэн тэр. Наймдугаар сарын 25-нд маршал Дэмид нас нөгчиж, 9 дүгээр сарын 2-нд Х. Чойбалсан бүх цэргийн жанжин, Цэргийн Яамны сайд болж, 10-нд баривчилга эхэлсэн. Эдгээр үйл явдал хоорондоо ердөө долоо долоо хоног хэргийн зайтай юм. 

	Гэхдээ бид нар энэ талаар ер хөндөж яриагүй. Яриа маань 39, 40 оны хооронд л эргэлдэж байлаа. 1940 онд баригдсан Б. Баасанжав, Ж. Сэнгэдоржийн талаар тодорхой юм дуулж магадгүй гэж асуусан юм. Баасанжав бол 1936—1940 онд МАХН-ын Төв Хорооны тэргүүлэгч, нарийн бичгийн даргаар ажиллаж байсан, Сэнгэдорж нь мөн 1936 оноос Эвлэлийн Төв Хорооны нарийн бичгийн дарга байсан. Энэ хоёр хүн хоёулаа эмгэнэлтэйгээр дууссан юм. Баасанжав нь шоронд нас барж, Сэнгэдорж хэргээ хүлээхгүй байсаар эцэстээ өнчин хоцорсон нялх үрээ бодохын эрхэнд хилс хэрэг хүлээж алагдсан билээ. Энэ хоёр хүний сүүлчийн өдрүүдийн талаар Дашийн Дамба гуай, сэтгүүлч Цэндийн Дамдинсүрэн гуай хоёр нэлээд юм тодруулж хэлдэг. Дамдинсүрэн гуай Сэнгэдоржтой хамт "хэргээ” таслуулж байжээ. 

	Тэдний талаар Жамбалдорж,

	— Яах вэ дээ, тэд чинь эсэргүүгийн үлдэгдэл гэж Лувсаншаравын мэдүүлгээр илэрсэн. Ер нь Лувсаншаравтай хамт ажиллаж байсан хүмүүсийг ёстой их хардаж сэрдэж байлаа шүү дээ гэснээс үүдээд хүмүүсийг барихдаа ер нь юунд үндэслэж барьдаг юм гэдэг асуулт гарлаа. 

	Энэ асуудал жижиг гэмээр боловч угтаа бол Дотоод Яамны ажлын арга барил, завхралын мөн чанарыг ойлгоход хэрэгтэй юм. Түүнд тавих асуултаа бүр өөртэй нь холбож, зарим дайчлан баривчлах хуудсанд таны гарын үсэг байгаа. Баривчлахдаа юунд үндэслэн зурдаг байсан бэ? гэж асуув. 

	 

	— Дээр үед хамаагүй их хөтөлж, бичиж байсан л гэж байгаа юм. Хийгээгүй юмыг нь хийчихсэн болгоод бичдэгийг л хэлж байгаа юм. Байцаагч нар, хэлтсийн дарга, сургагч нар мөрдөж шалгасан байгаа. 

	Чойбалсан тушаал өгч бариулж байсан л байх. Би гарын үсэг зурж байгаагүй гэж худлаа хэлэхгүй, зурж л байсан. Нэг хүн дуудаж энэ талаар асууж байсан. Нэг хүний хэрэг дээр Дайчлан баривчлах тогтоол, ялын төлөвлөгөө дээр зурсан гурван гарын үсэг үзүүлсэн. Гурвуул дээр Жамбалдорж гэж байсан. Тэгээд надаас энэ таны гарын үсэг мөн үү гэж асуусан. Дээр нь Аюулаас хамгаалах газрын дарга гээд бичсэн байгаа шүү дээ. Би шууд хэлсэн. Та юу хэлж байна аа? Намайг гарынхаа үсгийг хүртэл зөвшөөрөхгүй этгээд гэж бодож байна уу? Үгүй бол тэр үеийн хүмүүс зүгээр л сайд, дарга нарынхаа гарын үсгийг зураад дураараа дургиж байсан гэж бодож байна уу? Мөн байлгүй яах юм. Харин өөр ямар нэгэн юман дээр гарын үсэг байгаа бол мөн үү, биш үү гэж асуувал өөр хэрэг. Тэр хүнд үзүүлэх ёстой. Ийм юман дээр үзүүлж байхын хэрэг юу байна. Би тэгж хүнээ байчихсан хүн биш шүү дээ. Зурахгүй яах юм. Харин би зурахгүй ямар нэгэн аргаар чи зурчхаарай гээд явж байсан бол муухай хэрэг. Буруу юм хийж байгаад сүүлдээ хариуцлага хүлээхээс бултаж булзсан хэрэг болно шүү дээ. Харин сайд дарга нарынхаа гарын үсгийг хамаагүй дураараа зурж байсан хүмүүс байсан гэж би л хэлж чадахгүй гэлээ. 

	Чойбалсантай нэлээд хэдэн жил ойр холбоотой ажилласны нь хувьд асуув

	— Ер нь мэргэжилтний амыг их хардаг хүн байсан. Чойбалсан дээр ганцаараа очиж байсан тохиолдол ховорхон л байх. Зөвлөх, сургагч хоёрын хэн нэгтэй очно. Ганцаараа ороод асуудал шийдэх хэрэг гарвал сургагчтай ярьсан уу? гэж асууна. Юм шийдэж чаддаггүй хүн байв. Бичиг үсгийн чадвар тааруу, гарынхаа үсгийг хүртэл чадвартайхан татчихаж чадахгүй дээ. Чойбалсангийн гарын үсгийг хэн ч дуурайлгаж чадахгүй дээ. Орос хэлэнд овоо, ярихдаа нэг их цэвэр биш, гэхдээ чөлөөтэй ярина. Орчуулагч хэрэглэдэггүй. Зан авираар тийм ширүүн ч биш, гэхдээ хуйсгануур зантай. Намтрыг нь үзэж байхад бүр хувьсгалаас өмнө орост сурч байсан. Хожим нь журамт цэрэг Хиагтаас хэд хэдэн чиглэлээр хөдлөхөд улаан армийн нэг ангитай явсан байдаг. Тэр үеэс л оросуудтай ажиллаад сурчихсан юм болов уу гэж боддог юм гэж тэр хэлэв. 

	— Та ер нь хэдэн он хүртэл ойр холбоотой ажилласан бэ?

	— Улс төрийн товчооны гишүүн байсан болохоор хойшоо эмчилгээнд хамгийн сүүлд явах хүртэл нь л мэднэ. Зөвлөлтөөс эмч ирж үзээд хойно эмчлүүлэх шаардлагатай гэж авч явж байсан. Би гаргаж өгөлцөж гар барьж байсан. Энэ л бидний сүүлчийн уулзалт болсон доо. Мэс засал дөрвөн цаг хэртэй үргэлжилж, амжилттай боллоо гэж Цэдэнбал хэлж байсныг санаж байна гэлээ. 

	 

	Ю. Цэдэнбалын тухай дурдсан дээр нь социалист хууль ёс завхруулах явдалд тэр хэрхэн хандаж, яаж тэмцэж байсан талаар сонирхов. Учир нь Б. Жамбалдорж Шүүх Яамны сайд болон Улсын прокурор байхад Ю. Цэдэнбал Намын Төв Хорооны ерөнхий нарийн бичгийн дарга байсан юм. 

	 

	— Цагаатгах ажил түрүүн миний хэлдгээр 1940 онд хэсэг үргэлжлээд зогссон. 1956, 1962 онд бас дахин эхлээд унтарсан. Уг нь гурав ч дахин яригдсан байгаа юм шүү гэв. Ийм туутай биш ажлыг тэр шууд Ю. Цэдэнбалтай холбож яриагүй ч гэсэн тойруу замаар ойлгуулах гэсэн бололтой. Тэгээд,

	— Хэрэгтэн хэргээ хүлээхгүй байгаа тохиолдолд хүч хэрэглэхийг зөвшөөрсөн бичигт Ю. Цэдэнбал гарын үсэг зурсан байдаг болохоор мэдэхгүй юм гэв. 

	 

	Асуух гээд эв нь болж өгөхгүй нэг асуулт үлдэв. Юу гэвэл, Жамбалдоржийн “хар" хууль гэдгийн талаар мэдмээр байлаа. 1947 онд тэр Намын Төв Хороо, Сайд нарын Зөвлөлийн хамтарсан хуралд улсын ба олон нийт, хоршооллын өмчийг хамгаалах тухай асуудлаар илтгэл тавьж, улсын ба олон нийт, хоршооллын өмчийг ашиглах, хулгайлах, үрэгдүүлэх, бусад хэлбэрээр үгүй болгох зэрэг хууль эрхийн олон талт ойлголтыг зөвхөн хулгайлсан, шамшигдуулсан гэдэг хоёрхон үгээр томьёолж, хулгайлсан, шамшигдуулсан этгээдийг буудан алах, хэрэв хөнгөтгөх шалтгаантай гэж үзвэл 10 жил хорьж бүх хөрөнгийг хураах ба тэр этгээдэд бололцоо олгосон хяналт шалгалт хийх үүрэгтэй албан тушаалтныг буудан алах, хэрэв хөнгөтгөх учир байвал найман жилээс доошгүй хугацааны хориогоор сольж, хөрөнгийг бүгдийг буюу заримыг хураа гэсэн заалттай шинэ төслийг урьд нь үйлдэгдсэн хэрэг дээр буцаан хэрэглэх хүчинтэйгээр боловсруулж, энэ хуулиар шийтгүүлсэн хүнд өршөөл үл үзүүлнэ гэж заагаад батлуулсан тухай уншсан юм. 

	 

	— Тийм хууль гарсан, баталсан тогтоол байгаа гэсхийгээд ярих дургүй өнгөрөөв. 

	 

	Энэ уулзалтаар бид анх уулзсанаа бодвол нэлээд юм олж мэдэв. Гэсэн ч Жамбалдорж гуай ярих гэсэн гол юмнаасаа өөр асуудал руу гүнзгий орох дургүй байх шиг санагдлаа. 

	
УЛС ТӨРИЙН ХЭЛМЭГДҮҮЛЭГЧИД ГЭРЧИЛСЭН НЬ

	“Хэлмэгдүүлэгчид гэгч нь КГБ болон, ДХГ, ДЯЯ-нд 1930—1940-өөд оны завхралын үед ажиллаж байхдаа хэрэгтнийг мөрдөн байцааж сайд дарга, сургагч нарынхаа үүрэг даалгаврыг үг дуугүй биелүүлж, хуурамч хилс мэдүүлэг зохион бичиж хэрэгтнийг элдвээр тамлан, залхаан цээрлүүлж байгсдыг хэлэх бөгөөд тэд амьд мэнд байхдаа 1957 онд Улсын цагаатгалын комисст чухам юу болж байсныг тодорхойлон ярьцгаасан юм. Тэгэхдээ эдгээр хэсэг чекистүүд бол хамгийн харгис хэрцгий хэргийн гол эзэд нь хараахан биш, ДХГ, ДЯЯ-нд өндөр алба хашиж байсан онцгой хэлтсийн дарга Б. Болд "Хэнтийн мэргэн жаал Ламааданг эцэг Гомбо, ээж Янжинлхам нарын хамт буудсан", ДЯЯ-ны хэлтэс тасгийн дарга агсан Базарханд, Санжмятав, орон нутгийн удирдлагад байсан Шуумаржав, Сосоржав, Налайжав, өндөр Цэнд, цоохор Цэнд, овоолон хочит Бямбаа, нохой Сэнгээ, алцан хочит Мандал нарын олон яргачид эднээс илүү харгис хэрцгий, эмэгтэйчүүд, хүүхдүүдийг хүртэл шалдалж, нүцгэлж, тамлан зовоодог байсныг түүх гэрчилдэг. Эд бүхнийг цөмийн багтаах бичих аргагүй юм. 

	 

	Байцаагчид дараах аргуудыг хэрэглэдэг байв:

	— Аманд нь шар эсгий чихэх,

	— Эмэгтэйчүүдийг нүцгэлж, шалдалж тохуурхах,

	— Ган шугамаар цохих,

	— Нүүр амыг тамхины галаар түлэх,

	— Горьдуулан тарчлаах,

	— Хутган жадаар жадлах "гэдсийг нь хүү татсан явдал ч бий",

	— Касчер гэгч мөсөн зооринд хийх,

	— Халуун галаар шарах, лаагаар үсийг хуйхлах,

	— Машин дээр цовдлох,

	— Нүдийг боогоод толгой дээгүүр нь хий буудах,

	— Хөл хүрэхгүй өндөр сандал дээр хүлж хонуулах,

	— Сталины номхотгох цамц өмсгөх,

	— Зодож мөрийг мултлах. 

	МАРШАЛЫН КОМИССАР ГОМБЫН БАТ-ОЧИР

	Би 1937 оны эхний хагаст ДЯЯ-ны улс төрийн хэлтэст жинхэнэ төлөөлөгчөөр ажиллаж байсан, тэгэхдээ хүн байцаах энэ тэр ажилд нэг их оролцож байгаагүй, удаа ч үгүй 1937 оны 8-р сард Дэмид жанжныг нас барсны дараа маршал Чойбалсангийн бие хамгаалагч болсон билээ. 

	— Та нийтийн дайчилгааны үеийн ажиллагаанаас мэдэх зүйлээ ярина уу?

	— Анх баривчлагдсан хүмүүсийн талаар би мэдэхгүй л дээ. Харин энэ явдал болсны маргааш өглөө маршал Чойбалсангийн суух байранд жижүүр хийхээр очихдоо л Чойбалсангаас сонссон юм. Маршал надаас:

	— Гадуур юу болж байна вэ? гэхэд би,

	— Гадуур гойд болсон зүйлгүй гэв. 

	— Чи ер нь юм мэдсэн үү? гэхэд нь

	— Над үзсэн, мэдсэн зүйл алга аа гэхэд

	— Аа, тийм үү! Өнгөрсөн шөнө нэлээд олон сайд, цэргийн дарга нарыг баривчилсан. Эд бол Хувьсгалын эсэргүү, Японы тагнуул, ардын дайсан байгаа юм гэж маршал хэлсэн. Түүнээс хойш би ДЯЯ-ны төлөөлөгч нараас тодорхой мэдсэн... Нэг тодорхой санаж байгаа зүйл бол дайчилгаа эхэлснээс хойш нэлээд олон хоногийн дараа орлогч жанжин байсан Дарьжавыг маршал дээр оруулан гаргасан. Тэр гарахдаа уйлаад гарч байсан. Жанжин штабын дарга байсан Малж ч маршалтай уулзаж байсан... Намайг бие хамгаалагч байхад маршал Чойбалсан дээр цэргийн хүн, эмнэлгийн дарга Дэндэвийг оруулж болохгүй гэж нарийн бичгийн дарга Догьсүрэн хэлж байсан. Тэр ёсоор хоёр ч удаа Дэндэв асууж ирэхэд нь маршал байхгүй гэж буцааж байсан. Дэмидийн эхнэр Навчааг над дээр битгий оруул гэж Чойбалсан өөрөө хэлж байсан. Ямар учиртайг тэр үед би мэдэхгүй байв. 14-ийн хэрэг шүүж дуусах гэж байсан тэр өдөр би маршал Чойбалсангийн гэрт дэргэд нь байж байтал утас дуугарч маршал харилцуураа авч ярилцахад тэр хүний дууны өнгөөр нь дээд шүүхийн дарга Даншийцоодол болохыг таньсан. Энэ хүмүүсийг хэрхэн шийтгэх вэ? гэж асуугаад байгаа бололтой ойлгогдож байв. Чойбалсан хариулахдаа: - Буудах нь зүйтэй биз дээ гэж ярьж байсан юм... 1937—1938 онд Онц Бүрэн Эрхт Комиссын хуралд Чойбалсан оролцож байхад Чойбалсангийн тасалгаанд би хоол цай оруулж өгөхөөр ордог байв. Тэгэхэд сонсож байхад Чойбалсан, Лувсаншарав нар “буудах хэрэгтэй" гэж голдуу ярьж байхыг сонсож байв. 14-ийн хэрэг таслан шийтгэсний дараа тогтоолыг гүйцэтгэхэд нь Чойбалсан очсон учраас би бас очсон. Буудаж байгаа хүмүүсийн дэргэд маршал очиж байсан. Харин Догсом очоогүй, ДЯЯ-ны зөвлөх Голучик очсон байсан. Үүний дараа нэг хэсэг улсыг буудахад маршал очсоноос болж, би бас очсон. Гэтэл Барон Дашзэвэг, зохиолч Буяннэмэх нар замдаа үхээд очсон байсан. Амьсгалыг нь хэтэрхий битүүлснээс болов гэж ярьж байсан гэжээ. 

	ДЯЯ-ны жинхэнэ төлөөлөгч Лэгцэгийн Ванчиг

	— Та ДЯЯ-нд хэзээ хаана, ямар ажил хийж байсан гэдэг бил ээ?

	— Би 1937 оны 7-р сараас 1940 оны 7-р сар хүртэл ДЯЯ-нд төлөөлөгч, байцаагчийн ажил хийж байсан. 

	— Та нийтийн дайчилгааны жилд юу хийж явснаа ярина уу?

	— Би 1937 оны сүүлээр ДЯЯ-ны төв сургуулийг төгсөж, нууц улс төрийн хэлтэст жинхэнэ төлөөлөгчөөр ажилласан, хэлтсийн дарга С. Галиндэв, тасгийн дарга Түвшинжаргал нар байв. Намайг ажилд орсны дараахан Ёнзонхамба Лувсанхаймчигийг баривчлах болж, хэлтсийн дарга Галиндэв бидний арваад хүнийг дагуулан явж олон хүнийг баривчилсан юм. Түүний дараа 9-р сарын эхээр нэгэн шөнө зарим яамдын сайд, цэргийн дээд дарга болон олон тооны удирдах тушаалын хүмүүс баривчлагдсан. Эдгээр хүмүүсийг баривчлагдах ба байцаах ажлыг хэлтэс, тасгийн дарга нар дадлагатай төлөөлөгч нар гүйцэтгэж байв. Тиймээс байцаалт яаж явагдаж, ямар мэдүүлэг гаргаж байсныг мэдэхгүй байв. Харин дээрх баривчлагдсан хүмүүсийн дотроос нээлттэй таслан шийтгэх хурлаар хэргийг нь тасалсан 14 хүний хуралд сууж тэдний мэдүүлгээс ажихад Гэндэн, Дэмидийн эсэргүү хэрэг хүчтэй зохион байгуулагдсан юм байна гэж анх ойлгож байв. Тэр үед би лам нарын хэргийг мөрдөж байв. Хэлтэс, тасгийн дарга нарыг бидэнд хуваарилж, төдий хугацаанд төчнөөн ламын хэргийг таслан шийдвэрлэхэд бэлтгэ гэдэг хугацаат үүрэг өгдөг байсан. Энэ үүргийг биелүүлэх гэж бид хоногт 5—6 цаг амарч, 18—19 цагт ажиллаж байв. Бид хэрэгтэнд хэрэг хүлээлгэхдээ нэгэн хэрэгтнийг ээлжлэн жижүүрлэж хөл хүрэхгүй нарийхан өндөр сандал дээрээ хөдлөх эрхийг нь хязгаарлах аргыг өргөн хэрэглэж байв. Лам нарт нэрийг нь илрүүлэн мэдүүлсэн хүн юу мэдүүлсэн байна, түүнийг нь тулган мэдүүлэг гаргуулдаг. Лам нар нам засагт дургүй үзэл бодолтойгоо өөрсдөө бараг хэлнэ. Хэлтсийн дарга, орлогч, тасгийн дарга, сургагч нараас лам нар буюу хуучны түшмэд, баячууд бол хийсэн хэрэгтэй ч, хэрэггүй ч түргэн хэрэг хүлээлгэж бай! гэдэг байсан юм. 

	— Маршал Чойбалсан та нарт юу ярьж байсан бэ?

	— Дайчилгаа эхэлж байхад шиг билээ. Маршал Чойбалсан нэг өдөр яамны улаан буланд гүйцэтгэх ажилчдыг цуглуулан маш хатуу үүрэг даалгавар өгсөн юм. Тэр даалгаврын үндэс нь манай оронд Японы тагнуул хувьсгалын эсэргүү бүлгэм маш их хүчтэй байгуулагдан ажиллаж байсан явдал тодорхой илрэв. Ийм учраас та нар бие хайрлаж болохгүй, гайхах эргэлзэх, хайрлан энэрэх, айх сандрах явдалгүй маш сайн ажилла... Та нарын ажил хэр зэрэг сайн байгааг шалган, муу ажилласан хүнд хатуу хариуцлага хүлээлгэх болно. Та нарын амьдрал ахуйг анхаарч мөнгөний ба эд материалын тусламж үзүүлнэ гэж байсан юм. Үүнээс хойш бид нар мөрдөн байцаалт явуулахдаа ямар нэг хүнийг хэрэг хүлээтэл нь амралтгүй жижүүрлэн байцаах буюу суусан сандал дээр нь хөдлөх эрхийг хасаж, холбогдох материалын дагуу мэдүүлгийг нь тулган хөтөлж гаргуулах зэрэг аргыг Галсанпунцаг, Сосоржав, Дашзэвэг, Баярмагнай нарын зэрэг хүмүүс онц хошуучлан хийдэг байлаа. Шинээр ажилласан бид нар эд нараас туршлага авдаг байсан юм. 

	— Та Дорнод корпус дээр очиж ажилласан талаараа ярих уу?

	— 1938 оны 9-р сарын үед Дорнод дахь цэргийн корпусын хэмжээгээр хувьсгалын эсэргүү нар их байна гэж яригдан, тусгай ажиллах группийг томилж, Дорнод дахь Шарав даргатай цэргийн тусгай хэлтсийн дэргэд очиж, 1939 оны 4—5 сар хүртэл ажилласан. Энэ группийн дарга нь Дашзэвэг, бүрэлдэхүүнд нь Санжмятав, Жанлав, Мөнхөө, Сандагжав, Лувсандагва, Сосоржав, бид нарын арваад хүмүүс ажиллаж байсан. Бид Баянтүмэн, Матад, Тамсагийн дивиз, хил хязгаарын отрядуудын олон тооны дарга цэргүүдийг баривчилсан юм. Эдгээрээс дивиз хороодын томхон дарга нарыг барьж, төвд хүргүүлж, бусдыг Дорнодын тусгай хэлтэс дээр байцааж байсан юм. Ингэж ажиллаж байхдаа Сандагжав, Мөнхөө бид нар эхэнд эргэлзэн баригдагсдыг өрөвдөн, ийм цэргийн хүмүүс эх орон, нам засагтаа яалаа гэж дургүйцэх билээ. Энэ арай хэтэрхий алдаа болж байх шиг байна гэж ярилцдаг байсан боловч удирдах хүмүүстээ хэлж чаддаггүй байсан. Тэгээд л арга буюу байцааж байгаа хүндээ хэрэг хүлээлгэх гэж “айлган сүрдүүлэх замаар хатуу чанга байцаалт явуулдаг байлаа. Жишээ нь: дарга, цэргүүдийг хэрэг хүлээх хүртэл нь унтах нойр, идэх хоолгүй, уух ундгүй жижүүрлэн байцаах буюу халуун пийшингийн дэргэд өндөр хөлтэй нарийхан сандал дээр хөдөлгөхгүй суулгаж байцаалт явуулдаг байсан. Иймээс болж байцаагдаж байгаа хүмүүс аргагүй хэрэг хүлээж, мэдүүлэг өгдөг байсан. Энэ мэдүүлэгтэй хувьсгалын эсэргүү байгууллагадаа хэн хэнийг элсүүлсэн бэ? гэдэг асуудлыг заавал тавьж, ганц нэг буюу хэд хэдэн хүний нэрийг тодорхойлон мэдүүлдэг бөгөөд тийнхүү хавчилт шахалтаар гаргуулсан мэдүүлгээр нэр илэрсэн хүмүүсийг баривчлан авдаг байсан юм. Сүүлдээ байцаагдаж байгаа хүмүүс өмнөх байцаагдаж байсан хүмүүсээсээ байцаалтын журмыг мэдэж, түүний тэсвэрлэх аргагүй байдлыг сонсож мэдээд хэзээд хэрэг хүлээхгүй өнгөрч болохгүй юм байна хэмээн ойлгож бараг сайн дураараа хэрэг хүлээдэг хүн олон байсан юм. Энэ ажиллагааг удирдаж байгаа хүн бол группийн толгойлж очсон Дашзэвэг юм. 

	— Та өөрөө чухам энэ ажилд хэрхэн яаж оролцож явснаа ярина уу?

	— Би 1937 оны 6-р сард төв сургууль төгсөж ирээд Улс төрийн хэлтэст жинхэнэ төлөөлөгчөөр ажиллаж байхдаа тасгийн дарга Түвшинжаргалын удирдлагаар 1937—1938 онд гол төлөв лам нарын хэрэг мөрдөж байв. Байцаахдаа зодох занчих аргыг шууд хэрэглээгүй, хуучин ажилтан нарын туршлагаар жижүүрлэх, сандал дээрээс хөдлөх эрхийг нь хязгаарлах журмыг хэрэглэж байсан. Байцаасан хэргийн материалыг тасгийнхаа даргад шилжүүлэн өгдөг байсан. Тасгийн дарга хэсгийн даргад шилжүүлж, шийтгүүлэх тогтоол үйлдүүлэн Онц бүрэн эрхт комиссын хурлаар ял ногдуулдаг байв. Тиймээс бид ямар ял оногдож, яаж гүйцэтгэсэн зэргийг мэддэггүй байв. Харин хааяа тогтоол гүйцэтгэх ажилд би оролцож, ялтныг харгалзах үүрэг оногддог байв. Буудуулж байгаа зарим хүмүүс буудуулах гэж байхдаа “Нам засаг минь даанч яав. Би хэрэг хийгээгүй юм сан" гэж бархиран орилдог байв. Тийм хүмүүсийг танихгүй учир хэн хэн гэдгийг мэдэхгүй, ДЯЯ-нд ажиллаж байсан Хаймчиг гэдэг хүн буудуулах гэж байхдаа “Би хэрэг хийгээгүй юм сан, нам засаг минь мандтугай" гэж хэлээд буудуулж байсан юм. 1938 оны эцэс 1939 оны эхээр тусгай хэлтсийн тасгийн дарга Дашзэвэгийн удирдлагаар Дорнод хэлтэс дээр очиж ажиллахдаа зөвхөн цэргийн ангиас баригдсан дарга, цэргүүдийг байцааж байв. Хэрлэнгийн отрядын комиссар Дамдинсүрэнг өөр нэг төлөөлөгчтэй хамтран жижүүрлэн байцааж байсан. Дамдинсүрэн бол надтай хамт төв сургуульд суралцаж байсан таних хүн байсан. Тэр, "би үнэхээр хэрэг хийгээгүй юм сан. Манай нам засаг ингэх учиргүй юм сан" гэж уйлж байсан. Үүнийг би ч өөрөө хэрэг хийгээгүй байх гэж санаж байсан боловч арга буюу удирдаж байгаа ба хамт ажиллаж байгаа хүмүүсээс айж байцаалт явуулж түүний хүсэлтээр нь мэдүүлгийг нь өөрөөр нь бичүүлж байлаа. Энэ Дамдинсүрэн хэрэг хийгээгүй зохиомол мэдүүлэг гаргасан нь эргэлзээгүй, бас надтай нэг нутгийн хүн Гомбожав хэмээх офицерыг би байцаасан. Тэр “Би үнэхээр хэрэг хийгээгүй юм. Тийм боловч нэгэнт баригдсан хүн хэрэг хүлээхгүй гарах арга зам байхгүйг байцаагдсан хүмүүсийн үг ярианаас ойлгож мэдсэн тул надад ямар материал байна түүгээр хэрэг хүлээх нь зүйтэй, тэгвэл амь аврагдах нь магадгүй” хэмээн хэлсэн тул байгаа материалын үндсэн дээр нь хэрэг хүлээсэн мэдүүлэг хийж байв. Энэ бол хэрэг хийгээгүй нь үнэн байсан бөгөөд дараа нь дахин шалгагдаж холбогдолгүй болж цагаадаж байв. 1939 оны 3-р сарын сүүлчээр буцан ирж, ДЯЯ-ны мөрдөн байцаах хэлтэс байгуулагдахад мөрдөн байцаагч болж ажилласан. Энэ үед Булган аймгийн намын хорооны нарийн бичгийн дарга асан Дандар гэдэг хүнийг байцаагаад хэрэг хүлээлгэж суллуулсан болно. Лам Содномдаржаа, Дарьзав нарын хэргийг бусад байцаагч нарын хамт мөрдөн байцааж, Төв театрын хуучин барилга буюу Бөмбөгөр ногооныг шатаахаар бэлтгэж байсан гэсэн хэрэг хүлээлгэж шүүхэд шилжүүлсэн... Тэдгээрийн мэдүүлэг худал байж магадгүй. Бас аграмба лам Дугарсүрэн гэгчийг байцааж байсан. Энэ ламтай нэлээд хоног суусан. Түүний хэрэгт хувьсгалын эсэргүү бүлгэмд ажиллаж байсан тухай материал байхгүй боловч ангийн дайсан болох нь эргэлзээгүй гэж үзэж байв. Энэ Дугарсүрэн (ерөнхий сайд) А. Амартай ойр дотно холбоотой гэсэн материал байсан ба өөрөө ч "Амар бид хоёр сайн танил, бие биедээ зочлон очдог байсан" гэж мэдүүлсэн. Тэр үед А. Амар баригдсан болохоор лав Амарын хань нөхөр хэмээн ойлгож, Амар чамд юу гэж хэлдэг байсан. Амар та хоёр хувьсгалын эсэргүү ямар ажил хийж, ямар ажил зөвлөлдөж байсан бэ? гэх зэрэг асуудлыг Дугарсүрэнд тулган тавьж байсан тул Амарын талаар худал мэдүүлэг гаргаж байсан байх... 

	— Энэ завхрал чинь хэзээ хүртэл үргэлжилсэн бэ?

	— 1939 оны 2-р улиралд ДЯЯ-нд ажиллаж байсан Зөвлөлтийн мэргэжилтэн нар өөрчлөгдөж шинэ зөвлөхүүд ирсэн бөгөөд эд нарыг ирсний дараа тус яамны дайчлах баривчлах ажиллагаанд алдаа завхрал байна гэсэн дүгнэлт гарсан байх, тэр үед Намын Төв Хорооны нарийн бичгийн дарга байсан Лувсаншарав, Намын төв Хорооны хурлын тасалгаанд ДЯЯ-ны гүйцэтгэх ажилчид ба хариуцлагатанд яриа хийж, энэ алдаа завхралыг засаж, хамаа бусаар баривчлах ажлыг зогсоох талаар сануулга, зөвлөгөө өгснөөр хүмүүсийг олноор хавтгайруулах явдал багассан ба өмнө урьд баривчлагдсан, хэрэг нь шийдээгүй байсан хүмүүсийн зарим нь холбогдолгүй болж суллагдсан юм. Ингээд удсан ч үгүй мөрдөн байцаах ажлыг бусад хэлтсүүдээс салгаж, мөрдөн байцаах хэлтсийг тусгайлан байгуулж анхны дарга нь Базарханд, орлогч дарга нь Жалсрай, группийн дарга нар нь Сосоржав, Дорж нар байсан юм. Мөрдөн байцаах хэлтэс байгуулагдсанаас хойш мөрдөн байцаалтын арга ажиллагаа нь нэлээн зөөлөрч жижүүрлэх буюу амралтгүй, хөдөлгөхгүй суулгах явдал зогссон. Хэрэгтний хэрэг материалыг прокурорт танилцуулан ялын төлөвлөгөөг батлуулж, шүүхийн хурлаар хэргийг таслуулдаг байсан боловч мөрдөн байцаалтын арга маяг бүрэн засарч чадаагүй юм. Зарим мөрдөн байцаагч нар урьдах арга маягаа хэрэглэх явдал гарсаар байсан. 1939 онд гэнэт хэсэг хүмүүс баригдсан. Энэ нь нам засгийн удирдагч байсан Лувсаншарав, Амар, Догсом, Лосол, яамдын сайд байсан Цэрэндорж, Даншийцоодол нар болон ДЯЯ-ны хэсэг хариуцлагатан хүмүүс байв. Эд нарыг баривчлах, байцаах ажиллагааг бид үзээгүй болно. 

	— Хувьсгалын эсэргүү хэргээ сайн дураар илчлэх явдал байсан гэдэг. Энэ талаар та ярина уу?

	— Би 1938 оны 9-р сараас Дорнодод ажиллаж байхад Тамсагийн отрядын байлдагчдын дунд хувьсгалын эсэргүү нараас үүрэг даалгавар авч ажиллаж байсан хүмүүсийг биеэ илчлэх ажил зохиосон юм. Тэр үед хувьсгалын эсэргүү байгууллагын гишүүн мөн гэж нэр илэрсэн хэд хэдэн байлдагчтай ярилцаж байв. Гэхдээ тэднээс хэрэг хүлээсэн хүн байхгүй. Харин хэргээ илчлүүлэх арга маяг бол мөрдөн байцаалтын арга маягтай ойролцоо боловч баривчлан хоригдооггүй нэгэн газарт уулзан чамд хувьсгалын эсэргүү даалгавар өгсөн буюу хувьсгалын эсэргүү байгууллагын гишүүнд элсүүлсэн болох нь тодорхой болсон тул чи энэ талаар сайн дураараа хэргээ илчлэх нь зүйтэй. Хэрэв хэргээ илчлэхгүй бол энэ баригдаж буй хүмүүсийн адилаар баривчлан шийтгэгдэх нь дамжиггүй юм. Иймд одоо өөрөө хэргээ илчилбээс чамайг баривчлахгүй ба ял шийтгэл хүлээлгэхгүй өнгөрүүлэх болно гэж шууд тулгаж асуудаг байсан юм. Үүнээс болж зарим зүрх муу хүмүүс хэрэв хэрэг хүлээхгүй юм бол баригдах юм байна гэж айж сандарсандаа хэрэг хүлээдэг байсан. Үнэндээ энэ нь айлган сүрдүүлэх замаар хэрэг хүлээлгэж байсан юм... гэжээ. 

	Нугалаа хочит Цэрэндашийн Даваажав

	— Та хэдийд ДЯЯ-нд ажилладаг болсон гэдэг бил ээ?

	— МАХН-ын төв Хорооны тогтоолоор 1940 оны 6-р сард ДЯЯ-нд 70 хүн шилжүүлж өгөхийг боловсон хүчнийхээ хэлтэст үүрэг болгожээ. Тэр тушаал ёсоор би 30 хүний хамт ирж 1940 оны 8-р сарын 8-нд томилогдож байв. 

	— Та тэр үеийн шоронд хоригдож байсан хүмүүсийн талаар юу мэдэх бил ээ?

	— 1941 онд Германы дайн эхэлсэн байв. Нэгэн өдөр хөдөө явуулна, ор дэвсгэртэйгээ ир гэснээр контортоо ирсэнд Германы тагнуулын хэрэгт Намдаг, Доржсүрэн, Наваан-Юндэн нар болон урьд сууж байсан Ринченбямбаев нарын нэлээд олон хүнийг баривчилсан байв. Бид нараар энэ хэргийг өдөр шөнөгүй байцаалгахын тулд илрүүлсэн байжээ. Бид гэртээ харихгүй мөрдөн байцаалт явуулж байв. Би “эсэргүү гэгдэж байсан” Наваан-Юндэн, Ринченбямбаев нарыг байцаасан... Энэ 1940 оны үед шоронд байсан Наваан-Юндэн, Ринченбямбаев, Дугаржав, Жадамбаа мэт хүмүүс тагнуулын буюу янз бүрийн номын орчуулга хийнэ. Зөвлөх мэргэжилтэнд монгол бичиг заана... Тээхийн орлогч дарга Жанцанхорлоо, Лхагва нарыг барьж шийтгэсний дараа 1939—1940 оны үед олон тооны хүн баривчлагдсан боловч уг хэрэг худал болж суллагдаад нэгэнт буудагдсан Лхагва мэт хүмүүс хохирсон юм. 1940—1941 оны үед Хиамны заводын хэрэг гэж мөрдөөд бас л худал болж суллагдсан юм. Аж үйлдвэрийн Комбинатын дарга агсан Улаан Пүрэвийн хэргийн үргэлжлэл гэж комбинатын хэрэг гэгчийг мөрдөж байв. Түүнийг би худал хэрэг гэж боддог. Юндэн гэдэг мастерыг би байцааж байсан. Тэр бол хий дэмий энд тэндхийг шатааж байсан гэж худал мэдүүлээд байх шиг байсан... 

	— 1937 онд баригдаж, хэрэг хүлээлгүй ял шийтгүүлж, буудагдах гэхэд би хэргээ хэлье, том хэрэг буй гэж хэлснээр улаан Пүрэв буудагдах нь хойшлогдож байсныг Дотоод яамны хорих ангийн дарга байгаад сүүлд баривчлагдсан Гэндэн Яринпил гэдэг хүн мөрдөгдөж байхдаа яриад энэ бол худал хэрэг юм гэж байсан билээ. 

	Гэндэн Яринпил ярихдаа:

	— Улаан Пүрэвийн хоолыг сайжруулж, Гэндэн, Дэмид нарын эсэргүү хэрэгт гэрчээр суулгаж байсан... Маршал бол толгой нь эргэсэн, оросоор толгойгоо мэдүүлсэн хүн. Би уулзъя гэсэн юм. Би анх нутгаасаа Чойбалсантай хамт гарсан, 15-ны цагдаа хийж байсан үнэнч хүн. Намайг уулзъя гэхэд Чойбалсан уулзах ёстой гэж хэлдэг байсан юм. Харин Гэндэняринпил нэг өглөө их тэнгэрт зуслангаасаа Чойбалсанг ажилдаа ирэх замыг нь тосож байгаад "Улаан Пүрэв мөрдөнгөөс нэгэн бичиг маршалд заавал өгөөрөө гэж танд өгсөн юм гээд нэгэн бичиг өгчээ. Энэ л их гай тарьж, бусад дарга нараа “эсэргүү” болгож мэдүүлсэн юм болов уу? гэж бодогддог юм гэжээ. 

	— Би Сэнгэдорж (эвлэлийн төв хорооны дарга)-ийг таньдаг үерхдэг байсан. Орлогч сайд Жамбалдорж, зөвлөх Скоков нар байцааж, буриад Цэрэннов орчуулж байсан. Заримдаа мэдүүлгийг нь надаар бичүүлж гарын үсэг зуруулдаг байсан. Нэгэн өдрийн орой шөнө болж байхад мөрдөн байцаах хэлтсээс нэгэн хүн аваад ир гэв хэмээн орчуулагч Цэрэннов ирэхэд манайхан явчихсан би ганцаар үлдсэн байсан учир зөвлөхийн тасалгаанд Цэрэнновын хамт ортол МАХН-ын төв хорооны улс төрийн товчооны орлогч гишүүн, МХЗЭ-ийн Төв хорооны дарга Ё. Магсар зогсож байсан. Харин Сэнгэдоржийг суулгасан өндөр сандал дээр Дотоод яамны орлогч сайд Б. Жамбалдоржийн зөвлөх Скоков шууд л суран бүсээр зодож байсан. Магсарыг шоронд аваачиж хий гэж надад хэлэв. Орос хэлээр касчерт гэдэг үг хэлээд л өөр олон юм хэлээгүй. Тэгэхээр нь би касчерт хий гэсэн юм гэж ойлгоод Магсарыг касчерт хорьсон юм. Энэ үед Магсар, Сэнгэдорж нар зодуулж, улаан цусыг нь гоожуулсан байсан... дараа нь нэгэн өдөр намайг зөвлөх дуудав гэхэд нь очсонд Магсар бие нь их л дорой царайтай сууж байв. Скоковоос Магсарыг хаана хийсэн бэ? гэхэд нь касчерт хийсэн гэв. Чамайг хэн касчерт хий гэсэн чинь та л хий гэсэн шүү дээ гэсэнд ихэд загнаж байгаад Магсарыг над өгч гаргасан бөгөөд би хорих тасалгаанд оруулж, хоол унд өгүүлж байсан юм. Би энэ хэрэгтээ донгодуулан шийтгүүлсэн юм. Сүүлд нь шүүх хурлын дарга, тэргүүлэгч нар дуудаж байна гэхэд нь очвол дээд шүүхийн Цэдэнноров нарын хүмүүс байсан. Та Магсарын касчерт хорьсон уу? Сэнгэдоржийг зодож байхыг харсан уу? гэж асуухад нь би үнэн гэж хариулж байсан юм. Намайг мөрдөн байцаах хэлтэст ажиллаж байхад мөрдөгдөж байсан хэрэгтнүүдийн хэргийг энэ нь үнэн хэрэг, гарцаагүй тагнуул байна гэж хэлэхээр юм огт байгаагүй. Тэр үед ганц нэг хүний мэдүүлэг гол болгож баримталдаг байсан юм. Жишээ нь: Түвшинжаргал бол юу ч хэлдэггүй их л харааж зүхдэг. "Миний хэрэг худал, та нар бидний дайсан мөн. Та нар яргалж байна" гэж эсэргүүцдэг, босон харайж, толгойгоороо намайг мөргөж хөөн, хананд тулгадаг байсан... Би нойр хүрээд стол дээрээ унтсан учир Түвшинжаргал хавтаст хэргээ авч танилцсан байсан. Түвшинжаргал огт унтдаггүй байсан... Энэ тухай мөрдөн байцаах хэлтсийн дарга Цогзолд хэлэхэд мэдүүлэг бүрийг шалгаж авах, мэдүүлгийг үнэн худал гэж эргэлзэх хэрэггүй, хэлснийг нь зөрүү буруу боловч бичих хэрэгтэй гэдэг байсан. Хамгийн түшигтэй дарга бол Цогзол байсан. Ер нь бусад дарга нар хэрэгтний үнэн байдлаа хэлж тайлбарласан мэдүүлэг авч болохгүй, дайснуудын тайлбарыг авах цаг алга. Шууд дайсан болохоо хүлээсэн мэдүүлгийг нь авах хэрэгтэй гэдэг байсан учир бид тийм л мэдүүлэг авдаг байсан юм. Энэ үед Баасанжав, Доржпүрэв нар үхэх шахаад байсан учир байцаалтыг шуурхай явуулж байсан. Шоронгийн хүмүүс хоорондоо тэр тэрийг илрүүлж мэдүүлэв гэж ярилцдаг байсан учир мэдүүлэг нь хоорондоо нийлдэг батлагддаг байсан. Үүнээс болж нэг нэгнийгээ барьж мэдүүлэх явдал ихэд дэлгэрсэн байв. Баасанжав Намын Төв Хорооны тэргүүлэгчдийн хурал хийж байснаа хүртэл хувьсгалын эсэргүү ажлаа хэлэлцэж байсан гэж мэдүүлэг гаргасан байсан. Даваажав тэр хурлын тогтоолыг хүртэл Санжмятав, Лувсанцэрэн нараар дамжуулан олуулан үзсэн. Тэр нь төлөвлөгөөт ажлын тухай хэлэлцсэн тогтоол байсан. Энэ тогтоолыг хэрэгт нь хавсаргая гэхэд нь хэрэггүй гэсэн юм. Хэрэв тэр тогтоолыг хэрэгт нь хавсаргавал уг хэрэг нь худал болчих байсан биз... Өмнөговиос Доржоев, Бахомов хоёр Бэх-Очиртой хамт гадаадын тагнуул гэж нэг ардыг барьж ирээд өдий төдий өдөр шөнөгүй байцаалт явуулж, тэр нь худал болсны дээр бараг галзуу өвчтэй хүн байсан учир суллаж сайдын фондоос 4 ханатай гэр, саах үнээ, унах морь зэргийг өгч явуулж байсан... Нэг хятадын хэргийг прокурор Дагважамц танилцаад шүүхэд шилжүүл гэж цохсон ёсоор шүүхэд өгсөн нь бүрдэл болоогүй бөгөөд шийтгэх үндэсгүй гэж буцааж өгсөнд Дагважамц “Шүүхэд шилжүүл" гэсэн цохолтоо урж авсан зэргийг дурдаж би Улсын Бага хуралд рапорт бичсэн юм. Гэтэл нэлээд хоног болсны дараа Дүйнхоржав, Бахомов нар намайг дуудаж, чи Дотоод яамны удирдлагыг доромжлов. Чи дайсантай хийх тэмцлээ сулруулсан гэхчлэн тархи толгойгүй загнаж сахилгад хорьсон. Би мөрдөнд ажиллахгүй гэж уйлсаар байгаад өөрчлөгдсөн юм... Энэ мэтээр доод ажилчдаас тавьсан шүүмжлэлтэй асуудал ач тусаа олохгүй байсан юм шүү. Элдвээр хардах сэрдэх явдал ч байсан. Гэгээрлийн яамны сайд асан Навааны гэргий Цэвэгмид миний холын хамаатан болох хүн байв. Гэтэл Цэвэгмид яагаад ч юм Навааны хэргийг хэдийд таслах гэж байгааг мэдсэн учраас Намын Төв Хороогоор орж уулзахыг хүссэн асуудал гарчээ. Би Навааны зүсийг ч үзээгүй юм. Зөвхөн баригдсан гэдгийг дуулсан юм. Гэтэл тусгай төлөөлөгч Самбууням намайг дуудаж холбоо барьсан эсэх талаар байцааж, надад итгэхгүй байдал ч гаргаж, би гомдож байсан удаатай юм. 

	— Тэр үед мөрдөн байцаалтад өөрөөр яаж залхааж байсан бэ?

	— ДЯЯ-ны мөрдөн байцаалтад хэрэглэж байсан өндөр сандал нь өндөр эгц түшлэгтэй байсан. Тэр нь анх Өмнөговь хэлтэст Доржаев сургагчийн гарсан бололтой юм билээ. Өмнөговийн хүмүүсийн гомдлоор тэр хэргийг нь дахин шалгаж, суулгаж байсан сандлыг нь төвд авчирсан бөгөөд тэр сандал нь төвд хэрэглэгдэж байсан болой. Бид нарт гол төлөв мухар намхан сандал хэрэглэгдэж байсан. Энэ сандал дээр зарим хүн удаан сууж чадахгүй, бие өвдөж байна гэдэг байсан нь үнэн... гэжээ. 

	 

	ТОДРУУЛГА: 

	Бямбын Ринчен гуай байцаагдаж байсан тухайгаа номдоо бичихдээ “намайг ДЯЯ-ны хэлтсийн дарга Базарханд, төлөөлөгч Даваажав, Содном, Цогзол гэсэн чекистууд ээлжлэн байцааж, тамладаг байлаа. Базарханд дэндүү ширүүн, харгис хүн байсан. Намайг нэг удаа өндөр сандал дээрээс цохиж унагаагаад төмрөөр толгойг минь хага цохисон одоо ч сорви бий. Даваажав бас л Базархандын өрөөсөн дугуй, миний гарыг төмөр утсаар хүлж шоронд хонуулж байсан, нэг удаа чи гадаадын хөрөнгөтнүүдээс хэн хэнтэй нөхөрлөж, тагнуулын үйл ажиллагаа явуулж байсан бэ? гэж асуусан тэгэхэд би “оросын тайж, зохиолч Пушкиний зохиолуудыг уншдаг байсан, эчнээгээр түүнийг сайн танина гээд тавьчихсан чинь Даваажав байцаагч үүнийг их амтархан шүүрч аваад ял төлөвлөхдөө Оросын хөрөнгөтөн эсэргүү Пушкинтэй хүртэл танил байсан гэж оруулсан байсан. Сүүлд биднийг До яамны хашаанд тусгай гэр барьж өгөөд Ц. Дамдинсүрэн, Наваан-Юндэн, улаан толгой Дугаржав, геологи Дүгэрсүрэн, Эрдэнэбилэг нарын хамт “Бо намын түүх” орчуулж суухдаа нэг өдөр гэрийн тотгоор харсан чинь нөгөө хүний мах иддэг Базарханд хурандаа баригдчихсан хуягаар туугдаад явж байсан, бид хоорондоо До яамныхан эсэргүү нараа барьж дуусаад барих хүн олдохгүй болохоор өөрсдийгөө барьж иддэг болжээ гэж ярьж байсан сан. 

	Харин сүүлд Наваан-Ююндэн гуай бичсэн дурсамждаа “Уг нь Ринченийг цаазаар авах ялаар шийтгэсэн юм шүү, үүнийг Ренчин мэдээгүй амь хэлтэрсэн арван жилтэй гэж суусаар өнгөрөөсөн байх, ер нь бидний ял, шоронгийн хугацааг нууцалдаг байсан цаг” гэжээ. 

	 

	Дорлигжадын Даваажав

	— Та ДХГ, ДЯЯ-нд ажиллаж байсан уу?

	— Тийм ээ. Би 1934 онд ДХЯ-ын анхны курст ирж суралцан төгсөөд, нууц тусгай хэлтэст туслах төлөөлөгчөөр ажиллаж байгаад 1936 оны 9-р сард ЗХУ-д нэг жилийн курст явсан болно. Гэтэл курс арай дуусаагүй байхад бидний 25 хүнийг 1937 оны намар дуудан ирүүлж ажилд оруулсан юм. Биднээс цоохор Ламжав, Гаадан, Дорж, Данзан, Өлзийхутаг, Далхжав, Жамсранжав нарын гүйцэтгэх ажилд шилжиж байв. 

	— Та 1937 оны нийтийн дайчилгааны тухай ярина уу?

	— 1937 оны 9-р сарын нэгэн өдөр биднийг тасалгаандаа бэлэн байх хэрэгтэй гэсэн, Яахыг мэдэхгүй сууж байтал цэргийн яамны том дарга нар буу сэлэмтэйгээ, одон медальтайгаа ирж, ДЯЯ-ны конторын нэгдүгээр давхарт жижүүр хавиар холхиж байснаа гэнэт алга болсон. Хаашаа явсныг мэдээгүй. Гэтэл гүйцэтгэх ажилд улаан буланд цугларах хэрэгтэй гэсэн. Бид цугларахад маршал Чойбалсан яриа хийсэн юм. Үүнд: Гэндэн, Дэмид нар японд урвасан. Өөрийн орныг Японд өгөх гэсэн хорт хэрэг нь илэрч заримыг нь баривчилсан. Одоо үлдсэнийг баривчилна. Японы тагнуулын хэнд хэзээ элссэн, ямар даалгавар авсан, түүнийгээ хэрхэн биелүүлсэн, хань харилцаа нь хэн хэн хаа буйг илрүүлэхээр хатуу байцаах хэрэгтэй гэв. Дараа нь хэн хэн нь хаа явж, ямар хүнийг баривчлах тухай хуваарь хэлж өгсний дараа би төлөөлөгч Билэгтийн хамт явж, хотын хоршооны дарга, өндөр Магсарыг барьж ирсэн. Дашдаваа би Улсын бага хурлын нарийн бичгийн дарга Ламжав, хоршоодын холбооны орлогч хазгар Жигжид, Өвөрхангай аймгийн дарга Сэмбээ нарыг байцааж, Ламжавт хэрэг хүлээлгэж, нөгөө Жигжид, Сэмбээ нар ер хэрэг хүлээгээгүй болно. Би Ламжавыг байцааж байхдаа төлөөлөгч Хуушаанжавтай хамтран жижүүрлэж байв. Би тэгээд төвд нэг их удаагүй, намайг байхад байцаалтыг дарга нараас гаргаж өгсөн асуудлаар байцаадаг, удаан цагаар хөдөлгөхгүй суулгах, жижүүрлэх явдал байсан. 10-р сарын дундуур байх, би Хөвсгөл аймагт ажлаар явж, тэндээ ажиллах болсон. Хөвсгөлд байцаалт явж байсан талаар дурдвал: Тэнд лам нарыг байцаахдаа мөн л хэдэн асуулт тавьж байцааж байсан. Хөвсгөл аймгийн дарга Долгоржав сургагчийн хамт хотод очиж ирээд хэлэхдээ: Та нар хэрэгтнийг байцааж илрүүлж чадахгүй байна. Төвд хэргийг байцаахдаа лам бол багш ба шавь нарыг нь асууж аваад элссэн, элсэгдсэн болгон бичих ба бусад хүмүүсийн дотнын найз, сайн таних хүмүүсийг асууж аваад элсүүлсэн, элсэгдсэн болгон мэдүүлгийг санаанаасаа эвлүүлэн зохион бичиж гарын үсгийг зуруулж байсан. Тийм учраас тэнд хэргийг хялбархан дуусгаж байна гээд ингэж ажиллахыг шаардаж, бид тийм байдалтай ажиллаж байсан... гэжээ. 

	Дотоод яамны сайд агсан Бүтэмжийн Даваажав

	— Та ДЯЯ-нд ажиллаж байснаа ярина уу?

	— Би 1935 оны 7-р сард төв сургууль төгсөж, нэгдүгээр хэлтэст туслах шифрлэгчээр томилогдсон. Мөн ондоо жинхэнэ төлөөлөгч болж, театр клуб хариуцдаг байв. 1937 оны сүүлчээр ахлах төлөөлөгч болов. 1938 онд нэгдүгээр хэлтсийн зохион байгуулалтад өөрчлөлт орж, нам засгийн удирдагч нарыг хамгаалах үүрэгтэй болсон. Би хамгаалах тасгийн дарга болсон. 1938 оны 8-р сард Сэлэнгэ аймаг дахь ангийн даргаар дэвшиж, 1940 оны сүүлч ажиллаж байгаад 1940 оны 10-р сард ДЯЯ-ны тусгай төлөөлөгч, 1940 оны сүүлчээр 5-р хэлтсийн даргаар, 1941 оны 7-р сараас Аюулаас хамгаалах газрын даргаар, 1949 онд ДЯЯ-ны жинхэнэ сайдаар ажиллаж байгаад 1951 онд ЗХУ-ын Коммунист намын дээд сургуульд суралцахаар явсан билээ. 

	— Нийтийн анхны дайчилгаа анх яаж явагдсан бэ?

	— 1937 оны намар нэгэн шөнө лагерьд явах гэтэл биднийг контороос гаргаагүй. Гэтэл шөнө 4 цагийн үед ажлаас тарахад комендантын тасалгаагаар дүүрэн сэлэм, буу зэрэг эд хогшил дүүрсэн байсан. Бид эргэлзэж байсан. Учир нь өдий төдий удирдагч нар эсэргүү болсон юм бол энэ төр яаж тогтнож байсан хэрэг вэ? гэж ярилцаж байсан... дараа нь маршал Чойбалсан биднийг цугларуулан манайд дайсан байсныг түргэн илрүүлэн цохиж байна. Одоо ч дайсан их байна. Түүнийг үндсээр нь устгах хэрэгтэй гэж ярьж байсан. Тэр үед мөрдөн байцаалтын тасаг, хэсгийн дарга нар удирдаж өөрсдөө хийнэ. Төлөөлөгч нар байцаалт явуулдаггүй байсан юм. Үүнээс хойш өдөр шөнөгүй сууж ажилладаг, ажилтан бүхэн хүн байцаадаг болсон юм. Ингэж эхэлсэн дээ. 

	— 1939 онд завхрал засах ажил яаж эхэлсэн бэ?

	— 1939 оны гүйцэтгэх ажилтны зөвлөгөөний дараа (4-р сард болсон) завхралыг засахын тулд бүх хэргийг шалгаагүй, зөвхөн өргөдөл өгсөн, хэрэгтний мэдүүлгээр нэр илэрсэн хүмүүсийг шалгасан юм. Ер нь тодорхой орж ажиллаагүй юм. Хүмүүс эргэлзээд хуучин хэргээ сөхөж шалгахад зүрхлэхгүй байсан юм. Нийтийн дайчилгааны үед би Архангайд ажилласан юм. Архангайд төлөөлөгч нар мөрдөн байцаалт явуулахдаа төвөөс очсон Сэржготов, Баярмагнай нарын үлгэрчилсэн байцаалтын формыг харж байцаалт явуулдаг байсан. Энэ бол завхралтай асуудал байсан. Энэ тухай би маршалд рапорт бичиж байсан л даа. Архангайн нэг төлөөлөгч надад ярихдаа: Эрдэнэ зуугаас том толгой лам нарыг баривчилж машинд суулгаад явж байтал нэгэн лам хойноос гүйж ирснийг харахад уйлж байсан, "Чи яагаад уйлсан бэ?" гэхэд тэр лам "Миний багш шамбалд явж байна, би заяагүйдээ үлдэв" гэж байснаар түүнийг суулгаад авчирсан юм гэж хэлж байсан даа. 

	— Та Сэлэнгэ аймагт дайчилгаа яаж явагдсан талаар ярина уу?

	— Би 1938 оны 8-р сард Сэлэнгэд ангийн даргаар очоод Ерөө, Түшигцагаан нуур зэрэг сумдаар явж ажиллахад дунд зэргийн настай эрэгтэйчүүд тун ховор болсон байсан. Дайчилгаа ч үндсэндээ шийдвэрлэгдсэн байсан. Би төвд ажлаар ирээд орлогч сайд агсан Насантогтох болон сургагчид нь Сэлэнгэд мэдүүлгээр нэр илэрсэн хүн олон байна. Ер нь хөдөө сумдаар эрэгтэй хүн цөөн байна гэж санамсаргүй хэлснээс болж тэд нарт загнуулж, бүх мэдүүлгээр илэрсэн хүмүүсийн бүртгэлийг төвд ирүүлэх болсон бөгөөд Насантогтох ба сургагчаас нь Сэлэнгэ бол цагааны оргодолууд, тагнуулаар дүүрсэн газар байгаа юм. Сэлэнгийг дайснууд тагнуулын талбай болгож байна. Уг бүртгэлийг түргэн ирүүл гэж хэлснээр Сэлэнгэд ирж, хэд хэдэн хоног сууцгааж нэр илэрсэн хүмүүсийн бүртгэлийг төлөөлөгчөөр нь гаргуулан явуулсанд удсан ч үгүй төвөөс тэр, тэр нарыг дайчилсугай гэсэн шифр ирүүлж байснаар дайчилж байсан юм. Мөн төвөөс хятад төлөөлөгч ирж, арав гаруй хятадыг баривчилж, төвд хүргүүлж байсан... Хүнийг дайчлан баривчлах ажлыг Насантогтох, Базарханд, Галиндэв, Шаравжамц, Лувсанжамбаа нар шийдвэрлэж байсан байх аа... гэжээ. 

	 

	ТОДРУУЛГА: 

	Дуйнхаржав генерал бол бас л яах ч аргагүй нүгэлтнүүдийн нэгэн. Дуйнхаржавыг сайд байхад Порт-Артурын хэрэг, хөдөөгийнхний хэрэг, Улаанбаатарын төв хэмээх зохиомол хэргүүд гарч олон хүний амь нас сүйрсэн билээ. Мөн Эрүүлийг хамгаалах яамны сайд агсан Гонгоржавыг баривчлан хэлмэгдүүлсэн явдал, Сүхбаатар, Хэнтийн олон малчдыг баривчлан олон хүнийг ямар ч нотолгоогүйгээр цаазалсан Порт-Артурын хэрэг, “харилцаа” хэмээх малчдын хэргүүд Сайд Дуйнхаржавтай холбогдох талтай. 

	
ХЭРЭГТНИЙГ ЗОДДОГ ТУСГАЙ ӨРӨӨТЭЙ БАЙСАН... 

	Мангас хочит Сономын Дорж

	— Та ДХГ болон ДЯЯ-нд хэзээ, ямар ажил хийж байсан бэ?

	— Би 1935 оны 7-р сард нууц улс төрийн хэлтэст туслах төлөөлөгчөөр орж ажиллаж байгаад 1936 онд ЗХУ-д курст яваад 1937 онд ирж, Өмнөговь аймаг дахь комендатурт төлөөлөгч байгаад, 1938 оны хавар ирж, III хэлтэст төлөөлөгчөөр ажиллаж байгаад, 1939 оны 6-р сард мөрдөн байцаах хэлтэс байгуулагдахад группийн дарга, 9-р сард Мөрдөн хэлтсийн дарга болж 1940 оны 7-р сар хүртэл ажилласан юм. 

	— Та 1930—1940 оны завхралын талаар мэдэх зүйлээ ярина уу?

	— 1938 онд би ДЯЯ-ны орлогч сайд байсан Б. Лосолыг байцааж байв. Лосол өөрөө мэдүүлгээ бичдэг. Би ч бичдэг байсан. Хувьсгалын эсэргүү байгууллагатай холбоотой гэдэг байв. 1940 онд намайг халагдах хүртэл Б. Лосол шоронд байж л байлаа. Намайг мөрдөн байцаах хэлтсийн дарга байхад УАХГ-ын даргын мэдэлд МАХН-ийн төв хорооны нарийн бичгийн дарга Баасанжав, Шинжлэх ухааны хүрээлэнгийн Ринченбямбаев, Эрдэнэбилэг, багш Дүгэрсүрэн, Наваан-Юндэн, Цэвэг, Шалонов нар мөрдөгдөж байсан. Бид байцаадаггүй байв. Зарим баригдсан хүмүүс манай мөрдөн байцаах хэлтсийг дамждаггүй байв. ЗХУ-ын нэг байцаадаг газар байсан. ДЯЯ-ны конторын урд талд одоогийн Үйлдвэрчний төв зөвлөлийн ар талд буй улаан модон байшинд ЗХУ-ын нэг анги байна гэж би боддог байсан. Би тэнд нэг хүнийг хүргэж өгсөн юм. Амар байсан бил үү, хэн байсныг санахгүй байна, мартжээ. Намайг мөрдөн байцаах хэлтэст группийн дарга байхад хэлтсийн дарга нь Базарханд байв. 1939 оны сүүлээр нэгэн өдөр Б. Жамбалдорж (УАСХГ-ын дарга) нэгэн хүнийг авчраад биеийн байцаалтыг нь аваад шоронд явуул гэсэн. Гэтэл тэр нь манай дарга Базарханд байж билээ. Базархандын дараа Жалсрай дарга болсон. Тэр нь нэг сар хэртэй болоод баригдсан (эд нар цөм ЗХУ-д баригдсан хүмүүс). Түүний дараа би мөрдөн байцаах хэлтсийн дарга болсон юм. Баярмагнай мэт, яаманд ажиллаж байсан хүмүүс мөрдөгдөж байсан. 1940 онд ЗХУ-аас шифрээр зарим хүмүүсийн тухай мэдээ ирдэг байсан учраас яаманд байсан зарим хүмүүс ЗХУ-д байцаагдаж байсан байх гэж боддог. Манай мөрдөн байцаах хэлтэс байгуулагдахад хэргээ хүлээсэн хүлээгээгүй, хэргээ буцсан цэргийн голдуу 300 шахам хүний хэрэг бусад хэлтсүүдээс хүлээн авсан юм. Тэдгээр хэргийг шалгаж, огт баримтгүй буюу хэргээ буцсан зэргийг сулласан. Бараг хагас хувь нь суллагдсан шиг санаж байна. Мөрдөн байцаалт их хатуу ширүүн явагдаж байсан болохоор хэрэгтнүүд хилс хэрэг амархан хүлээж байсан байх аа. Намайг мөрдөнд анх ирж ажиллаж байхад маршал Чойбалсан зарим хэрэгтнийг "хатуу" байцаах тухай зөвшөөрсөн гэж хэлдэг байсан. Яамны байшингийн хоёр давхрын зүүн үзүүрт хойш харсан нэг тасалгаа байсан ба түүний цонх, хана нь хар даавуу хөшигтэй, ганц сандалтай өрөө байсан. Хэдийд хэн байгуулсныг мэдэхгүй, тэнд “хатуу” байцаахаар зөвшөөрөгдөн хүмүүсийг байцаадаг байсан. Энд Дорнодын корпусын штабын туслах байсан Раднаа, Ц. Дамдинсүрэн нарыг аваачиж зодож байсан явдлыг би мэдэж байна... Ингэж зөвшөөрөлтэйгөөр зарим хүмүүст хууль бус арга хэрэглэж байсан явдал бий. Тэр үед мөрдөн байцаах хэлтэс 30 орчим орон тоотой. Бат-Очир, Дэжид, Цогзол нарын хашир хүмүүс, бусад нь залуучууд байсан. Сургагч нь Глазков гэж байсан. Тэр яамны орлогч зөвлөх Скоковтой зөрдөг байв. Маршал түүнийг үнэлж, Халх голын дайны дараа Глазков бид хоёрыг “Алтан гадас” одонгоор шагнаж байсан. 1940 оны 1-р сард Глазков буцаж, оронд нь Доржоев ирсэн бөгөөд хэрэгтэнд хамаагүй ханддаг хүн байв. 

	— Та мөрдөн байцаах хэлтсийн дарга байхдаа хэн хэнийг байцааж байсан бэ?

	— Би Намын Төв хорооны дарга байсан Баасанжав, ДЯЯ-ны орлогч сайд агсан Б. Лосол, Мал Тариалангийн яамны орлогч сайд агсан Ц. Дамдинсүрэн, Сангийн сайд байсан Довчин, прокурор байсан Пунцагдорж нарын хүмүүсийг байцааж байв. Баасанжавыг аль хэлтэс баривчилж, хэн байцааж байсныг мэдэхгүй, бодвол Жамбалдорж байцааж байсан байх. Хүний мэдүүлгээр нэр илэрсэн, өөр материал байгаагүй. Ер нь хүнийг байцаахад материал буюу хууль үзэж байцаах явдал байгаагүй. Урсгалаар өөрсдөө л мэдэж байцааж байсан. Пунцагдорж, Довчин нарын материал байгаагүй, хүний мэдүүлгээр л нэр илэрсэн хүмүүс байсан... Бид өглөө 9 цагаас оройн 5 цаг хүртэл, оройн 20 цагаас шөнийн 4 цаг хүртэл байцаалт явуулдаг тушаалтай байсан... гэж өчив. 

	 

	ТОДРУУЛГА: 

	Ард түмний дунд «Мангас» гэдгээр олонд алдаршсан бас цустай хүний нэг билээ. 1937 онд баривчлагдсан их эмч Дэнсмаа гуай хуучлахдаа «Мангас Дорж» С. Удвал даргатай нэг үе сууж байсан бол хүүхнүүдийг байцаах их дуртай, бүүр нүцгэлж байгаад байцаадаг их ширүүн хүн байсан, үүнийг тэр үед баригдаж цаазлагдсан Ма бэйсийн Дулмаа, Орос Долгор, шоронд нас барсан эмч Долгоржав бид сайн мэдэх юм аа, сүүлд Барилгын зургийн институтэд төсөвчин хийж байхад нь санамсаргүй нэг айлд таараад үүнийг хэлэхэд “Тэр чинь би биш ээ, хүүхнүүдийг нүцгэлж байцаадаг хүн чинь манай төлөөлөгч байсан нохой Сэнгээ «зохиолч» шүү дээ гээд гөлөлзөөд байсан” гэсэн юм. 

	Очир овогтой Дэнзэнванжил

	— Та ДХГ, ДЯЯ-нд хэдийгээс хэдий хүртэл ажилласан гэдэг бил ээ?

	— Би 1927 оны 11-р сард ДХГ-т анх орж, цэргийн бөгөөд хязгаарын хэлтэст тал бичээч болсон юм. Үүнээсээ дэвшиж жинхэнэ бичээч, тусгай төлөөлөгч, туслах төлөөлөгч, ахлах төлөөлөгч, тасаг, анги, хэлтсийн дарга зэрэг ажлыг хийж явсан хүн. 

	— Та хэдийгээс эхлэн хэрэг мөрдөж явсан бэ?

	— Би 1933 оны хавар Улаанбаатар хотод шилжин ирж тусгай хэлтэст Мандал даргатай, тасгийн жинхэнэ төлөөлөгч Сосоржавын туслах төлөөлөгч болсон юм. Бид хоёр буриад нарын хэрэг хариуцдаг тул "Буриад групп” гэж нэрлэж байв. 1933 оны зун цэргийн наадмын дараа би ажилдаа оров. Тэр үед олон буриад, хятад, монгол хүмүүс баривчлагдсан мөрдөн байцаалт ид явагдаж байв. Гэтэл Лхүмбэ баригдсан гэж сонсогдож байв. Түүнийг их л нууж байсан гэдэг. Намайг мөрдөн байцаалт хийх, Сосоржавт тусалж, түүний удирдлагаар ажиллах үүргийг дарга нар өгсөн юм. Мөрдөн байцаалтыг хийх нарийн арга барилын талаар зааварчилгаа өгөөгүй боловч Шодоев Дамдин гэдэг буриад цэргээс оргож Японд очоод японы тагнуулд элсэгдэж, монголд удаа дараа нэвтрэн ирж, буриад, феодал лам нараар түшиг тулгуур хийж, буриад нарын дотор японы тагнуулын ажлыг хүчтэй зохиож, түүгээр зүүн зүгт Хэнтий, Онон, Улз голын буриад нараар зэвсэгт бослого гаргуулах, цэргийн дотор хувьсгалын эсэргүү тагнуулын ажлыг хүчтэй зохиосон юм. Үүнийг ДХГ илрүүлж, холбогдогчдыг баривчилсан. Иймд энэ тухай хэнд ч хэлж болохгүй, маш нууц ажил байгаа юм. Харин өөрийн мөрдсөн хэрэгт үүнийг санаж сайн ажиллах, хэргийг маш богино хугацаанд дуусгах хэрэгтэй гэж хэлж байсан. Хэрэгтнийг байцаалгахдаа хэргийн материал гэж юм үзүүлдэггүй, байцаахдаа эхлээд түүх, биеийн байцаалтыг нь аваад дараа нь хэзээ хэнд хувьсгалын эсэргүү, тагнуулын байгууллагад элссэн, ямар даалгавар авсан, тэр даалгаврыг хэрхэн биелүүлсэн, танай байгууллагын гишүүн хэн хэн болох, удирдагч нь хэн болохыг байцааж илрүүлэх хэрэгтэй гэж зааварладаг байсан юм. Тэгээд бид хэд хэдэн байцаагч нийлж, ээлжлэн байцаан хэрэгтнийг байцаана. Жишээлбэл, өглөөний 9 цагаас, оройн 17 цаг хүртэл Сосоржав, оройн 17 цагаас шөнийн 1 цаг хүртэл Дэнзэнванжил, шөнийн 1 цагаас өглөөний 9 цаг хүртэл Далхсүрэн гэх мэтээр тэр хэрэгтэнд амралт, нойр хоол өгөхгүй жижүүрлэдэг байв. Зарим хэрэгтнийг 5—6 хоног, түүнээс илүү хоногоор нэг суудалд суулгаж, жижүүрлэн байцаадаг байсан. Тиймээс хэрэгтэн нь ч, байцаагч нар маш их ядарч зовдог байсан. Ингэж жижүүрлэх байцаалтад би оролцсоор 1934 оны хавар болоход миний нүд улайж хавагнаж, өвдөөд лав л долоо хоногийн эмнэлгийн акт авч хэвтэж байсан. Хэрэгтнийг ингэж жижүүрлэн байцаах явдал тэр үед ДХГ-ын мөрдөн байцаах ажлын заншил, хэрэгтэнд хэрэг хүлээлгэх нэг арга байсан юм. Хэрэгтнийг жижүүрлэн байцаахдаа хөдөлгөхгүй, хоёр гар хөлийг унжуулж, номхон суулгадаг байсан бөгөөд хэрэг хүлээгээгүй хүнд хоол өгдөггүй, унтуулдаггүй, үүргэлэхэд нь сэрээнэ. Эцэстээ байцаагч, хэрэгтэн хоёулаа үүргэлнэ. 1933—1934 оны хэрэгтэн нарын жижүүрлэн байцаахад ДХГ-аас байцаагч нарт хоол өгдөггүй байсан. Харин 1937—1939 онд жижүүрлэн байцаахад ДЯЯ-аас байцаагч нар халуун хоол, цай, хатуу хайрцагтай тамхи үнэгүй өгдөг болсон байв. 1933—1934 онд байцаагч нар жижүүрлэн байцааж байх үед дарга нар эргүүл хийж ирдэг байв. 1933—1934 оны мөрдөн байцаалтын ажлыг тусгай хэлтсийн Мандал, сургагч Григорьев, төлөөлөгч хар Пүрэвдорж, бүдүүн Хас-Очир нар удирдаж байсан. Тэд нар байцаалтыг үргэлж эргэж үзэх ба Мандал, Григорьев, Пүрэвдорж нар онцгой харгис хатуу байцаадаг сан. Жишээ нь: Мандал, Григорьев нар орж ирээд л хэргээ хүлээсэн үү? гэж асууна. Байцаагчаас хүлээгээгүй байна гэвэл Мандал тэр хэрэгтнийг учир зүггүй хараан загнаж, шилэн хүзүүн дээр нь гараараа цохиж, Чи энэ хэргийг эрт орой хэзээ ч хүлээнэ. Хэрэв чи хүлээхгүй бол чиний хэрэг баримттай тодорхой байгаа учраас чамайг шийтгэхэд бүрэн дүүрэн хангалттай. Хэрвээ чи хэргээ хүлээж буруугаа гэмшвэл чамд хуулийн өршөөл үзүүлнэ. Хэрэв чи хуулийн өмнө шүд зууж хэчнээн хатуужсан боловч чамайг хуулиас хэрхэвч өршөөж үзэхгүй гэж загнадаг байв. Үүнийг байцаагч бид нар сурч аваад хэрэгтнийг байцаахдаа хэлж ярьдаг байв. Мандал хэрэгтнийг зодох их дуртай. Түүгээр барахгүй сууж байгаа хэрэгтний хойд талд очоод шилэн хүзүүн дээр нь гараараа цохих гэж буй байдал үзүүлэн байцаагчид цохь гэж зааж зангаж байдаг сан. Мандал гараараа зодохоос гадна шугам, мод зэрэг элдэв зүйлээр хамаагүй зоддог байсан. Харин хэрэгтэн хэрэг хүлээсэн байвал тэр нэлээн зөөлөн хандаж тамхи өгч, "чи одоо зөв замдаа орно. Хэргээ сайхан яриад хангалттай амрах хэрэгтэй. Хоол унд сайн идүүлнэ" гэж ятгаж байв. Сургагч Григорьев бас Мандалын адил хэрэгтнийг зоддог их догшин ширүүн хүн байсан. Том гараараа алгадах, нүүр лүү нь нулимахыг олон удаа харсан бөгөөд хэрэгтнийг суран бүсээр зоддог гэж сонсож байсан. Хар Пүрэвдорж гэдэг бол айхтар догшин ширүүн хүн байсан. Мандалаас дутахгүй хүн байсан. Хэргээ хүлээгээгүй хүнийг заримдаа унатал нь алгаддаг байв. Хэрэгтнийг харааж загнах, мэдүүлгийг нь чангаруулж, хэрэгтний үгийг нь мушгих, “ДХГ гүтгэв. Сохор байна..." гэх буюу "нам засгийг сохор байна" гэсэн үгнүүдийг ууртаа хэлснийг мэдүүлэгт нь бичиж, түүнийг нам засаг, ДХГ-ыг эсэргүүцсэн болгож, гарын үсэг зуруулахыг оролддог хүн байсан. 

	Сосоржав бол хэрэгтнийг мөрдөхдөө Мандал, Пүрэвдорж хоёроос дутахгүй санаатай харгис догшин байцаадаг хүн байсан. Тэгэхдээ гараараа алгадах, шугамаар тархи толгойгүй цохих, хатгах зэргээр зоддог нь хаа сайгүй байсан. 

	— Чухам 1933 оны үед хэрэгтнийг хэрхэн байцааж байв?

	— Тэр үед хэрэгтэнд юу хүлээлгэж байсан түүнийг шууд тулган хүлээлгэх ажлыг жижүүрлэх, зодох замаар хийж байсан. Хэрэгтэнд асуудал тавьж хэрэг хүлээлгэхдээ хүлээсэн зүйлийг бичиж авдаг ба хэрэг хүлээгээгүй бол мэдүүлэг бичдэггүй байжээ. Гэхдээ эсэргүүцсэн буюу ДХГ-ыг муу хэлсэн үгийг бол заавал бичиж аваад гарын үсэг зуруулах үүрэг авч байсан юм. Харин хэрэгтний мэдүүлгийг шалгаж баримтжуулах ажил хийдэггүй байсан юм даа... гэж ярьсан юм. 

	Лхагва овогтой Жигмэд

	— Та ДХГ болон ДЯЯ-нд ажиллаж байсан гэдэг бил үү?

	— Тийм ээ, би Дотоод яамны төв сургуульд суралцаж байгаад 1937 оны 6-р сарын эцсээр 10 гаруй хүний хамт ДЯЯ-нд төлөөлөгчөөр томилогдсон. 1937 оны 7-р сараас 1939 оны сүүлч хүртэл ДЯЯ-ны III хэлтэст (эсэргүүцэн тагнах хэлтэс) төлөөлөгчөөр ажиллаж гол төлөв феодалуудын хэргийг хариуцаж байв. 

	— Эсэргүү хэрэгт баривчилсан хүнийг мөрдөн байцаах ажил хийж л байсан биз дээ?

	— Тэгэлгүй яах вэ. Энэ үед баривчлагдсан феодалуудыг байцааж байсан. Одоо хэн хэнийг гэдгийг сайн санахгүй болжээ... Тэр үед ДЯЯ-ны удирдлага улс төрийн хэрэгтнийг байцааж, хэрэг хүлээлгэх, долоон асуудал төлөвлөж, машинаар бичүүлэн тараасан. Тэр ёсоор мэдүүлэг авахдаа хувьсгалын эсэргүү байгууллагад хэзээ, хэнд элссэн бэ? эсэргүү байгууллагын зорилго нь юу байсан бэ? ямар даалгавар авсан бэ? даалгавраа хэрхэн яаж биелүүлсэн бэ? өөрөө хэн хэнийг элсүүлэн авсан бэ? хорлон сүйтгэх талаар юу юу хийсэн бэ? холбоо харилцаатайгаа хэрхэн яаж харилцаж байсан бэ? гэсэн асуудал тавьж байцаах үүргийг бидэнд өгч, баривчлагдсан хүн бүрд уг асуудлыг тулгаж хүлээсэн цагт нь тэр дагуу мэдүүлэг бичиж авна. Хүлээгээгүй байхад мэдүүлэг гэж бичдэггүй юм. Тийм асуудлаар байцаах чиглэл, үүрэг авсан болохоор төлөөлөгч байцаагч нар заавал хүлээлгэж мэдүүлэг гаргуулж авах учиртай байв. 

	Энэ долоон асуултыг хэн зохиож боловсруулсныг сайн мэдэхгүй юм. Улс төрийн хэлтсийн сургагч байсан Хичиков хийсэн болов уу гэж санадаг. Учир нь анх хүн янз бүрийн асуудлаар байцааж байсныг тэр сургагч ийм байж болохгүй тусгай журам тогтооно гэж байсан юм. Удалгүй тийм зохиомол асуудал гаргаж өгсөн юм. 

	Феодал, лам нараас ийм мэдүүлэг авахдаа “зохиомол мэдүүлэг" бичиж гарын үсэг зуруулна... Лам нараас мэдүүлэг авахад багшийг нь эхлээд асуугаад л багшдаа эсэргүү байгууллагын гишүүнээр элссэн, өөрийн шавь хэн болохыг нь асуугаад л шавь нараа элсүүлэн авснаар бичиж авдаг байв... Хэн гэгч хүний мэдүүлэгт бичсэнээ одоо санахгүй байна. Тэд нарыг өөрийнхөө “хутгаа" эсэргүү бослого гарахад зэвсэг болгон хэрэглэхээр бэлтгэж байсан гэж бичиж байснаа санаж байна. Тэр бол холбогдуулах ноцтой хэрэг, үйлдэл олдохгүй болохоор л ийм зүйл мэдүүлэгт нь оруулдаг байсан юм. 

	— Та тодорхой хэн хэнийг байцааж байснаа ярина уу?

	— Цэргийн III газрын орлогч дарга хазгар гэгч Батсүхийг хэдэн удаа байцааж байгаад өөр хүнд шилжүүлсэн. Мөн улаан толгой Дугаржав гэдэг хүнийг байцааж байгаад сүүлдээ өөрөө ороогдож, байцааж чадахгүй болоод дарга нартаа хэлж байцаахаа больсон. Тасгийн дарга Базарханд байцаахаар авсан болно. 

	— Та анхны 14-ийн талаар юу мэдэх бил ээ?

	— 14-ийн хэргийг хэрхэн хүлээлгэснийг би сайн мэдэхгүй юм. Харин 14-ийн хэргийг шүүн таслахын өмнө мэдүүлгийг нь дахин дахин уншуулж цээжлүүлэн хурал дээр мэдүүлэхэд саадгүй болохоор бэлтгүүлж байсан тухай манай тасгийн ажилтнууд ярилцаж байсан юм. Мөн тэднийг усанд оруулж үсийг нь засуулж, дотуур, гадуур хувцсыг нь сольж, хоол ундыг нь сайн өгөх болсон гэдгийг ярилцаж байсан юм. 14-ийг шийтгэх хурал дээр бид орж гарч явж байсан бөгөөд тэд нар үнэхээр цээжилсэн бололтой шуурхай, тодорхой мэдүүлж байсан юм... гэв. 

	
ХЭН НЬ ДАЙСАН, ХЭН НЬ ХАНЬ БОЛОХЫГ МЭДЭХЭЭ БОЛЬСОН

	Жамц овогтой Лувсандагва

	— Та ДЯЯ-нд хэдийгээс хэдий хүртэл ямар ажил хийж явсан бэ?

	— Би анх 16 настай 1931 онд бичээчээр ажиллаж, жинхэнэ ахлах төлөөлөгч, байцаагч, тасаг хэлтсийн даргаар ажиллаж байгаад 1941 онд эсэргүү хэрэгт жил шахам мөрдөгдөж байгаад, ажлын хариуцлага алдаж, завхрал хийсэн хэрэгт 3 жилээр ял шийтгүүлж эдлээд 1943 онд суллагдан дахин яамандаа орж, тасаг группийн даргаар ажиллаж байгаад 1955 онд халагдсан. 

	— 1937 оны нийтийн дайчилгааны талаар та ярьж өгнө үү?

	— Энэ үед би ДЯЯ-ны Увс аймаг дахь ангид ажиллаж байгаад төвд ирээд байсан юм. 9-р сарын 10-ны орой маршал Чойбалсан бүх гүйцэтгэх ажилчдыг ажлаас тарж болохгүй, бүрэн зэвсэгтэй, дуудсан цагт бэлэн байхыг зарласан. Бас цэргийн том дарга нарыг дуудаж ирүүлсэн. Л. Дарьжав, Малж, Жамъянжав, Гочоо, сэргийлэхийн дарга Аюуш нарын зэрэг олон хүн ирсэн харагдаж байв. Гэтэл баривчилж эхэлсэн гэдэг юм. Дараагаар нь биднийг улаан буланд цуглуулж, маршалаас бил үү... яриа хийж, ордер тараасан. Энэ бол баривчилж ирэх хүмүүсийн ордер тараасан хэрэг юм. Надад Жамсран гэдэг хүний ордер өгсөн. Би Төв сургуулийн хоёр цэргийн хамт шөнөжин шахам явж байж олж баривчилсан юм. Энэ Намын төв хорооны орчуулагч буриад хүн байсан. Маргааш нь улаан буланд маршал Чойбалсан гүйцэтгэх ажилчдыг цуглуулан яриа хийсэн... Монголыг зөвлөлтөөс салгаж, Японыг түшиглүүлэн тэдний нөлөө тусламжтайгаар манай ардын хувьсгалт байгууллагыг устгаж, монгол үндэстний биеэ даасан их улсыг байгуулах гэсэн Гэндэн, Дэмид нарын толгойлсон эсэргүү бүлгэм байгааг илрүүлсэн. Тэр бүлгэмд баттай баримтаар оролцсон зарим хүмүүсийг бид баривчилж эхэлснийг та нар мэдэж байгаа. Иймээс та нөхөд байцаалтыг өдөр шөнө гэхгүй хийх хэрэгтэй... Гэндэн, Дэмид нарын удирдлага бүхий хувьсгалын эсэргүү бүлгэмд хэзээ, хэрхэн оролцсон явдлаа тодорхой хэл гэсэн асуудлыг шууд тавих хэрэгтэй. Тэд энэ асуудлыг шууд хариулж өгөх ёстой хүмүүс байгаа юм. Харин үнэн юмыг хэлүүлж, лав мэдүүлгийг зөв бүрдүүлэн хэргийн баримтаар сайн шалга. Бэрхшээлээс айх хэрэггүй, түргэн дуусгах хэрэгтэй. Та нарыг бүх талаар хангаж өгнө гэсэн яриа хийсэн юм. Энэ үед Зөвлөлтийн ДЯЯ-ны орлогч сайд нэг хүн ирээд байсан. Иймээс энэ хэргийн талаар холбогдох зөвлөгөө, материалыг энэ хүн авчирсан байх гэдэг далд яриа доод ажилчдын дотор гарч байсан. 

	— Энэ баривчилгаанаас өмнө удирдах тушаалын хүн баригдсан байсан уу?

	— Хойно (ЗХУ-д) Гэндэн баригдсан гэж сонсогдож байсан. Энд комбинатын дарга байсан (Улаан) Пүрэв, их бууны дарга хурандаа байсан (Бүдүүн) Өлзий  нар баригдсан... гэж сонсогдож байсан. 

	— Та хэн хэний хэргийг мөрдөж байсан бэ?

	— Би хамгийн түрүүнд Цэргийн яамны дайчлан бүртгэх хэлтсийн дарга агсан галзуу Гочоог байцаасан. Мөн радио холбооны орлогч дарга агсан Түдэвдорж, Архангай аймгийн дарга байсан Гонжаан, Бага хурлын дарга байсан Лааган, ДХГ-ын дарга байсан Намсрайн эхнэр (Ма бэйсийн) Дулмаа нарыг байцаахад оролцсон шиг санагдана. 

	— Тэдгээр хүмүүс чинь ямар хэрэг хүлээж байсан бэ?

	— Гочоо Дэмидэд элссэн. Түдэвдорж Аюушид элссэн. Гочоо Гэндэнд элссэн гэж хүлээж байсан. Эд тийм их удаагүй өөрсдөө мэдүүлж байсан. Ер нь 1937 оны мөрдөн байцаалтад элдэв албадлага, хавчилга, зодуур байгаагүй. Энэ арга нь 1938 оны эцсээс эхэлсэн юм. Харин нөгөө Дулмаа нь хүлээгээгүй шиг санагдана. Байцаахдаа яг л маршалын хэлсэн асуудлыг тавьж байцаадаг байсан. Манай II хэлтсийн мөрдөн байцаалтыг хэлтсийн дарга Галиндив, тасгийн дарга Түвшинжаргал, хэлтсийн зөвлөх Хичиков, тасгийн сургагч Сидиков нар удирдан зөвлөж явуулдаг. 

	— Дулмааг ямар материалын үндсэн дээр хэн хэрхэн дайчилсан бэ?

	— Ма бэйсийн Дулмааг дайчилж ир гэсэн удирдлагын шийдвэрээр л III хэлтсийн Чимэд бид нар дайчилсан... Чухам ямар материалтай байсныг мэдэхгүй. Анх байцаахад хавтастай жаахан материал байсан шиг санагдана. Дулмааг хэд хэчнээн хоног хорьж, хэдэн удаа байцааснаа мэдэхгүй. Надад хийсэн гэм байхгүй гэх буюу уйлаад юм хэлэхгүй болохоор би хэрэг хүлээлгэж чадахгүй юм байна гэж дарга нартаа хэлсэн. Тасгийн дарга Түвшинжаргал, зөвлөх Сидиков нар олон удаа байцаасан. Харин тэр бүр мэдүүлэг бичээгүй байх, тэр эмэгтэй орос хэл мэддэг, боловсролтой, худалдааны мэргэжилтэй хүн байсан... Хэлтсийн зөвлөх Хичиков нэг удаа байцаасан шиг санагдана. Энэ хүн ууртай догшин хүн байсан. Түүгээр л байцаалт нь дуусан байх. Нэг мэдэхэд л ял төлөвлөсөн байсан. Ялын төлөвлөгөөг Түвшинжаргал хийж, Сидиков орос хэл дээр орчуулж байсан. Тусгай комиссараар оруулж, буудан алах ял өгсөн болой. 

	— Дулмаагийн хэрэг тийм шалгарч баримтажсан хэрэг байсан юм уу?

	— Гэрчилсэн хүн байсан эсэхийг мэдэхгүй. Нүүрэлдүүлэг хийгээгүй... 

	— Та хэдийд хэн хэний хамт хэрхэн тогтоол гүйцэтгэлд оролцож байсан бэ?

	— Тогтоол гүйцэтгэхэд би явсан. Дулмаа, Навчаа, Намсрай, Доржпалам, (Их) Самдан, Намжаан нарыг аваачиж гүйцэтгэсэн. Эд нар юу ч хэлж байгаагүй. Дэмидийн эхнэр Навчаа толгойтой үсээ сэгсийсэн байсныг “толгойгоо сэгсрэн үсээ янзалж байгаад буудуулж байсан. Би “ямар зоригтой хүүхэн бэ?” гэж ярилцаж байсан. Анх нэг полу тэргэнд ачиж явахад нэг хүн "над хэлэх юм байна, ярих юм байна" гэж хашхираад байсан. Түүнийг Галиндив тэвэрч явсан. Тэнд очоод буулгаж байхад харахад тэр хүн бол ДХГ-ын дарга байсан Д. Намсрай байсан бөгөөд энэ нь замдаа үхчихсэн байсан. Энэ нь дээлээр нь толгойг нь бүтээж хүлсэн байснаас бүтсэн байх. Хэрэв Намсрайгаас над хэлэх юм байна гэдгийг хэлүүлсэн бол дотоод яамны булингартай хүмүүсийн тухай юм хэлэх байсан байх гэж бидний дотор яриа гарч байсан... Барон Дашзэвэг гэдэг хүн бас очихдоо нас барсан байж билээ. Энэ тогтоолыг гүйцэтгэхэд Насантогтох, Галиндив нарын олон хүн явсан. 

	— Таныг тогтоол гүйцэтгэх ажилд тийнхүү явж байхад чинь хэн хэн юу юу гэж ярьж байсан бэ?

	— Би тогтоол гүйцэтгэхэд олон удаа явж байсан. Одоо тэр бүрийг санахгүй байна. Бидний үүрэг бол хэрэгтнээ хүлж, толгойг нь битүүлэн машин дээр барьж очоод, буудахад нь аваачиж өгөх үүрэг гүйцэтгэж байсан... Б. Аюушаас буудахын өмнө “Бие биесээ цувруулан буудаад дуусдаг засаг болсон уу?” гэж хашхирч байсан. Бэлтгэлийн газрын дарга байсан галзуу хэмээх Гончиг “Нам манд!, Маршал манд!” гэж хэлж байсан. Комбинатын худалдааны хэлтсийн дарга байсан цоохор хэмээх Баяр "...Чиний нөгөө өршөөл үзүүлнэ гэсэн чинь аль вэ? Миний цуснаас нэг аягыг уу! гэж хэлээрэй" гэж байсан. 

	— 1937 оны нийтийн дайчилгаа нь хэр үндэстэй үнэн бодит явдал болсон бэ?

	— Үүнд Гэндэний мэдүүлэг гэгч л гол үндэс болсон байх. Эхлээд үнэн юмаар эхэлсэн байж болох юм. Эцэстээ үнэний хажуугаар завхрал орж, сүүлдээ “хэн нь дайсан, хэн нь хань” болохоо мэдэхээ больсон. Энэ бол Улсыг Аюулаас Хамгаалах газрын хуучин аппаратын гол дутагдал гэж би санадаг. 

	— Тэр үед ажлын цагийн хуваарь ямар байсан бэ?

	— 1937 оны нийтийн дайчилгааны үед өглөө 10 цагаас өдрийн 16 цаг хүртэл ажиллаж завсарлаад орой 20 цагаас шөнийн 4 цаг хүртэл ажиллаж байсан. 

	— Дулмаагийн ялын төлөвлөгөөнд та гарын үсэг зурсан. Ялын төлөвлөгөөнд мэдүүлснээс өөр утга санаагаар бичиж чангаруулсан байна. Энэ ямар учиртай юм бол?

	— Дулмаагийн ялын төлөвлөгөөнд таны гарын үсэг байна гэдэг шал худлаа. Ийм ялын төлөвлөгөө бичээгүйгээ би сайн санаж байна. Учир нь тэр үед би хэрэгтний хэргийг дүгнэж, ийм ялын төлөвлөгөө зохиох чадвар байгаагүй. Иймд чаддаг хүмүүс миний нэрээр бичиж үсэг зуруулсан нь дамжиггүй. Ер нь 1937 оны үед ялын төлөвлөгөөг тасаг, хэлтсийн дарга, сургагч нар мөрдөн байцаалтад оролцсон хүний нэрээр зохиох явдалд олон байсан. Тэр үед ажиллаж байсан нөхөд мэднэ гэжээ. 

	 

	ТОДРУУЛГА: 

	Ма бэйсийн Дулмааг баривчилсан, мөрдөн байцаасан, ял төлөвлөсөн, бас Толгойтын баруун салаанд аваачиж буудахад нь байлцаж протокол хөтөлсөн хүн бол яах аргагүй Лувсандаваг байдаг. 

	Монгол улсын Цагаатгах ажлыг удирдах комиссын дарга байсан Тогоочийн Гэндэн гуай ярилцлагадаа "Дулмаагийн хувьд нэн өрөвдөлтэй, Дулмаа 1927 онд КУТД төгссөн боловсролтой сэхээтэн, Хоршоодын төв холбооны дарга байгаад баригдсан. Гол шалтгаан нь түүний нөхөр худалдаа үйлдвэрийн сайд агсан Гомбын Содном Тариатын хүрээний бослогод алагдсаны дараа Дулмаа их гутрангуй болсон, энэ үеэр Чойбалсан их оролдож, өдөр, шөнө салахгүй эргүүлэхэд нь Дулмаа огт зөвшөөрөхгүй гэрээсээ хөөдөг байсан юм бил ээ" үүнийг МАХН-ын төв хорооны нарийн бичгийн дарга Бадамын Лхамсүрэн гуай ярьсан юм шүү. Бадам гэдэг нь Дулмаагийн эгч, үүнд хорссон Чойбалсан санаачлан Дулмааг цаазалсан удаатай. Тэр үед Чойбалсантай зөрж, тэрсэлдсэн эр эм, лам хар, сэхээтэн малчин хэн боловч амь амьдралаараа дэнчин тавьж, зүйл дуусдаг байсан ширүүн цаг” гэсэн юм. 

	
ӨДӨРТ 60 ХҮНИЙ ХЭРЭГ ШИЙДНЭ

	Цогтын Лувсансамдан

	— Та ДХГ, ДЯЯ-ны ямар анги, салбарт ажиллаж байсан бэ?

	— 1924—1928 он, 1935—1939 оны 6-р сар хүртэл тус тус ДХГ болон ДЯЯ-нд ажиллаж, бичээчээс туслах, жинхэнэ төлөөлөгч, ангийн дарга зэрэг ажил хийж явсан. Түүний дотор 1935 оноос 1939 оны 6-р сар хүртэл эсэргүүцэн тагнах хэлтсийн лам нарын тасагт жинхэнэ төлөөлөгчөөр ажиллаж байв. 

	— Лам нарыг хэлмэгдүүлсэн явдлын талаар ярьж өгнө үү?

	— 1936—1937 онд лам нарын бүртгэл гэж явагдсан бөгөөд 1937 оны 8-р сарын сүүлч гэхэд 1, 2, 3 дахь дайчилгааны лам нарын бүртгэл гэдгийг хийсэн байв. Энэ бол лам нарын “анги” гэж устгах гэж маршал Чойбалсан, Лувсаншарав нар яриа хийдэг байсантай холбоотой. Тэр үед лам нарыг хилс хэрэгт тулгаж шийтгэгдэж байгааг ойлгож байсан боловч дээрээс нь ингэж шаардаад байсан болохоор ингэж л устгах хэрэгтэй юм байна гэж бодоод хөтөлсөн, чангаруулсан мэдүүлэг авч байсан нь үнэн юм. Зөвхөн Чойбалсан, Лувсаншарав нар ч биш тасаг, хэлтсийн дарга нар ч тэгж шаарддаг байсан. Феодал лам нарыг өмгөөлж болохгүй, тэгвэл та нарыг шоронд хийнэ, буудна гэдэг байсан. Тасгийн дарга байсан Баяртсайхан, Базарханд, Хаймчиг нар ингэж биднийг сүрдүүлдэг байв. 

	1937 онд Гандан хүрээний толгой лам нарыг барих справка гаргасан. Үүнийг ДЯЯ-ны сургагч Хичиков гаргуулж бариулж байсан юм. Тэр справка нь дайсан болохыг тодорхойлсон олон сүм хийд, олон хүнийг хамруулсан материал байсан. Байцаалт явуулахдаа нэг байцаагчид 10 хүн шилжүүлэн өгч, 10 цагийн дотор багтаан хэргийг дуусгаж, онц бүрэн эрхт комисст өгөхөд бэлтгэх үүрэгтэй хатуу нормтой байсан. Энэ бол хамгийн бага хэмжээ байсан юм. Зарим байцаагч хоногт 60 хүний хэрэг дуусгаж байсан. Манай лам нарын тасагт төлөөлөгч байсан Банзрагч Хөвсгөлд түр очиж ажиллахдаа өдөрт 60 хүний хэрэг дуусгаж байсныг сайн ажиллагаа гэж үзэж биднийг үлгэр авах хэрэгтэй гэж дарга нар ярьдаг байв. Мэдүүлгийг хөтөлж авахдаа багшийг нь эсэргүүгийн удирдагч, шавь нарыг нь буюу дотно хүмүүсийг нь эсэргүү байгууллагын гишүүн, хань хамсаатан болгож мэдүүлэг авдаг байсан. Сүүлдээ ч хамаагүй болж, лам нар бол ангийн хувьд дайсан, эднийг устгах хэрэгтэй, тиймээс заавал эсэргүү хэрэг хүлээлгэх ёстой гэдэг үндсэн дээр ажиллаж байв. Хөтөлж, зохиож бичсэн мэдүүлэгтээ гарын үсэг зуруулдаг, харин зодох занчих явдал байгаагүй. Лам нарыг бөөнөөр нь барьдгаас шоронд багтахгүй, түргэн шийдэх компани явагдаж, том тушаалтай, олон шавьтай, ном гүрэм уншдаг нөлөөтэй, цуурхалтай лам нарыг голдуу буудаж, долоо хоногт 1—2 лам хүмүүсийг аваачиж буудаж байв. Нэг явахдаа 2—3 машин дүүрэн хүн авч явж буудна. Би бол өдөрт 3—10 хүнийг мөрдөж дуусан хэргийг дарга нартаа өгч байв. Энэ явдал завхралтай явагдаж буйг би мэдэж байсан. Тиймээс ч би 1937 нөгөө манай ардчилсан хууль дүрэм гэдэг маань юу болж байна? гэж маршал Чойбалсангийн нарийн бичгийн дарга Шомбон Бат-Очирт хэлж байсан. Гэтэл тэр дуугүй бай, тэгж болохгүй гэж хэлж байсан юм. 1939 онд би маршал Чойбалсанд рапорт бичиж байсан. 

	Би тогтоол гүйцэтгэхэд явдаг л байв. 1939 оны эхээр тасгийн дарга байгаад баривчлагдсан Борын Хаймчигийг буудахад очсон. Тэр "миний ижил эрх чөлөөгүй болж, хилс хэрэгт буудагдаж байгаа хүмүүс эрх чөлөөгөө олох болтугай!" гэж хэлж байсан. Архангай аймгийн дарга байсан Буянтогтох “Яргачингууд гэм хийгээгүй хүмүүсийг буудаж байна. Чойбалсан ч яргачин” гэж хашхирч байсан юм гэжээ. 

	
"МАРШАЛЫН ДОХИО" БУЮУ ТҮРГЭН ЖУРАМ

	Шарав овогтой Лувсанням

	— Та ДЯЯ-нд ажиллаж байсан бил үү?

	— Тийм ээ. 1925 оны 5-р сараас ДХГ-т ирж, 1940 оны 7-р сарын 30 хүртэл туслах, жинхэнэ, ахлах төлөөлөгч, тасгийн дарга, аймгийн хэлтсийн дарга зэрэг ажил хийж явсан. 1940 онд албан хариуцлага алдсан хэрэгт тусгай комиссоор 3 жилээр ял шийтгүүлсэн хүн дээ. 

	— Та нийтийн дайчилгаа эхэлж байхад чухам хаана ямар ажил эрхэлж байв?

	— 1937 оны 9-р сарын 10-нд нийтийн дайчилгаа эхлэхэд Насантогтох даргатай тусгай хэлтэст төлөөлөгч байв. Гэхдээ бие муу учир маршалын лаборатори гэдэгт ажилтай байтал 9-р сарын 10-нд нийтийн дайчилгаа эхлэхэд хүн хүрэхгүй байна гэж хэлтсийн дарга Насантогтох намайг татаж ирүүлэн тасгийн дарга Базархандын удирдлагын дор ажиллуулсан юм. 

	— Дайчилгаа хэрхэн явагдаж байсан талаар та ярина уу?

	— Тэр үед дайчилж буй хүмүүст холбогдох материал гэж зүйл байхгүй, зарим нэгд нь ганц нэг яриа, өгүүлэл төдий зүйл байсан байх, ер нь томхон тушаалтай хүмүүсийг дайчлахдаа маршал Чойбалсан өөрийнхөө өрөөнд дуудаж ирэхээр нь баривчилдаг байсан юм. Баривчлахдаа бид маршалын өрөөнд ороод сууж байдаг. Нөгөө баригдах хүмүүс орж ирээд маршалтай ярьж байхад маршал бидэнд ордероо өгөх дохио өгнө. Тэгээд бид дайчлах ордероо өгч баривчилна. Дараа нь гэр орноор нь явж баривчлах үзлэг хийнэ. Эрүүлийг Хамгаалах яамны сайд Пунцаг гэдэг хүнийг гэрт нь барьсан байх... Анхны үед байцаалт нэлээд хийж байсан. Байцаах арга бол эхлээд түүхийг нь бичиж авна. Ямар хэрэг хийснийг асууна. Хэлэхгүй бол тулгана. Нүүрэлдүүлэх буюу бусдын мэдүүлгээс хэлж тулгах, хүлээх хэргийн үндсийг чиглүүлж өгөх, тун хүлээхгүй бол мэдүүлгийг зохиож бичээд гарын үсэг зуруулж байсан юм. Хэрэв төлөөлөгч бидэн дээр гарын үсэг зурахгүй бол тасаг, хэлтсийн дарга дээр оруулаад өгөхөд гарын үсэг зуруулсан л байдаг. Чухам ямар аргаар гарын үсэг зуруулж байсныг мэдэхгүй. Хэрэгтнийг байцаахдаа энэ, тэр хүнийг таних уу? гэж баахан асууж байгаад л мэдүүлэгт нь эсэргүү хэргийн холбоотой гэж бичиж байсан юм. 1937 оны 10-р сараас эхлэн баригдсан хүмүүс олон, байцаагч нар хүрэлцэхгүй, хэрэг хүлээлгэж салахын түүс болдог байв. Иймээс хэлтсийн дарга Насантогтох биднийг цуглуулан ярих хийхдээ хэрэв хэрэгтэн хэргээ хүлээхгүй бол урьд хэрэг хийсэн хүнтэй нүүрэлдүүлэх хэрэгтэй. Хэрэв тэгээд хүлээхгүй бол нүүрэлдсэн хүний мэдүүлгийн үндсэн дээр мэдүүлгийг нь зохиож бичээд гарын үсэг зуруулж байх хэрэгтэй гэж ярьдаг байв. 

	— Мөрдөн байцаалтад ямар ямар арга хэрэглэж байснаар тийнхүү амархан хэрэг хүлээж мэдүүлэг гаргадаг байсан бэ?

	— Мөрдөн байцаалт хууль зүйгээс гадуур завхралтай явагдаж байснаас хэрэг хүлээх нь амархан байсан. Учир нь жижүүрлэх, хоолыг хасаж, нойргүй суулгаж байцаах, зодох, буу тулгаж, сүрдүүлэх, касчерт 2—3 хоногоор суулгаж ядрааж мөрдөж байсан юм. Өндөр сандалд суулгаж зовоох, чи хэлсэн ч, хэлээгүй ч чиний хэрэг чинь бэлэн болсон гэж тулгадаг байснаас үндэслэн хүмүүс худал мэдүүлэг гаргаж, хэрэг хүлээдэг байсан юм. Тэр ч тэр үед байтугай хэрэгтнийг байцаагаад хэрэг хүлээхгүй болохоор нь хэлтсийн дарга нарт илтгэхэд ялыг нь төлөвлөж ир гэж нэр нь онгорхой, машинаар цохисон ялын төлөвлөгөөнүүдийг бидэнд өгч гаргадаг байсан юм. Энэ ёсоор биеийн байцаалтыг нь авч онгорхой асуултуудыг нь таглаж, ялын төлөвлөгөө болгон хэлтсийн даргад өгдөг байсан. Хэрэгтэн гарын үсэг зурахгүй бол хүчээр эрхий хурууг нь хүртэл даруулж хэрэг хүлээсэн болгодог байсан юм. Хэрэг амархан хүлээх ч гэж дээ таньдаг хүний нэр гаргасан ямар нэгэн хэрэгтний мэдүүлгээр тулгагдаж асуугдаад мэдүүлэг гаргасан эсэхийг харгалзахгүйгээр мэдүүлгийг нь чангаруулан зохиож, нэг ижил утгатайгаар бичиж гарын үсэг зуруулдаг байсан. Зурахгүй бол хүчээр зуруулж байсан. Зодох, жанчих, өндөр сандалд суулгах, касчерт хорих, хоол хасах зэрэг хууль бус аргыг тасгийн дарга Базарханд, хэлтсийн дарга Насантогтох нараас эхлэн ийм аргыг хэрэглэж байсан. Тэгэхээр доод хүмүүс нь ийм муухай аргыг хэрэглэхэд түлхэц болж байсан юм. Хатуу ширүүн байсны нэг жишээг хэлэхэд бидний сайн мэдэх эрхэлсэн ажилгүй, 40 гаруй насны Гомбо гэгч хүнийг хорьж, “эсэргүү” гэж байцааж байгаад юм хэлэхгүй болохоор нь Базарханд (тасгийн дарга) буугаар цохиж толгойг нь хага цохисноос тэр Гомбо маргааш нь шоронд үхсэн юм. 

	Лувсанням би ч мөн л ийм арга хэрэглэхэд хүрч байсан. Алгадах, касчерт хорих, жижүүрлэн мэдүүлэг тулган авах, ялын төлөвлөгөөг дарга нараас гаргасан овог, нэр нь онгорхой машиндмал цаасанд таглаж бичих зэрэг аргуудыг хэрэглэж байсан. 

	— Өөр онцлог санагдаж үлдсэн ямар үйл явдлууд байна вэ?

	— Би 1937 оны 8-р сарын эхээр зах дээрээс бүдүүн Өлзийг барьж ирсэн юм. Учир нь түүнийг баривчлах гэсэн хүн нь олохгүй байснаас тусгай хэлтсийн дарга Насантогтох чи л танихаараа олж ир гэж намайг явуулж байсан. Би ордер ч байхгүй, чамайг маршал дуудаж байна гэж дагуулаад ирсэн юм. Лувсанням би 1921 онд цэрэгт ирэхдээ Өлзийн командын дор их бууны салаанд байсан. Тэр үеэс эхлэн 1925 он хүртэл Өлзийн удирдлагад ажиллаж байсан. Өлзий бол томоотой, зан байдлын талаар төлөв, олон сул яриа яриад байдаггүй, хүн яриад байвал яриад л байна, хүн дуугарахгүй бол дуугардаггүй тийм л хүн байсан. 1931 онд намайг Өмнөговийн хязгаарт төлөөлөгч байхад барга Өлзий гадаадад гарч Уртын дунд гүн, Зүүн гүний нутагт буй Япон цэргийн хүчийг тагнахаар явж байсан юм. 1932 онд Өмнөговиос оргож гарсан Дэлэвсамба, алаг Намнан нарыг тагнахаар Өлзий гадаадад гарч хоёр дахин явж байсан юм. Тэр нь ямар үр дүнтэй явж байсныг би мэдэхгүй. Тэр үед Өмнөговийн комендатур хэлтсийн дарга байсан Хас-Очироос бичигтэй ирж гарч байсан юм. Бодвол төвөөс явуулж байсан байх. 

	1939 онд Очирпүрэв, Диваарагчаа, Түдэв бид нар цөм мөрдөн байцаалт завхралтай явагдаж, хилсээр ял тулгаж шийтгүүлж байгаа явдлыг эсэргүүцэж, УАХГ-ын даргаар дамжуулан улсын прокурорт өргөдөл рапорт бичсэн юм. Бидний тэр рапортыг прокурорт өгөөгүй, харин бүлэглэн эсэргүүцэв гэдэг асуудалд холбогдсон юм. Үүнд Түдэв баригдаж 10 жилээр шийтгүүлсэн. Очирпүрэв 10 жилээр, Диваарагчаа 10 жилээр, би 3 жилээр шийтгүүлсэн юм шүү. Бидний бичсэн рапорт 3—4 хуудас зүйл байсан юм. Рапорт яасныг мэдэхгүй. Бөөгнөрч ярилцаад, бичихийгээ тус тусдаа бичсэн юм... гэжээ. 

	
ОДОН ШАГНАЖ ЦОЛ НЭМНЭ

	Жамсрангийн Лувсандорж

	— Та Сэлэнгэ хэлтэст хэдийд ажиллаж байсан гэдэг бил ээ?

	— Би 1936 оноос 1941 онд Сэлэнгэ аймаг дахь ДЯЯ-ны хэлтэст байцаагч, төлөөлөгчөөр ажиллаж байсан. 

	— Танай Сэлэнгэ аймагт нийтийн дайчилгаа хэрхэн явагдсан тухай ярина уу?

	— 1937 оны намар 9—10-р сард эхэлж, 1939 оны 4-р сар хүртэл үргэлжилсэн юм. Сэлэнгэ аймагт буриадуудыг “Октябрийн хувьсгалаас оргож ирсэн, цагааны үлдэгдэл” гэж үзэх болсон. Үүний учир бол донир Алтангэрэл, дархан Балдандэмбэрэл, барга Нямаа нарын галдан шатаасан хэрэг гэгчээс л үндэслэн буриадуудыг баривчилж эхэлсэн юм. Тэдгээр хүмүүс нэлээд хүний нэр барьж мэдүүлсэн бөгөөд түүнийг үндэслэн нэр илэрсэн хүмүүсийг баривчилсаар хавтгайрсан юм. 1938 оны сүүлч 1939 оны эхэн болоход Сэлэнгэд байсан буриад эрэгтэй хүнээс 10, 20-иос илүү үлдээгүй, цөмийг нь баривчилсан. Цахарууд болохоор Намын төв хорооны нарийн бичгийн дарга байсан Шижээ, Лаварын Дэмбэрэл нар цахар хүмүүс бөгөөд Гэндэн, Дэмидийн эсэргүү байгууллагын гишүүн болж нэр илэрч баривчлагдсан учраас эд нар цахартай холбоотой гэж ганц нэг хүн баривчилж байснаа нэр илэрсэн бүгдийг баривчилсаар Түшигцагаан нуурын хавийн 140 орчим цахруудаас 5, 6-аас илүү цахар хүн үлдээгүй юм. Эд нар дотор партизан хүн олон байсан даа. 

	— Сэлэнгийн хэлтсийн хэмжээнд мөрдөн байцаалт хэрхэн явагдсан бэ?

	— Дайсны ажиллагааг цаг тухайд нь тас цохиж байгаа нь энэ гэж ямар ч холбогдох нэр материалгүй нийт хүмүүсийг хавтгайруулан баривчилж, түүнийгээ заавал хувьсгалын эсэргүү хэрэгт оролцсон болгож, мэдүүлэг зохиож бичээд, таних хүнийг нь өөрийн элсүүлж авсан гишүүн, хамт эсэргүү ажил хийж байсан болгоод мэдүүлэгт нь бичээд хэргийн мөрдөн байцаалтыг дуусгаж байсан юм. Тэгэхээр яаж зөв зүйтэй явагдсан байх вэ! Хамгийн муухай завхрал ноёрхож, олон түмнийг хилс хэрэгт холбогдуулан буудахыг нь буудаж, 10 жилээр хорихыг хорьж шийтгэж байсан юм. Хэлтсийн дарга Бямбажав, Маналжав, Дүйнхоржав нар байхад хэрэг удаан мөрдөж байна, хэрэг илрүүлж чадахгүй байна гэж доод ажилчдыг зэмлэх явдал гардаг. Үүнээс болж Намдаг тэргүүтэй хүмүүс мэдүүлэг зохиож бичих явдал үүсвэрлэсэн. Түүнээс болж хүмүүсийг хавтгайруулан дайчилж, тэдгээр олон хүнээс салахын тулд яарсандаа худал мэдүүлэг зохиоход хүрдэг байв. Төвөөс ч "цөөн хүн барьж байна. Эсэргүү нарыг түргэн дуусга!" гэсэн шаардлага их ирдэг байсан... Тэдгээр мэдүүлэг зохиодог, олон хүнийг байцааж дуусгасан хүнийг одон медалиар шагнаж, цол ахиулах зэргээр дэмжиж байсан учир замбараагүй болсон юм. Тэр үед төвөөс Жамсранжав гэдэг хүн очиж, лам нарын хэрэг дээр 1—2 сар ажиллаад буцаж байв. Ийм завхралтай юм болж байгааг мэдэж байсан ч эсэргүүцэж болохгүй, хэрэв тэгвэл өөрснөө буруутаж аюул болох тул хоорондоо ч юм ярьж чадахгүй цаг шүү... гэжээ. 

	Лидовын Содов

	— Та ДХГ ба ДЯЯ-нд ажиллаж байсан уу?

	— Би 1932 онд ДХГ жинхэнэ төлөөлөгчөөр эхлэн орж, 1934 он хүртэл, 1935—1938 оны 9-р сар хүртэл төлөөлөгч, комиссараар ажиллаж байсан. 

	— Та нийтийн дайчилгааны талаар мэдэх зүйлээ ярина уу?

	— Би гол төлөв цэргийн газрын төлөөлөгч байсан. Цэргийн ангид хааяа цэрэг оргож, гадаадад гарах, буу зэвсэг ихээр эвдэрч, пулемёт гол төмөр алга болох явдал ч байсан. Харин цэргийн сахилга бат элдэв яриа өгүүлэлгүй нэгдэл нягтрал сайн байсан. Нам засгийн тогтоол шийдвэрийг эсэргүүцэх, бослого гаргах, улс төрд тэрслэх явдал огт байгаагүй. Дорнод хэлтсээс дуудаж, цэргийн дарга нарыг судлах явдлыг хүчтэй болгох үүрэг өгч байв. Энэ үед корпусын тусгай хэлтсийн дарга шувуун Дорж, ахлах төлөөлөгч Дорж байсан ба аймгийн хэлтсийн дарга Гомбо байсан юм. 

	1937 оны 9-р сарын эхээр зуны лагерь байсан үе. Нэгэн шөнө дөнгөж унтаж эхэлж байхад жижүүрийн машин очиж, маршал дуудаж байна гэж нэгдүгээр дивизийн ангийн дарга Лувсандоной, төлөөлөгч Жанчив, Сандагжав, Жадамбаа, Содов, Готовдорж нарыг авчирсан юм. Яаманд ирэхэд Батлан Хамгаалах яамны удирдах хүмүүс Дарьжав, Малж, Адъяа, Жамъянжав, Ванчиг, Тогоо нарын хүмүүс ирсэн байв. Би учрыг мэдэхгүй тул ирмэгц Адъяатай уулзаж "та нар яагаад энд ирэв?" гэхэд хажуугаас жанжин штабын дарга байсан Малжаас:

	— Биднийг маршал Чойбалсан дуудсан байна. Бодвол Япон орж ирж байгаа юм болов уу? гэж байсан. 

	Би цааш яваад тусгай хэлтсийн дарга Насантогтохын өрөөнд ортол та Адъяаг баривчилж шоронд хийх хэрэгтэй, тэгээд Малж нарын хөрөнгийг нь хураах хэрэгтэй гэдэг үүрэг өгснөөр гарч Адъяаг "та энд зогсоод яах вэ, манай тасалгаанд орж хүлээ л дээ" гэж урьж оруулан баривчилж, бууг нь авч цэргээр туулгаж, шоронд хийсэн юм. Харин Адъяагаас "ямар хэрэгтэй болоод баривчилж байна вэ? Надад хийсэн хэрэг байхгүй" гэж хэлж байсан бөгөөд Содов "би баривчлах шийдвэртэй тул барьж байна. Сүүлд хэрэг чинь тодорхой болох биз" гэж хэлсэн. Үнэндээ нэгдүгээр дивизийн дарга Ванчиг, сургуулийн захирал Адъяа нарт хэрэг материал байгаагүй. Харин архи ууж байна, эхнэр хүүхэн эргүүлж байна гэх аар саар ажлын дутагдлын тухай л мэдээлэл байсан. Хувьсгалын эсэргүү ажил явууллагын тухай ямар ч холбогдох материал байгаагүй. 

	— Та мөрдөн байцаалт явуулж байснаасаа ярина уу?

	— Би цэргийн III газрын дарга байсан Нямхүү, ерөнхий сургуулийн захирал Адъяа, цэргийн бэлтгэлийн Цэрэндорж, нисэхийн техник Дамдин, намын сургуулийн цэргийн багш Буниа зэрэг хүмүүсийг байцааж байсан удаатай. Тэр үед нэг хүн, нэг хүнийг байцааж дуусгаж байсангүй, дамжиж жижүүрлэж байцаадаг аргатай байснаас янз бүрийн хүний байцаалтад оролцож байв. Тусгай хэлтсийн дарга "Алцан" хочит Мандал  зодох аргыг байнга хэрэглэж байв. Мандалаас эсэргүү хоригдлууд бүү хэл, бид ч айдаг байсан. Ийм хатуу ширүүн байцаалт явуулдаг хүний тоонд Базарханд, Баясгалан, Догсүрэн нарыг хэлж болно. Бичгийн даралтаар толгойд нь тонших, суран бүсээр ташуурдах, байшингийн хана мөргүүлэх зэрэг аргыг хэрэглэж байсан. Хэрэг хүлээдгийн учир нь 24 цагаар жижүүрлэн байцаадагт байсан. Гэхдээ Адъяа, Нямхүү, Буниа нар хэрэг хүлээгээгүй. Тэд хэлэхдээ: Би хэрэг хийгээгүй, Дотоод яам яргалж байна. Хийсэн хэрэг байхгүй гэж хэлдэг байсан. 

	— Та тогтоол гүйцэтгэх ажилд оролцож байсан уу?

	— Би 2—3 удаа оролцож байв. 1937 оны 10-р сард байх, цэргийн ба энгийн нийлсэн 14 хүний хэрэг тасалж, 12-ыг нь Сонгинын ууланд аваачиж буудахад би оролцсон юм. Малж, Дарьжав, Ядамсүрэн, Яндаг, Очирбат, Жигжид, Жамъянжав, Бүдүүн Өлзий, ногоон Самбуу, Жамьяанжав, Өлзий-Очирын нарын 12 хүнийг буудсан юм. Дотоод явдлын яамны орлогч сайд Б. Лосол, хэлтсийн дарга Насантогтох, тасгийн дарга Мандал, ДЯЯ-ны зөвлөх Хичиков мөн хэд хэдэн орос хүн байсан. Өөр хэн хэн байсныг мэдэхгүй, шөнө байсан. Олон суудлын машин очсон юм. Эд нарыг  (Маахуур хэмээх) Дамба буудсан байх. Өөр ч хүн буудсан байх. Малж хамгийн сүүлд үлдсэн. "Би хэрэг хийгээгүй, хилс үхэж байна, улаан яргачид ялаа эдэлж, үнэнийг хэлэх цаг ирнэ ээ" гэж байсан ба 2—3 удаа буудуулж байж үхсэн юм... гэжээ. 

	Балдан овогтой Сүгмэд

	— Та хаана ямар ажил хийдэг байсан бэ?

	— Би 1932 оноос хязгаарын газар төлөөлөгч, байцаагч, ДХГ-т бууны байцаагчаар ажиллаж байтал 1937 онд маршалын тушаалаар ерөнхий комендантын газар жижүүр, 1938 онд хорих ангийн даргын туслах, 1939 онд хорих ангийн дарга болж, 1942 он хүртэл ажилласан юм. 

	— 1937 оны шоронгийн тухай ярина уу?

	— 1939 онд бүх шорон 39 тасалгаатай байв. Сүүлдээ хоригдох хүн багтахгүй төв засанд аваачиж, байцааж байв. Сүүлдээ хашаан дотор 50—60 гэр барьж, нэг гэрт дунджаар 17—18 хүн хорьдог. Шоронгийн нэг тасалгаанд хамгийн их нь 20 хүрч байв. 1937 оны их дайчилгааны эхэн үед танихаас Ринчинбямбаев ирсэн ба цэргийн голдуу зуугаад хүн ирсэн юм. Иймээс бид гэртээ ч харихгүй, тэндээ хоол ундаа хэрэглэж, жижүүрлэн сард 1—2 удаа хувцсаа сольж байв. Энэ бол 1938 он хүртэл үргэлжилсэн юм. 

	— Шоронгийн доторх дэг журам ямар байв?

	— Батлагдсан заавар байгаагүй, өдөрт 3 удаа хоол цайтай. Өглөө талх (2 кг-ын талхыг 6 хүнд хувааж) өгнө. Өдөрт нэг хоол өгнө. Энэ нь гурилтай хоол голдуу, сэнжтэй аягаар 3—4 хүнд өгнө. Заримдаа сонгино, ногоо хийнэ. Мах, гэдэс дотор, сүүлдээ зээрийн махтай хоол иддэг байв. Орой зөвхөн цай талх өгнө. Иймд зарим нь цадаж, зарим нь цадахгүй л байсан. Эхний нарлуулалт 5—10 минутаар хийж байсан. Шоронгийн 39-р тасалгаа нь чулуун шалтай, касчер гэж байсан, бусад нь модон шалтай байсан. Шоронд чийг бамын өвчин байсан. Нэг орос эмч эмчилдэг байв. 

	— Шоронд журам зөрчигдөх асуудал байсан уу?

	— Засангийн гүйцэтгэх хэлтсийн төлөөлөгч байсан Адъяа, Худалдаа үйлдвэрийн яамны сайд байсан өндөр Дорж нар амиа хорлож үхсэн. Мөн багш байсан цахар Бадрах хоолойгоо боож үхсэн явдал гарч байсан. 

	— Байцаалт хэр удаан болдог байсан бэ?

	— Байцаалт 12—13 цаг буюу заримдаа 19 цаг ч болдог байсан. Өдөр шөнөгүй ээлжлэн байцаадаг байв. Тэр үед хүний хөл шаланд хүрэхгүй өндөр сандал дээр суулгаж байцаадаг заншилтай байв. Касчерт монгол хүн бараг ордоггүй, хятад хүмүүс их ордог байв. Монголоос театрын Раднаабазар, зурагчин Сундуйжав нар орж байсан юм. Их дайчилгаа болохын өмнө шоронг суллаж, улаан Пүрэв, Очирбат, бүдүүн Өлзий, бага Самдан нар үлдсэн шиг санаж байна. 

	— Эмэгтэй хэрэгтэн байсан уу?

	— Тийм ээ, эсэргүү нарын гэр бүлээс орос Долгор, Дулмаа, Навчаа, Дэнсмаа, Гүнсэн зэрэг эмэгтэйчүүд хоригдож байсан. Чухам хэн нь аль онд хоригдож байсныг санахгүй байна. 

	— Шоронг ДЯЯ-ны удирдлага, хууль хяналтын байгууллагаас хянаж үздэг байсан уу?

	— Улсын орлогч прокурор Пунцагдорж, Ч. Цэвэгсүрэн нар шоронг үзэж байдлыг асуудаг л байсан юм. Харин яамны удирдлага эргэж байгаагүй бөгөөд маршал Чойбалсан ганц удаа орж байхыг санаж байна. Өмгөөлөгч ирж таслагдах хэрэгтэнтэй уулзаж байхыг би мэдэхгүй юм байна. 

	— Тогтоол гүйцэтгэх ажил хэрхэн хийгдэж байсан талаар та ярина уу?

	— Тогтоол гүйцэтгэхэд шөнө нүхний аман дээр аваачин нагаан буугаар бууддаг байсан. Би жижүүр байхаас эхлэн тогтоол гүйцэтгэхэд явдаг байв. Комбинатын дарга байсан Доржийг гүйцэтгэхэд би явалцсан юм. Тэр Дорж хэлэхдээ "Би одоо толгойгоо алдах нь, эсэргүү нар л намайг ийм байдалд хүргэж байна" гэсэн утгатай үг хэлж байсан. Тогтоол гүйцэтгэхэд тус яамны ерөнхий эмч, шүүх прокурорын хүмүүс явдаг байв. Шүүхээр дээд хэмжээгээр шийтгүүлсэн Доржготов, Лувсаншарав, Дамдинсүрэн нарын 4 хүн нэг тасалгаанд байсан бөгөөд тэд хянагч Магсарыг дуудахад нь очвол түүнийг дотогш татаж оруулан дарж байгаад бууг нь булаан авч буудаж алаад оргох санаатай байхад нь Лувсаншарав гэгч нь гүйн над дээр ирж хэлснээр таслан зогсоогдож, Лувсаншаравын амийг уучилж, бусдыг нь тогтоол ёсоор гүйцэтгэсэн юм. 

	
ӨДӨР УНТАЖ, ШӨНӨ АЖИЛЛАНА

	Самбуу овогтой Өлзий-Утас

	— Та ДЯЯ-нд хэзээ орж ямар ажил хийж явсан бэ?

	— 1938 оны 9-р сард ДЯЯ-ны төв сургуулийн гүйцэтгэх курст суралцаж, ДЯЯ-ны УАХГ-ын Чимэддорж даргатай II хэлтэст жинхэнэ төлөөлөгчөөр 1938 оны 11-р сараас эхлэн ажиллаж байгаад 1939 оны эхээр Хэнтий аймгийн Норовлин сумын хэсгийн төлөөлөгч болсон. 1940 оны 10-р сард төвд VIII хэлтсийн төлөөлөгч, 1941 оны 5-р сараас Төв аймгийн хэлтэст тасгийн дарга, 1943 оны 6-р сараас Архангай аймгийн хэлтсийн тасгийн дарга, 1947 оны 6-р сараас төвд VI хэлтсийн хөдөөг удирдах группийн ахлах төлөөлөгчөөр 1956 он хүртэл ажиллаж байгаад халагдсан болно. 

	— Та ДЯЯ-ны УАХБ-д ажиллаж байхдаа мөрдөн байцаалт хийж байсан уу?

	— Нууц Улс төрийн буюу II хэлтэст ажиллаж байхдаа биеэ дааж мөрдөн байцаалт хийдэггүй харин тасгийн дарга Галсанцунцаг, төлөөлөгч цоохор хэмээх Ламжав, Жалсрай нарын мөрдөн байцааж байсан хэрэгтнийг унтуулахгүй байлгах, хэрэв хэрэг хүлээвэл мэдүүлгийг нь бичиж авах зорилгоор оройн 16 цагаас эхлэн сууж, маргааш өглөө нь 9 цаг хүртэл жижүүрлээд уг байцаагч нарт нь хүлээлгэн өгөөд нэгдсэн байранд унтаж амардаг байсан... Бид нийт 20 шахам ажилтан дандаа өдөр унтаж амардаг, 16 цагт ажилдаа ирдэг байв. Хэн хэн нь хаа ямар хэлтэст ажилладгийг мэдэхгүй... 1939 оны эхээр Хэнтийд очиход хэлтсийн дарга Очирпүрэв байсан. Намайг мөрдөн байцаа гэж хоёр хятад хүн өгсөн. Гэтэл хэчнээн ч байцаагаад хэрэг хүлээгээгүй. Тэгээд хэлтсийн даргад хэлсэнд надад нэгэн өдөр Очирпүрэв дарга эсэргүү хэрэг хүлээсэн мэдүүлгийн загвар (зохиомол) өгч, ийм маягаар мэдүүлгийг гаргуулан авч гарын үсэг зуруулах хэрэгтэй гэж өгч байсан. Намайг Норовлин суманд очсон хойно тэр хоёр хятад буудуулсан гэж сонсогдож байсан. Үүнээс үзэхэд Хэнтийн хэлтэс мэдүүлэг зохиож бичдэг... төлөөлөгч Шарав, галын байцаагч Дашзэвэг нар өдөрт 30—40 хүн байцааж дуусгадаг, нэртэй байцаагч нарт тооцогдож байснаа өөрсдөө ярьж байсан. Тэд хэрэгтнүүдийг хашаан дотор дэс дараалан суулгаж байгаад оруулан байцаадаг. Хамгийн сүүлийн хүмүүс өвлийн хүйтэнд хөлдөх шахам болсон орж ирдэг байсан гэж ярьж байхыг сонсож байсан... гэжээ. 

	
ЗАСААД Л БАЙХАД ЗАВХРАЛ ҮРГЭЛЖЛЭЭД БАЙЖЭЭ

	Цогт овогтой Цогзол

	— Та ажиллаж, суралцаж байснаа ярина уу?

	— Би сургуульд явж байгаагүй, 1936 онд ДЯЯ-ны Архангай аймгийн хэлтэст төлөөлөгч, 1937 оны эхээр төвд ирж төлөөлөгч, 1939 оны 7-р сард мөрдөн байцаагч, группийн дарга, 1941—1942 онд мөрдөн байцаах хэлтсийн даргаар ажиллаж байгаад өвчний учир халагдсан юм. 

	— Мөрдөн байцаах албаны ажил үйлсээс ярина уу?

	— Мөрдөн байцаах хэлтэс бол хувьсгалын эсэргүү нарыг байцааж байсан ба тэр үедээ эсэргүү байгууллага байсан гэж итгэж байсан. Гэвч бүх хүн хаанаас л хавтгайран оролцох билээ. ДЯЯ хавтгайруулан баривчилж, тэр баривчилсан хүнийхээ талаар шалгахгүй, элдэв хүнд хүчир байцаалт явуулж, хэрэг хүлээлгэж байсан... Өмнөговь аймгийн дарга асан Дамбарэнцэн нарын бүлгийнхэн хэргээ хүлээхгүй байсан. Тэднийг өндөр сандалд хөдөлгөөнгүй удаан суулгаж, хөдөлбөл нудрах, шүдийг нь булга цохиж байсан. Чих хамрыг нь мушгиж, чүдэнз, тамхины галаар хайрч түлэх, өлсгөж, цангаах, зодож жанчих явдлууд гаргаж байснаас худал мэдүүлж, хань харилцаа гэж таньдаг, хамт ажиллаж байсан ба баригдсан хүмүүсээ хэлж байдаг байсан. Түүгээр ч барахгүй аймгийн төвийн ойролцоо байсан зарим чавганц нарыг хүртэл эсэргүүгийн гишүүн гэж нэрлэж байсныг санахад тэднийг тамлаж хатуу ширүүн зодуур хэрэглэж байснаас болсон хэрэг юм. Чимэддорж, Галсанпунцаг, Мандал, Чойжилдорж, Дашзэвэг, Гүррагчаа, Лувсандорж, Готовсүрэн нарын байцаагч нар байцаалтыг хатуу ширүүн байцаадаг байсан. Сэлэнгийн төлөөлөгч Дамба гэгчийг хүн барьж ир гэхэд нь “Одоо надад эхнэр, хүүхдийг авчрахгүй бол буриад нар дууссан" гэж хэлэхээр нь авчирч буудсан юм гэнэ билээ. Би бас хорих байрыг шалгаж явсан чинь зүүн хязгаарын нэг заставаас баригдаж ирсэн 105 цэрэг буудагдсанаас Ванчиг гэдэг нэртэй нэг цэрэг хоцорсон нь илэрч суллаж байсан. Бодоход түүний оронд нэг хүнийг аваачиж буудсан юм уу, эсвэл 104-ийг буудсан ч юм уу, бүү мэд. Энэ мэт гэмгүй эх оронч хүмүүсийг хамаа бус барьж алж байсан нь илэрхий юм. 

	Нэгэн өдөрт нэг байцаагч 10—30 хэргийг мөрдөж дуусгаж байсныг гавьяа мэт болгож, ялангуяа лам нар дээр мэдүүлгийг зохиож бичдэг. Ийнхүү олноор хэргийг түргэн дуусгаж байсан. 

	Мөрдөн байцаах хэлтсийг байгуулснаас хойш зарим нэг хүн суллагддаг болсон. Олноор баривчлахыг больсон. Мөн хавтгайруулан хатуу ширүүн зодож байцаах нь бага болсон. Гэвч хэргийг нарийвчлан шалгах асуудал хийгдэхгүй л байсан даа. 

	(Ерөнхий сайдын орлогч, Шүүх яамны сайд байсан) Доржпүрэвт холбогдох хэрэг материал байгаагүй, хэрэг хийгээгүй гэж мэдүүлдэг байхад нь Хөвсгөл аймагт цахилгаан явуулж, тэнд ажиллаж байсан ажлын элдэв дутагдлуудыг хамруулан авч түүнийг нь өсгөж, эсэргүү хэрэг болгодог байсан. 

	Сайд дарга нараас хэрэг хүлээхгүй хүмүүсийг зодох тухай тогтоол хийж, түүнийг маршалаар гарын үсэг зуруулсан юм гэнэ билээ. Тийм тогтоол бий гэдэг. Сайд, хэлтсийн дарга, сургагч нараас тусгай бэлтгэсэн тасалгаанд оруулан хүнийг нүцгэн биед нь зоддог байсан. Жишээ нь: (Хотын Намын хорооны дарга байсан) Даариймааг намайг зодох хэрэгтэй гэхэд нь би нэг хүчтэй алгадсанд Даариймаа сандалтайгаа унасан. Хэргээ хүлээхгүй болохоор нь сайд, дарга нар өөрснөө зоддог байсан. Хүн зоддог тусгай суран бүс байв. Хэрэгтнийг нойр, хоолгүй удаан цагаар байцаах, касчерт хорьдог (5—6 хоног), өдрийн цагт орыг нь хурааж эвхдэг. Энэ бол ялтныг амраахгүй ядраах зорилготой байсан юм. Хүмүүсийг нүүрэлдүүлэхэд зарим нь нэгийгээ гүтгэдэг байв. Цэргийн зарим хүмүүс хорих байрандаа байхгүй, алга болчихсон явдал хааяа гардаг байсан. Гэтэл сайд, зөвлөх нар аваад явсан гэж хянагч нар хэлдэг байв. Жишээ нь: Корпусын дарга Цагаан 3 хоног шоронд байхгүй байж байгаад ирсэн. Тэр ирэхдээ биеийн байдал их муудсан, зодуулсан байдалтай байсан юм. Он, сар, өдөр ч байхгүй Лувсаншаравын мэдүүлэг гэж хуулбар өгдөг байсан, түүнийг хуулбарлаж хүний хэрэгт хийнэ. Тэр нь шалгаж нотолсон зүйлгүй. Намайг мөрдөх хэлтсийн дарга байхад Даариймаа, Дугаржав, Чойжилдорж, жанжин штабын дарга Цэрэн, комбинатын Лхүндэв нарын хүмүүс дээр тогтоол хийж зодож байсан шиг санагдаж байна. 

	Цэргийн шүүхийн дарга агсан Дашсүрэнгийн үед таслагдахаар шүүхэд очсон хэдэн хүн шүүхийн хурал дээр хэргээ буцсан. Түүнээс болж шүүгч Дашцэрэнг барьж байсан юм шүү. Өдөр тутмын байцаалтын дүнг сайдад мэдэгдэж байсан. Нэр илэрсэн хүмүүсийг хийсэн гэж итгэж тулгалт явуулдаг. Гол төлөв сургагч мэргэжилтэн нарын заавар удирдлагаар шийдвэрлэнэ. Зарим хүмүүст худал хэрэг хүлээлгэж байгаа нь надад тодорхой л байдаг байв. Эвлэлийн төв хорооны дарга байсан Магсарыг нэг шөнө Шагдаржав сайд Цэдэнбал даргын өрөөнд Даариймаатай нүүрэлдүүлсэн. Даариймааг гүтгэж байна гэж Магсар хэлж байсан даа. 

	— Та тогтоол гүйцэтгэх ажилд оролцож байсан уу?

	— Яаманд ажиллаж байсан Дашзэвэг, Б. Лосол, Эвлэлийн төв хорооны Сэнгэдорж нарын тогтоол гүйцэтгэхэд би явсан. Дашзэвэг буудуулахдаа “Чи°Д°° миний хойноос удахгүй ирнэ дээ” гэж над хэлж байсан. Б. Лосол замдаа уйлж явсан. Маршалд хүүхдээ үрчлүүлсэн (Дорнод аймаг дахь цэргийн тусгай тасгийн дарга байсан) Шарав гэгч хэргээ таслуулсны дараа нэг өргөдлийг маршалд бичиж, надаар дамжуулан өгснийг сургагч нар замд нь авсан. Тэр өргөдлийг лав маршалд хүргэж өгөөгүй байх аа гэж боддог. Ийм л байлаа шүү дээ... гэжээ. 

	 

	ТОДРУУЛГА: 

	Энэхүү Цогзолын ярианд гарч байгаа Дорнод аймгийн цэргийн тусгай ангийн дарга Шарав гэгчийн Маршалд өргүүлсэн хүү гэдэг нь Чойбалсангийн Нэргүй бололтой. 

	 

	Дашзэвэг овогтой Чимэд

	— Та ДХГ, ДЯЯ-нд хэдийд ажиллаж байсан бэ?

	— 1936—1956 онд ДХГ, ДЯЯ-нд ажиллаж байлаа. Үүний дотор 1935—1936 онд ДЯЯ-ны Төв сургуулийн дэргэд курс төгсөж, 1937 оны 6-р сард эсэргүүцэн тагнах хэлтэст жинхэнэ төлөөлөгчөөр ажилласан. 

	— Та нийтийн дайчилгааны үед хэрхэн ажиллаж байсан талаар ярина уу?

	— Бид 1937 оны 7-р сард сургууль курсээ төгсөх байсан. Гэтэл урьдчилан төгсүүлж, нийт 16 хүнийг гол төлөв төвд томилсон юм. Намайг эсэргүүцэн тагнах ажил эрхэлсэн тусгай хэлтэст ирэхэд хэлтсийн дарга Насантогтох, миний тасгийн дарга Хас-Очир нар байв. Намайг ирэхэд Эрхэмбат, Эрдэнэбилэг нарын 5—6 хүн мөрдөгдөж байсан ба бүдүүн Өлзий, улаан Пүрэв нар баривчлагдаж мөрдөгдөж байв. Гэтэл хагас, бүтэн сайн өдөр ажилтай гэж зарласан. Бас гүйцэтгэх ажилтны хуралтай гэж зарласан байв. Гэтэл гүйцэтгэх ажилтан конторын коридорт энд тэнд зогсов. Энэ үед цэргийн том дарга нарыг дуудан ирүүлсэн байв. Тэднийг нэг нэгээр нь маршал Чойбалсангийн тасалгаанд оруулан дайчилж, тэндээс шорон руу аваачиж байсан. Цагдан сэргийлэхийн дарга байсан Б. Аюушийг Насантогтохын тасалгаанд оруулан баривчилсан. Цэргийн дарга нарыг барьсны дараа гүйцэтгэх ажилчдыг яамны улаан буланд оруулж, орлогч сайд Лосол яриа хийсэн... Одоо гадна тийш явж, хүн баривчилна. Намайг хятад клубийн дарга Журамтыг барьж ир гэв... Би явж баривчилж ирсэн болно. Үүний маргааш нь байх, маршал Чойбалсан яриа хийсэн. Тэр хэлэхдээ: “Бид 65 хүнийг баривчлаад байна. Энэ хэрэгт эргэлзэж болохгүй. Хэргээ хүлээхгүй зарим хүмүүст Гэндэний мэдүүлгийг уншиж өгөөд байцаах хэрэгтэй...” гэж байцаалтыг шуурхай явуулах үүргийг өгч байсан юм. Бас “Гэндэн ЗХУ-д баригдаж, эсэргүү ажил хийж байснаа хүлээсэн. Ямар ч эргэлзээгүй батлагдсан" гэж ярьсан юм. Баривчлагдсан хүмүүсийг байцаах хуваарь гарахад намайг Цэргийн бэлтгэлийн тусгай дарга байсан дивизийн мэдээч цолтой Цэрэндоржийг байцаах үүрэг өгсөн юм. Цэрэндоржийн холбогдох материал гэж надад юм өгөөгүйг хувьсгалын эсэргүү ямар гэмт хэрэг үйлдсэн бэ? гэж асуултыг тавиад байцаах хэрэгтэй гэсэн үүргийг хэлтсийн дарга Насантогтох өгсөн... хэрэв хэргээ хүлээхгүй бол мэдүүлэг бичиж авах хэрэггүй гэж байсан... Байцаалтын дүнг нэгтгэх цугларалтаар Насантогтох ярихдаа: нэг ч хүн хэрэг хүлээгээгүй гэж ярьж байсан ба хоёр дахь цугларалтаар Дашзэвэг хэрэг хүлээлээ гэж байсан. 

	Насантогтох галын хэлтсийн дарга байсан Доржпаламыг байцааж байсан. Тэр хоёр маш их хэрэлддэг байв. Доржпалам нь Насантогтохыг: "Энэ муу “гүрээгүй” намайг эсэргүү гэнэ шүү! Би эсэргүү бол энэ муу ч эсэргүү байгаа даа" гэж ярьж байсан. Би Цэдэндоржийг байцаахдаа: хувьсгалын эсэргүү ямар хэрэг үйлдсэн бэ? хэзээ хэний эсэргүү байгууллагад орсон бэ? гэж асуудаг байсан. Хэдэн хоног огт юу ч хэлээгүй байсан. Нэлээд олон хоносны дараа хувьсгалын эсэргүү хэрэгт Цэргийн яамны орлогч сайд Дарьжавт элсэн орсноор хэрэг хүлээлгэж эхэлсэн бөгөөд бослого гаргах төлөвлөгөөг 1937 оны наадмаар надад үзүүлж байсан гэж мэдүүлэг бичиж, тэгээд тэр хэргийг өөр хүнд өгсөн юм. Цэрэндоржийг байцаахдаа өглөө 9 цагаас эхэлж, шөнийн 1 цаг хүртэл байцаана. Сүүлдээ жижүүрлэн байцаах болсон. Тэгээд л хэрэг хүлээлгэж эхэлсэн шиг санагдаж байна. Байцааж байхдаа хоол цай өгдөггүй байсан. Сандал дээр хөдөлгөөнгүй суухыг хатуу шаардаж байсан. Эсэргүүцэн тагнах хэлтсийн сургагч байцаагдаж буй хүмүүсийг хариуцсан ажлынх нь дутагдлыг нь мэдүүлэгт оруулан бичиж авах хэрэгтэй гэдэг байсан. Тэр үед байцаагч бүр контортоо хоол цайгаа ууж идээд, байцаалтыг өдөр шөнөгүй явуулж байсан юм. Би Цэрэндоржийг тэгж байснаас үнэхээр ядарч заримдаа хүний хэлсэн үгийг ч ойлгохгүй болж ухаантай, ухаангүй байгаа нь мэдэгдэхгүй шахам болдог байсан билээ. Ингэж ядарч туйлдсанаас байцаагчийн тавьсан асуулт бүрийг зарим хэрэгтнүүд ширхэг дараалан хүлээдэг явдал гарч байсны адил Цэрэндорж ч яг л ийм байдалд нам засгийн удирдагч Чойбалсан, Лувсаншарав, Амар, Догсом, Баасанжав нарыг алах гэж байсан хэрэгт оролцож, өөрөө ямар нэг үүрэг хүлээх төлөвлөгөөтэй байсан мэтээр хэрэг хүлээсэн шиг санагдана. Бид л тийм асуултыг хөтлөн тавиад л түүнийг яг л дагаж хүлээсэн хэрэг шүү дээ. Түүнийг шалгасан материал байхгүй юм... гэжээ. 

	Ингэж эрхэлсэн ажлын дутагдлыг түүвэрлэн хорлон сүйтгэх ажиллагаа болгох, эсвэл ухаантай ухаангүйн завсарт хүргэж залхаагаад хөтлөн тавьсан асуултынхаа дагуу мэдүүлэг зохиож бичиж гарын үсэг зуруулдаг байж билээ. Ийнхүү мэдүүлэг өгөхгүй буюу хэрэг хүлээхгүй бол хэдэн ч хоног суусан мэдүүлэг бичдэггүй журам тогтсон байж шүү. Тэгж “түргэн журам” гэгч аргаар хэрэг хүлээлгэсэн нь “сайн байцаагч” болдог байлаа гэжээ. 

	Жамсран овогтой Чойжилсүрэн

	— ДЯЯ-ны Хөвсгөл аймаг дахь хэлтэст хэдийгээс хэдий хүртэл ажилласан гэдэг бил ээ?

	— 1936 оны намар Хөвсгөл хэлтэст галын байцаагчаар, 1940 оноос ахлах төлөөлөгч болж, 1941 он дуустал ажилласан юм. 1942 оноос Хэнтий хэлтсийн дарга, 4-р сараас мөрдөн байцаах хэлтэст туслах, жинхэнэ, эрхлэх байцаагч, группийн даргаар 1949 оны эцэс хүртэл, 1951 оноос яамны Зүүнхараа дахь амралтын газрын дарга, 1952 оноос төв галын хэлтэст байцаагч, 1953 оноос Хэнтий, Сүхбаатар хэлтэст галын байцаагчаар ажиллаж байгаад 1954 онд халагдсан хүн. 

	— Нийтийн дайчилгааны үед Хөвсгөлд юу болж байсныг ярина уу?

	— Төвөөс ямар тушаал шийдвэр ирж байсныг нь мэдэхгүй. Хэлтсийн дарга нар төвд очиж заавар, семинар авч байсан байх. Бид нарт ярихдаа эсэргүү хэрэгт холбогдуулан нэг, хоёрдугаар ээлжид баривчлах хүн гэж бүртгэл гаргасан, тэдгээрийг баривчилж дуусгана. 1932 оны эсэргүү хөдөлгөөнд оролцож явагсад, цагаан бароны цэрэгт явагсдыг баривчилж дуусгана. Бусад хэлтсүүд бараг дуусгаж байгаа гэнэ гээд мөрдөн байцаалтыг шуурхай түргэн болгохыг шаардаж байлаа. Энэ дайчилгааны ажлыг удирдаж туслахаар төвөөс хэлтсийн дарга Шаравжамц, Баясгалан нар бусад хүмүүсийн хамт ирж, эхлээд л Мөрөний хүрээний хамба Зунзуй мэт том толгой лам нарыг баривчлан өөрсдөө байцаасан болоод л мэдүүлгийг хөтөлж зохион бичээд тулгах зэрэг аргаар ажиллах хэрэгтэй гэж зааварлаж байсан юм. 

	Намжил овогтой Шандан

	— Та ДЯЯ-нд хэдийнээс хэдийг хүртэл ажилласан гэдэг бил ээ?

	— Би 1934 онд ДЯЯ-ны төв сургуульд суралцан 1936 оны 4-р сард төгсөж, Архангай аймгийн хэлтэст жинхэнэ төлөөлөгчөөр, 1937 оны 5-р сараас Тариат сум дахь ангийн дарга (тусгай төлөөлөгч) байгаад 1937 оны 7-р сард Улаанбаатарт ирж ДЯЯ-ны УАХГ-ын III хэлтсийн III тасагт жинхэнэ төлөөлөгчөөр, 1938 оны 9-р сараас Дорнод аймаг дахь тусгай хэлтсийн төлөөлөгч, 1939 оноос хязгаарын 17-р отрядын дэргэдэх тусгай төлөөлөгч, 1940 оноос Архангай хэлтэст хэсгийн төлөөлөгчөөр, 1946 оны 12-р сараас мөн аймгийн цагдан сэргийлэхэд төлөөлөгчөөр тус тус ажиллаж байгаад 1948 онд халагдсан болно. 

	— 1937 оны нийтийн дайчилгааны үед та хаана юу хийж явсан бэ?

	— Би энэ үед ДЯЯ-ны УАХГ-ын III хэлтэст жинхэнэ төлөөлөгчөөр ажиллаж байв. Манай хэлтсийн дарга Баясгалан, тасгийн дарга Базарханд байсан. Хаалгаа түгжээд л их хурал хийдэг л дарга байв. Чухам юу ярьж, шийдвэрлэдэг байсныг мэдэхгүй. Харин тасгийн дарга Сосор (Сосоржав байх) гэж байсан. Тэр “Эх орноосоо урвасан хүмүүсийг дайчилна, одоо нойр хоолгүй, их сонор сэрэмжтэй ажиллах болно" гэж таниулж байсныг санаж байна. 

	— Та хэн хэнийг баривчилж, байцааж байсан гэдэг бил ээ?

	— Би нам засгийн удирдах хүн бариагүй, хороо хорьдоор явж зарим нэг хүн баривчилж байсан, нэрийг нь мартжээ... баривчлах ордерыг хэлтэс, тасгийн дарга нар тарааж өгнө. Түүнийг барьж яваад л хүмүүсийг нь барьж ирдэг байсан... Тасгийн дарга Базархандын шийдвэрээр нэлээд олон хүн байцааж байсан. Тодорхой санаж буй нь Сангийн яамны орлогч сайд агсан Лувсансодномыг нэг долоо хэртэй байцааж, ямар ч хэрэг хүлээлгэж чадаагүй, тасгийн даргад загнуулж төлөөлөгч Батхүүд шилжүүлж өгсөн. Батхүү байцааж хэдхэн хоноод буудагдсан юм. Дорнод тусгай хэлтэст очоод нэлээд олон хүн байцаасан юм. Чухам хэн болохыг санахгүй байна... Миний төв, хөдөөд байхдаа байцаасан хүмүүст хэрэг материал гэж байгаагүй, хэлтсийн дарга нар нэг бичиг харж байгаад л түүний мэдүүлгээр тэгж нэр илэрсэн, байцааж хүлээлгэ л гэж хэлдэг байсан... төвд байцааж байхдаа тасгийн дарга Базархандаас хэлж өгсөн асуултаар “хэзээ, хэнд хувьсгалын эсэргүү байгууллагад элссэн бэ?" гэж тулгаж асууна. "Танай гишүүн хэн хэн бэ? Чи хэчнээн гишүүн элсүүлсэн бэ? гэж асуух хэрэгтэй" гэдэг байсан даа. Зарим хүмүүсээс "Бид нар энд тэнд цугларч ажил төрлөө ярилцаж байсан" гэж хэлэхэд нь түүнийг нь тасгийн даргад хэлэхэд тэр:

	За тэр чинь хэргээ битүүгээр хүлээж байгаа нь тэр, түүнийг хувьсгалын эсэргүү хурал болгон бичих хэрэгтэй гэж хэлдэг байсан... Тэр ёсоор бичээд уншиж өгч гарын үсгийг нь зуруулах гэхэд гарын үсэг зурдаггүй байсан... Би хэргийг нь дуусгаж шүүхэд өгч байсан хэрэг байхгүй, нэлээд байцааж хэрэг хүлээлгэж чадахгүй болохоор өөр хүнд хүлээлгэж байснаа тодорхой санаж байна. 

	— Тэр үед мөрдөн байцаалтад шалгарч нэр нь тодорч байсан хүн бий юу?

	— Зөндөө байсан. Хоёрдугаар хэлтсийн дарга агсан Баярмагнай долоо хоногт хэдэн зуун хүнийг байцааж, хэргийг дуусгасан гэж “Алтан гадас” одонгоор шагнуулж байсан. Манай хэлтсийн төлөөлөгч Батхүү сайн байцаагч гэгдэж надаас өмнө шагнагдаж байсан, адилхан л төлөөлөгч байсан. Миний байцааж хэрэг хүлээгээгүй хүнийг Батхүүд өгч байцаалган шийдвэрлэдэг л байсан юм. Мөн III хэлтэст төлөөлөгч байгаад Дорнод аймгийн хэлтсийн тусгай группийн даргаар томилогдож очсон Дашзэвэг хагас сар хэртэй байцаалт хийгээд “Алтан гадас" одонгоор шагнуулж байсан. Мөн хятад хүмүүсийг байцаадаг Эршүү мөрдөн байцаалтад сайн, хэргийг түргэн шийдвэрлэдэг гэж нэрд гарч байсан. 

	— Тэр үед хэрэгтнүүд яагаад хэрэг түргэн хүлээдэг байсан бэ?

	— Энэ бол өндөр сандал дээр суулгах, жижүүрлэн байцаах, номхон зогсоох, мэдүүлгийг хөтөлж бичих... гээд л олон арга байсан даа. Лавтай нэг тасалгаанд сууж ажилладаг төлөөлөгч Батхүү хэрэгтний мэдүүлгийг хөтөлж бичээд байх шиг харагддаг байсан. Дорнодод группийн даргаар явсан Дашзэвэг баригдаж ирсэн цэргийн офицер дарга нарыг олноор нь жижүүрийнхээ байранд гарыг нь доош унжуулан цэргийн номхон зогсолтоор өдөр шөнө зогсоогоод л байцааж байсныг би санаж байна. Бас хэрэгтний хоолыг хасаж өлсгөөж байцаадаг бололтой байсан. Би нэг өдөр савтай цайтай жижүүрийн байранд ортол Тамсагийн отрядын сумангийн дарга (нэрийг мартжээ) орж ирээд "бид гурав, дөрөв хоног юу ч амсаагүй. Эр хүн эр хүндээ хайртай байдаг. Та над нэг аяга цай өгнө үү?" гэж гуйж би Дашзэвэгээс нууж нэг аяга цай, нэг ширхэг тамхи өгч хүнийг өлсгөж байцаадаг юм байна гэж бодож байсан. Мөн өмсөж буй хувцастай нь халуун пийшин налуулж зогсоох аргыг Дорнодод Дашзэвэг хэрэглэж байсан. Бас касчерт хийнэ гэж Дашзэвэг хэлдэг байсан, чухам хийсэн эсэхийг би мэдэхгүй... Намайг III хэлтэст ажиллаж байхад тасгийн дарга Базарханд, Сосор нар байцаалгахаар хүн өгөхдөө хоёр хоногт, их төлөв 24 цагт хэргийг нь дуусгах хэрэгтэй гэж тушаадаг байсан. Энэ хугацаанд нь биелүүлдэг байцаагч нар бол Батхүү, С. Ламжав нар лав байсан. Хар Ламжавт “Бадрахын Ламжав сүүлд ерөнхий сайдын орлогч болж хүртэл дэвшсэн, өнөөдөр байцаагдсан зарим хүн маргааш нь буудагдаад байдаг байсан. 

	— Ямар аргаар байцаахаар тийм амархан хүлээгээд байдаг юм бэ?

	— Ламжаваас асуухад, чи чадахгүй байна. Хэрэг хүлээлгэхэд амархан гээд тодорхой юм ярьдаггүй байсан. 

	— Та тогтоол гүйцэтгэхэд оролцож байсан уу?

	— Би төв, хөдөөд ажиллаж байхдаа тогтоол гүйцэтгэх ажилд нэлээд оролцож явлаа. Хотод байхдаа Сангийн яамны орлогч сайд агсан Лувсансодном, Булган хэлтсийн төлөөлөгч байсан Гаадан, Төв сургуулийн захирал байсан Арминийсүрэн, II хэлтсийн лам нарын хэргийг хариуцсан төлөөлөгч (тасгийн дарга) Хаймчиг нарыг дээд хэмжээгээр гүйцэтгэхэд оролцсон. Хаймчиг буудагдахын өмнө “Нам засаг мандтугай, би улаан мөнгөний хэрэг хийгээгүй байж амиа алдлаа” гэж бархирч байсан... нэр мэдэхгүй нэг залуу "Ямар ч хэрэг хийгээгүй байж хайран залуу насаа алдлаа. Ийм нүдээ алдсан нам засаг гэж байх гэж дээ!" гэж байсан... 

	Бас нэгэн шөнө тогтоол гүйцэтгэлд оролцож явахад 1934 оны үед надтай хамт Төв сургуулийн сонсогч, командлан захирах курс төгссөн Хэсрэнжав гэгч буудагдахаар Далан давхарт очсон байсан. Гэтэл түүнтэй дарга нэлээд ярьж байгаад машинд суулгаж буцаагаад авчирсныг би харсан. Дараа нь яасныг би мэдэхгүй... Булган хэлтсийн төлөөлөгч Гаадан тогтоол гүйцэтгэх газарт очихдоо бараг үхчихсэн, муухан голтой очоод буудагдсан... гэжээ. 

	 

	ТОДРУУЛГА: 

	Гуч дөчөөд онд олон “эсэргүү нарыг баривчилж, түргэн шуурхай байцааж, хэрэг хүлээлгэн, дээд хэмжээ гэдэг ял төлөвлөж байсан олон чекистүүд шалгарч одон шагнуулж, гар буу, мөнгө төгрөгөөр шагнуулж байсан нь тоймгүй олон, түүгээр ч барахгүй эцгийгээ барьж өгөөд чекист болж байсан жирийн малчин хүн ч байдаг. Хөвсгөлийн эсэргүү нарыг баривчлаад амьдаар нь эрүүг нь зааж алсныхаа шагналд Лувсажамбаа гэдэг бичиг үсэггүй хүн “хүндэт чекист”-ээр шагнуулж байсан гашуун явдал ч бий ажээ. 

	 

	Даш овогтой Шарав

	— Та ДХГ болон ДЯЯ-нд хэзээ, хаана, ямар ажил хийж байсан бэ?

	— Би 1934 оны октябрийн баяраар л Дотоодыг хамгаалахын хориход ерөнхий комендантын галчаар орж ажилласан. Энд дотуур галч, хянагч, туслах ба жинхэнэ жижүүр зэргээр тасралтгүй 1946 он хүртэл ажилласан хүн. 

	— Та 1937 оны нийтийн их дайчилгааны үед юу хийж байснаа ярина уу?

	— Би тэр үед галчаар ажиллаж байв. 

	— Тэр үед ямар хүмүүс хэрхэн хоригдож байсан талаар мэдэх зүйлээ ярина уу?

	— Тэр үед ДЯЯ-ны төв шоронд улаан Пүрэв, бүдүүн Өлзий зэрэг хүмүүс бусад нь лам нар, хятад хүмүүс хоригдож, төв шорон дүүрэн хүнтэй, хашаан дотор дүүрэн гэр барьж, тэр гэрүүд пиг дүүрэн хүнтэй байв. Эд нарт үхэр, адуу, ямааны махаар гурил, будаатай хоол хийж, өдөрт нэг удаа жижиг шанагаар бүтэн хагас хийж өгч байсан. Хоёр удаа цай өгнө. Би тэдний хоол, цайг хийж өгөх, тэдний өтгөн шингэнийг нь зөөх хэргээр өрөө, гэрт ордог байв. Хэрэгтэнд долоо хоногт хоёр удаа эргэлт оруулдаг байсан. Гэтэл 1937 оноос бүр больсон. Захидал харьцаа ч дамжуулахгүй, хувцас хунар ч солихыг нь би мэдэхгүй юм. Хорих шорон нийт 39 тасалгаатай байсан. 14-ийн хэрэгт холбогдогч нар 1—18 хүртэлх дугаарт байсан шиг санагдана. Тэднийг өдөр шөнөгүй авч явна. Орны эрээн бүтээлгээр толгойг нь битүүлэн боож авч явдаг тул хэн нь хэдэн цагаар явж байсныг мэдэхгүй. Анх хорих байранд хүн цөөхөн байхад нарлуулдаг байсан. Сүүлдээ хүн олон болж нарлуулахгүй болсон. 14-ийн хэрэгт холбогдсон хүмүүс удаан хоригдоогүй учраас өвчилж, зовсон зүйлгүй. Ер нь удаан хорьсон хүний бие хөх алаг болох, шүдний буйл нь хавдах, нүүрээр нь юм гарах зэргээр муудаж ирдэг бөгөөд тэр үед тусгай хоол өгөх, сонгино саримс өгөхөд сэргэдэг байсан. Бас эмч үзэж, эм бичиж, түүнийг нь жижүүр өгдөг байсан. 

	— Таныг ажиллаж байхад ДЯЯ-ны хорих анги ямаршуу байсан бэ?

	— Намайг хорих ангид галчаар ирэхэд хорих анги гэж нэрлэгдээгүй. Ерөнхий комендант гэж нэрлэдэг байв. Дарга нь Маахуур Дамба гэж маш ширүүн аймшигтай хүн байв. Дараа нь Содов, Сэрээтэр, Санж, Сүгмэд, Шаарий гэсэн хүмүүс байв. Хорих ангийн мөрдөнд буй хүмүүс хоол унд сайн эргэлт ордог. Заримыг нь эргэсэн хүнтэй нь уулзуулдаг байсан. Гэтэл 1937 оны 9-р сард нэгэн өглөө ажилд ирэхэд хүн олон болсноос хойш, хоолны чанар муудаж, нэг тасалгаанд 5—7 хүн байж, өдөрт нэг шуудай гурил буюу будаа хүрэхгүй болсон. Усанд орохгүй, нарлуулахгүй болж, нэг тасалгаанд хоолны хувин, шээс баасны хувин байж, хонгилд нэг боошиг1 тавьж түүнд шээс, баасаа хийснээр үнэр танар нь ч гэж хэцүү байв. Сүүлдээ тасалгаанд буй хүнийг хэвтүүлж, унтуулахгүй яг л суулгаж байдаг болсон юм. Зарим хүний гар хавдартай, нүд нь хөх эрээн, нуруу нь хөх болж ирдэг болов. Талх хүрэлцэхгүй, өглөөний талх өгөхгүй өнгөрөхгүй явдал байв. Түүнээс болж нэг ялтан гутлаараа намайг цохисноос миний уур хүрч түүнийг би шанагаар цохиход, толгой нь хагаран цус гарсан байв... Ер нь эсэргүүцсэн хүмүүсийг би алгадах, хоолой багалзуурыг нь шахах, ам хэлээр доромжилж хэлэх явдал байсан. Энэ нь хоригдож байсан хүмүүс биднийг хүний махан хүнстэн ... яргачин гэдэг тул иймэрхүү харьцдаг байв. Шоронгийн 24, 25-р өрөөг галлахгүй касчер болгон хэрэглэж байв. Бас хоёр өрөөг нэмж (38, 39-р) касчер болгон ашиглав. Энд Ц. Галт, Дагвадорж гэдэг хүмүүс хоригдож байв. Тун их хатуужилтай хүмүүс байсан. Юу ч ярьдаггүй гэж байж билээ... гэжээ. 

	 

	ТОДРУУЛГА: 

	Маахуур Дамба ерөнхий комендант байхдаа өөрийнхөө үндсэн үүрэгт ажлаас гадна эсэргүү нарыг буудах ажилд байнга явдаг, түүндээ мэргэжсэн хүн байж. 1937 оны арван сард анхны 14-ийг Сонгино уулын ар жалганд буудах нүх ухаж байтал мал эрж явсан 13 настай нэг хүү хүрээд ирж, түүнийг амьд гэрч үлдээж болохгүй гэж маахуур Дамба сэжиглээд дор нь буудаж шөнө нь нөгөө хэдтэй хамт булжээ. Тэр арван гурвыг голдуу маахуур Дамба гүйцэтгэсэн гэдэг. 

	
24, 25 ДУГААР ӨРӨӨ

	Доохүү овогтой Шайрий

	— Та ДЯЯ-нд хэзээ хаана ажиллаж байсан гэдэг бил ээ?

	—... 1938 оны 9-р сард цэргээс халагдмагц ДЯЯ-ны комендантад шилжиж, пропуск хянагчаар (зүүн хаалга) орж, 1939 оны 1-р сард жижүүрийн хянагч, 1941 оноос хорих ангийн орлогч дарга, 1942 оноос хорих ангийн даргаар ажиллаж, 1956 оноос Засан хүмүүжүүлэх газарт лагерийн дарга, төв хорихын дарга зэргээр ажиллаж байгаад 1960 оны 4-р сард халагдсан юм. 

	— Таны ажиллаж байх үеийн шоронгийн байдлыг ярихгүй юу?

	— Намайг ирэхэд ДЯЯ-ны хорих (шорон) 39 тасалгаатай, тасалгаа бүхэн дүүрэн хүнтэй, хашаан дотор 20 гаруй гэр дүүрэн хүнтэй, зарим хүн багтахгүй болохоор төв засанд аваачиж хорьж байгаад авчирч мөрддөг байсан юм. Түүнээс өөр газар хорьж байгаагүй. Харин 1939 оны эцэст байх корпусын дарга Цагаан, Гончигдорж нар л өөр газар хоригдож байгаад ирлээ гэж ярьж байсан. Чухам хаана хоригдож байсныг мэдэхгүй. 1939 онд Амар, Баасанжав, (Шүүх яамны) Цэрэндорж, Пунцагдорж, Насантогтох, Лосол, Цагаан, Гончигдорж, Базарханд нар хоригдож байсан. Эдгээрээс Амар, Базарханд нар удалгүй алга болсон. Гэр бүлийн эмэгтэйчүүдээс Дэнсмаа, Цэрэндоо, (герман Гомбын эхнэр) Норжмоо зэрэг 10-аад хүн хоригдож байсан. Бусдыг нь санахгүй байна. 1939 оноос хойш буудагдсан эмэгтэй байхгүй. Анх шорон дотор бие засуулж, боошигт хийж байгаад, бид зөөж асгаж байсан. Хоол, ундыг нь зөөж өгнө. 1940 оноос ялтныг гаргаж бие засуулдаг болсон. Өдөрт нэг удаа хоол өгч, өглөө, орой хоёрт цай, талхтай өгнө. Талх нь 150 гр орчим байсан. Тодорхой норм гэж байгаагүй байх. Харин 1943 оны үеэс хоолны норм батлагдсан. 1939 оны сүүлчээс эхлэн нарлуулт эхэлсэн. Өдөрт 5—10 минут нарлуулдаг байв. Хоригдож байсан хүмүүсээс Ринцинбямбаев, Наваан-Юндэн, Дугаржав, Бүдүүн Самбуу, Герман Бат-Очир нарын зэрэг 7—8 хүн гэрт хамт сууж орчуулга хийж бүтэн жил байсан шиг санагдана. Эд нар илүү сайн хоол ундтай, тусгай хувцсыг хийж өгдөг зэрэг дураараа байсан. Харин хашаанаас гаргахгүй, хүнтэй уулзуулахгүй байсан. Худалдаа үйлдвэрийн яамны сайд агсан Дорж шоронд байхдаа "их хэрэг хийгээгүй" гэж хашхираад байдаг байсан. Дорж өөрийн цамц дээрээ маршалд зориулан нэлээд их юм бичсэн байсан. Энэ нь хэрэг хийгээгүй, суллаж аль гэсэн утгатай байсан. Тэр бичиг мөрдөн байцаах хэлтсийн даргад очсон. Цааш хэрхсэнийг мэдэхгүй. Хиртэй цамц дээрээ модоор бичсэн нь тодорхой үзэгдэж байсан. Сүүлдээ Дорж гэнэт боож үхсэн болно. Насантогтох хоригдож байхдаа хоолойгоо огтолсон сурагтай, яасныг нь мэдэхгүй. Баасанжав гуай гэдэсний өвчнөөр 1940-өөд оны хавар үхсэн. Гэр тусад нь хорьж, 3 хянагч байнга харж, орос эмч эмчилж байсан болно. 1938 оны эцсээр ерөнхий сургуулийн Адъяа гэгч хоригдож байгаад хоолойгоо огтолж, эмнэлэгт очсон яасныг нь мэдэхгүй. Касчер гэж 24, 25 дугаар тасалгаа байсан. Энэ нь чулуун шалтай, хүйтэн, хавчиг тасалгаа байсан. Түүнд хүн хийхдээ жинхэнэ орлогч сайдын зөвшөөрөлтэй, заримдаа хэлтсийн даргын зөвшөөрлөөр хийдэг байсан. Тэнд олон хүн ордог байв. Уран зохиолч Сэнгээг хүртэл хийж байсан. Цэвэгжав гэдэг буриад хүнийг олон дахин хийж байв гэжээ. 

	Цамбажавын Ширмашин

	— Та ДХГ, ДЯЯ-нд хэдийд ажиллаж байсан бэ?

	— Би 1930—1940 онд төлөөлөгчөөр ажиллаж байсан билээ. 

	— Та завхралын талаар мэдэх зүйлээ ярина уу?

	— Их дайчилгааны үед би төвд байсан. Нэгэн орой ажил тарахад биднийг явуулахгүй хурал хийнэ гэж хүлээлгэж байсан. Нэг мэдэхэд коридороор цэргийн дарга нар одон медальтайгаа ирсэн байсан. Гэтэл тэдгээр хүмүүс цөм дайчлагдан баригдсан гэж сонссон. Би удирдах хүн байцааж байгаагүй. Донир, Алтангэрэл, мастер Дагвадорж мэт хүмүүс мөрдөж байв. Тэр үед мөрдөн байцаалтад нэг хүн дээр 3-4 байцаагч, хүн хуваарилж жижүүрлэн байцаадаг. Байцаагч нар шөнө харьдаггүй, контортоо ээлжлэн, ширээн дээрээ хэдэн минут амардаг байсан. Иймээс асуугдаж байгаа хүмүүс бараг 24 цаг байцаагдаж ядарсны эцэст үнэн худлыг мэдэхгүй, хэрэг хүлээж эхэлдэг. Зарим нь ямар ч дуугүй суусаар байдаг. Би 1937 оны 9-р сарын эцсээр Архангай аймагт очиж тэндхийн хэлтэст дайчлагдсан лам нарын хэргийг мөрдөж дуусгах ажлыг хийлцэж байв. Энэ онд ийнхүү орон нутагт явж ажиллаад буцаж ирсэн хүмүүсийг Маршал Чойбалсан үнэлэн үнэ бүхий зүйл, “Чекистийн тэмдэг"-ээр шагнасны дотор намайг “Чекистийн хүндэт тэмдэг”, 500 төгрөгөөр шагнаж байв... гэжээ. 

	ДЯЯ-ны орлогч сайд Насантогтох

	1937 оны 8-р сарын 24-нд ЗХУ-ын ДХАК-ны орлогч М. Ф. Фриновский, ЗХУ-ын Цэргийн яамны орлогч сайд В. В. Смирнов, ЗХУ-аас БНМАУ-д суух элчин сайд С. Н. Миронов нар манай улсад ирж М. Ф. Фриновский 1937 оны 8-р сарын 18-аар өдөрлөсөн даруй дайчлан баривчлах “Заговор” нэртэй 115 хүний нэрсийн жагсаалт, П. Гэндэний мэдүүлэг гэгч, генерал Танакын төлөвлөгөө гэдэг гурван баримт бичиг авч ирж, Х. Чойбалсанд гардуулан өгсний үндсэн дээр 1937 оны 9-р сарын 10-ны шөнө нам төр, цэргийн удирдах хариуцлагатай 65 хүнийг дайчлан баривчилснаар хууль ёсыг зөрчиж олон хүнийг хэлмэгдүүлэх завхралын ажил М. Ф. Фриновский, Чопяк нарын удирдлагад өрнөсөн байна. Энэхүү ажилд тусгай хэлтсийн дарга Н. Насантогтох хүмүүсээ удирдан оролцож Гэндэн, Дэмидийн хэргийн анхны 14-ийг мөрдөн байцаах ажлыг гардан удирдаж тэднийг тамлан залхаах, хөтлөх, айлган сүрдүүлэх, гүтгэх, хууран мэхлэх аргуудыг сургагч нарынхаа удирдлагаар шууд биелүүлж байжээ. В. Цэвээндорж 1961 оны 4-р сарын 5-нд шалгах хэлтэст гаргасан тодорхойлолтдоо “Арван дөрвийн хэргийг таслахын өмнө тэд нарт мэдүүлгийг нь цээжлүүлж байсан. Цэргийн Яамны орлогч сайд байсан Дарьзавт түүний мэдүүлгийг нь өгч Насантогтохын тасалгаанд цээжлүүлж байсан ба энэ үед Насантогтохоос Дарьзавт ярихдаа олон нийтийн өмнө өөрийн хэргийг аль хэр шударгаар мэдүүлсэн явдлаар та нарын хэргийг шийдвэрлэх тул амьд явах эсэх чинь олны өмнө гарсан мэдүүлгээр шийдвэрлэгдэнэ хэмээн маршал Чойбалсангаас хэлснийг Дарьзавт та санаж байгаа биз? хэмээн хэлж байсан" гэж тодорхойлсон байна. 

	Цэргийн III газрын дарга агсан Б. Очирбат “Би эдэнтэй маргалдан тэмцэлдэж байсан нь буруу болсон юм. Тийм учраас Насантогтох надад юм санаж, одоогийн байцаалтыг чангалж байна" гэжээ. Тусгай хэлтсийг толгойлж байсан Н. Насантогтох ажилтнууддаа “Хэрэгтэн хэргээ хүлээхгүй бол хоёр, гурван удаа байцаагаад хэлэхгүй бол урьд хэрэг хүлээсэн хүнээр нүүрэлдүүлэх, хүлээхгүй бол нүүрэлдүүлсэн хүний мэдүүлгийн үндсэн дээр мэдүүлгийг зохиож бичээд гарын үсгийг зуруулах хэрэгтэй. Та нар дайсны толгойг илж, аргадаж байна уу? Цохиж байгаад хэлүүлэх хэрэгтэй. Хятад хүмүүсийн хэрэг дээр мөрдөн байцаалт удаан муу явагдаж байгаа нь та нарт холбогдох болно. Иймд та нар Японы тагнуулыг илрүүлж чадахгүй ахул хариуцлагыг хүлээнэ. Хэрэв байцаалт цааш засрахгүй бол нэгийг чинь буудаж алахаар хятад хүмүүсийн байцаалт түргэн сайн явагдах болно доо” гэж даалгавар өгөн шахаж байжээ. 

	1937 оны 9-р сарын 10-аас эхлэн нийтээр хоморголон баривчилж шийтгэх явдалд идэвхтэй оролцсон ДЯЯ-ны УАХГ-ын ажилтнуудыг Улсын Бага хурлаас одон, медалиар, ДЯЯ-аас чекистийн хүндэт тэмдэг, үнэ бүхий зүйл, цолоор шагнуулахад Н. Насантогтохыг цэргийн гавьяаны II зэргийн одонгоор шагнасан байна. 1938 оны 1-р сарын 2-нд ДЯЯ-ны сайдын тушаалаар Н. Насантогтохыг эсэргүүцэн тагнах хэлтсийн даргаар, сургагчаар нь Кичиковыг томилжээ. 1938 оны 7-р сарын 19-нд ДЯЯ-ны дэд сайд Б. Лосол баривчлагдаж, мөн сарын 30-нд Улсын бага хурлын тэргүүлэгчдийн 60-р тогтоолоор Н. Насантогтохыг ДЯЯ-ны дэд сайдаар томилон I комиссар хурандаа генерал цол олгосон байна. 

	Буриадуудыг хилсээр баривчлан шийтгэж байгааг эсэргүүцсэн Сэлэнгийн хэлтсийн төлөөлөгч Л. Дамбыг Н. Насантогтох, Кичиков нар баривчлан ОБЭК-оор оруулан шууд буудан алсан байна. 1938 оны 8-р сарын дундуур Ховд аймгийн Жан тайлга сумын 500-аад өрх айлууд хилийн чанадад дүрвэсэн нь тэр үед феодалууд гэж хасгийн нэр хүндтэй хүмүүсийг олноор баривчилсан ба цэргийн насны хүмүүсийг цэрэгт татсан явдлыг эсэргүүцсэн эсэргүүцлийн хэлбэр байлаа. Түүнийг газар дээр нь зохицуулахаар Улсын Бага хурлын тэргүүлэгч Д. Лосол, ДЯЯ-ны орлогч сайд Н. Насантогтох, зөвлөх Кичиков нар 1938 оны 6-р сард Ховд аймагт томилогдон очиж учрыг ойлгуулан орголтыг зогсоох гэсэн боловч тэд хүч түрэн дайрсаар эцэстээ зэвсгийн хүчээр шийдвэрлэсэн байна. Энэ үеэс эхлэн хасгийн насанд хүрсэн эрчүүдийн 5 хувийг баривчлан ард түмнийг гашуун зовлонд унагаж, баривчлагдагсдыг хилс хэрэгт шийтгэх ажилд оржээ. 

	Н. Насантогтох, Кичиков нар тэнд ажиллаж байхдаа нэг төлөөлөгч өдөрт хэд хэдэн хүний мэдүүлгийг авч дуусгах хэрэгтэй. Хасаг хэл мэдэх хүн бараг байхгүй тул юм хэлүүлэх гэж удтал суусны хэрэггүй. Эсэргүү хэргүүд цөм адилхан учраас нэг мэдүүлгийг аваад биеийн байцаалтыг нь бичиж аваад толгойд нь хийгээд л болох нь тэр гэж зааварлаж байжээ. 

	Б. Лосол ДЯЯ-ны орлогч сайдаар ажиллаж байхдаа 1937 оны 1-р сард ДЯЯ-ны төв орон нутгийн байгууллага, ажилтнууд мөрдөн байцаалт хэрхэн явуулах тухай заавар боловсруулан Улсын прокурор, Шүүх яам, ДЯЯ-ны сайд гурваар батлуулан түүнийгээ биелүүлэх гэж тодорхой хэмжээний ажил зохиож байв. Гэтэл энэ заавар төдий л биелэгдэхгүй байсаар мөн оны 9-р сараас эхлэн хүмүүсийг нийтээр хоморголон баривчлах үед түүнийг нь биелүүлэх нь байтугай энэ тухай дурсах хүнгүй болсон билээ. 

	1938 оны 10-р сард Н. Насантогтох ДЯЯ-ны сайдыг орлож байхдаа энэхүү зааврыг ажил дээр дагаж мөрдүүлэхээр тушааж, хэрэгтнийг баривчлахын өмнө заавал танилцуулах справка хийж танилцуулан зөвшөөрүүлсний үндсэн дээр дайчлан баривчлах, хорих тогтоол хийж батлуулсны үндсэн дээр хүнийг баривчлах, акт дээр эзнээр нь гарын үсэг зуруулж байхаар заасан байна. ДЯЯ-ны харьяа төв орон нутгийн хэлтсүүдийн ажлыг шалгаж, хэт завхруулж байгаа зарим хүмүүс дээр арга хэмжээ авч эхэлсэн авч завхрал засагдаагүй үргэлжилсээр байв. 

	1938 оны 10-р сарын 19-нд Н. Насантогтох тушаал гаргаж Булган аймаг дахь ангийн төлөөлөгч Гаадан архи ууж согтууран улсын нууцыг задалж, хувьсгалын эсэргүү этгээдийг өмгөөлөн хамгаалсан ба хураагдал хөрөнгөнөөс үлэмжхэнийг ашигласан тул Онцгой Бүрэн Эрхт Комисст шилжүүлэн цаазлах ялаар шийтгүүлжээ. 

	1938 оны 11-р сарын 19-нд мөн тушаал гаргаж казакуудыг зэвсэглэн оргохоор хилийн зүг явахад түүнийг хамгаалахаар явсан Ховд отрядын штабын дарга Лувсанданзан, комиссар Ядмаа нар хил зөрчигчдийг ирэхэд буу зэвсгээ хаяж зугтсан учир оргодлууд цэрэг 3, ард 1-ийг алж чөлөөтэй хил нэвтрэн явсан байна. Эх орны даалгавар биелүүлээгүй Лувсанданзан, Ядмаа нарын Онцгой Бүрэн Эрхт Комисст шилжүүлэн үүнээс хойш тус яамны аппаратын дарга цэргүүд өөрийн өмнө хариуцсан хүнд үүрэг даалгаврыг үг дуугүй биелүүлэхийг шаардсан байна. Н. Насантогтох Ховд аймаг дахь ДЯЯ-ны хэлтсийн дарга Шагдарсүрэнд 1938 оны 12-р сарын 5-ны 468 дугаартай цахилгаан утсандаа “Чамайг Ховд аймгийн олон ястан бүхий онц чухлыг харгалзан ДЯЯ-аас өөрийн зорилгыг биелүүлэх найдвар үүрэг хүлээлгэж суулгаснаас биш феодалын хүнд суртлын сууринд шилжүүлээгүй шүү. Гэтэл ямар учраас орон нутгийн ард түмний улс төрийн зан байдал ба эсэргүү нарын шинэ ажил явууллага хийгээд ялангуяа хасаг ардын байдлын тухай юу ч мэдэгдэхгүй, харин төвөөс асууж шаардсан зүйлд хариу үл өгөх буюу худал тодорхойлолт гаргаж хууран мэхлэх үзэгдэл гаргаж буй вэ? Ер нь чи Ховдод байгаа юу? Байх ахул ямар шалтгаанаас ажлын төлөөнөө анхаарал сонирхолгүй ийм хүнд амарлингуй болсон учраа тодорхойлохоос гадна одоо үеийн нийтийн зан байдал, эсэргүү нарын ажил явууллагын тухай нэн даруй илтгэл мэдээ зохиож ирүүлсүгэй. Цаашид ажил дээр энэ байдал үргэлжлүүлэхэд хүрвэл шийдвэртэй арга хэмжээ авах учрыг эцсийн санамж болгосугай!” гэж бичсэн байна. Энэ үндсэн дээр 1939 оны эхээр төвд ирэхдээ М. Шагдарсүрэн 200 гаруй хүнийг баривчлах нэрсийн жагсаалт гаргаж ирж сургагч М. Ф. Глазковт танилцуулахад чи эдгээрийг баривчилж болохгүй. Харин шоронд байгаа хүмүүсээ суллах нь зүйтэй. Чи Насантогтох, Кичиков хоёртой уулзсаны хэрэггүй гэж хэлээд буцаасан байна. 1938 оны 12-р сарын 2-нд Н. Насантогтох тушаал гаргаж, Өмнөговь аймгийн Сайхан-Овоо сумын хүн эмнэлгийн асрагч Цэнд контортоо лаа барьж байгаад унтраалгүй орхисноос түймэр гарч бага зэрэг шатсаныг сумын дарга Дэмбэрэл, Цэндийг 30 төгрөгөөр торгож шийтгэсэн байна. Гэтэл хэлтсийн дарга Ч. Чойжилдорж, Дэмбэрэлийг буруутган 30 төгрөгөөр торгосон байна. 

	Н. Насантогтох тушаал гаргаж “Үндсэн сумын захиргаануудын эрхийг өргөтгөж, хөдөөгийн орон нутаг дээр аливаа нэгэн үүдэж гарсан эрүүгийн ба иргэний аар саар хэргүүдийг таслан дуусгах эрхийг Улсын дээд эрхийг барих газраас сумдын захиргаануудад олгож, дагаж шийтгүүлэн бүхий хууль дүрмүүдийг зөрчилхийлэн завхруулж байсан үнэхээрийн үл зохилдох үзэгдэл даруй мөн болохыг хатуугаар буруушаан тэмдэглэж Чойжилдоржийг донгодон Дэмбэрэлд 30 төгрөгийг буцаан олгож, ийм явдал гаргаж үл болохыг бусад 12 аймгийн хэлтэс, ангийн дарга нарт даалгаж, хууль дүрэм, тогтоол тушаалтай сайн танилцаж байхыг даалгасугай!" гэсэн байна. 

	1938 оны 9-р сараас ДЯЯ-ны цэргийн бөгөөд хязгаарын газрын 27-р отрядын хариуцсан нутаг дэвсгэр Бадам-Ишийн худаг, Ар шавартай, Адаг дулаан, Мэнэнгийн тал зэрэг газруудаар Баргын 478 өрх айл, 300 000 гаран малтай орж ирж нутагласан байна. Тэднийг Япон, Баргын 10 гаруй цэргүүд хамгаалж байжээ. Эдгээр айл өрх тус улсын хилд 25—90 км-ын гүнд орж ирсэн байлаа. Хилчид тэднийг хилээс даруй гарахыг шаардахад энэ бол манай нутаг, бид өөрийн газар шороон дээрээ байна гэж эсэргүүцэн хөдлөхгүй байлаа. Тэдний араас нүүдэлчид нэмэгдсээр байв. Тэр үеийн дагаж мөрдөж байсан хилийн дүрмээр бол Улсын торгон хилээс дотогш 1 км-ын гүн нэвтрэхэд шууд баривчлах ёстой байлаа. Гэтэл ДЯЯ-ны орлогч сайд Н. Насантогтох тэднийг хөөж, будилаан үүсгэж болохгүй гэдэг тушаал өгч байв. Энэ нь зэвсэгт хүчин дайсантай тулалдах нөхцөл байдал бүрэлдээгүй байхад дайнд хүргэж болзошгүй хэмээн болгоомжилж байсан ЗХУ-ын армийн командлагчийн шийдвэр байсан ажээ. Н. Насантогтох, Б. Балжинням нар японы тагнуул учраас тэднийг хамгаалсан биш тактикийн хувьд түр байлгаж бэлтгэлээ хангах гэсэн ЗХУ-ын цэргийн командлалын шийдвэр байв. 1938 оны 10-р сарын 6-нд Н. Насантогтох ЗХУ-д байсан Х. Чойбалсанд захидал бичиж таныг явснаас хойш 10-р сарын 1 хүртэл 2603 хүн дайчлан баривчилсны дотор албан хаагч 135, цэргийн хүн 46, бусад нь феодалууд болно гэсэн бол мөн сарын 17-нд бичсэн захидалдаа хэрэгтэн (Өөлдийн) Чимэд 1938 оны эхээр А. Амартай эсэргүү ажлын холбоотой болсон байна. А. Амар нь П. Гэндэн, Г. Дэмид нарын хэрэг бүтээгүй боловч цааш нь үргэлжлүүлэх хэрэгтэй, Чимэд чи хэвлэлийн ажил дээр хорлон сүйтгэх, алан хядах ажил хийх хэрэгтэй гэж даалгаж байсан хэмээн мэдүүлэв. Чимэдийг баривчлах справкийг А. Амарт үзүүлэхэд их л томоотой сайн хүн юм сан гэж битүүлэг татгалзсан байсныг танд илтгэе гээд цааш нь А. Амарын хот, хөдөөгийн гэрүүдэд хувьсгалын эсэргүү нар үүрлэж байна. Дайчилгаанаас зугтсан 56 толгой лам нар А. Амарын дэргэд болон хөдөө гэрт нь нуугдан сууж байна. Дарьгангаас баригдсан ялтан Шагдар шоронд ярихдаа ерөнхий сайд А. Амар, Хэнтий аймгийн (ДЯЯ-ны) дарга Ринчин, (Лувсангомбо буюу Гомбын) нар энд ирсэн болов уу? Тэд нар заавал ирэх ёстой хүмүүс шүү гэж ярьж байжээ. Хэвлэлийн хороонд байсан эсэргүү хэргийн хоёр этгээд А. Амарын хүү Ядамсүрэн эсэргүү байгууллагын хуралд суулцаж байсан гэж мэдүүлжээ. Эдгээр том этгээдүүдийг түргэн баривчилж устгах зөвшөөрөл өгөхийг хүснэ. Эндэх бүх ажлын тухай Голобчукаас тодорхой ярилцах тул төгсгөл болгоё гэсэн байдаг. 

	Х. Чойбалсан 1938 оны 8-р сарын 30-нд ЗХУ-д очоод байсан үе юм. 1938 оны 9-р сарын 16-нд баригдаж, анхны мэдүүлэг өгсөн Ө. Чимэдийн мэдүүлэгт П. Гэндэн, чи таван том лам нараар байгуулагдсан нууц сургуулийг Бага хурлын дарга А. Амарт үүний урьд очиж хэлсэн чинь туйлын буруу гэж хэлж байсан хэмээн мэдүүлснээс өөр А. Амарын тухай мэдүүлсэн зүйл огт байхгүй байгаа юм. 

	Н. Насантогтохтой цуг ажиллаж байсан хүмүүсээс 1960-аад оны үед юу гэж ярьж байснаас авч үзэхэд түүний хэн болох, ямар ааш зантай хүн болох нь тодорч байсан юм. Чойндоны Чойжилдорж 1961 оны 5-р сарын 20-нд НАХЯ-ны мөрдөн байцаах хэлтэст гаргасан тодорхойлолтдоо “...Өмнөговь аймагт баривчлах нэрсийн жагсаалтад ороогүй хүнийг баривчилж авчраад суллаж байсан удаа бий. Гэтэл төвд ирэхэд Баясгалан, Насантогтох нараас баривчилсан хүмүүсийг сулласан гэнэ гэж загнаж байсан" гэж хэлсэн байна. 

	ДЯЯ-ны тусгай хэлтэст ажиллаж байсан Шарав овогтой Лувсаннямаас 1961 оны 3-р сарын 1-нд гаргасан тодорхойлолтдоо. “Манай хэлтсийн дарга Насантогтохоос биднийг цугларуулж яриа хийхдээ: Хэрэв хэрэгтэн хэргээ хүлээхгүй бол хоёр буюу гурван удаа байцаагаад хэлэхгүй бол урьд хэрэг хүлээсэн хүнтэй нүүрэлдүүлэх хэрэгтэй. Хэрэв ингээд ч хүлээхгүй бол нүүрэлдсэн хүний мэдүүлгийн үндсэн дээр мэдүүлгийг нь зохиож бичээд гарын үсэг зуруулж байх хэрэгтэй” гэж байсан. Ер нь Н. Насантогтох бол нэлээд ширүүн зантай хүн байсан. Н. Насантогтох байцаагдаж буй хүнээ их зоддог, касчерт анх хийхийг санаачлагч юм. Буриад Дамбаев Цэвэгжавыг зодож, касчерт хийгээд ялын төлөвлөгөөг нь машиндмал онгорхой хуудсан дээр овог нэрийг нь бичиж бөглөж байсан гэж тодорхойлолт гаргасан байна. 

	Дашдэлэгийн Чимэд 1961 оны 4-р сарын 11-нд шалгах хэлтэст гаргасан тодорхойлолтдоо “Н. Насантогтох нь ДЯЯ-ны галын хэлтсийн дарга байсан Доржпалам гэдэг хүнийг байцааж байсан ба Доржпалам нь хэрэг хүлээхгүй Насантогтохтой маш их хэрэлддэг хүн байсан билээ. Доржпалам нь Насантогтохыг “Энэ муу гүрээгүй намайг эсэргүү гэнэ шүү. Би эсэргүү бол энэ муу ч эсэргүү” гэж байсан юм” гэж тодорхойлон ярьсан байна. 

	1939 оны 1-р сарын 16-нд Н. Насантогтох 25 тоот тушаал гаргаж, хэрэгтний мөрдөн байцаалтын хэргийг шүүхэд шилжүүлэхийн өмнө заавал эмхлэн цэгцэлж, бүх материалыг заавар ёсоор бүрдүүлж бэлтгэн шилжүүлж байхыг тушаасан байна. 1939 оны 3-р сарын 7-нд хуралдсан БНМАУ-ын 22-р Бага хурал дээр Н. Насантогтох шүүмжлэхдээ “Нэгдүгээрт Монголын олон түмэн ардын цусаа урсган байлдан олсон эрх чөлөө, түүний хувьсгалт засаг төрийг эвдэн устгахыг зүйл бүрээр оролдогч дотоодын хувьсгалын эсэргүүчүүд ба ялангуяа Япон довтлон түрэмгийлэгчдийн аюул заналыг цаг тухайд нь бут ниргэж өөрийн ард түмний тусгаар тогтносон байдлыг батлан хамгаалж чадсан билээ. Японы фашистын тагнуул П. Гэндэн, Дэмид нарын зэрэг ардын дайснууд манай аж үйлдвэр, соёл боловсрол, худалдаа, засаг захиргааны байгууллагууд, хөдөөгийн ардын аж ахуйг маш их хорложээ. Зарим байгууллагуудаас дайсан этгээдүүдийн үлдэгдлийг бут цохиж арилган устгахыг тэмцэх байтугай харин дайсан этгээдийн хоол болох нөхцөл бололцоог ажил хэрэг дээрээ тасралтгүй гаргасаар байдаг. Феодалын үлдэгдэл заншил болох ажилд хариуцлагагүй ханддаг, элдэв дутагдлыг ойшоож үздэггүй, сахилга батгүй явдлыг засдаггүйг дайсан амттайхан ашиглаж тагнан турших хорлон сүйтгэх ажиллагааг явуулсаар иржээ. Аймгаас багууд хүртэл ард түмний өмнө тайлангаа тавьдаггүй. Үндсэн хуулийн заалт ёсоор сонгуулиа хийдэггүй. Томилолт тушаалаар багийн даргаа томилж байгаа нь засаг төрийн аппаратад шургалан орсон дайсны зориудын хорлол юм. Шүүх яамны харьяа байгууллагууд аливаа хэргийн мөн чанарыг хууль ёсоор судлан мэдэж, үнэн зөвийг шалгаруулан олох талаар хувьсгалт хуулийг хатуу биелүүлж чадаагүй. Түүнийг засаж сайжруулахыг сонирхож, анхаарч оролддоггүй байна. Үүний гэм буруу Шүүх яамны сайд, Бага хурлын гишүүн Цэрэндоржид холбогдох ёстой. Ангийн тэмцэл хурцадсан үед дайсагнагч этгээд рүү хувьсгалт хуулийн хатуу тэмцлийг чиглүүлж чадаагүй, толгой лам нар феодлыг шийтгэсэн нь ховор, голчлон ардыг шийтгэж байна. Улсын Бага хурал, Засгийн газраас гаргаж байгаа хууль тогтоолууд орон нутагт биелэхгүй байна” гэж шүүмжилсэн байна. Н. Насантогтохын энэ шүүмжлэл нь А. Амарын үйл ажиллагааг бүхэлд нь үгүйсгэсэн, дайсныг өмгөөлөн хамгаалагч гэдгийг нэр заагаагүй ч гэсэн шууд хамааруулан хэлсэн шүүмжлэл байлаа. Түүгээр ч барахгүй Н. Насантогтох нь феодалуудыг устгаж чадаагүй учир жинхэнэ феодалуудыг олж устгах нэрээр үй олноор хоморголон баривчилж, устгах өөрийн үйл ажиллагааны хүрээг тэлж өргөжүүлэх гэсэн санаагаа шууд хэлжээ. 

	1939 оны 4-р сард болсон ДЯЯ-ны төв хөдөөгийн удирдах ажилтны зөвлөгөөний хурал Н. Насантогтохын ажилд үнэлэлт дүгнэлт өгсөн хурал болжээ. Тэр хурал дээр Н. Насантогтох хэлэхдээ “Энэ завсар их амжилт хатуужил оллоо. Сүүлийн үед манай ажилчид дутагдал ихээр гаргаж байна. Мөрдөн байцаалтад хэдэн тогтмол асуудал тавих, материалыг хайхрахгүй байцаах, цэвэр хүмүүсийн гаргаж байхад хяналт тавихгүй байх, хэрэгтнийг зодож жанчих, хүмүүсийн нэрсийг гаргаж тулган асуух явдал гаргасаар байна. Дорнод аймгийн прокурор Дугарсүрэн хоригдож байхдаа хоригдлуудад Дотоод яам ба бусад газрын шударга ажилчдын нэрийг гаргаж гүтгэн мэдүүлэх хэрэгтэй гэж байсан. Цэнд Өвөрхангайн хэлтсийн ихэнх хүмүүсийг бүртгэн мэдүүлж байсан гэх зэрэг олон төлөөлөгч нар хүн барих, байцаахдаа хариуцлагагүй хандаж байна” хэмээн шүүмжилсэн байна. Тэр хурал дээр Баясгалан шүүмжлэхдээ “Насантогтох, сургагч Кичиков нараас Хөвсгөлд намайг томилж явуулахдаа Хөвсгөл аймаг бусдаас хоцорч байна. Чи төвөөс дадлагатай хүмүүсээс авч очиж үлгэр үзүүл гэж байсан. Очоод 500 гаруйг барьж шийдвэрлэсэн. Чойбалсанг Зөвлөлт улсад явснаас хойш, Насантогтох, Кичиков нар энэ алдааг гүнзгийрүүлж байсан. Манай хэлтэс дутагдлаа хэлж байсан боловч хэлтсийн бусад ажилтны ихэнх нь нөгөө талыг барьж байсан учраас засагдаж чадаагүй. Энэ дутагдалд Насантогтох, Кичиков, Чимэддорж, Батсүх нараас эхлэн холбогдоно” гэж шүүмжилсэн байна. 

	Булган аймаг дахь ДЯЯ-ны ангийн дарга В. Цэвээндоржоос “Булганы Баруунбүрэнгийн Очир гэдэг хүнээс Чойбалсанг барьж аваад махыг нь огтчиж байх юм сан. Лувсаншарав муу золиг хэмээсэн зэргийг төвд мэдэгдэхэд Насантогтохоос барьж аваад байцаа гэсэн хариу өгсөн. Тэр хүнээс миний садны хоёр ламыг баригдсанаас хорсож чингэж хэлсэн юм гэж мэдүүлснийг мэдэхэд Насантогтохоос цааш чангалан байцаа гэдэг хариу өгсөн.”

	Эсэргүүцэн тагнах хэлтсийн сургагч М. Ф. Гзазковоос “Насантогтох, Кичиков нар нь гүйцэтгэх ажилтан нарыг олон хүнийг алуулах замд урамшуулж байсан. Ард түмэн нийтээрээ шоронд орж тэд нарын гэр бүл нь цөм энэ бузар хэрэгт нэр гутаагдаж, үүний улмаас улаан орост монголын ард түмэн хядагдаж байна гэдэг санаа бодол, үг яриа ард түмний дотор гарчээ" гэх зэргээр шүүмжилсэн нь завхралын гол ноён нуруу Н. Насантогтохын үйл ажиллагааг гол дүгнэлт байгаа юм. 

	1938 оны 8-р сарын 30-нд Х. Чойбалсанг ЗХУ-д явснаас хойш ДЯЯ-ны сайдыг Н. Насантогтох орлож 1938 оны 9-р сарын 1-ээс 1939 оны 3-р сарын 4 хүртэл Онцгой Бүрэн Эрхт Комиссын хурал 11 удаа хийж, 4289 хүнийг шийтгэснээс 3379 хүнийг буудан алж, 910 хүнийг янз бүрийн хугацаагаар хорихоор шийтгэсэн байна. Энэ хугацаанд Онцгой бүрэн эхт комиссын хуралд хэн хэн суусан нь тодорхойгүй ганцхан 1938 оны 12-р сарын 12-нд Н. Насантогтох, Б. Баасанжав, Г. Цэндсүрэн нар суусан гэсэн нэр байгаагаас үзэхэд хүний хувь заяанд хэрхэн хандаж байсныг гэрчлэх баримт юм. Ер нь Онцгой бүрэн эрхт комиссын хуралд 1938 оны 5-р сараас хойш Х. Чойбалсан суугаагүй юм. ОБЭК-ын хуралд Х. Чойбалсанг Н. Насантогтох л орлон суусан байх ёстой билээ. Энэ нь завхрал хэчнээн гүнзгийрсний нэгэн баримт юм.

	Баруун замын байлдааны үед Дугаржав сайд, Чойбалсан нар бие хамгаалагчдын хамт. 1921 оны хавар

	Намын Төв Хорооны дарга Б. Баасанжавыг Дотоод явдлын яамны 5 чекист өдөр шөнөгүй дагаж байжээ

	Маршал Чойбалсан нууц амраг Ц. Бортолгой, нарийн бичгийн дарга Ц. Батхишиг нарын хамт. 1924 он

	Маршал Чойбалсан Дотоод явдлын яамны ерөнхий зөвлөх Мальков, Скоков нартай хамтран их баривчилгааны төлөвлөгөө боловсруулж байгаа нь

Автоматаар үүсгэсэн тайлбар]

	Егүзэрийн хийдийн 38 ламыг шүүж байгаа нь

Автоматаар үүсгэсэн тайлбар]

	Зүүн гар талаас 3 дахь нь Дотоод явдлын яамны орлогч сайд Б.Жамбалдорж

Автоматаар үүсгэсэн тайлбар]

	Дотоод явдлын яамны чекист эмэгтэйчүүд

Автоматаар үүсгэсэн тайлбар]

	Хамбын овооноос гарсан эмэгтэй хүний цогцос

	 

	 

	 

	[image: Image]

	Богдын засгийн газрын сайдууд (бүгд хэлмэгдсэн)

	Хэнтийн мэргэн жаал Ламаадан 9 настайдаа буудуулсан

	Ламааданг эцэг Гомбо, эх Янжинлхам нарын хамт баривчилж буудсан хурандаа Болд

	Хурандаа Базарханд, доктор Ринченийг зодож тамлан, буудан алах ял төлөвлөжээ

	ДЯЯ-ны төлөөлөгч Ч. Мандал Богдын сүүлчийн хатан Н. Гэнэнпилийг мөрдөн байцааж, шоглож доромжлоод буудан хороожээ

Автоматаар үүсгэсэн тайлбар] 

	А. Амарыг баривчилсан тухай тогтоол болон байцаалт, шоронд авхуулсан зураг

	 


Д. ТӨМӨР-ОЧИРЫГ УСТГАХ ОПЕРАЦ 1963 ОНООС ЭХЭЛЖЭЭ

	Монголын төр нийгмийн зүтгэлтэн, нэрт эрдэмтэн Дарамын Төмөр-Очир улс төрийн аллагад өртөөд хорин жил болж байна. Тэрээр 1940-өөд оноос бэлтгэгдсэн Монголын шинэ цагийн сэхээтний нэг, академич, профессор нэгэн байв. Москвагийн их сургуулийг улаан дипломтой төгссөн түүнийг Х. Чойбалсан, Ю. Цэдэнбал нар өндрөөр үнэлж дэргэдээ шадарлан ажиллуулж байжээ. 

	Олон улсын коммунист хөдөлгөөн болон ЗХУКН, ХКН-ын хооронд онол үзэл баримтлалын зөрөлдөөнтэй болсон жараад оны үед Д. Төмөр-Очир МАХН-ын онол, үзэл баримтлалыг шинэ шатанд гаргах ёстой гэж дуугарч тэмцэж байжээ. 

	Д. Төмөр-Очир Ю. Цэдэнбалын ажлын арга барил, үзэл бодлыг шүүмжилж, түүнд ая тал засагч тойрон хүрээлэгчдийг илчилж, хүчтэй шүүмжилж эхэлснээр түүний эмгэнэлт хувь заяа эхэлсэн юм. Д. Төмөр-Очирыг нам төрийн албанаас зайлуулж, хөөсний дараа МАХН-аас дарамталж, До яамнаас чагнаж тагнаж байсан зарим шинэхэн баримтыг нийтэлж байна. 

	Д. Төмөр-Очир Баянхонгор аймагт Барилга конторын даргаар очсоны дараа тус аймгийн намын хорооны нэгдүгээр нарийн бичгийн дарга байсан Галзуу хочит Норолхоо 1963 оны дөрөвдүгээр сарын хоёрны өдөр аймгийн хариуцлагатны зөвлөгөөн дээр ярихдаа, “Баянхонгор аймаг нэг эсэргүүтэй боллоо. Бид өндөр сонор сэрэмжтэй байх ёстой. Нөхөр Төмөр-Очир 1962 оны дөрөвдүгээр сард Төв аймгийн намын идэвхтний зөвлөгөөн дээр, “нэг хүнийг тахин шүтэхийн хор уршгийг арилгах асуудлыг дутуу зэрэмдэглэж орхивол манай одоогийн явуулж байгаа ажил хохирохоос гадна ирээдүйн үйл хэрэг нэгэн адил хохироход хүрнэ" гэжээ. Ингэж хуцаж болох уу? Бид МАХН-д төдийгүй дэлхийн коммунист хөдөлгөөнд шалгарсан манлай удирдагч Ю. Цэдэнбалыгаа хүндэтгэхгүй яах юм бэ? Хоёрдугаарт, Төмөр-Очир бол Монголын үндсэрхэг үзэлтний толгойлогч болжээ. Чингэс бол алан хядагч, тэр алуурчныг магтагч Төмөр-Очирыг манай аймагт цөлж, үгүй хөөж явуулсан МАХН-даа баярлалаа. Гуравдугаарт, Төмөр-Очир бол ревизионист, нигелист, авантюрист этгээд мөн. Монголоор бол үндсэрхэг үзэлтэн гэмээр юм уу даа. Ийм нарийн ухагдахууныг илэрхийлэх үг монгол хэлэнд байхгүй. Дөрөвдүгээрт, Төмөр-Очир марксист лениннист улс төрийн товчооны гишүүдийг дайрч байлаа. Төмөр-Очир “малчид хамгийн их ажиллаж, хамгийн ядуу амьдарч байна, гэтэл цөөн хэдэн дарга нар дулаан конторт найман цаг маазарч суугаад мянга мянгаар нь улсын хөрөнгө идэж байна" гэдэг. Хуцаж байгаа биз? Ийм дайсныг нөгөө эсэргүү феодал Бодоо, Данзан, Амар, Гэндэн нарын араас явуулбал зохино. Баянхонгорчууд энэ эсэргүүтэй тэмцэх хэрэгтэй" гэжээ. 

	 

	Үүнийг 1990 оны ардчилсан хувьсгалын дараа хэлмэгдсэн зохиолч Т. Галсан Баянхонгорын намын архиваас авснаа С. Нинжбадгар гуайд өгчээ. 

	 

	Түүнийг тагнаж чагнан мөрдөж мөшгөж байсан талаар бас нэгэн шинэ баримт байна. Энэ үйл ажиллагааг Дарханы нийгмийг аюулаас хамгаалах хэлтсийн дарга, хурандаа Ш. Дашдорж гүйцэтгэж байжээ. 

	МАХН-ын төв хорооны Улс төрийн товчооны гишүүн, намын хянан шалгах хорооны дарга н. Лувсанравдан танаа. “Маш нууц” хэмээх мэдээлэлд ийнхүү дурджээ:

	 

	Д. Төмөр-Очир 1968 оноос өнөөг хүртэл музейн эрхлэгчээр ажиллаж байна. Шинэ Дарханы 16-р байрны 45 тоотод эхнэр, ач охины хамт тохилог хангалуун амьдардаг. Өнөөдрийн байдлаар Төмөр-Очирын талаар дор дурдсан байдлууд ажиглагдаж байна. Үүнд:

	1. Төмөр-Очир маш хартай, намайг байнга тагнаж байна гэж ярьдаг. Гэрийн хаалга, утсаа байнга ажигладаг. Явахдаа эргэж харж, утсаар ярихдаа нэрээ хэлдэггүй. 

	2. Намын бодлогын эсрэг үг яриатай Лоохууз, Нямбуу, Лхамсүрэн, Цэрэнхүү, Дүгэржав, Дамдинсүрэн, Гаадамба, Лхагваа мэтийн үл бүтэх хүмүүстэй уулзах оролдлого удаа дараа хийж байсан. 1973 онд Дэлгэрхаан сум нэгдлийн дарга Ж. Дүгэржав үхрийн махтай ирж гурав хоноод явсан. Сэлэнгээс ногоон хэмээх Дамдинсүрэн нууцхан сэжигтэй уулзаад буцсан. Зүүнхараагаас Лоохуузын бүлгийн эмч Самбуу хоноод буцсан. Мөн Ш. Гаадамба хоёр удаа ирж уулзсан. 

	3. Төмөр-Очир үг ярианы хувьд дор дурдсан шинжтэй. Цэдэнбалын баг ялзарч байна. Улс орныг удирдах нь байтугай бие биедээ найр тавин хээл хахуулийн тулам болсон хүмүүс гэх мэт. Монгол дахь социализмын гайхамшигт амжилтад нүд хорсон заналхийлдэг. Нам төрийн гарамгай удирдагч Лувсанравдан, Рагчаа,  (МХЗЭ-ийн) Пүрэвжав нарыг их занаж “хоолны тулам" гэдэг... 

	4. Төмөр-Очирын гэр шөнө орой болтол гэрэлтэй байдаг. Ном их уншдаг. Хөрөнгөтний сонин хэвлэл олж унших дуртай. “Үнэн” сонинд унших юм алга гэж ярьдаг. Брежнев, Цэдэнбалын сонгодог зохиолуудыг уншиж судлах дургүй бололтой. 

	5. Өөрөө уухгүй ч гэсэн хүнийг архиар дайлж яриа хөөрөө өддөг, зөвхөн нэг удаа 400 төгрөг зарсан явдал бий. 1973 онд лав л хоёр удаа ийм явдал гарсан. 1971 онд Хужиртад амрахдаа Лоохуузтай нууцаар уулзах гэж хэд хэд оролдсон. 

	6. Дарханы барилга трестийн дарга Н. Лхагваатай сүүлийн үед их дотносч байгаа. Энэ оны гуравдугаар сарын 4-нд Сэлэнгийн Нийгмийг аюулаас хамгаалах хэлтсийн дарга Дамдинсүрэн эрт урьдын танил Лхагваагийнд очиход Дарханы орлогч дарга Чимид, Төмөр-Очир эхнэртэйгээ, төмөр замын Хаянхярваа, Намын хорооны Цэрэннадмид нарын архи ууж, наргиж байсантай тааралдсан байна. Энэ нь тохиолдлоор нийлж наргисан гэх үндэсгүй. 

	7. Төмөр-Очир хоёрдугаар сард хот ороод ирэхдээ Цэдэнбал Энэтхэгт айлчлах гэнэ, Бүгд хурлаар СнЗ-ийн даргаар тавих юм байх гэсэн яриатай ирсэн. Мөн даргын Кубад айлчилсан тухай зураг олж иржээ. Ийм зураг тэр үед хотод ирээгүй байсан. Тиймээс нөлөө бүхий хүмүүстэй холбоотой бололтой. Энэ мэдээллийг хаанаас олж авсан нь тодорхойгүй. 

	 

	Дарханы нийгмийг аюулаас хамгаалах хэлтсийн дарга, хурандаа Ш. Дашдорж. 

	1974. 12. 28 гэжээ. 

	
1964 "НАМЫН ЭСРЭГ БҮЛЭГ"

	МАХН-ы ТХ-ны VI бүгд хурлаас шийдвэрлэсэн "Намын эсрэг бүлэг" чухам юу байв

	1960-аад оны үед манай орны хөгжлийн түвшин зохих бололцооныхоо хэмжээнд хүрээгүйгээр барахгүй хүн ардын амьдрал дорой ялангуяа хөдөөгийн зонхилох хүмүүсийн гэр бүрээс муутай, нар сар гэрэлтсэн туургатай, дөрвөн улирлын шаардлагыг хангах хувцас хунарын чанар чансаа нь муудаж ёстой л бүх юман дээр урд хормойгоороо хойд хормойгоо нөхнө гэгч амьдралын мөчүү давчуу түвшинд тулж ирсэн байлаа. 

	Сэхээтний тэргүүний хэсэг энэ байдлыг тэвчиж ядан ажиглаж, яавал эх орноо өөдрөг замд оруулж хүн ардынхаа амьдралыг хүний жишээтэй жигдрүүлэх вэ гэж эрэлхийлэн сэтгэж эхэлсэн билээ. Ийм нөхцөлд тэр үеийн Намын Төв Хорооны өөдрөг үзэл бодолтой гишүүд, бүгд хурал дээрээ улс орны байдалд дүгнэлт өгч, цаашид яах арга замын талаар санал шүүмжлэлээ зоримог илэрхийлцгээснийг "намын эсрэг”, “Цэдэнбалын эсрэг" үзэл бодол үйл ажиллагаа болгож хувиргасан юм. 

	Тэгэхээр "намын эсрэг бүлэг” гэдэг бол тийм бодит зүйл байгаагүй бөгөөд урьдаас зориуд зохион байгуулсан хуйвалдааны үр дүнд бий болсон нэр томьёо мөн. Санал бодлын зөрүүтэй хүн бүхнийг, алдаа дутагдлаа илчилсэн шүүмжлэгчид бүхнийг нүд үзүүрлэн толгой дараалан тоншсоор хардлага сэрдлэгийг сталинизмдаа хөтлөгдөж, өөрт халгаатай хүмүүсийн эсрэг булай юм бүхнийг өдөржин шөнөжин толгойдоо бясалгах талаар бараг л дэлхийд мэргэжилтэнд тооцогдож байсан Ю. Цэдэнбал “намын эсрэг бүлэг” гэгчийн тухай хуйвалдааныг толгойлж, С. Батаа, Н. Лувсанравдан, Жамбалсүрэн, Норолхоо зэрэг хүмүүс гол үүрэг гүйцэтгэсэн юм даа. 

	Төв Хорооны VI бүгд хурал дээр Лоохууз, Нямбуу, Сурмаажав нарын хэлсэнд үгэнд цохилт өгөхийн тул Д. Лхагвасүрэн, Дэ. Балжинням, С. Батаа, Б. Дэжид, Ц. Пүрэвжав, Д. Ядамсүрэн, С. Жалан-Аажав, Т. Рагчаа, Г. Очирбат, (банкны) Бүдсүрэн, Нуга, Балдоо, Сосорбарам, П. Шагдарсүрэн, М. Даш, Л. Ренцэн, Б. Банзрагч нар хурлын явцад хашхирах, шүгэлдэх зэрэг үйлдэл хийсний дээр намаа, Цэдэнбалаа хамгаалж хэлэхдээ бүгд хурлын гишүүдийн шүүмжлэлийг бүхэлд нь үгүйсгэж хуурамч худал гүтгэлгээр цохилт өгч байсан юм. 

	“Намын эсрэг бүлэг” гэгчид зохиомлоор холбож хамрагдагчдыг элдвээр гүтгэн дүгнэж, нэр хүндийг нь гутааж, дахин сэргэн босох тэнхэлгүй болгохоор Монгол орны өнцөг булан бүрд тарааж НАХЯ-ны байнгын хяналтын дор байлгасан юм. Тэдний тухай гүтгэлэг шуугианыг мэдээллийн бүх хэрэгслийг ашиглаж хэдэн сарын турш дэгдээсэн билээ. 

	Лоохууз, Нямбуу нарын хурц үг бодит байдлын дүгнэлтүүд нь Цэдэнбалчуудыг үнэхээр сандралд оруулж цочоосон юм. Нам, төрийн өндөр албан тушаалыг хэрэг дээрээ өмчилж, бэхжин хувийн нэр төр, жаргалаа эдэлж, эзэмшиж авсан сууриа алдахгүйн тулд тэр үед Төв Хороо, Засгийн газарт ажиллаж байсан болон яамдын сайд, аймгийн намын хороо, гүйцэтгэх захиргааны дарга хийж байсан хүмүүсийн нэлээд хэсэг нь одоогийн хуучинсаг үзэлтэй намын гишүүдээс “намаа хамгаалъя” гэж хоосон ил, далд бачимдаад байгаа шиг Цэдэнбалыг хамгаалах хөдөлгөөний жолоо цулбуургүй моринд мордоцгоосон шүү дээ. “Намын эсрэг бүлэг” гэгчийг бут цохисны дараа өдрөөс эхлэн Монголд, “нөгөө ус, агаар шиг” шүүмжлэл, өөрийн шүүмжлэл нэгмөсөн түлхүүргүй цоожинд орсон билээ. Ингээд бүх юм зөрчилгүй, нам тайван болж. Цэдэнбалынханд халгаагүй үе эхэлж, хийвэл миний дур хийсгэвэл тэнгэрийн дур гэгч болчхов оо. Ийм үе гучаад жил үргэлжлэв дээ. Үүний балгаар нам, улсын удирдах ажилтан, сэхээтнүүд ер нь бүх хүний үйл ажиллагаанд доорх хэвшил арга барил тогтов. Үүнд:

	а) аль нэгэн дарга удирдагчийн өмнө эрхэлсэн ажлаа хоосон дөвийлгөж худал тайлагнах

	б) даргад л нэр олохын тулд бололцоотой бүхнээ хийдэг болов. 

	— архи дарсаар дайлан зочлох явдал хэр хэмжээнээс хэтрэв. 

	— ан гөрөөнд авч явж зугаацуулах нь дарга нарт үнэлэгдэх нэг гол зүйл болов. 

	— худал мэдээлэл бичих явдал гаарч гааруулж, яавал нэг нөхрөөсөө илүү харагдаж үнэлэгдэх вэ гэж өөдрөг яваадаа атаархсан, хялбархан аргаар нэр олж, болбол тушаал ахих, сургуульд соёлд явах, гавьяа шагнал хүртэх, тусгай хангамж элдэв хөнгөлөлт зооглохыг хичээх. 

	— ажлын үзүүлэлт, төлөвлөгөөний биелэлтийг дөвийлгөн, давсалж өрсөж рапортлахын дон шүглэв дээ. 

	— ажлын тухай үзүүлэх сургууль явуулах загварыг хялбархан аргаар бий болгож, зориуд бэлтгэн дээд дарга, комисс, төлөөлөгчдөд үзүүлэн, үүгээрээ өндөр үнэлэлт авч, бас тэгээд сурталчилгааны бэлэн материалыг сэтгүүлчдийн магтаалын толинд тусгаж байлаа. 

	— ийм л нөхцөлд үнэндээ сүүлийн гучаад жил хүмүүс бие биедээ итгэлцэхгүй болж гаж зөрүү санаа бодол, ажлын тухай шүүмжлэлтэй дүгнэлт бүхнээ дотроо бодож, сайн л бол дотныхоо нэг найзад хэлэхээс хэтэрсэнгүй. Аюулаас хамгаалахынхны амьтай амьгүй дурангийн харааны хэрээс сүлжээнд өөрийн эрхгүй орцгоосон түүхтэй. 

	— дээрх ажлын арга илэрхийлэл бүхэнд янз бүрийн шатны удирдагчид маань хууртаж сэтгэлээ зориуд тайвшруулан засаж, бүх юм болж бүтэж байна. Диваажин руу замнаж, бид илтгэлтэй хөтөлж явна гэж сэтгэл хангалуун тайван жаргацгааж 70 жилийнхээ ойдоо золгочихно гэж нүүр бардам байцгаалаа шүү дээ. (Улс төрийн товчооныхон) 

	Намын эсрэг бүлгийн тухай явуулсан МАХН-ын үйл ажиллагаа нь ийм хог балагаа улс оронд тарьсан юм шүү. 

	 

	МАХН-ын Төв Хорооны VI бүгд хурлын тогтоол

	(1964. 12. 22-нд санал нэгтэй батлав)

	 

	Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явуулга хийсэн тухай

	 

	МАХН-ын Төв Хорооны гишүүн бөгөөд Сангийн аж ахуйг удирдах газрын дарга асан Ц. Лоохууз, Өмнөговь аймгийн намын хорооны нэгдүгээр нарийн бичгийн дарга агсан Б. Нямбуу, БНМАУ-ын Статистикийн төв газрын дарга Б. Сурмаажав нар МАХН-ын Төв Хорооны урьдах бүгд хурлууд дээр удаа дараа гаргасан эрүүл бус үзлээ орхиогүйгээр үл барам, алдаатай бодлогоо улам гүнзгийрүүлж, сүүлийн үед хагарал гаргах явуулга хийх замд шууд оржээ. 

	Нам, төрийн байгууллагын чухал асуудал хэлэлцсэн МАХН-ын Төв Хорооны тус бүгд хурал дээр намын эсрэг дээр дурдсан этгээд намын жанжин шугамыг эсэргүүцэн гарч ирэв. 

	Тэд, манай урагшлах замд тохиолдож байгаа зарим бэрхшээл болон ажлын дутагдлыг хэт дөвийлгөн ашиглаж түүнийг нам, засгийн гадаад дотоод бодлого буруу байгаагийн уршиг мэтээр харуулах гэж оролдов.

	Намын эсрэг эдгээр этгээд, монголын ард түмний социалист байгуулалтдаа олсон улс төр, эдийн засаг, соёлын амжилтыг нэлэнхийд нь үгүйсгэж, ажилчин, хөдөө аж ахуйн нэгдлийн гишүүн, хөдөлмөрч сэхээтэн нарын амьдралын хэмжээ доройтлоо гэж гүтгэв. Тэд, МАХН-ын нэр хүндийг гутаах зорилгоор манай нам социализмын ялалтын төлөө ард түмнийг жолоодох чадваргүй жижиг хөрөнгөтний нам болон хувирсан мэтээр ор үндэсгүй зүйл ярив. 

	Намын эсрэг Лоохууз зэрэг этгээд эдийн засгийн байгуулалтыг намаас удирдах ролийг үгүйсгэн жижиг хөрөнгөтний салан задгай байдлыг өөгшүүлэн дэврээхийн тулд, нам, улс, олон нийтийн, хяналт шалгалтыг хүчтэй болгох, нам, улсын сахилга батыг бэхжүүлэхийг эсэргүүцэв. Намын жанжин шугамыг эсэргүүцэгч эдгээр этгээд улс түмний интернационалч найрамдлыг гүтгэн, БНМАУ ах дүү социалист бусад оронтой эдийн засгийн талаар харилцан ашигтай хамтран ажиллах явдлаас татгалзахыг шаардацгааж байв. 

	Лоохууз, Нямбуу, Сурмаажав нар үндсэрхэх үзлийг шууд хамгаалан түүний хор аюулыг бүрэн үгүйсгэв. Эдгээр бүлэглэгчид нэгэнт илчлэгдсэн илэрхий үндсэрхэгч улс төрийн хутган үймүүлэгч Төмөр-Очир, Цэнд нарыг далдуур дэмжигчид мөн болохоо харуулав. Эдгээр хагарал гаргагчид марксизм-лениннизмийн цэвэр ариун байдлын төлөө тэмцэхийн ач холбогдлыг бууруулан МАХН-аас олон улсын коммунист хөдөлгөөнд эзэлж байгаа байр суурийг сулруулах гэсэн бүтэлгүй оролдлого хийв. Тэд, намын бодлого болон Намын Төв Хороог улайран дайрахдаа гүтгэж, гүжирдэх, харааж зүхэх арга хэрэглэн элдэв гүтгэлэг, намын эсрэг уриа бүхий нэргүй захидал тараах, янз бүрийн хорт цуурхал дэгдээх ажил зохиож байжээ. 

	Эрх тушаал хөөцөлдөгч, улс төрийн талаар тогтворгүй өчүүхэн бүлэг хүмүүсийг тэд түшиглэн урьд ямар нэгэн зэмлэл хүлээж байсан хүмүүсийг юуны өмнө талдаа татан элсүүлэхийг хичээж байв. Намын Төв Хорооны зарим гишүүнийг ятгах, амлалт, өгөх хуурч мэхлэх зэрэг аргаар талдаа татах зорилго бүхий ажил явуулгыг бүгд хурлын өмнө идэвхтэй хийжээ. Гэвч намын эсрэг эдгээр этгээдийн балмад шугамаа намд тулгах, Намын Төв Хорооны нэгдлийг бутаргах гэсэн оролдлого бүрэн баларч нурав. 

	Лоохууз, Нямбуу, Сурмаажав нараас намын эсрэг шугам баримталж хагарал гаргах явуулга хийснийг Намын Төв Хорооны гишүүд, орлогч гишүүд гүнээ жигшин нэгэн дуугаар эрс буруушааж хэт хувьсгалч үгээр халхавч хийсэн үл бүтэх явдлыг нь бүрэн илрүүлэв. Тэднээс нам түүний Төв Хорооны марксч-ленинч шугам, практик үйл ажиллагааг ямар ч ул үндэсгүй дайрч гүтгэснийг бүгд хурал хөдөлшгүй баримтаар илрүүлэн няцааж, пролетарийн интернационализмын зарчимд гуйвалтгүй үнэнч байгаагаа тод харууллаа. 

	 

	МАХН-ын Төв Хорооны VI бүгд хурлаас тогтоох нь:

	1. Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явуулга хийснийг намын нэгдэл, социализмын үйл хэрэгт маш хор аюултай зүйл гэж эрс буруушаасугай. 

	2. Ц. Лоохууз, Б. Нямбуу, Б. Сурмаажав нарыг намын эсрэг бүлэглэсэн явуулга хийсэн учир МАХН-ын Төв Хорооны бүрэлдэхүүнээс гаргаж, намаас хөөсүгэй. 

	3. Лоохууз, Нямбуу, Сурмаажав нарын үйлдсэн хэргийн талаар цаашид нягтлан шалгаж Гунгаажав, Дашнамжил зэрэг хамсаатан этгээдэд нь хатуу хариуцлага хүлээлгэхийг МАХН-ын Төв Хорооны дэргэдэх НХШХ-нд даалгасугай. 

	 

	Улс төрийн сонор сэрэмжээ байнга дээшлүүлж, намын эгнээний нэгдэлд хор учруулагч аливаа явуулгыг илчлэн тас цохиж, ардчилсан төвлөн удирдах ёсыг бэхжүүлэх талаар шийдвэртэй арга хэмжээ авч, үндсэрхэх үзэл болон марксизмд харш бусад үзлийн аливаа илрэлд цохилт өгч, хөдөлмөрчдийг марксизм-лениннизмийн зарчим, пролетарийн интернационализмын зарчмаар хүмүүжүүлэх ажлаа хүчтэй болгохыг намын бүх байгууллага, МАХН-ын гишүүдэд үүрэг болгосугай. 

	 

	 

	1964 оны 12 дугар сарын VI бүгд хурлын тухай шог

	(ард олны дотор дэлгэрсэн)

	1965 оны шинэ жилийн концертын “хор" эхлэлт

	Намын эсрэг магтуу 

	үгийг Төмөр-Очир, 

	хөгжмийг Сэхээтний хэсэг

	Гоцлол дуучин Нямбуу, Сурмаажав

	Удирдаач ардын хөгжмийн урлагийн зүтгэлтэн Ц. Лоохууз

	Монгол үндэсний хөгжмийн хоршилд Гунгаажав, Дашнамжил нар дагаж хөгжимдөнө. 

	 

	МАХН-ЫН ТХ-НЫ НАРИЙН БИЧГИЙН ДАРГА НАРЫН ЗӨВЛӨГӨӨНИЙ ТОГТООЛ

	1964 оны 1 дүгээр сарын 26-ны өдөр

	 

	Дугаар 780 

	Улаанбаатар хот

	 

	А. Дашнамжил, О. Нямаа нарын тухай

	МАХН-ын Төв Хорооны нарийн бичгийн дарга нарын зөвлөгөөнөөс ТОГТООХ нь:

	1. МАХН-ын ТХ-ны II бүгд хурлаар бут цохигдсон Лоохууз, Нямбуу, Сурмаажав нараас намын эсрэг үйлдсэн бүлэглэсэн үйл ажиллагаанд оролцсон Намын Төв Хорооны үзэл суртлын хэлтсийн зааварлагч Алтангэрэлийн Дашнамжилыг үүрэгт ажлаас нь халж, хатуу арга хэмжээ авхуулахаар НХШХ-нд шилжүүлсүгэй. 

	2. Намын Төв Хорооны намын байгууллагын хэлтсийн зохион байгуулагч Очирын Нямааг дээрх бүлгийн ажиллагаанд оролцож байсан тухай Намын Төв Хорооны бүгд хурал дээр шүүмжлэл гарсан учир түүнийг үүрэгт ажлаас нь халсугай. 

	 

	Гарын үсэгтэй       Ю. Цэдэнбал

	Нарийн бичгийн дарга нар       Ц. Дүгэрсүрэн, Б. Лхамсүрэн

	Зураагүй       Н. Жагварал

	Гарын үсэгтэй       Д. Моломжамц

	 

	0016. 4 хувь 000534

	 

	Боловсруулсан Санжаажамц

	Хуулбар

	БНМАУ-ын СнЗ-ийн ТОГТООЛ

	1965 оны 1 дүгээр сарын 12-ны өдөр

	Дугаар 2 

	Улаанбаатар хот

	 

	Намын эсрэг бүлгийн үйл хэрэгт идэвхтэй ажилласан зарим хүмүүсийг ажилд шилжүүлэх тухай

	 

	БНМАУ-ын СнЗ-өөс ТОГТООХ Нь:

	1. Цогт-Очирын Лоохуузыг Өвөрхангай аймгийн говийн сумын нэг нэгдэлд малчнаар ажиллуулахаар Өвөрхангай аймгийн Ардын депутатуудын хурлын гүйцэтгэх захиргааны мэдэлд, Алтангэрэлийн Дашнамжилыг Өмнөговь аймгийн Гурвантэс суман дахь давсны артельд ажилчнаар ажиллуулахаар Ү. Хоршооллын төв зөвлөлийн мэдэлд, Намжилын Гунгаажавыг Хөвсгөл аймгийн Цагааннуурын загасны үйлдвэрт ажилчнаар ажиллуулахаар БНМАУ-ын Хүнсний үйлдвэрийн яамны мэдэлд, Балдандоржийн Нямбууг, Эрээнцавын сангийн аж ахуйд малчнаар ажиллуулахаар БНМАУ-ын САА-нуудыг удирдах газрын мэдэлд, Баньдийн Сурмаажавыг Хэнтий аймаг дахь Бэрхийн уурхайд тоо бүртгэгчээр ажиллуулахаар БНМАУ-ын Аж үйлдвэрийн яамны мэдэлд, Дашийн Дамдинсүрэнг Ерөөгийн модны аж ахуйд ажилчнаар ажиллуулахаар БНМАУ-ын Барилга материалын үйлдвэрийн яамны мэдэлд тус тус шилжүүлсүгэй. 

	2. Энэ тогтоолын нэгдүгээр зүйлд заасан хүмүүсийн хийх ажил, орон сууцыг бэлэн болгож, 1965 оны нэгдүгээр сарын 20-ны дотор ажиллах газарт нь гэр бүлийнхний хамт хүргэж, уг ажилд нь оруулахыг холбогдох яам, газрын сайд, дарга нарт даалгасугай. 

	3. Эдгээр хүмүүсийг өөр ажилд шилжүүлэх буюу нэг аймгаас, нөгөө аймагт явах, түр чөлөө олгохыг засгийн газрын зөвшөөрөлтэйгөөр гүйцэтгэж байхыг холбогдох яам, газар, аймгийн гүйцэтгэх захиргаадын сайд, дарга нарт даалгасугай. 

	 

	БНМАУ-ын СнЗ-ийн 1-р орлогч дарга Лувсан

	БНМАУ-ын СнЗ-ийн хэрэг эрхлэх газрын дарга Бадарч 

	Тогтоол ангийн эрхлэгч Дагвадорж

	
АЖЛААС ХАЛАХ, БАЙРНААС ХӨӨХ, ХУГАЦААГҮЙ ЦӨЛӨХ... 

	Хүний эрх зөрчилдсөн нь:

	МАХН-ын Төв Хорооны нарийн бичгийн дарга нарын зөвлөгөөн, Улс төрийн Товчооны хуралдаан, Сайд нарын Зөвлөлийн хурал болон зарим хүмүүсийн ам шийдвэрээр хүний эрхийг хөндсөн асуудлыг дур зоргоороо шийдвэрлэж байв. Үүнд хүний эрх зөрчигдөж байсан үндсэн шинж төрх, үйлдлүүд:

	1. Гэнэт ажлаас нь халж ажилгүй болгож байв. 

	2. Шүүх шийдэх ёстой зүйлийг НХШХ, Сайд нарын Зөвлөлийн шийдвэрээр шууд нутаг заан хугацаагүй цөлөх

	3. Гэрээ ёсоор эзэмшиж байсан байрыг нь хураан авах

	4. Өвлийн хүйтний эрч нэмэгдсэн 35—38 хэмийн хүйтнээр мөрдөж байсан тогтоолыг зөрчин байрнаас шууд албадан цагдаагийн шахалтаар гаргаж байв. 

	5. Жирэмсэн эмэгтэй, нялх олон хүүхэдтэй эмэгтэйг ч ажлаас нь халж, байрнаас нь хөөж эхэлсэн

	6. Эмчлүүлэх явдлыг хязгаарлаж, хориглох, амралт сувилалд явахыг хориглох,

	7. Гадаад хэвлэл захиалж унших, гадаадын иргэдтэй харилцах явдлыг хориглож, хяналт тавьж хориг саад учруулсан. 

	8. Хөдөлмөрлөх эрх хязгаарлаж мэргэжлээр ажиллахыг хориглож, 400 төгрөгөөс илүү цалинтай ажилд хориг тавьсан. 

	9. Ажлын дэвшилтэй санаачилга, шинэ туршлага оновчтой саналыг нь дэмжихгүй байх. Хамт олны хөдөлгөөнд оролцуулахгүй байх (Жишээ нь: социалист хөдөлмөрийн бригад, гавшгайч)

	10. Сайшаал шагналд оруулах, мэргэжил эзэмших дээшлүүлэх, алдар цол авах зэргийг гэр бүлийн бүх гишүүдийн хэмжээгээр хориглох

	11. Нутаг заах, ажил хязгаарлах зэрэг дээрх бүх чиглэлийн заалтад гэр бүлийг 100 хувь хамруулснаар эмэгтэйчүүд, насанд хүрээгүй хүүхдийн эрх чөлөөнд халдан хүний эрхийн хамгийн эмзэг зүйлийг эрээ цээргүй зөрчсөн юм. 

	12. Намын шийдвэрийг талархсаны үндсэн дээр зарим гэр бүлийн эмэгтэйчүүд хэрэгт холбогдсон нөхрөөсөө салах явдлыг хөхиүлэн дэмжиж тусалсан (ийм явдал дөрвөөс хэтрээгүй юм)

	13. “Намын эсрэг бүлэгт" холбогдогчдыг ажилчин, малчнаар шийтгэснээр малчид ажилчдын эрхийг хөндөж доромжлов. 

	14. Нийгмийн даатгалаар авах ёстой тэтгэврийн эрхийг хаслаа. 

	15. Төрөл төрөгсөд, садны хүмүүстэйгээ явж уулзах, өвчтэй үед нь туслах, эргэх хязгаарлагдаж оршуулахад нь оролцох зэрэг үндэсний болон хүн төрөлхтний ёс горимыг дагах явдлыг эрээ цээргүй шууд тасалдуулж, хориг тавьсан. 

	16. Төрөх байртай газарт хүртэл явж төрж амаржих асуудлын зөвшөөрлийг ч оройтуулж, саатуулж байлаа. 

	
ЗӨВХӨН ХҮНСЭНДЭЭ 62. 5 САЯ ТӨГРӨГ ХЭРЭГЛЭЖЭЭ

	МАХН-ын төв хорооны улс төрийн товчооны гишүүн Д. Моломжамц гуай 1993 онд нэгэн хэвлэлд өгсөн ярилцлагадаа “... социализмын үед авлигал гэгч ойлголт огт байгаагүй. Ардчилал, зах зээл гэдэг чинь авилгийг хамт чирч ирлээ” гэсэн байж билээ. Үнэндээ тийм биш. Социализмын үед ч авлига бас л байсан. Гэхдээ мөн л одоогийнх шиг сайд дарга нарын дунд илүү их байсан билээ. Ер нь авлига гэдэг чинь тэдний л дунд байдаг болохоос биш өгөх юмгүй, хүний юмыг аваад ч оронд нь хариу барих албан тушаал эрх мэдэл, мөнгө төгрөг юу ч үгүй ард түмний дунд байдаггүй эд шүү дээ. 

	Д. Моломжамц гуайн хэлсэн үг олон хүнд нээрээ л тийм дээ гэсэн сэтгэгдэл төрүүлж болох ч үнэн хэрэгтээ хувийн өмчийн төсөөлөлгүй, хөл нүцгэн ард түмний сэтгэл зүйгээр коммунистууд хэрхэн гайхалтай тоглож авилгийг маш нууц хэлбэрээр ард түмний татвараас шомбодож, түүнийгээ улс орны хувь заяаг шийдэж байсан улс төрийн товчоо гэгчээрээ баталгаажуулдаг байсны илрэл. 

	Авлигын цэцэглэн хөгжилт Н. Энхбаярын Засгийн газрын үед оргил цэгтээ хүрч мандсанаас өмнө Ю. Цэдэнбалын үед нэлээд цэцэглэж байжээ. Энэ тухай баримт сөхье. 

	1955—1984 он хүртэл “маш нууц” зэрэглэлтэй 12 тогтоол, шийдвэрийг Төв Хороо, Засгийн газар гаргасан байдаг. Үүнийг анх 1990 онд МАХН-ын онц их хурлаас байгуулагдсан “Тойрон хүрээлэгчдийн хэргийг шалгах комисс’’-ын тайлан илтгэлд зад татан олон нийтэд гаргаж ирсэн юм. 

	Тус комиссын дарга Б. Сумъяагийн илтгэлд дурдахдаа, 

	 

	“Нам, төрийн дээд албан тушаалтнуудын маш нууц, нууц тогтоолуудаар хэрэглэж ирсэн их хэмжээний хангамж нь Ю. Цэдэнбал, түүнийг тойрон хүрээлэгчдийн дунд харилцан тал зассан эрүүл биш уур амьсгал бий болгох, өндөр албан тушаалыг цөөн тооны хүмүүс олон арван жилийн турш өмчлөх мэт эзэгнэн суух, амьдралаас улам бүр хөндийрөн олон түмнээсээ тасрахад илэрхий нөлөөлж байв” 

	 

	гээд урьд нь ард түмнээсээ нууцалж байсан дээрх тогтоолуудын заримаас ил мэдээлжээ. 

	МАХН-ын Улс төрийн товчооны удаа дараагийн нууц, маш нууц тодотголтой тогтоолуудад дурдсанаар сайд дарга нарын хангамж, хэрэглээ, эрх ямба арай ч дэндүү гэмээр байж. 

	Социализмын үеийн хүмүүсийн амьдрал, цалин хөлсний ерөнхий баримжаа улсын дунджаар нэг хүний сарын цалин 485 төгрөг байж. Гэтэл сайд дарга нар сард 1500—2500 төгрөг аваад дээр нь сар дутам 1200—2500 төгрөгийн тусгай хангамж нэртэй мөнгө авдаг байжээ. Жирийн иргэдээс арав дахин их мөнгө төсвөөс авдаг байж гэсэн үг шүү дээ. Энэ нь хэчнээн их зөрүү болохыг тэр үеийн ханшийг мэдэж байгаа хүмүүс мэднэ. Өнөөдөр ч ялгаа алга. Төр засгийн тогтоосноор хамгийн бага орлого 40 мянган төгрөг байхад УИХ-ын гишүүдийн цалин пүнлүү, унаа утасны мөнгө нийлээд хамгийн багадаа л үүнээс арав дахин их байгаа. 

	УТТ-ны 1976 оны 7-р сарын 16-ны 234 тоот тогтоолын 5-А-д заахдаа, "... Өөрсдөө хүсвэл хүнсний хангамжийн мөнгийг бэлнээр нь олгож байхыг зөвшөөрсүгэй. Харин бэлтгэн нийлүүлэх тусгай хангамжийн газраас чанартай хүнсний зүйлийг зохих үнээр нь олгож байсугай...” гэжээ. Үүнийг “Р. Чойном дарга нарын дэлгүүрт хүзүүгүй гуя дагадаг гайхмаар аа” гэж шоглон шүлэглэж байсан. Одоо ч мөн иймэрхүү заалтыг олж үзэх хэцүү биш. УИХ-ын унаа, утас, тойрогтоо ажиллах мөнгө зэргийг бэлнээр нь гишүүдэд олгодог. 

	Мөн тогтоолын 5 Б-д, “... Орон сууцных нь талбай халаалтын хөлсийг 450 төгрөгөөр, засварын зардлыг 8000 төгрөгт багтааж улсаас олгож байсугай" 5-В-д, “Бямба гарагийн оройн хоол, ням гарагийн гурван удаагийн хоолыг сайд дарга нарын гэргий, насанд хүрээгүй хүүхдийн хамт “Их тэнгэр”, “Нүхт”-ийн амралтад үнэгүй хэрэглэж байсугай" гэжээ. Мөн тогтоолын 6-д зааснаар өвлийн болон зуслангийн байрандаа тавих тавилгыг 30—150 мянган төгрөгт багтаан төсвөөс авч байж. 

	8-д, "Хотын байранд тавьсан таивилга төхөөрөмжийг өөрсдөө хүсвэл хямдруулсан үнээр худалдаж байхыг зөвшөөрсүгэй”

	 

	МАХН-ын төв хорооны УТТ-ны гишүүд

	Мөн 1977 оны 6 сарын 20-ны 140-р тогтоолд:

	1. МАХН-ын дарга, СнЗ (сайд нарын зөвлөл)-ийн дарга, АИХ-ын дарга нарыг жил бүр гэр бүлийн хамт улсын зардлаар гадаад дотоодод амруулж, эмчилгээ сувилгаатай холбогдох зардлыг улсаас хариуцаж байсугай. 

	2. Өөрийн хүүхдээ авч явахыг хүсвэл улсаас зардлыг төлөх боловч хүүхдийн тоо хоёроос хэтрэхгүй байхаар тогтоосугай. 

	3. Бусад УТТ-ын гишүүд орлогчид, СнЗ-ийн орлогч дарга нар, АИХ-ын орлогч дарга нарын гадаадад амралт, сувилал эмчилгээнд явахад нь уналгын зардлыг улсаас төлсүгэй. 

	4. Эдгээр албан тушаалтныг дотоодын амралт сувилалд буюу орон нутгаар явж амрахад нь нэг сард ногдох хүнсний зардлаас гадна хоног дутам нэг гэр бүлд 35 төгрөг нэмж олгож, уналгын зардлыг улсаас даасугай. 

	МАХН-ын төв хорооны УТТ-ны гишүүд

	Ц. Шаравдорж авлигачдын хэргийг дарсан

	Яамдын сайд, тусгай газрын дарга, орлогч нар намын төв хорооны хэлтсийн эрхлэгчид, аймаг хотын дарга, түүнтэй адилтгах албан тушаалын хүмүүс СнЗ-ийн “тусгай нууц” тогтоолоор хангамж, хөнгөлөлт эдэлдэг байв. 

	НАХЯ-ны гуравдугаар газрын хурандаа Цагаанхүү гуай, “Дарга нарын хангамжийн бүх зүйлийг манай газар гэрт нь хүргэж өгдөг байлаа. Тэдний авгай нарын ширүүхэн харцтай мөргөлдөх юу ч биш" гэж сонинд өгсөн ярилцлагадаа дурджээ. Мөн, “Тухайлбал Д. Моломжамц сүүлийн 19 жилд өнөөгийн ханшаар 62.8 сая төгрөг, Т. Рагчаа сүүлийн 17 жилд 58.6 сая төгрөг зөвхөн хүнсний хангамжид хэрэглэжээ. Улсын прокурор, Сангийн яамны ажилтан Уранцэцэг, Цэдэнпил нарын тойрон хүрээлэгчдийн хэргийг шалгасан тайланд “Маш нууц" зэрэглэлтэй тогтоолуудыг бид бүрэн хэмжээгээр үзэж чадаагүй, өөр ноцтой юу юу байсныг мэдэх аргагүй" гэжээ. 

	Монголчуудын дийлэнх нь толгой хоргодох байргүй, айлын хаяанд хоолтой хоолгүй явж байхад УТТ-ны гишүүн Д. Гомбожав гэхэд “ямбатны ягаан гэгддэг 24-р байрны хоёр байрыг нэгтгэж, таван өрөөтэй болсны дээр 1980 онд эхнэр Б. Дэвигийн бие муу, чимээ шуугиан ихтэй гээд 5-р хорооллын хоёр айлын сууцыг бас нэгтгэж аваад зогсохгүй, Сонгинын амралтын хавьцаа өвөл зуны ордныг улсын хөрөнгөөр бариулж ихэнх хугацаагаар тэндээ өнгөрүүлдэг байж. Мөн нийслэлийн музей байдаг Цогтбадамжавын байшинг манай эхнэрийн хамаатны байр гэж одоо ч булаацалдсаар байгаа гэнэ. 

	Майдар, П. Дамдин нарын 40 мянгатын байрууд гэхэд 84—136 кв. м талбайтай. Бас Дамбадаржаад 900 ам метр талбайтай эдлэн газрыг одоо Майдар гуайн хүүхдүүд эзэмшиж байна. 

	1974 онд Филатова гуай Францад айлчлах гээд “виз олдоогүй” авсан 21 сая төгрөг бүүр нохойн замаар орсон байдаг. Геологийн сайд байсан М. Пэлжээ нэгэн даргын 50 насны ойгоор 23.2 грамм алтыг “маш нууц” гэсэн тогтоолоор бэлэглэснийг улсын прокурор өөрөөс нь асуухад “бүтээгдэхүүний дээж чулуу гэж бодсон, алт байсныг мэдээгүй" гэж мэдэн будилжээ. 

	Ю. Цэдэнбалын туслах байсан Батцэнгэл, Ишдорж нар дарга дээр дуртай цагтаа орж жил бүр 1500—2000 төгрөгийн хандив тусламж авдаг байв. Хамгийн бололцоотой амьдралтай ГЯЯ-ны орлогч сайд Д. Ёндон хоёр удаа 420 төгрөг цохуулж авчээ. Тэд өргөдөлдөө, “... Хайрт дарга Ю. Цэдэнбал та бол Монголын ард түмэнд хэзээ ч заяахгүй суут удирдагч мөн" гэх мэтээр ая тал зассан байх жишээтэй. 

	Тэр үед хувийн хэвшлийн аж ахуй, пүүс компани гэж байгаагүй учраас дарга нар ард түмний татвараар цугларсан төсвийн хөрөнгөнөөс ийнхүү цохидог байжээ. 

	МАХН-ын онц их хурал, түүнээс байгуулагдсан комисс үүнийг зоригтой илчилж хуулийн байгууллагад шилжүүлсэн боловч юу ч болоогүй саармагжаад өнгөрсөн билээ. Энэ талаар нэгэн баримт дурдахад, 1991 оны 11-р сард Улсын Дээд шүүхийн намын бүх гишүүдийн хурлаас “тойрон хүрээлэгчдэд өгөх улс төрийн дүгнэлтийг хэлэлцээд үнэнхүү зэвүүцэж тэдэнд хатуу арга хэмжээ авч хохирлыг тэднээр төлүүлэх хэрэгтэй" гэсэн албан бичиг тус комисст ирүүлсэн нь ард түмний шаардлагын нэг хэсэг байлаа. Гэтэл энэ хуралд сууж сайшаан гар өргөн баталж байсан УДШ-ийн бүгд хурлын нарийн бичгийн дарга, одоо УИХ-ын гишүүн, батлан хамгаалахын сайд Ц. Шаравдорж, "Тойрон хүрээлэгчид гэж байгаагүй, тэдний улс нийгэмд учруулсан хохирол алга” гээд хэрэгсэхгүй болгох шийдвэрийг боловсруулж батлуулж амжжээ. 

	Ийнхүү хулгайн хэргүүдийн "намжаасан” юм. Хэрэв тэр үед бүгдэд нь арга хэмжээ авч, хариуцлага тооцсон сон бол өнөөдөр дээд түвшний хулгайн хэрэг ингэтлээ ужгираа ч уу, үгүй ч үү. Тэднийг хаацайлж бүх хэргийг хэрэгсэхгүй болгосноос дараагийн залуучууд нь ингэж болдог юм байна гэж ойлгоод одоо бүүр олны нүдэн дээр хулгайлдаг болж өнөөдөр зангиатай хулгайч нарын дийлдэшгүй арми бий болжээ. 

	Авлигал хээл хахуулийн хэрэг өнөөдөр Сицилийн мафиас ч өндөр хэмжээнд хөгжөөд байна. 

	МОНГОЛ АРДЫН ХУВЬСГАЛЫН НАМЫН ТӨВ ХОРООНЫ УЛС ТӨРИЙН товчооны тогтоол

	1977 оны 5 дугаар сарын 16-ны өдөр

	Улаанбаатар хот

	 

	Нам, засгийн удирдах албан тушаалтны амралтын тухай

	 

	МАХН-ын Төв Хорооны Улс төрийн Товчооноос ТОГТООХ НЬ:

	 

	1. МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын Тэргүүлэгчдийн дарга, БНМАУ-ын Сайд нарын Зөвлөлийн дарга нарыг жил бүр гэр бүлийн хамт улсын зардлаар гадаад, дотоодод амруулж, эмчилгээ, сувилгаатай холбогдох зардлыг улсаас хариуцаж байсугай. 

	 

	2. а) МАХН-ын Төв Хорооны Улс төрийн Товчооны гишүүд, Намын Төв Хорооны нарийн бичгийн дарга нарыг гэргийн хамт гадаадын амралт, сувилал болон эмчилгээнд явахад нь уналгын зардлыг улсаас төлж байсугай. 

	б) Өөрийн хүүхдээ авч явахыг хүсвэл улсаас зардлыг төлөх боловч хүүхдийн тоо хоёроос хэтрэхгүй байхаар

	в) Эдгээр албан тушаалтан нь дотоодын амралт, сувилалд буюу орон нутгаар явж амрахад нь нэг сард ногдох хүнсний зардлаас гадна хоног тутам нэг гэр бүлд 45 төгрөгийг нэмэн олгож, уналгын зардлыг улсаас төлж байсугай. 

	г) Дээрх албан тушаалтан орон нутгаар явж амрахдаа нэмэлт уналга хүсвэл автомашин гаргаж үнэ төлбөргүй үйлчилж байхыг зөвшөөрсүгэй. 

	 

	3. а) БНМАУ-ын Ардын Их Хурлын Тэргүүлэгчдийн орлогч дарга, Сайд нарын Зөвлөлийн орлогч дарга нарыг гэргийн хамт гадаадын амралт, сувилал болон эмчилгээнд явахад нь уналгын зардлыг улсаас төлж байсугай. 

	б) Дээрх албан тушаалтан хүсвэл өөрийн хүүхдээ хувийн зардлаар авч явахыг зөвшөөрөх боловч хүүхдийн тоо хоёроос хэтрэхгүй байхаар тогтоож нэг хүүхдийн зардлыг улсаас төлж байсугай. 

	в) Эдгээр албан тушаалтныг дотоодын амралт, сувилалд буюу орон нутгаар явж амрахад нь нэг сард ногдох хүнсний зардлаас гадна хоног тутам нэг гэр бүлд 35 төгрөгийг нэмж олгож, уналгын зардлыг улсаас төлж байсугай. 

	 

	Улс төрийн Товчооны гишүүд: 

	Ж. Батмөнх, Н. Жагварал, С. Жалан-Аажав, П. Лувсанравдан, Д. Майдар, Д. Моломжамц, Т. Рагчаа,

	 

	Орлогч гишүүд:

	Б. Алтангэрэл, Д. Гомбожав. 

	
МАХН-ын эсэргүү даалгаврыг биелүүлж явсан минь

	Өвгөн би 80 эргэм насалж, 60 шахам жил багшийн ажилд мэрийн зүтгэж, 50 гаруй жил МАХН-ын эгнээнд явахдаа нам захиргаа олон нийтийн байгууллагаас өгсөн үүрэг даалгаврыг цаг тухайд нь нэр төртэй биелүүлж явлаа. 

	Үүний зөвхөн нэгийг энд толилуулан бичиж байна. 1960 оны дунд үед Хөвсгөл аймгийн Цагаан-Үүр сумын найман жилийн дунд сургуульд захирлын албыг хашиж байв. Нэг өдөр намын үүрийн дарга дуудлаа. Сумын намын үүрийн дарга Нямжав, сум нэгдлийн дарга Цагаач нар тэргүүтэй намын үүрийн товчооны гишүүд цөм сууж байдаг юм байна. Намын дарга Нямжав суудлаасаа босоод:

	— Намын гишүүн, захирал Ламжав та, маргааш болох намын үүрийн бүх гишүүдийн хурал дээр хамгийн түрүүнд босож шүүмжлэл тавих хэрэгтэй. Хурлын хэлэлцэх асуудал бол намын эсрэг бүлгийн тухай юм. Лоохууз, Нямбуу, Сурмаажав, Төмөр-Очир, Цэнд нарыг нутаг зааж, хөдөө орон нутагт ажиллуулахгүй байх хэрэгтэй байна. Тэд нэгэнт нам ард түмний эсрэг хандсан учир шууд шүүхэд шилжүүлж, ял эдлүүлэх нь зүйтэй гэж шүүмжлэх хэрэгтэй гэв. Тэгэхээр би хариу болгож:

	— Өөр хүнээр шүүмжлүүлэх нь зүйтэй. Би шүүмжилж чадахгүй. Тэд чинь сайн л хүмүүс шиг байдаг. Тэдний лекц яриа, хурал цуглаан зохион байгуулж юм ярьж байгааг харж сонсож л явлаа. Тэр дээгүүрээ яаж гэдэс рүүгээ хөлөө хийлцэж, юу болж байдгийг би мэдэхгүй гэж хэлэв. 

	Тэгтэл намын үүрийн дарга:

	— Та манай сумын үзэл суртлын фронтын тэргүүн шугаман дээр ажилладаг хүн байж ийм зүйл ярьж болохгүй. Заавал хамгийн эхлээд үг хэлэх хэрэгтэй. Хэрэв чадахгүй гэдэг юм бол үүнийгээ аймгийн намын хорооны нэгдүгээр нарийн бичгийн даргад одоо энэ утсаар ярь гэв. 

	Хэрэв аймгийн намын хорооны нэгдүгээр нарийн бичгийн даргад энэ асуудлаар “чадахгүй” гэдгээ хэлэх юм бол Лоохуузтан нарын хамсаатан гэгдэн ажлаасаа халагдаж, намаасаа хөөгдөж, гэр орон, багачууд хүүхдээ ч хохироочихно гэж бодоод тугалган жад лугаа нэгэн адил шантран, эхлээд шүүмжлэл тавихыг зөвшөөрч билээ. 

	Тийм учраас би нэгэнт нууц захидалд дурдаагүй учраас эдгээр хүмүүсийг шүүхэд шилжүүлж ял эдлүүлэх талаар шүүмжлэхгүй гэдгээ хэлэв. Намын дарга Нямжав энэ тухай МАХН-ын ТХ-ноос аймгийн намын хорооны нэгдүгээр нарийн бичгийн даргад өгсөн даалгавар байгаа юм. Аймгийн намын хорооны даргаас сум, сангийн аж ахуйн дарга нарт амаар өгсөн даалгавар байгаа юм. Ийм учраас Лоохууз, Нямбуу, Сурмаажав, Төмөр-Очир, Цэнд нарыг заавал шүүхэд шилжүүлж, ял эдлүүлэх хэрэгтэй хэмээн шүүмжлэх хэрэгтэй гэж товчооны бүх гишүүд надад тулган шаардаж байж билээ. Үүний дагуу би ч намын үүрийн бүх гишүүдийн хурал дээр уг чиглэлийн дагуу шүүмжлэл тавьж байж билээ. Энэ үйл явц тухайн үеийн намын үүрийн бүх гишүүдийн хурлын материалд дурайтал бичигдэн үлдсэн нь мэдээж. 

	Иймэрхүү эсэргүү даалгаврыг зөвхөн би ч биш миний үеийн хүмүүс их л биелүүлж байсан биз ээ. Ийнхүү даалгавар өгч, элдвээр дарамтлан хурал дээр хүчээр тулган шүүмжлэл тавиулж энэ хүн Лоохуузтан нарын хань хамсаатан мөн үү, биш үү гэдгийг мэдэх гэж гөрөөлж байсан ч юм бил үү, бүү мэд?

	Хэвлэл номоос уншиж байхад намын эсрэг Лоохуузтаны бүлэг гэдэгт 300 гаруй хүмүүс баригдсан тухай сүр бадруулан бичиж, лекц яриа хурал дугуйлангаар энэ тухай л ярьдаг байж билээ. Ийнхүү ард түмний сор болсон гайхамшигт хүмүүсээ нүд үзүүрлэн шүд зууж нухчин дарж, хэлмэгдүүлэн хохироож байв.

	
1962,1964 оны бүгд хурлууд дээр МАХН-ын Төв Хорооны зарим гишүүдийн хэлсэн үг, тодотголууд

	... ... ...

	 

	Гуч, дөч эргэм насны, ихийг бүтээх эрч хүч нь зангирсан, эрдэм ухаан нь ундарсан, юм үзэж нүд тайлсан, манай ард түмний сор нь болсон шинэ маягийн энэ хүмүүс 1990 оны үед тус оронд ардчилсан хувьсгал ялсны ачаар 20-иод жилийн тамлалаас ангижран, толь халзан, цал буурал, эрэмдэг зэрэмдэг хүмүүс болон гарч ирсэн бөгөөд ихэнх нь тэнгэрт халин оджээ. 

	Хэрэв 1960-аад оны дунд үед эх орноо эрчимтэй хөгжлийн замаар явуулах гэсэн сэргэн мандалтын энэхүү үзэл санааг гүнээ ухамсарлан ойлгож хүлээн авсан сан бол манай орон хэзээний “Азийн бар” болсон байх гэж юм үзэж нүд тайлсан, эрдэм ухаанд боловсорсон номч мэргэн ухаант хүмүүс ярилцаж байдаг юм. Энэ бол мэдээж, оргүй хоосон зүйл биш ээ!

	Орчин үед, ёс төдий, зөвхөн хоосон тунхаг байсан ардчилал жинхэнэ ёсоор сэргэн, бодит биеллээ олж, айж амаа хумхиж, сүр алдан сохроор дуулгавартай дагадаг байсан үе ул болж, чөлөөтэй ярьдаг, шүүмжилдэг, хэвлэн нийтэлдэг зэрэг тал бүрийн эрх чөлөө сэргэн өргөжсөөр байна. Сайн үйл дэлгэрэх болтугай. 

	Тус бүгд хуралд нөхөр Төмөр-Очирын үйл ажиллагааны байдлыг хэлэлцэж манай намын удирдлагаас гаргахаар арга хэмжээ авах гэж байгааг би зүйтэй гэж үзэж байна. 

	Төв Хорооны нэгдүгээр нарийн бичгийн дарга нөхөр Цэдэнбал, улс төрийн товчооны гишүүд, нөхөр Жагварал, Самбуу, бүгд хурлын гишүүдээс ярьж байгаа гол зүйлүүд үндсэн дүгнэлтүүд зүйтэй байна. 

	Нөхөр Төмөр-Очирын үйл ажиллагааны намд харшилж буй буруу талыг шийдвэртэй зааж арга хэмжээ авснаараа манай намын улс төрийн шугам, намын үзэл суртал, зохион байгуулалтын нэгдлийг хамгаалж бэхжүүлэхэд намд ашигтай үлдэцтэй зүйл болох юм. 

	Нөхөр Төмөр-Очирын тухай зарим ойлголтыг II бүгд хурал дээр би товчхон ч гэсэн тэмдэглэж байсан, нөхөр Төмөр-Очир манай ардын хувьсгалтай сацуу төрж, хувьсгалын жилд л бойжиж хүмүүжиж, ардын хувьсгалт нам, ардын засгийн ачаар хориод жил эрдэм ном сурч, арваад жил ажил хийсэн болоод өнөөдөр тооцоо гаргаж байна. 

	Нөхөр Төмөр-Очирын тухай намын бүгд хурлаас гаргаж буй тооцоо бол зүйтэй юм. Нөхөр Төмөр-Очир нам ард түмний хөрөнгөөр сурсны хэрээр, өр төлж үнэнчээр зүтгэж, монгол оронд социализмыг байгуулахын төлөө тэмцэлд чармайсангүйгээр барахгүй, намын бодлогод харшилж, манай орны амьдрал хөгжлийг цэцэглүүлж өгсөн хань холбоотон улсад муухай санаатай хандлага гарсан, олон талын үзэгдэл дутагдал илэрч байна. Үүгээр нөхөр Төмөр-Очир улс төрийн байр, улс төрийн хатуужил, хөдөлмөрийн туршлага огт суусангүй. Харин хориод жил ном үзээд улс орны амьдралын толгойд намын удирдлагад орж, үзэл суртлын ажил хийх хэмжээндээ байж, намын хэмжээнд хүртэл өссөнгүй, харин намын хэмжээ, намын улс төрийн бодлого шугамд харш муухай ааш зан гаргажээ. 

	Би санаж байна. Тэр жил анх төв хорооны нарийн бичгийн даргаар сонгоё гэхэд би больё, би чадахгүй байх, ажил амьдрал мэдэхгүй, би туршлагагүй гэж даруу зантай харагдаж байсныг санаж байна. Тэгэхэд чи ажил хий, бололгүй яах вэ? суралгүй яах вэ гэж байгаад төв хорооны нарийн бичгийн даргаар сонгосон, түүнээс хойш сурах бололцоо тэр чигээрээ дэлгээтэй байсан. Тэгтэл Төмөр-Очир даруу зангаар эхлээд манай намын улс төрийн бодлогод, үйл ажиллагаа дээр ажиллаж олон түмнээс огт сурсангүй. Олон түмнээсээ тасраад, намын бодлогоос гажаад, муу замд орсон байна. 

	Нөхөр Шагдарсүрэн цухуйлгаж хэлэв. 56 оны бүгд хурал дээр нөхөр Төмөр-Очир хэлж байсан, одоо цааш ажил амьдрал суръя гэхэд сургах хүн алга, одоо улс төрийн товчооны хэнээс нь ч асуусан хэлж өгөх хүн алга гэж байсан юм. Энэ буруу хэлэв гэдгийг нөхөр Дүгэрсүрэн сануулан хэлж байсан нь сайхан санагдаж байна. Энэ бол их л сургууль болно. Би тэгэхэд нөхөр Төмөр-Очир горьгүй болж байгаа юм шиг байна гэж бодож байсан. Анх тэгж байсан, одоо яагаад ийм байдалд оров гэж би бодож байсан. Тэрчлэн нөхөр Бямбадорж, Шагдарсүрэн бусад нөхөд үүний ааш зан, харьцаа, элдвийн талаар үнэн юмыг хэлэв гэж бодож байна. 

	Энэ жил ч гэсэн II бүгд хурлаар Төв Хорооны удирдлагад орохдоо дуртай байгаа юм уу гэж ажиглаж байсан, тэр жил анх дургүй, больё гэж даруу зантай байхад нь үнэн байх, хоёрдугаарт түүхийн талаар мэргэжил юм бүтээх гэж байгаа юм уу гэж дотроо бодож байсан. Энэ жил Улс Төрийн Товчоонд орохдоо дуртай байсан. Энэ дутагдал байсан, би засчихна гэж байсанд бид намын ёсоор хайрлаад хүндэтгээд, халамжлаад өргөөд тавьсан. Тэгсэн одоо буруу тийшээ явсан байна. 

	Чингэсийг мандуулах гээд л, сүм хийдийг сэргээх гээд л, шашныг дэгжээх гээд л, улс үндэснийхээ хөгжлийг доромжлоод л элдвийн эс бусын зан гаргажээ. Үүнийгээ манай намын үйл ажиллагаанд, манай намын марксист үзэл санаанд айхавтар гай учруулахад чиглэсэн байна. 

	Хувийн зан чанарын талаар би нэг сайн мэдэхгүй, сургууль соёлд явж байхад нь бид танилцуулж байсан. Ном сонинд дуртай, ажилладаг хүн байсан. Энэ хэрэгтэй хүн болох нь гэж үзэж байсан, нөхөр Чойбалсан, Цэдэнбал нар манай намын удирдлагын тэр үеийн хүмүүс их дэмжсэн, одоо эцэстээ энэ буруутгажээ. Тэр үеийн дэмжсэн, үнэнч шударга байсан хүмүүстээ халдаад доромжлоод, элдвийн муухай ааш гаргасныг нөхөд ярьж байна. Нөхөр Самбууг урьдах бүгд хурал дээр хэчнээн хараасан бэ? Нөхөр Ширэндэв гуай их л сайхан хэлсэн шиг надад санагдаж байсан. Ийм цөөхөн хүнтэй улс хачин их ажил хийсэн, авсан, байлгаж байхад яадаг юм бэ? энэ хүн хонь хариулсан ч сайн хариулна, тариа будаа хураасан ч илүү л хураана бүх амьдрал л энэ үйл ажиллагааны төлөө л зориулсан хүн. Үүний урьдах бүгд хурал Цэдэнбал даргыг согтуу хүн ярьж байна, машин онхолдоход үхсэн бол аятай хувь, эвгүй амьд үлджээ гээд л шүүмжилж байсан. Согтуу хүнтэй нийлж л намын үзэл суртлын ажлыг явуулж болохгүй гэдгийг үүний өмнөх бүгд хурал дээр би ярьж байсан, согтуу хүний үг, төв хорооны үзэл суртлын ажил эрхэлсэн нарийн бичгийн дарга хоёрын үг таарахгүй, харин согтуугаа цохиж байж, сая үзэл суртлын талынх маань хуучныгаа дарах, шинийн ялалтыг хийх хэрэгтэй гэдэг санаатай бид ярилцаж байна. 

	Энэ авах арга хэмжээ, зүйтэй, нөхөр Төмөр-Очир ойлговол намын эгнээнд байлгаж доогуур ажил хийлгэж шалгаж болох юм гэж би бодож байна. Намын удирдах ажилд байлгах байр алга, Намын үзэл суртлын ажил маш доор хэмжээнд байна. Бид ганцхан Төмөр-Очирыг хараагаад Төмөр-Очир л ингэсэн гээд байх явдалгүй. Шинэ хүн тавих л болно байх. Бүгдээр л үзэл суртлын ажлыг улс төр, аж ахуйн зорилгын хэмжээнд хүртэл дээшлүүлэх талаар ажиллахгүй бол маш их хоцрогдмол байна. Хөдөө гадаа яваад харсан ч, сангийн аж ахуй, тариа будаа хураах ид ажил өрнөж байхад хүн нь хоолгүй ч байж байх шиг, улайсан ганц лоозонгүй ч байж байх шиг, ухуулга, яриа явуулаагүй л байх жишээтэй байна. Энэ нь нийтдээ биш байх, зарим муухан ажиллаж байгаа аж ахуйн байгууллага дээр ийм байна. Иймээс намын үзэл суртлын ажлыг улс төр аж ахуйн хэмжээнд хүртэл социализмын үзэл санаагаар нийгмийг хүмүүжүүлэх хэмжээгээр сайжруулахын тул намын ажлыг сайжруулах нь хэрэгтэй байна. 

	Үүний өмнө II бүгд хурал дээр хэлсэн, нэг хүнийг тахин шүтэх гэсэн асуудлаар хөөцөлдөж хамаг цагаа үрээд яах вэ? дүгнэе, хэлье, цааш бодъё, түүхэнд байр суурийг нь эзлүүлж тавья, одоо гол юмаа аж ахуйн ээлжит зорилгоо янзалж сайжруулж авъя гэсэн чиглэлийг бүгд хурал, нөхөр Цэдэнбал ч тодорхой зааж өгсөн. Энэ юмаа барьж авалгүй, нэг хүнийг тахиж шүтэж байна гээд сурталдаад гарсан, энэ нь буруу эвгүй ойлголт өгөх, ажил хохироох хандлагатай болж байна. Үүнийг анхаарч засах хэрэгтэй байна. 

	Нийгмийг аюулаас хамгаалах байгууллагын ажлыг дэндүү үл тоомсорлох байдалд орон алдаа дахиад шинээр гарах гэж байгаа юм шиг надад ажиглагдаж байна. Би өөрөө аюулаас хамгаалах байгууллагад нэг ч өдөр ажил хийж үзээгүй болохоор мэдэхгүй юм. Манай улс төрийн механизмын нэг чухал хэсэг байгаа юм. Империализмын хорт ажиллагаа идэвхжиж байгаа үед үүнийг сэргээх нь чухал байна. Гэтэл аюулаас хамгаалах байгууллагыг хүмүүс маш муу хэлж байна. Муу хэлэх тухай суртал ч явж байна. Тэнд ажиллаж байгаа хүмүүс айж чичирч сууна, би тэнд байцаагч, зааварлагч, хэлтэс тасгийн дарга байсан юм сан. Би явах байх гэж байна. Тэр аппаратад байгаа хүмүүсийн дотор айж цочиж, итгэл алдах, аюулаас хамгаалах байгууллагын ажлыг үнэ хүндгүй болгох, ийм дутагдал хавтгайрах гээд байх шиг харагдах юм. Энэ ер нь үнэн байна уу үгүй юу, үүнийг бодвол яана вэ? Энэ байгууллага монголд социализм байгуулах ажлын манаа харуулд зогсоох, сэргэлэн чекист байгууллага байгуулах, эсэргүүцэн тагнах ажлыг хүчтэй болгох, хуучин кадраа авч байх, тун болдоггүй хэрэг хийснийг нь янзалдаг л юм байгаа биз. Дэндүү хавтгайруулаад, яльтай яльгүй юмаар дансалж байгаад шударчхаж магадгүй харагдаад байна. Үүнийг бодвол зүгээр юм. 

	Сүүлийн жилүүдэд хамтын удирдлагыг бэхжүүлнэ гээд манай удирдах удирдуулах ёс зарчмыг айхавтар сулруулж байна. Иймээс дээрээс доошоо тавьж буй үүрэг заавар муу биелээд, хууль болж батлагдсан төлөвлөгөө тасалдах, тогтоол даалгавар нь дандаа биелэгдэхгүй байх явдал их л гарч байна. Удирдаж буй хүн, удирдуулж буй хүний хил зааг байхгүй болж байгаа юм шиг. Өө цаадах чинь тэгж явна уу, тэгж л явдаг юм, гэмгүй бид олноороо л мэднэ. Учраа олно. Тэгж байгаад анархи байдлыг бий болгож манай ардчилсан төрийн диктатур захиргааг сулруулах, ажил унагаах явдал их гарч байх шиг байна. Түүгээр барахгүй намын дотоод сахилга маш их суларч намын даалгаврыг биелүүлэхгүй, татвараа хураалгахгүй, хуралд суухгүй, зарим гишүүд хуралд хоёр цаг суух тэсвэргүй болсон байна. Хурал нээгээгүй байхад над чөлөө өгөөсэй. Би гэрээ нүүлгэнэ, эсвэл над чөлөө өгөөрэй, би харьж хүүхдээ харж байна гэх болсон. Сард ганц болж байгаа хурал, яасан юм бэ? энэ гишүүн чинь хүүхдээ хүнд захиж 2 цаг яагаад хуралд сууж болдоггүй юм бэ? Амралт чөлөөгөөр явахдаа намын байгууллагадаа хэлээд амралтаа авлаа, хурал болбол над чөлөө өгөх арга хэмжээ байна уу, тун аргагүй бол би ирье гэдэг гуйлт ч үгүй болсон. Намын дотоод сахилгыг чанга болгох төрийн байгууллагын сахилгыг чангалах манай хуулийг чангалах нь хэрэгтэй мэт, сүүлийн үед хууль сулраад байгаа юм шиг байх юм. Ерөнхий бодлого заалт нь сулдаж байгаа юм уу? шийтгэхдээ ч ялын бодлого дутуу тавьдаг юм уу? олон нийтийн өмнө ч тасалдаггүй, шийтгэсэн хойно ч тэгс ингэсхийж байгаад суллаад авдаг юм шиг байх юм. Биднийг залуу бага, ажил хийж байхад бүгд найрамдах уншуулна гэдгээс айна гэдэг жигтэйхэн байсан. Энэ, бүгд найрамдах уншихыг хүн юман чинээ санахгүй байгаа юм шиг санагдаад байна. Нам, улс олон нийтийн хуулийн бүх байгууллага нь нам, улсын сахилгыг бэхжүүлэх, удирдах зарчмыг чангалах, хяналт шалгалтыг хүчтэй болгоход чиглүүлэх нь зүйтэй. Төлөвлөгөө тасалсан хүн хурал дээр зэмлүүлж сонинд бичигдээд өнгөрч байна. Ажлын хэмжээгээр асуудал яригдахгүй болжээ. Иймээс нам, улсын сахилгыг улам чангалбал зүйтэй байна гэдэг санал байна. 

	Нөхөр Төмөр-Очирын талаар улс төрийн товчооны гишүүн, төв хорооны нарийн бичгийн дарга, бүгд хурлын гишүүнээс гаргая гэж бүгд хурал оруулж буй саналыг би сайшааж байна. Нөхөр Төмөр-Очир үүнийг зөв ойлгоно гэж би бодож байна. Биеийн эрүүл мэнд нь ч, дээр үеэс эхэлсэн дутагдал буй л байх гэж бодож байна. Тэр нь ч мөн харшилдаг тал бий байх, гэхдээ өөр хөнгөлөх тал алга. 

	Нөхөр Төмөр-Очирын гаргасан алдаа дутагдал бол манай сэхээтнийг хүмүүжүүлэх жинхэнэ социалист байгуулалтын сэхээтэн болгон хүмүүжүүлэхэд их сургууль болно байх гэж бодож байна. 

	 

	Улсын Төлөвлөгөөний Комиссын дарга, бүгд хурлын гишүүн Рагчаа

	За, нөхөр Төмөр-Очирын хувьд гэвэл би өнгөрсөн жилээс л тоймлодог болсон. За ямар ч гэсэн хүний чанарын хувьд хүн шиг цагаан биш, хэрээ шиг хар биш дунд зэрэг л хүн байх гэж бодож явсан. Миний бодож явсан буруу байжээ. Би тэгж бодож явсан учраас хавар Төв Хорооны Улс Төрийн Товчооны бүрэлдэхүүнд ороход нь өөрийнхөө саналыг өгсөн. Гэтэл одоогийн байдлаар үзэхэд нам, ард түмэндээ муухай хар санаатай, намын хүнд байж болохгүй хэд хэдэн зохисгүй, намд эсрэг алдаа гаргасан байна. Юуны урьд намын нэгдэл нягтралыг бутаргах ажлыг төлөвлөгөөтэйгөөр зохион байгуулсан байна. Миний ойлгож байгаагаар ажлаа хоёр үе болгожээ. I үе нь нөхөр Цэндээр толгойлуулж Самбуу, Моломжамц мэт хүмүүсийг намын эсрэг бүлгэм байна гэж нэг даруулж аваад, дараа нь нөхөр Цэдэнбалтай үзэлцээд Цэдэнбалыг унагаж авах, энэ асуудлынхаа бэлтгэлийн II бүгд хурал дээр хийсэн юм байжээ. Цэдэнбалыг маш муухайгаар доромжилж хэлсэн. Чухам согтуу хүн хэлж билээ гэж байна. За нэр муутайгаар нь согтуу хүнийг зааж, өөрөө согтуу болж хэлсэн юм шиг байна. Цэдэнбалыг далд оруулах арга уг егөөгөө ингэж гаргаж иржээ. Маршал Чойбалсанг жигнүүрийн дарах тавиур дээр тавиад, харгис ажиллагаагаараа, шулаачаараа түүхэнд алдаршсан Чингэсийг жигүүрийн өргөн таваг дээр тавьж байна. Үүгээр Зөвлөлт-Монголын ард түмний хоорондын бат найрамдлыг үгүйсгэж, үүгээр эш татаж, үүгээр хонзогнох ийм асуудал хийжээ. Их эгзэгтэй хэд хэдэн бодлого явуулжээ. Эрдэнэ зууг хурлыг нь хуруулан ингэж өөд нь татах маягаар хийсэн. Гэтэл оройн сургуулиар орох, аспирантурт сурах, гэрээр дээд сургуульд сурах манай кадр хүчнийг сургахгүй гэж маш их мэрийсэн, маш их чангаасан, бод л доо. Яагаад шашны талыг хөгжүүлэх гэсэн байтлаа, манай нам улсад ажиллах кадр бэлтгэж өгөх, өөрсдөө зүтгээд бололцоогоо гаргах гэж байгаа хүмүүсийг хориглох болов? Энэ бол намын биш бодлого юм. Манай нийгэмд байж байгаа хамгийн шаар хэсгийг түшиглэдэг болсон. Үүгээрээ хөл авах аль өөдгүй, муу санаатай хүмүүсийг цуглуулж авч байгаад, түүгээрээ цэнэг аваад нам, улсдаа эсрэг ажил явуулжээ. Дэндүү мугуйд, өөрийгөө их юм мэддэг, чаддаг гэж боддог хүний тухай ярьдаг нэг ийм зүйр үг хэлье. “Хөдөөд байгаа цагаан чулууг өөх гэж үмхээд, хөндлөн гарч буй могойг гургалдай гэж үмхдэг" гэж ярьдаг. Яг тэр үгийг Төмөр-Очир дээр хэрэглэж болно. Марксизмыг марксизм биш болгоод марксизмаар 40 хэдэн жил хөгжөөд ажиллаад ирж байгаа манай намыг одоо хүртэл марксизмын үнэр шингэж чадаагүй, энэ сургаалын эгнээнд хурсан нам гэж хүлээдэггүй. Үүгээр яг ялзарсан, үүгээрээ яг хоцорсноо илэрхийлж байна. Төмөр-Очирын ийм зохисгүй ажиллагаа, ялангуяа Чингэс хааныг магтан дэвшүүлж байгаа энэ зүтгэл нь манай хамгийн сүүлчийн утга зохиолд нэвтэрсэн байна. Лодойдамбын бичсэн “Тунгалаг Тамирт" анхны 3—4 хуудсыг сөхөхөд дан Чингэсийн нэр байгаа ба ийм маягаар манай урлагийг хөгжүүлж болохгүй. Манай социализмыг бүтээн босгож байгаа үйл амьдралыг бичихийн оронд дээр үеийн ямар нэгэн хулгайч нар, усанд унаж зовлонтойгоор үхсэн хүүхнүүдийн талаар бичиж байна. Тэгэхдээ Чингэсийн талаар холбон бичиж хутгаж байна. Ийм маягаар шургуулж байна. 

	Энэ бол Төмөр-Очирын хортой ажиллагааны үрээр тэнд тавигдсан хэрэг. Үүнийг үгүйсгэж болохгүй. Төмөр-Очирыг намдаа, улсдаа хүчээ өгөхийн тулд удаа дараа түүний авьяасыг магтаж хэлж байсан явдлууд бий. Үүнийг буруу ойлгосон байна. Үүнийг буруу ойлгож байна гэдгийг олон удаа намын олон түмнээс өгсөн. Үүнийг Төмөр-Очир хүлээж аваагүй. Төмөр-Очир өөрөө буржуйлэг, түрүүн Оюун ярьж байлаа. Зөөлөн даруухан ярьсан. Төмөр-Очир бидэн дотор байж байгаа толгой баян, буржуйлаг хүн. Үзэл санаа, тийм их баян чинээлэг болоогүй байхдаа жижиг баячуудыг дайрч бичиж байсан. Жижиг баячуудыг дэмжих аргын тухай бичиж байсан бол өөрөө баяжаад ирэхтэйгээ зэрэг түүнийг хамгаалах болсон. Үүгээрээ намд эсрэг байгаа юм. Үүгээрээ Төмөр-Очирыг алдаа гаргаж байна гэж үзэх, намын эсрэг ажиллагаа явагдаж байна гэж үзэх хамгийн харамсалтай, хамгийн тусгүй юм. Үгүй ер нь даанч яав. Зөвлөлт улсад очоод идэж байсан тэр оросын ард түмний талх хаашаа оров? Яагаад Зөвлөлтийг үзэн ядав? Янз бүрийн муухай аргаар занаж байх болов? Яагаад Монгол-Зөвлөлтийн ард түмний бат гэгдсэн харьцааг таслахын тулд оролдож байна? Үүнийг балчир гэнэн байна, цусны даралт ихтэй, нерв хүрснээс болсон гэж үзэж болохгүй. Энэ бол яг санаатай, ял төлөвлөгөөтэй хийж байгаа ажил. Намд удаа дараа гарч ирж байсан эсрэг ажиллагаанд манай намын ололт бүтээлийг үгүйсгэж байсан, манай намыг ард түмнээс холдуулах гэж байсан, дайсан этгээдүүдийн арга ажиллагаа яг Төмөр-Очирын ийм замаар явагдаж байсан юм. 

	Төмөр-Очир намын дотор ганцаараа их мэдлэгтэй, нэртэй болох, намын олон түмний нэр хүндээс давуу өндөр нэртэй болох гэж оролдсон. Төмөр-Очир хүнийг нэлээд хөөрүүлэх маягтай нэг хэлж үзээд сүүлд нь чанга атгаж аваад дарчих санаатай байдаг юм. Энэ бол маш их муухай, ёстой философийн аргаар нэлээд сайн бодож байж олж авсан арга байх. Манай марксист философид ийм хортой арга байна гэж байгаа хэрэг биш, байх ч үгүй. Манай философийн сайн аргыг мушгиж аваачаад манай намын кадр хүчин дээр хэрэглэсэн, нэгийг нь нэгэнд нь муу хэлдэг. Цэнд бол маш муухай санаатай, ээ дээ хүнийг чинь нэг зажлах эр шүү дээ гэж над хавар эмнэлэгт хэвтэж байхдаа ярьсан. Төмөр-Очирын тухай Сүрэнжав ярьж байсан. За энэ Цэдэнбал чинь ёстой хөөрхий архины сав шив. Ийм согтуу толгой манай нам, төрийг удирдах завшаангүй, ийм эсрэг ухуулга цуурхлаа олон түмэнд тарааж амжсан хүн. Ер нь намаас дэвшүүлж байгаа лоозон, тухайн үед авч явуулж буй арга хэмжээний талаар хүн болгон үг хэлээд, хүн болгон хэвлэлд тавиад байх намын төвлөн удирдах зарчимд бас зарим талаар тохирохгүй байх. Бид энэ талаар Зөвлөлт Холбоот улсын КН-ын баттай туршлагыг дагах хэрэгтэй. Зөвлөлт хүн болгон үг хэлээд, хүн болгон хэвлэлд тавиад байхгүй байна. Намаас тавьж байгаа бодлогыг намын хамт олон боловсруулан, намын төв хорооны нэгдүгээр нарийн бичгийн даргаар тавиулж байна. Хүн хүн тусдаа үг хэлэх, хийх болохоор хүн хүн өөрөө үг хэлэхээр өөдтэй юм хэлэх гээд л нөөцөлж хадгалаад цаг алдуулах, эсхүл нэг нэгээсээ илүү амттай юм тавих гэж өрсөлдөх маяг практик дээр гардаг юм байна. Түрүүнд хэлж байна, Цэдэнбал дарга, Төмөр-Очир хоёрын хэлсэн үгийг зэрэгцүүлэн ярьж байна. Төмөр-Очирын егөөндөө үгүйсгэж авах хортой арга нь ийм байгаа юм. Үүнийг бид хойшид анхаарах хэрэгтэй. Тэгээд хуурдаг. Яг үнэнийг хэлэхэд хаврын бүгд хурал дээр Төмөр-Очир, Цэнд хоёрыг эвлэрнэ гэж тун итгэхгүй байсан. Ер нь нэлээд олон хүн тэгж үзэж байсан. Ямар ч гэсэн нам, нэг даалгавар өгөөд энэ ажилд тавиад үзнэ байх, энэ заавал нэг ундарга гарна шүү гэдгийг олон хүн хурлын дараа яриа гаргаж байсан. Чухамдаа бидний тэр тааж байсан нь ортой л болсон байна. Ийм байдлыг намын олон түмэн Төмөр-Очир, Цэнд нарт анхааруулж байсан. Та нар эвтэй найрамдалтай, зохистой ажилла гэжээ. Тэгэхэд тэр үнэгэн сүүл гаргаад эдийн засгийн талаар чи унш, философи гүн ухааны талаар би уншъя гэж сайхан молиго цохиж аваад араар нь авч хаядаг байна шүү. Ингэж л дотор нь бутаргаж, их мэдэмхийрч лоозонгийн үгийг өөрөө зар тарааж байдаг. Энэ их муухай, тэгээд би нэг ийм үг дуулсан юм. Энэ зарим сэхээтнүүд ярьдаг гэнэ. Төмөр-Очирыг Төв Хорооны аппаратад байлгахгүй бол, ажлаас гарахгүй бол бослого гарна даа, жагсаал хийнэ гэж ярьж байдаг гэнэ шүү. Энэ чинь зүгээр нэг энгийн үг яригдахгүй, Төмөр-Очир чухам өнөөдөр ганцаараа маягтай яригдах төлөвтэй, ээ дээ ганцаараа ингээд нам, олон түмний эсрэг босоод ирэх ч гэж байхгүй. Энэнд дэмжлэг болж байгаа, эдэнд хань хамсаатан болж буй хэсэг нэлээд байдаг байх. Энэтэй нам хүчтэй тэмцэх хэрэгтэй. Чухам намын нэгдлийг бутаргасан дайсан шахам этгээдтэй нам яаж тэмц гэж Ленин заасан байна. Яг Лениний замаар тэмцэх хэрэгтэй. Би Оюун гуай шиг сайн хэлж чадахгүй юм л даа. Оюун гуай ч урлагийн талын хүн болохоор ямар их авьяастай сайхан хэлнэ вэ! Ер нь сэтгэл нь яасан муухай болсон хүн бэ? Яагаад ийм хар элэгтэй болсон хүн бэ? Лам нар их олон жил номлол үзээд шашныхаа эсрэг шатдаг гэж ярьдаг. Энэ 17—18 жил ном үзэж тэр хаашаа орчхов? гэж Оюун гуай өнөөх мэдлэгийн нь үгүйлээд байдаг чинь энэ шүү дээ. Ингэж олон жил сургууль хийчхээд нам, ард түмнийхээ хайр талархал хүлээгээд тэгээд эргээд хортой ажиллагаа явуулж байна гэдэг чинь яасан муухай вэ? Эд нартай их хатуу үзэх хэрэгтэй. Чухамдаа намд үлдэх үү, үгүй юу гэдгийг нэлээд сайн авч ярилцах нь зүйтэй байх аа. Иймэрхүүгээр намын эсрэг, олон жил сургууль хийсэн, ийм өндөр тушаалтай хүн намдаа эсрэг байхад намдаа үлдэнэ гэж болох уу даа. Улс төрийн товчоон дээр хүмүүсийг гүтгэсэн гэж яриад байна. Энэ дутагдлаа хүлээгээгүй, үгүйсгэсэн нэлээд хэсэг зүйлүүд гарсан байна. Яагаад Төмөр-Очир улс төрийн товчоонд дутагдлаа хүлээхгүй эсэргүүцээд байна. Тэгэхлээр Төмөр-Очирт энэ муухай санаа үргэлжлэл баттай байна. Энэ санааг засаж, нам, ард түмэнд олигтой ажил хийх болсон тийм үед нь намд авах уу гэхээс биш, одоо авч болохгүй байна. Яагаад вэ гэвэл, Төмөр-Очирын нөлөө халдчихсан, бараг командын дор байж байгаа, жагсаал хийхэд бэлхэн байж байгаа, ийм хүмүүсийг зохих ёсоор л үнэлж үзэх хэрэгтэй юм шүү. Үүнийг намын ёсоор үнэлж үзэх хэрэгтэй. Ийм хүнийг намд байлгаж болохгүй байх аа. Болохгүй байх гэдгийг би бүр хатуу хэлэх гэж байна. Түрүүнд хавар Лоохууз өмгөөлж байсан, Лоохууз хөнгөн задгай хүн, Төмөр-Очирыг дэвшүүл гээд хашхираад байсан. Ийм ийм зарим болчимгүй хүмүүсийн хашхиралтад, зарим ташуур орсон явдалд өмөг авч байгаад Төмөр-Очир биеэ тоон, улс төрийн товчоог дотроос нь будилуулж, ингэж муухай байдлаар гаргаж байна. Үүнийг би саналаа хэлэхэд ерөөсөө намаас хөөх хэрэгтэй. Намаас хөөхтэй зэрэг, бусад албан тушаалуудаас хамт зайлуулагдах юм. 

	ЖАМБАЛСҮРЭН (Нийгмийг аюулаас хамгаалах яамны сайд, бүгд хурлын гишүүн)

	МАХН-ын Төв Хорооны гишүүд, орлогчид оо!

	Тус хуралд оролцож буй нөхөд өө!

	Би намын Төв Хорооны индэрт өнөөдөр анх удаа гарч, намын нэгдэл нягтралын тухай үг хэлэх гэж байгаадаа сэтгэл их хөдөлж байна. Над урьдатгал болгон хэлэх зүйлгүй. Гэвч үгийн эхэнд Төв Хорооны гишүүд ба Улс Төрийн Товчоонд хандаж хүсэхэд, намын эсрэг гарч буй энэхүү талаар хэлэх үгийг хүн бүрээр цаг хязгаарлахгүй бүх зүйлийг яриулах нь зүйтэй гэж үзэж байна. 

	Юу вэ? гэвэл бид энэхүү чухал асуудлын талаар олон улсын байдал ба орчин үеийн коммунист хөдөлгөөний асуудал өнөөдөр ийм эмзэг байгаа үед энэхүү асуудлыг нарийн тодорхой ярьж, Намын Төв Хорооны хүрээгээр биш, манай бүх ард түмэн, манай бүх залуу үед том сургамж болгох хэрэгтэй байна. 

	Энэ талаар Намын Төв Хорооноос намын эсрэг гарч буй эдгээр этгээдүүдийн бузар хэргийг уудлан илрүүлж байгаа гишүүн бүрийн үгийг зохих сайн редакцтайгаар хамгийн богино хугацаанд хэвлүүлж, монголын бүх ард түмэн, бүх намын гишүүд, бүх залуучуудын эвлэлийн гишүүд, бүх залуучуудад богино хугацаанд хүргэж таниулбал, эдэнд нэлээд хатуу цохилт болно гэж үзэж байна. 

	Өчигдөр бүгд хурлын гишүүн нөхөр Нямбуугаас хэлсэн үгийн дотроос та нөхдөд хариуцлагатай мэдэгдэх нэг зүйл байна. Энэ нь Намын Төв Хорооны ээлжит 6 дугаар бүгд хурал нь Нийгмийг аюулаас хамгаалах яамны хяналтын дор явагдаж байгаа мэтээр Нямбуугийн үзэж байгаа явдал нь ямар ч үндэсгүй бөгөөд зөвхөн манай нам, ард түмний энэ чухал байгууллагыг хувийн хорсол заналын үүднээс ямар ч ул үндэсгүй дайран доромжилж байгааг тэмдэглэх хэрэгтэй байна. 

	Тэдгээрийн хийсэн ичгүүргүй гүтгэлгийг нийгмийг аюулаас хамгаалах байгууллагын олон арван чекист дайчдын өмнөөс намын энэ чухал байгууллагыг удирдаж буй Төв Хорооны гишүүн өөрийн зүгээс шийдвэртэйгээр эсэргүүцэн няцааж байна. 

	Нямбуугийн энэ мэдээлэл нь нам, ард түмэн нь энэ чухал байгууллагыг бүтээн босгогч ард түмнээс нь салгаж тусгаарлахыг бодсон, хамгийн арчаагүй этгээдийн идэвхт оролдлого мөн байна. 

	Хуучин Дотоод явдлын яам нь түүхийн хөгжлийн тухайн үед гаргасан алдаа завхралаа ард түмэн, намаараа заалгаж засаж ядаж байхад энэ бузар гүтгэлгийг ор үндэсгүйгээр хийж буй Нямбуу өөрөө чухам хэн болохоо харуулахаас өөр ямар ч ашиг хонжоо түүнд гарахгүй юм. 

	Ийм зохиомол гүтгэлгийн талаар бид намын гишүүд, Намын Төв Хорооны бүгд хурлын гишүүд яагаад ийм этгээдийг өөрийн бүрэлдэхүүнд шургуулан оруулж хадгалж байгаа юм бэ? гэдгийг бодоход жирийн гишүүний хувьд гомдмоор ч юм их бодогдож байна. Ийм зохиомол гүтгэлгийг санамсаргүй сонгож аваагүй юм. Ер нь ийм хашхираач, ийм чалчигч, үндсэрхэг, хамаг болохгүй үзэл шингэсэн этгээдүүд, юуны өмнө нам, ард түмний чухал байгууллага аюулаас хамгаалах, хэвлэл утга зохиолын газар зэргийг буулгавал сая эрх чөлөө нэмэгдэнэ гэж ярьдаг байна. 

	Үхэхдээ үхэр буугаа тавивал хэмээх зүйр үгийн адилаар Нямбуу, түүний хань хамсаатнуудаас ийм гүжир муухай доромжлолыг ийм хариуцлагатай хурал дээр тавихаас өөр бусад хэн ч тавихгүй юм. Үүнийг тэмдэглэхийн зэрэгцээгээр манай яруу алдарт дайчин уламжлалт чекистүүд өөрийн нам, ард түмнийхээ эрх ашгийн төлөө, ийм бузар үйл явууллагын эсрэг тэмцэж, ард түмэн, намтайгаа үргэлж хамт байх болно гэдгийг энэхүү хариуцлагатай хурал дээр бас тэмдэглэхийг хүсэж байна. 

	Ийм болчимгүй этгээдүүд биднийг хэчнээн их занаж зүхэх тутам төдий чинээ нэгдэл нягтралаа бэхжүүлж байх болно. 

	Нямбуу мэтийн этгээдүүд намайг хэдийгээр гүтгэн доромжлох хэрэгцээ шаардлага гарч, түүнийгээ хэлж хашхирч болдог юм гэж үзэхэд миний цаад талд бүхэл бүтэн байгууллага түүнийг төрүүлсэн олон арван үнэнч дайчдыг доромжлох хэрэг Нямбууд байж болохгүй. Нямбуугийн доромжлолыг би тэсвэрлэн хүлээдэг юм гэхэд ард түмний энэ байгууллага, түүний олон арван чекистүүд зөвшөөрөхгүй нь мэдээж юм. Нямбуу болоод түүний холбоотнуудад энэ яамны сайд нь урхилагддаг юм гэхэд түүний олон арван чекистүүд автагдахгүй нь мэдээж юм. Бүхэл байгууллага, хүмүүсийг зөвхөн гүжирдэж байгаагийн хувьд нь хамгийн хатуу хариуцлагыг хүлээлгэх хэрэгтэй юм. Намын Төв Хорооны энэ удаагийн ээлжит бүгд хурлыг бутарган сарниулж үймүүлэх гэсэн Нямбуутны оролдлого нь эртнээс төлөвлөгөөтэй, зохион байгуулалттай, цаад талдаа хань хамсаатай болох нь бүрэн батлагдав. Нөхөр Нямбуу нь хурлын индэр дээрээс энэ удаагийн бүгд хурал нь Жамбалсүрэн, Норолхоо мэтийн биеэ худалдсан этгээдүүдийн зохион байгуулалтаар болж байгаа юм гэж байна. Норолхоо бид хоёр шиг ийм намын балчир цэргүүдээр зохион байгуулагдан хуралдаж байдаг тийм намын бүгд хурал гэж хаана байх вэ? Манай намыг тийм хэмжээний доод чадалтайгаар бодож үзсэн байна. Маш их том эндүүрэл болжээ. Норолхоо бид хоёр намын дээд сургуульд 2 жил хамт сурсан, эхний нэг жил нэг өрөөнд байж сайхан үерхэж хамтран хичээллэж байсан юм аа. Саяхан 3 хоногийн өмнө Норолхоо над руу утасдаж "хурал болох гэж байгаа учир энд тэндээс хүмүүс утасдаад байх боллоо, юу болж байна вэ?" гэхэд нь би, "юу ч болоогүй хэвийн байдлаар ажлаа хийж байна" гэсэн бөгөөд гэтэл Норолхоогоос Төв Хорооны Дашнамжил гэдэг хүн над руу утасдаж "чи зодоглох уу" шүүмжлэл тавих уу гэж байна. Би түүнд зодог шуудаг ч байхгүй дээ, зодоглох хэрэгтэй, зодогловол зодог шуудаг энд бэлэн байгаа шүү. Энд хүрч ирээд л зодоглочих хэрэгтэй байна гээд: Энэ нь тэр хүнд бэлэн бэлтгэгдсэн юм байгааг харуулж байна. Тэгээд Дашнамжилаас цааш нь Норолхоод хэлэхдээ: “Өнөөх монхор (Жамбалсүрэн) зодоглох болов уу? яах бол гэхэд нь би яаж мэдэх вэ? тэр зодог шуудгаа хэр тохируулж авсан юм бол доо, өөрөө л мэдэх байх даа гэж хэлэв гэсэн, ердөө Норолхоо бид хоёрын ярьсан яриа энэ байна. Үүнээс өөр ярьсан яриа алга. Нөхөр Норолхоо уржигдар шөнө ухаан алдаж эмнэлэгт хэвтээд 3, 4 хоног болж байна. Утсаар бидний ярьсан яриа энэ байна. Чингэхэд утсанд хэн маань хяналт тавьж байна. Аюулаас хамгаалах хяналт тавьдаг гэж хардаад байдаг байсан, гэтэл харин Нямбуу л утсанд хяналт тавьж байдаг юм байна шүү дээ. 

	Үүнээс үзэхэд харин манай ажил дутагдалтай байгаа юм байна шүү гэж ойлгож авлаа. 

	Нямбуугийн хэлж байгаагаар тус бүгд хурлыг түүний эсрэг зориуд зохион байгуулсан мэтээр чалчиж байгаа явдал нь ард түмний ярьдгаар муу хулгайч биеэ илчлэв гэдэг болов бололтой. Нямбуу хурлын индэр дээрээс өндөр хүндэтгэлтэйгээр зарлахдаа би Москвагаас энх тайван, аз жаргалын бэлгэ тэмдгийг авчирсан юм шиг олон түмэнд анхааруулах маягтайгаар хэлж байна. Тийм биш ээ. Нямбуу өөрийгөө хэн болохоо илчилж, манай намын дайчин хүчинд бут цохигдохоор хүрч ирсэн. Манай намын дотор шургалан орсон шившигт үлдэгдэл байна. Нямбуугийн хэлж байгаагаар Засгийн газрын ордныг цэрэг, цагдаа бүсэлсэн байдлаар хуралдаж байгаа юм шиг ярьж байна. Гэтэл Нямбуугийн хэлснийг бодож үзвэл Нямбуутан өөрийнхөө хань хамсаатнаар бүслэж, Төв Хорооны бүгд хурлыг явуулах гэж бодож байсан нь ил байна. Гэтэл хэргийн байдал тийм болсонгүй, Нямбуугийн хань хамсаатны халхавчийн дор, түүний хүрээллийн дор манай бүгд хурал болоогүй байна. 

	Зөвлөлтийн коммунист намын 10 сарын бүгд хурлын төгсгөлийн өдрөөс эхлэн Нямбуутан өөрийн бүгд хуралд хэрхэн оролцох талаар хүчтэй бэлтгэсэн, гэтэл ажилчин, нэгдлийн гишүүд, хөдөлмөрч сэхээтнүүд бүгд хурлаа ажлын үр дүнгээр угтах тухай мэдээ “Үнэн” сонинд олноор үзэгдэж байна. Тийм зүйлийн харахгүйгээр "Үнэн" сонинд унших юм байхгүй байна гээд өөрийнхөө бэлтгэсэн илтгэлийг энд хэлж байна. 

	Энэ 2 дугаар сарын эхнээс энэ сарыг дуустал Төв Хорооны товчооны олонх гишүүдийг дайран доромжилж, хараан гүтгэж, бичиж тарааж нэргүй захидлуудыг төв хорооны зарим гишүүдэд тараасан байна. Төв Хороогоор дамжсан ба дамжаагүйгээр Нийгмийг аюулаас хамгаалах байгууллагад энэ захидлууд хүрэлцэн ирсэн юм. Намын Төв Хороо: энэ захидлуудыг идэвхгүй зүгээр хадгалж бай гэж аюулаас хамгаалахад өгөөгүй, эрж сурвалжлах талаар ажил зохиог гэж хамт даалгаж өгсөн юм. Түүнчлэн энэ захидлыг өгсөн намын гишүүд иргэний хувьд Төв Хорооны бүгд хурлын өмнө зохих эзнийг нь олох хэрэгтэй гэж зүй ёсоор ярьсан юм. Нэг захидлыг уншъя. 

	 

	“Нөхөр таны амрыг эрэх ялдамд цөөхөн зүйлийг хэлэхийг хүсэж байна. Юу гэвэл би нөхөр Цэдэнбалын ярьсан зүйлийг, хурдан бичлэгээр бичсэн зүйлийг олж үзсэнээ хэлье. 1943 онд Төмөр-Очир нартай бэлэг хүргэхээр хойшоо яваад, манай ард түмний бэлгийг галт тэргэнд ачаалж байхад нэг шил архи унаж хагарсан байна. Түүнийг ажиглаж байсан нэг орос нөхөр тонгойгоод шалыг долоож байхыг Төмөр-Очир хараад, орос ийм хачин хүмүүс шүү архинд дуртай нь даанч бэрх байна. Мөн ойрмог Сүхбаатарын тухай киног Москвагийн архиваас олж ирүүлснийг Төв Хорооны дарга нар үзэж байхад Төмөр-Очир тэр кинонд гарч байна. Шалан дээр завилж суусан нэг өвгөнийг хараад энэ хүн ёстой л тусгаар янзтай байна даа гэсэн хоёр яриаг Төмөр-Очирыг зайлуулах хурал дээр ярьсныг үзэхэд хүний тоглоомоор ярьж хэлсэн үгийг Цэдэнбал сэм тэмдэглэж аваад 20 шахам жил дарж хадгалж байгаад гаргадаг ёстой л дотоод яамны хар санаат, хов зөөгчийн үнэнхүү дүр түүнд байна” 

	 

	гэжээ. 

	Үүнийг хэн бичиж байна вэ? Төв Хорооны дотор түүнийг хамгийн нууц бичиг материалыг үзэж суудаг нөхөд үүнийг сонсож байна, улс төрийн сонор сэрэмж яаж ийм байж болох вэ? Ийм этгээдүүд биднийг ашиглаад, ямар байдалд хүрсэн байна? Би Аюулаас хамгаалах яамны сайдын нэрийг ашиглаж Төв Хороогоо хардаж байгаа юм биш ээ. Гэвч цагаан цаасан дээр хар бичгээр бичсэн бичгийн баримт байна. Аль хэдий нь мартаад өнгөрсөн архивын материалыг хамгийн саяхан олж үзэж, уг нэр бичгийг бичигч энэ юуг харуулж байна. Улс төрийн сонор сэрэмж бидэнд байгаа нь энэ үү? Улс төрийн сонор сэрэмж мохоо байна. Манай намын удирдагчдыг дотоод яамны хов зөөгчийн үнэн дүр гэж байгаа нь энэ бол гагцхүү доромжлох, муучлах, хараах Нямбуутны үг яг мөн гэж хэлж чадна. Түүнээс өөр монголын жирийн ардаас ингэж хэлэх хүнгүй. Гагцхүү Нямбуугийн хашхирч байгаа байдал үүнийг илэрхийлж буй бодитой баримт мөн юм. Үүгээрээ логикийн хувьд эзнийг олоогүйгээр Нямбууг шийтгэх бүрэн үндэс байгаа юм. 

	Өөртөө эвгүй санагдсан хүмүүсийг энд тэнд дагуулж яваад юмыг нь бүртгэж аваад гэж бичжээ. Түүнийг хэн хэлж чадах вэ? Нямбуу л хэлж чадна, манай намын удирдагчийг ингэж доромжилж байна. “Ер нь Цэдэнбал нь өөрийн үйлдсэн хэргээ илрэхээс шууд болгоомжилж Лувсан, Лувсанравдан мэтийн дуулгавартай зарц нараар биеэ хүрээлүүлж, эсэргүүцэл шүүмжлэлтэй хүмүүсийг холдуулж зайлуулан байгаа хүн юм. Танд асуудал тавихад ямар учраас манай нам энэ хүнийг олон түмний толгой дээр үхтэл суулгаж байгаа юм бэ? Манай өнөөгийн байдал, олны хүмүүжил улсын гадаадаас авсан өр зээл, ард түмний амьдралын дорой байгаа зэрэг баримтат зүйлүүд байсаар атал завхралын ажлын төгсгөлийг хуваалцаж байсан энэ этгээдийг яагаад зайлуулахгүй байна?" гэжээ. Үүнийг хэн хэлэх вэ? Нямбуу хэлж чадна, монголын жирийн хөдөлмөрчид ингэж хэлж чадахгүй, харин Нямбуу шиг этгээдийг бидний зүгээс ингэж хэлэх эрх байна гэж би бодож байна. 

	Алдаа дутагдал байгааг би маргаагүй байна. Төв Хороо бүгд хурлаа хэвийн байдалтай хийгээд өнгөрч байна. Тэр ч байтугай Цэдэнбалыг муу хэлсэн өдий төдий хүмүүс шорон гянданд тарчилж, тэдний дотор нь үрэгдэгсэд ч байна. Үргэлж хойшоо явахад олон зуун мянган төгрөгийн зарлага гаргаж, орос эхнэрийн хэмжээгүй хэрэгцээг ардын хөрөнгөөр төлж, Москвад тусгай ордон харш, энд тэнд өдий төдий хэмжээгээр хэрэглэж суудаг, цөлбөн барьж байгааг хэлэх хэрэгтэй" гэжээ. Үүнийг хэн хэлж чадах вэ? Нямбуу хэлж чадна. 

	“Манай ард түмний 60 гаруй хувь нь түүнд үнэн голоосоо дургүй байгааг та санаж мэдсэн биз дээ" 

	Хэн хэлж чадах вэ? Нямбуу хэлж чадна. 

	"Ер нь Цэдэнбалд түүний манай ард түмний толгой дээр сууж байх ч ямар учиртай юм бэ, манай улс бие даасан бодлогыг яагаад явуулж болдоггүй юм бэ?" 

	Бие даасан бодлого гэдэг ямар бодлого вэ? Хэн хэлж чадах вэ? Нямбуу хэлж чадна. 

	 

	“Цэдэнбалыг яллах баримт надад өдий төдий байна. Үүнийг та нар ч мэдэж байгаа шүү дээ. Олон түмэн бүгд хурлын гишүүд та нар энэ гайхлыг зайлуулж өгөхийг чин санаанаасаа хүсэж байна. Ер нь Цэдэнбалаас өөр ерөнхий сайд болж чадах хүн үгүй гэж үү? Энэ нь монголын ард түмнийг доромжилсон хэрэг биш үү? Та нар бүгд хурлын суудлыг эзэлж буй цагтаа энэ хүсэлтийг нэр төртэй биелүүлж өгөх цаг болоод байна шүү. Ингэснээр та нар ямар нэгэн хохирол үзэж болох боловч ард түмэн таныг дэмжих болно шүү, аль болгоныг бичиж амжих вэ? Амжилтыг хүсэн мэндэлсэн" 

	 

	гэжээ. 

	Үүний хэн хэлж чадах вэ? үүнийг өнөөдрийн бүгд хурлаар бут цохигдож байгаа этгээд хэлж чадна. Дахин дахин хэлэхэд тэвчээргүй этгээд, хэд хоногийн дараа бүгд хурал болохоос 2 хоногийн өмнө санамж болгож дахин 2 дугаар бичгээ бичиж байна "Санамж I (тус хотын бараг хүн бүр ингэж ярьж байна? Цэдэнбал мунхаг Лувсангаа хөтлөөд хойшоо очиж адислуулах гэж явсан нь лав ерөнхий сайд болгох гэж байгаа байх аа) гэдэг яриа улс даяар болж байна” Ийм бузар гүтгэлгийг хийж байна. Ийм этгээдүүдтэй бид яагаад тэмцэж болохгүй байгаа бил ээ? Үүнийг би Төв Хорооны бүрэлдэхүүнээс задрахгүй байх, задарсан ч гэсэн ингэж гүтгэдгийг нь илээр харуулахын тулд уншиж байгаа юм. Түүнээс биш нууц юм байна. Үүнээс илүүгээр ам хэлээр доромжилж байгаа этгээдүүд бичгээр ийм хэлбэрээр доромжилж суудаг байна. Үнэн юм байна уу? Лувсанг ерөнхий сайд болгохоор Москвад явуулав. Бүх хотоор л ярьж байна. Ийм муухай өдөөн хатгалгыг зохион байгуулалттай хийсэн этгээдүүд байна. 

	 

	“Хэрэв та нар Цэдэнбалын ноёрхлоос ард түмнийг салгаж өгөхгүй юм бол хэн хаанаас хэзээ ирж салгах юм бэ? Дарлалд хэмжээ хязгаар, цаг байдаг сан” гэсэн нь юу гэж хэлж байгаа үг вэ? “Одоо манай ард түмэн өмсөх хувцасгүй, гэрээ бүрэх эсгий үгүй, өвчнөө эмчлүүлж чадахгүй, шар мэтийн өвчин ихсэж, хүүхэд, жирэмсэн эмэгтэйчүүдийн амиа алдах нь дэндүү олон болж байна. Эдийн засгийн талаар ямар ч бэлтгэлгүй байжээ. Ариун цэврийн довтолгоог зарлах юм. Гэтэл Чингэлтэй, Зүүн сэлбийн хорооны ардууд хогийн дотор худгийн усыг уугаад байна. Үүнийг шалгаж үзсэн, манай улсын сэхээтэн ба дээд тушаалтан ялангуяа цэргийн талын хэсэг нь хувийн хэрэгцээ хэтэрхий хэвийн биш болж, манай орны гадаадаас авсан зээл хүн бүхний толгойтой үснээс их болж тэр нь нөгөө л улигт хэдэн ардын нуруун дээр дарамт болж байна. Манай ард түмний байдал хөөрхий болоод байна шүү. Би тэр бүхнийг бичвэл хэдэн сар хэдэн арван боть ном бичээд барахгүй юм. Та жирийн хүмүүстэй илэн далангүй яриач, та үүнийг зохих индрээс тавьснаараа зөвхөн түр зуур цалин ба албан тушаалын хохирол үзэж болно. Сэргэх цаг бий шүү. Түүнийг жирийн бид нар дэмжинэ шүү, харж үзээч, бодооч, бодооч, үүнийг мөнөөх золиг Төмөр-Очирын хамсаатан бичлээ гэж битгий бодож санал сэтгэлээ давчдуулаарай" 

	 

	гэж бичжээ. 

	Үг нь нэг байна, утгын хувьд адил байна. Би гүжирдэж байж магадгүй, би намайг болон манай байгууллагыг гүжирдсэн учраас эргүүлж гүжирдэж байгаа юм биш, энэ бол манай байгууллага, намайг гүжирдсэнээс илүү батлагдаж байгаа учир үүнийг Нямбуу буюу Нямбуутан зохион байгуулсан гэж хэлж байгаа юм. 

	Нийгмийг аюулаас хамгаалах байгууллага ийм үгтэй захидал олж аваад, оршин тогтнож байгаа Төв Хороогоо, Улс Төрийн Товчоогоо ийм бузраар дайруулсан явдлыг нийгмийг аюулаас хамгаалах байгууллага эрэн сурвалжлах нь буруу байсан хэрэг үү?

	Нямбуу өчигдөр хэлэхдээ: Нэргүй захидал мэтийн зүйлийг эрэхээр өдий төдий хүн хүчийг гаргана гэж хэлж байсан Нямбуу бас нэргүй бичгийг эрж байна гэдгийг мэдсэн байна. Ингэхээр Нямбууг бид нар тагнаж байна уу? Нямбуу биднийг тагнаад байна уу?

	Нямбуу л бидний зохиож байгаа ажлыг мэдсэн байдаг байна. Үүнээс үзэхэд хэн нь хэнийгээ тагнаад байгаа нь тодорхой байна. Нямбуу энэхүү захидлыг өөрийнхөө гараар бичээгүй гэсэн ч түүний санаа удирдамжаар, захиа даалгавраар нь захидал бичигдсэн гэдэгт би эргэлзэхгүй байна. 

	Нямбуутангууд энэхүү нэргүй захидлаар монголын ард түмний сэтгэлийг илэрхийлж болно гэж бодсон нь ихээхэн эндүүрэл болно. Ер нь Нямбуу нь улс төр, онолын ямар ч бэлтгэлгүй, хий цэцэрхэгч солиотон хүн. Нямбуу улс төрийн талаар тогтворгүй, ховсоргон, гуйван дайвагч өөрийгөө улс төрийн нэлээд том зүтгэлтний буурь суурин дээр очиж байгаа мэтээр үнэлжээ. Хэт хувьсгалч, хэт шүүмжлэгчдийн байдлаар гарч ирсэн жижиг хөрөнгөтний биет төлөөлөгч амьдаар яг мөн. Улс төрийн ямар ч нуруу, баримжаа тэрэнд алга байна. Сүүлдээ агсан согтуугаар доромжилж байдаг, Москвагаас ирснээ сагсууран гайхуулж бүгд хурлын гишүүдийг агсамнан загнаж байх эрх Нямбууд байхгүй. Зарчимч дүрэмч гэж олон юм ярьдаг атлаа тэр нь хэрэг дээрээ байхгүй байна. Нямбуугийн энэ үзэл Төмөр-Очироос аль урьд төрсөн байна. Төмөр-Очироос өмнө хашхирч хутган үймүүлж байсан этгээд байна. Төмөр-Очирын алдааг зассан хурал дээр Төмөр-Очир шиг үл бүтэх этгээд байхгүй гэж хашхирч байсан байна. 

	Цэндийн намч биш ажиллагааг хэлэлцэх хурал дээр Цэнд шиг үл бүтэх этгээд байхгүй гэж хашхирч байсан байна. Өнөөдөр ямар асуудалд хүргэж байна. Өнөөдөр үнэнч царайгаа намын өмнө илрүүлж байна. Энэ нь намын олон түмнийг хууран мэхлэх гэсэн бузар оролдлого мөн гэж дүгнэхээс өөр аргагүй байна. 

	Эрэмбэ дараагаараа бол Нямбуу, Төмөр-Очир, Цэнд нараас аль урьд намаас цэвэрлэгдэх ёстой байжээ. Гэтэл албан тушаал, ашиг завшааныг эрэн сурвалжилж байгаад эцсийн эцэст их санаатны зоригтон болохоор шийдвэрлэж ирсэн нь тодорхой болов. Намын олон түмнийг хууран мэхэлж байснаараа Төмөр-Очир, Цэнд нараас дутуугүй хортой этгээд байна. Иймээс хатуу хариуцлага хүлээлгэх хэрэгтэй байна. Нямбуугийн ярьж байгаа үгийг урьд нь сонсоход дандаа харийн, дандаа хүйтэн, дандаа зэвүүн, хүний уцаар хүргэсэн, доромжлол, хараал зүхэл болсон үг хэлж байдаг юм. Ийм харийн сэтгэлтэй хүн яагаад Төв Хороонд шургалан бугшиж байсныг бид өнөөдөр шүүмжлэн хэлэлцэж байна. Нямбуу Маркс, Лениний цитатыг2 зохистой зүйл дээрээ хагас дутуу хийснээрээ марксист ленинист болдог мэтээр үздэг. Маркс, Лениний цитатыг дуртай хүмүүс жирийн малчид, хөдөлмөрийн баатар Очирчууд, хөдөлмөрийн баатар Нугачууд жинхэнэ хэлдэг газар нь зохистойгоор хэрэглэх эзэд нь энэ байна. Гэтэл Нямбуу мэтийн хашхирагчид Маркс, Лениний цитатыг ямар ч хамаагүй чалчиж байна. Ийм учраас улс төрийн талаар дампуурсан, улс төрийн саа өвчин туссан Нямбууг Төв хорооны бүрэлдэхүүнээс гаргаж, намын гишүүнээс хөөж, дахин Москвад очуулахгүйгээр, Зөвлөлтийн коммунист намын дээд сургуулийн данснаас маргаашийн дотор цахилгаан өгч хасуулаад, сурсан зардлыг нь төлүүлж, шүүх захиргааны журмаар шийдвэрлэх хэрэгтэй гэдэг саналыг өгч байна. 

	Лоохуузыг би сайн нөхөр гэж үзсээр өнөөдрийг хүрэв. 1953 онд Намын Төв Хорооны төв аппаратад хоёр биеэ танихгүйгээр хоёул дээд сургууль төгссөн хоёр энэ байшинд танилцан хамтран ажиллаад 10 гаруй жил өнгөрч, нөхрийн ёсоор харилцан биеэ хүндэтгэж явдгийг хэлэх ёстой байна. Үлгэр жишээ авах юм сан, дагаж дуурайх юм сан, ажилч нямбай, мэдлэг чадвартай хүн гэж хүндэтгэн өнөөдрийг хүртэл нөхрийгөө үнэн санаанаасаа зэмлэн буруушаахыг би хүсэхгүй байсан юм аа. Гэтэл өнөөдөр өөрийн сайн нөхөр, нэлээд түшиг тулгуур болох хүн гэж бодож явсан этгээдийг бузар хуйвалдаан хийсний нь хувьд зэмлэн буруушаах хэрэгтэй юм. 

	Би түүнийг өөрийн зүгээс хатуу зэмлэн шүүмжлэхдээ ингэж донгодож, ингэж сагсуурч байгаа хүнийг танил найзын хувьд зүгээр өнгөрүүлбэл би хэдийгээр шашин шүтдэггүй боловч эцэг өвгөдийн хэлснээр Төв Хорооны гишүүний өндөр ариун хариуцлага, буян заяа бараг зайлах шахах юм. Энэхүү өндөр найдварыг биелүүлэх явдал хий долигонон бялдуучлах, нэр төр хөөцөлдөх, эрх тушаалд ахихын шинж тэмдэг гэж Лоохууз шиг үзэхгүй байгаа учир би үүнийг хэлэхгүй болохгүй байна. Төв Хорооны гишүүний энэхүү өндөр хариуцлагыг цаашдаа үргэлж солигдошгүй хадгалж явах бэлгэ дэмбэрэл, шүтээн залбирал гэж үзэхгүй байгаа учраас би үүнийг хэлж шүүмжлэхгүй болохгүй байна. Түүний хэлдгээр би сайн нөхрөө санаатайгаар идэж зэрэг хэргэм горилохыг хүсэхгүй байна. Лоохууз намын хоёр дээд сургууль, практикийн хоёр дээд сургууль төгссөн, одоо эрдэмтний зэрэг горилж байгаа хүн. Лоохууз нам, ард түмнийхээ ачаар ийм зэрэгт хүрсэн хүн. Үүнийгээ хийж тэмдэглэж чаддаг хүн, гүн ухаан ба хувьсгалт намын марксист-лениннист сургаал, их хүмүүсийн цитат сургаалыг авч, ямар ч гоё сайхан лекц бичиж чаддаг хүн. Дэлхийн уран үгсийн их мастеруудын лоозондож, сагсуурч, яаравчилж субьектив дүгнэлтийг хий санаанаасаа цухалдуулан хийх, биеэ амрааж диваажингийн тухай хий бодсон төлөвлөгөө, ард түмний төлөө зүрх нь цохиж байгаа хүн юм шиг хашхирдаг. Энэ бүх байдлаараа сүүлийн 2 жилийн Хрущевыг үзүүлсэн Хрущев маягийн хүн гарч ирж байна. Хов маргаан шиг, энгийн нэг маргаан шиг боловч хов маргааны чанартай юмаар ойлгогдож магадгүй. Гэтэл энэний цаана том утга байсан явдал өнөөдөр Лоохуузын бүрэн үйл ажиллагаагаар харагдлаа. Үүнийг би хэдэн жишээгээр тодруулан хэлэхгүй бол болохгүй байна. Лоохууз бид хоёр Лоохуузын өчигдрийн ярьсан бүх асуудлын талаар хэдэн өдрийн өмнө 15 цаг саналаа солилцсон юм аа. Зарим зүйл нь хоёр биеийн хувийн чанартай асуудал байсан боловч их төлөв энэ бүгд хурал дээр хэлэх үгсийн талаар байсан юм аа. (Лоохууз над анхныхаа шалгалтын билетийн асуудалд “намтай гэж бодож байна уу?" гэж асуудал өгсөн юм аа. Би хариултдаа “би намтай хүн" гэж хэлсэн юм аа. Тэр над хариулахдаа: 

	— Би намгүй байна аа.

	— Яагаад тэр бил ээ?

	— Би Цэдэнбалыг шүтэж тахисан үед амьдарч байна. Түүний ганцаардмал хатуу захиргааны үед би байж байна. 

	— Чи бид хоёр хэн хэний ачаар бөөсөндөө баригдсан ядуу ардын хүүхдүүд өнөөдөр хоёулаа төрийн зүтгэлтний, хариуцлагатны эгнээнд орсон бил ээ хө, чи хэлээч, намгүй гэдэг учраа хэл!

	— Үгүй ээ, би намгүй гэж надтай хэдэн цагаар мэлзсэн хүн энэ. 

	— II асуудлаа, чи нам гэж хэнийг ярьж байна аа гэдэг асуудлаа надад өгсөн. 

	— Би нам гэж чамайг ярьж байна. Намайг ярьж байна. Чиний тэр унтаж хэвтээ ээжийг чинь ярьж байна. Чиний тэр унтаж хэвтээ хүүхдийг чинь ярьж байна. Чиний тэр унтаж хэвтээ эхнэрийг чинь ярьж байна. Миний эхнэрийг ярьж байна, чиний хүүхэд бүгдээрээ намын эсүүд биш бил үү? гэж ингэж хэлсээн. 

	— Үгүй ээ? Тэгж хэлдэггүй юм аа гэсэн. 

	— Намын тухай асуудал би хэлсэн. Лоохуузад улсын шалгалт өгөөд удчихжээ. Сонгодог зохиолын томьёоллоор хэлж чадахгүй ээ! Бүдүүн бартаагаар хариулбал нам гэдэг бол чи бид хоёр л юм даа, эцсийн эцэст л ингэж би хэлсэн юм аа (хүмүүс инээлдэв). 

	— Лоохууз нэлээн өөр томьёолол гаргаж олон мянган хүнийг өтгөрүүлж хуримтлуулсан стремлен байгаа юм шүү дээ. Одоо стремлен3 алга болчхоод байна шүү дээ. Хөшүүн, хашин, зогсонги юм бүгд тийм одоо саран дээр бууж үзэхэд саран дээр ямаршуу янзтай байдаг юм. Ийм нэг царцанги юм шиг (саран дээр би тэгж хэлээгүй би чимж ярьж байна, хүнийг гүжирдэхгүй) тиймэрхүү л янзаар дүрсэлж яриад байгаа юм". Ер нь ажилд дутагдал байна уу гэдэгт би Лоохуузад саналаа, бид хоёр хоорондоо ярилцдаг байсан. Түрүүн н. Бямбадорж бид нэг л үе ажиллаж байсан. Бямбадорж иймэрхүү янзаар ярьдаг л байх л даа. Ер нь ажил дээр дутагдал байна, тасалдал байна, доголдол байна. Энэ одоо ямар юмнаас болж байна. Юунаас болж байна гэдгийг хэлэлцэж байгаад нэг өдөр тусгай намайг урьсан, сая ирснийхээ дараа тэгээд л би очсон. Нөхрийн ёсоор, үнэн сэтгэлээр, тэгээд очоод ийм асуудлуудыг тавьсан. Намгүй юм бол чи бид хоёр яагаад Төв Хорооны гишүүнээр сонгогдсон бил ээ? гэхлээр энэ бол хуурамч, ёс бус гэх зэргээр дайран доромжилж эхэлсэн хүн. 

	— Чи Цэдэнбалын диктатурын тухай түүний хатуу чангын тухай ярилаа. Үнэндээ диктатур маань больчхоод байна шүү дээ гэхлээр:

	— Үгүй ээ! диктатур байгаа юм гэж Лоохууз нотлоод байгаа юм аа. Диктатур байх нь хэрэггүй, харин диктатурынхаа засгийг дарга одоо сулруулчхаад байна шүү дээ гэхлээр:

	— Үгүй ээ тэрний цаад талд юм бий гээд байгаа юм аа. 

	За ингээд үүний дараагаар хэд хэдэн асуудлыг надад хувийн талаар анхааруулж үнэн сэтгэлээсээ одоо тавьж байгаа юм шиг байсан. Би ч үнэн сэтгэлээсээ хүлээж авч байгаа юм шиг байсан. Над хэлсэн. За чамайг олон түмэн ярьж байна. Би үнэн сэтгэлээсээ чамдаа гэж, нөхөртөө ярьж байгаа юм гэсэн. Энэ нөхрөө ярьж байхад би үнэн сэтгэлээсээ хүлээж авахгүй яах вэ. Би хэнээс сонсох вэ, чамаас сонсохгүй бол, чи хэлж өгдөг хүн, ингэсэн бол чи хэлж өгдөг хүн, ингэсэн зөвшөөрөлцсөн, хэлсэн:

	— 1-рт чи аппаратаа их өргөжүүлж байна гэнэ ээ. Өдий төдийгөөр хүн нэмж байна гэжээ. Ажил чинь идэвхжиж байгаа юм байх аа, хэлтсийнхээ дарга (өчигдөр ч ярилаа л даа, тэрийг л ярьсан) бүрд машинтай болгож амжсан юм байх аа. Ингэж чамайг ярьж байна. 

	— Ну хорошо.4 

	— 2-рт чи ямар нэгэн зөвлөгөөн дээр танай сайд Банзрагч дуугүй сууж байсаар байтал чи босоод сэхээтнүүдийг тагнах хэрэгтэй гэж хашхирсан гэнэ. Ийм учир тэр асуудал Цэдэнбалд их нравится5 болж чамайг сайдын зэрэг дэвшүүлсэн гэнэ. 

	— Ну хорошо. 

	— 3-рт чи хувийн их сонирхолтой болж байгаа гэнэ ээ гэж. 

	— Ну хорошо. 

	Ийм асуудлаар бид ярилцсан. Энэ шүүмжлэлийг над тавьсан юм. 

	Миний хувийн талтай холбогдон ийм асуудлыг хэлсэн, би хариулт өгсөн. Би зүгээр бэртэгчнээр хүлээн аваагүй. 

	Нэгдүгээрт. Чи аппарат өслөө гэж ярьж байна. Аппаратад зохион байгуулсан юм. Би зохион байгуулсан биш, миний урьдах бусад нөхдийн хийж байсан ажлыг би үргэлжлүүлээд аппаратын дотор ялимгүй зохион байгуулалт гарсан нь үнэн. 

	Хоёрдугаарт, бүх хэлтсийн дарга нарыг машинтай болгосон гэвэл худлаа, машин улс орон даяар ховор байна. Харин би хөөцөлдөж байгаад зарим нэг эндхийн хэлтсийн дарга нарыг машинтай болгочихсон байгаад миний ажил идэвхжиж байгаа бол чи чинь надад баярлах ёстой биш бил үү?

	Над, нам төрөөс даалгасан энэ ажлыг би сайн хийхийн төлөө л тэмцэнэ шүү дээ. Ер нь хэдийгээр миний мэргэжил биш байлаа ч гэсэн би энэ ажлыг чинь ямар ч юман дээр сангийн аж ахуйн даргаар намайг өнөөдөр аваачаад тавилаа гэхэд би сайн л хийхийн төлөө тэмцэнэ шүү дээ. Би энэ ажилд ирэхгүй гэж сар хэртэй заргалдаж байсныг чи сонссон шүү дээ. Ажил идэвхжиж байгаа бол чи чинь баярлах ёстой шүү дээ. За зүйтэй. 

	Гуравдугаарт. Хувийн талаар чи ярьж байна. Энэ зүйтэй асуудал аа. Би чинь юуг нь намайг сайд болгосон. Чам шиг энэ мебель, зебель хуримтлуулсан хөрөнгө надад байгаагүй шүү дээ. Би чинь сургуулиас хүрч ирээд намайг сайд болгочихсон, би яамнаасаа 2 алгын чинээ хивс, 1 шкаф авч тавьсаан. Сайдынд хүн орж ирэх юм бол би ичихгүй, тэр ард ичнэ. Миний ах дүү ороод ирвэл би ичихгүй, тэр маань ичнэ шүү дээ. Нөхөр минь би яах вэ 3000 төгрөг төлнө. Удахгүй цалин мөнгөө хуримтлуулж байгаад одоо төлнө. Чи 44 мянган төгрөгөөр мебель худалдаж авсан Төмөр-Очирыг яриагүй мөртөө миний энийг ярих нь, над үнэн голоосоо ярьж байгаа биш, чи энийг сайн нөхөр гэж, би үнэн шударгаар хэлсэн. 

	Би нөхдөд Лоохуузтай ярьсан бүх талын асуудлыг ярьж, ийм асуудал болсон. 

	Чи намайг харин ийм асуудал дээр ярина гэж би ингэж хэлсэн. Орон тоо өргөн гэдгийг над бас тэр хэлсэн, та нар өргөжүүлж байгаа гэнэ гэж. Би энэнд хэлсэн. Манай аюулаас хамгаалах байгууллага гэдэг том яам шүү, олон салбартай юм шүү. Засан хүмүүжүүлэх тэнд, Лоохуузын хэлдгээр шорон, одоо ч шорон ч байхгүй л дээ. Манайд сая л нэг юм тэр хойно барьж байгаа. Одоо хамаг ялтангуудаа ямар сайндаа тэр хянагчаасаа эхлүүлээд хоригдлуудтайгаа алдчихаад байна гэж тэр Ёндондүйчир шүүмжилж байгаа биз дээ. Шоронд мөнгө хүрэхгүй, өгөхгүй байна. Улс маань, тэрийг би ойлгож байна. Шорон нэмж байгаа юм огт алга. 

	Орон тоо нэмж байна гэсэн, НАХ аппаратынхны жинхэнэ орон тоо нь 7 хувь байгаа юм шүү дээ. Бүх яамны системтэй харьцуулж үзвэл тэрүүнд чинь том том газрууд байна. Галын газар гэж байна. Цагдан сэргийлэх газар гэж байна. Улсын архивын газар гэж байна. Олон газар байгаа юм шүү. Тэрний долоохон процент нь, аюулаас хамгаалахын хүмүүсийн зардал эзэлж байна (процентоор хэллээ. Энэ улсын нууцтай холбогдолтой зүйл гэвэл хамаагүй, би одоо өөрөө сайд болчхоод задруулж байна гэвэл уучлах юм байгаа биз) ингэж хэлсэн. 

	Хоёрдугаарт. Ер нь цэргийн орон тооны талаар их давамгайлж ярьж байна. Би энэ талаар Төв Хорооны гишүүн н. Лхагвасүрэн, Сангийн яамны сайд нөхөд ярина байх аа гэж бодож байна. Ямар янзаар цэргийн зардал өсөж ирсэн бэ? гэдгийг тэр ямар баримтаас хаанаас авсан тоог нь хэлж өгөх хэрэгтэй. Тэр мөнгө төгрөг төсвийг нь барьж байдаг л улсууд. Би нэг асуудал дээр тогтож ярина гэдгийг хэлсэн. Чи сэхээтнийг тагнадаг тагнуул гэж хүн хэллээ. Энэ бол үндэсгүй зүйл шүү. Бид үзэл суртлын асуудлаар оролдох ёстой, хэлэх ёстой. Өнөөдөр чам шиг дотоодод чалчиж явдаг юмнуудыг үг хогийг цуглуулах нь хэрэггүй. Бид гадаадын улсуудтай өчнөөн төчнөөн харилцаатай болж байна. Долоо хоногт хэдэн хүн цаашаа наашаа явж байна. Энэ дотор үзэл суртлын талаар өчнөөн төчнөөн юм орж ирж байна. Бид өөрийн улсыг аюулаас хамгаалах байгууллагын хэмжээгээр эртэй сайндаа эс болсон боловч ардчилсан болоод социалист орнуудыг дэмжиж мэргэжлийн тагнуулчид орж ирж байна. Бид эдэнтэй хөөцөлдөөд гүйцэхгүй байгаа шүү дээ! Чи ямар юм ярьж байдаг. Тэрүүнд няцаалт өгөх хэрэгтэй байна шүү дээ. Өчигдөр н. Нямбуугийн илтгэл дээр ч гарч байна. Лоохуузын үгэн дээр ч тод гарч байна. Харин чи ийм янзаар байх юм бол өнөөдрөөс эхлээд чамайг тагнаж болмоор байна гэж өөрт нь тоглоомын журмаар хэлсэн. Түрүүн надад чи намайг хүртэл тагнаж байгаа байх аа гэж тоглоомын журмаар хэлсэн. Би бас тоглоомын журмаар чи ийм үзэл сурталд орчхоод байгаа бол өнөөдрөөс хойш үзмээр байна шүү гэж өөрт нь хэлсэн. Хувийн талаар иймэрхүү ярианууд болсон. Би нөхрөө аль болохоор ятгах хэрэгтэй. Нөхөртөө би аль болохоор нөлөөлөх хэрэгтэй. Лоохуузын яриаг би 100 хувь буруу гэж зэмлэхгүй. Лоохууз үнэн юм ярьдаг хүн, зөв юм ярьдаг хүн. Тэрүүнд авмаар, ажигламаар, хэрэглэмээр юм байдаг. Тийм юман дээр бид хоёр санал нийлдэг хоёр. Ер нь хоёулаа за ингээд ажлын дутагдал яриад зарим юманд нийлж ингэж ярьсаар байгаад эцсийн эцэст хоёулаа дүнгээ гаргах болсон. Энэ бүхэн юунаас болж байна. н. Лоохууз ярьсан. Энэ бүхний шалтгаан бол чи бид хоёрт байгаа юм даа. Ердөө чи бид хоёр гэж би ингэж хэлсэн. Надад дээшээ заагаад байх юм алга, доошоо түлхээд байх юм алга. Миний зохион байгуулалтаас болж манай яаманд оршиж байгаа дутагдал миний дутагдал гэсэн. Үгүй үгүй нэг юм бий гэх янзтай хэлээд байгаа юм. Тэрүүнд зөвшөөрөлцсөн. За тэгээд юун дээр байна? Удирдлагын арга стильд холбоотой байна гэсэн. За зүйтэй, би ч зөвшөөрч байна. Энэ бол алдагдал дутагдлын нэг шалтгаан нь болж мэдэх юм аа. Удирдлагын арга стиль гэдэг юу юм бэ? гэдэг асуудалд хүрсэн. Тэгээд явж явж Цэдэнбал болсон. За зөвшөөрөхгүй хө. Тэр ч бас ажил хийж байгаа хүн шүү дээ. Би Цэдэнбалыг бурхан шүтээн болгож тахин шүтэж байгаадаа биш ээ. Чи буруу дүгнэлт хийж байна. Ганц Цэдэнбалаас болж манай ажилд дутагдал гарч байгаа биш ээ. Чи бодож үз л дээ нөхөр минь. Тэгээд зөндөө маргасан, эцсийн эцэст Лоохууз тэр ойлголтоор, би өөрийн ойлголтоор нөлөөлж чадаагүй. Энэ бас миний буруу байгаа юм даа. Тэгээд иймэрхүү янзаар яриад дахин 3 цаг яриад тэгээд бид хоёр тус тусынхаа ойлголтоор энд хүрч ирээд олон түмэнд шүүлгэж байна. Намын Төв Хороогоор шүүлгэж байхад сайхан байна шүү дээ. Тэгээд надаас олон удаа асуусан. Би үг хэлэх үү? Үгүй юу? гэж эхнээс аваад эцэс хүртэл надаас олон удаа асуусан. Би ч эхнээс аваад чиний үг хэлэх хэлэхгүй явдал чиний өөрийн хэрэг гэж би хэлсэн. За хэлэхэд учир бий шүү, зарчимтай, журамтай, дөлгөөн тайван... би ч өөрөө юм ярихдаа дэвэрчихдэг хүн л дээ. Чи намбатай, төрхтэй ярина шүү хө, үг хэлэх юм бол чамд тэр л байна хө. 

	Тэгээд байж байгаад чи юу гэж үзэж байна хө? гэж шалж байна. Найзыгаа шалахгүй яах вэ. Би мөн л тэр үгээ л давтан хэлээд байсан. Үгийн далимаар зөндөө үг хэлсэн. За тэр яах вэ дээ, би энд заавал хэлж байх ёстой үг биш, ярианы дунд олдсон нэг том дутагдал бол н. Лоохууз намайг тэр дор нь ялласан. Юу гэхээр Лоохууз н. Цэдэнбалтай ирж уулзсан. 4 цаг ярилаа гэсэн. Тийм үү? чи мэдсэн байх аа гэнэ. Би мэдээгүй гэсэн. 

	Чиний энэ дутагдлыг хэлж өгөв үү? Тэр чинь туслах ёстой шүү дээ. Үгүй үгүй би мөнгө гуйлаа. 

	— Хэчнээн төгрөг?

	— 1500 төгрөг

	— Чи 3 өрөө байшинд суудаг. Төв Хороо 300 төгрөг өгч байдаг гэж чи өөрөө хэлсэн. 30 төгрөгийн нэмэгдлийг хойно авч байгаа гэж чи өөрөө ярьсан (рублиэр). Чи мөнгө гуйж байдаг чинь ард түмний төлөө чинь энэ үү? Бид хоёр халуун бүлээн байсан үе. Гэхдээ согтуу байсан хоёр хүний яриаг энд би тавьж байгаа хэрэг биш ээ. Эрүүл байсан нь өчигдөр ярьж байснаас батлагдлаа. Тийм учраас би энийг ярьж байгаа юм. Өчигдөр төрхтэйхөн үг хэлсэн бол би энийг юу гэж өнөөдөр энд ярьж байх вэ. Согтуу л байсан юм гэж бодно биз. Би ингээд хэлээд дуусна. Би нэг хоёр ном бичнэ биз, тэр сайн эрмэлзэл байна. Би нэг ферм дээр очоод суусан ч миний амьдралд болно гэсэн ну хорошо, болно. Тэгэхээр чи ямар ухаантай хүн. Чи чинь яахлаараа ийм болчхов оо? Тэгээд хэлсэн. Чи чинь нэг ферм дээр очоод эрхлэгч хийж байх нь дээр үү? Олон түмнийг зохион байгуулж, олон түмэнд тус хүргэж байсан нь дээр үү? Чамайг би бодоход юм хөөцөлддөг, чадвартай, овоо зүтгэлтэй хүн гэж үнэлээд байдаг. Тэгээд чамтай найзлаад байгаа шүү дээ! Чамаас юм сурна гэж, чи юунд ингэж байдаг юм бэ?

	— Үгүй ээ! Тэр хамаагүй, би энэ хэлдгийгээ хэлээд л дуусна. 

	— Тэгээд чи юу хэлэх юм? 

	— Ард түмний амьдралын тухай л юм болж байгаа юм л даа. 

	Эцсийн эцэст тэгээд 2 хүн мах авчирч өгсөн тухай юм надад ярьж байгаа юм л даа. Ярианы далимд тийм юм гарсан. Тэрийг нь би үнэндээ ашигласан юм л даа. Чиний урд талд би олон түмэнтэй байна. Чиний урьд талд хоёр хүн мах авч ирж тэр балконд6 хаячхаад явлаа. Тэгээд чи авсан 1500 төгрөгөө долоо долоон зуун төгрөгөөр тэр хоёр малчинд хувааж өгөв үү? Үгүй. Хажуу талдаа хятадын радио тавьчихсан сонсоод сууж байна. Чи ийм л хүн дээ. н. Цэдэнбал кармаанаасаа гаргаж өгөөгүй шүү дээ. Улсын мөнгө, чамайг дэмжиж тусалж өгч байгаа шүү дээ. Тэгээд чи 850-ийн транзистор7 авч тавьчхаад хятадыг сонссон л... чи чимгийн тулд авч тавьсан юм уу? Би ийм юм л ярилцсан. н. Лоохууз гөрдөж байгаа юм нэг ч байхгүй гэж бодож байна. 

	Ноднин намар явахад манайд ирсэн юм. Би ир гэсэн юм. Хоёулаа жаахан сууж байгаад, манайх тохитой байдаг айл биш л дээ. Эхнэр хоёулаа өглөө гараад явдаг. Орой ирж хоол хийсэн болдог. Хоёулаа гэж дээ, эхнэр хоол хийхгүй бол би жаахан догшин зантай юм байгаа юм. Хүн зочин мочин нэг их хүлээж авдаг ч үгүй. Хүн хүлээж авъя гэхэд ч мөнгө төгрөг бололцоо энэ тэр ч байдаг ч үгүй. Үнэндээ тийм. Лоохуузыг чи ээжийгээ зарцалж суудаг шүү дээ. Би эжий байхгүй гэсэн. Хоёулаа сууж байгаад би, чи амаа мэдэж байгаарай. Чиний ам чинь болдоггүй ам шүү. Би нэг үг дуулсан, чиний ярьж байгаагаар дотоод яамны тагнуулын мэдээгээр дуулсан биш, би олон түмэнтэй харилцдаг хүн шүү дээ. Олон түмний амнаас дуулсан. Чи ноднин хойшоо мал эмнэлгийн ажлаар очсон шүлхийний эм авахаар очсон улсад чи юм уу, бусад хүмүүс чинь хэлсэн юм уу? Би тийм үг дуулсан, түүнийг чамд юу ч гэсэн хэлэх ёстой. Чи амаа татаж яв аа. Малын шүлхий ч яах вэ, цаана чинь улс төрийн шүлхий болохоо больж байна гэж чи хэлжээ. Чи ингэж хэлдэг цус шүү. Чи бодоорой! гэж захисан. Хаянхирваа цус ховлосон байх гэж хэлж байна. (Манай намын хорооны дарга) Би Хаянхирваагаас дуулсан юм биш. Энэ надад дуулдсан асуудал байгаа юм. 

	Ингээд би Лоохуузад үнэндээ нөлөө үзүүлэх гэсэн юм. Тэгээд "чи жаахан төрхтэй, зарчимтай байж үзээч" гэсэн юм. Би Лоохуузтай сүрхий ажилласан тийм хүн болох гэж байгаа юм биш ээ. н. Лоохууз сайн хүн, сайн нөхөр, өнөөдрийн хэлж байгаа үг, хийж байгаа дүгнэлтийг аваад үз! Энийг хувийн талаар сайн нөхөр гэж үзэх боловч улс төрийн талаар хамгийн аюултай_этгээд гэж ойлгох ёстой. Намын дотор яаж хагарал гаргах гэж байна? Ямар зохион байгуулалт хийж байна? Тэр нэргүй бичгийн эзэн ганц Нямбуу, Лоохуузтангийн санаа хийж байна. Ийм арчаагүй, аргаа барсан аргаар оролдож сууна. Ийм учраас бид Лоохуузыг шийтгэх хэрэгтэй. Тэрийг яллах хэрэгтэй. Лоохууз энэ удаа буруутна биз, унан биз гэж бодож байгаа. Ингэж байх ямар сайхан байна. Бид Лоохуузыг алахгүй, массовая репрессия8 биш, байхгүй, үүнийг Лоохууз сайн мэдэж байна. Гэхдээ энэ нь нам, улс, ард түмэнд хэчнээн хохирол учрав. Гавьяа байгуулж өгч байх ёстой шүү дээ. Гэтэл Лоохууз ийм юм ярьчхаад ингэж зогсож байна. Хайран юм байна шүү дээ! Бид гэхдээ хайран юм гэж үзэхгүй. Хамгийн хатуу, хамгийн чангаар шийтгэх хэрэгтэй. Бүгд хурлаас ажлаа сайжруулъя, сахилга батыг сайжруулъя, хүн шийтгэхдээ гар татахгүй гэвэл бүгд хурлаас эхлэх хэрэгтэй. Хайр найргүй шийтгэх хэрэгтэй. Аспирантураас нь татаж ирэх хэрэгтэй. Намаас хөөж, аспирантурт суралцсан зардлыг төрүүлэх хэрэгтэй. Тэр удаа дараа авч байсан, лав хамгийн сүүлд н. Цэдэнбалаас авсан 1500 төгрөгийг төлүүлэх хэрэгтэй. Тэгж хатуу хандахгүй бол яаж ёс зарчим тогтох юм бэ? Бид сахилга батын тухай яриад байдаг. Сахилга батыг хэрээрээ хангаж чадахгүй байна шүү дээ. Илтгэлд ч гэсэн энэ талаар дутуу дулимаг орсон, ер нь хөнгөн цагаан боллоо гэж нөхөр Лоохууз тэмдэглэсэн. Лоохуузыг 100 хувь шүүмжлэх үндэстэй боловч тэр нь зүйтэй, нэр энэ тэр гаргаж нэр гаргаж хэлэх талаар сул орсон гэж далимд хэлэх гэж байна. Тэрийг би үгийн далимд улс төрийн товчоотой холбогдуулж цухалзуулж байгаа хэрэг юм аа. Эцсийн эцэст хэлэхэд ингэж арга хэмжээ авах хэрэгтэй. Энийг дүгнэж үзэхэд:

	1. н. Лоохууз сайн нөхөр ёсоор надаас зөвлөгөө авах гэж;

	2. Намайг уургад нь татаж элсүүлж авах гэж байжээ. 

	3. Харин би нууцаа ярихад НАХ Яаманд 2 жил ажиллахдаа хүн элсүүлж үзээгүй хүн байгаа юм. Харин н. Лоохууз надаас илүү явууллага хийж байгаа юм байна шүү дээ. Намайг замбараагүй ярьж байна гэвэл уучлаарай нөхөр (хурлынхан инээлдэв). Лоохууз тийм юм хийж суудаг байна шүү дээ. Юу ч хийхээс буцдаггүй болгодог байна шүү дээ. Сүхбаатар цэцэрхэж хэлсэн үг бий шүү дээ. Бидний улс эв санаагаа нэгтгэж нэгэн зорилгод зүтгэвэл мэдэхгүй чадахгүй зүйлгүй, хүрэхгүй газаргүй гэжээ. Санаа сэтгэл нь нийлчихлээр бидний санал сэтгэл яаж нийлэх юм бэ? Тэгэхээр санал сэтгэл задалж байгаа энэ этгээдүүдийг хатуугаар цээрлүүлэх хэрэгтэй. Цээрлүүлэхдээ манай яамны шоронд аваачиж өг гэж хэлээгүй шүү дээ (хурлынхан инээлдэв). Шорон байх ч үгүй, хойтон оны эцсээр ашиглалтад орно (хурлынхан инээлдэв). Ер нь ч бодох хэрэгтэй байна шүү дээ. Лоохуузад тийм юм өгч байх ямар хэрэг байна. Тэр чинь намын хөрөнгө байна шүү дээ. Лоохууз одоо тэнд нэмэгдэл цалин авч байдаг. Хөнгөлж үзэх тал бий гэдэгт би эргэлзэхгүй, тэр бас намын хөрөнгө, радио худалдаж авахын тулд 1500 төгрөг гуйж авсан байна шүү дээ. Туршиж үзэж бас ямаршуу байдалтай энэ тэр гэсэн бас нарийн уран арга байна шүү дээ! Тэгж байгаад мөнгө цохисон байна шүү дээ! Тэр юу гэсэн үг вэ? Би Энэтхэгт яваад ирсэн улсуудтай уулзлаа, сонслоо. Энэтхэгт амьдрал ямар байна? Ширэндэв гуай цаг гаргаж байгаад Лоохууз, Нямбуу хоёрт ярьж өгмөөр юм. Тэр нийгмийн амьдрал, хүн турж үхэж байгаа, өлсгөлөн гуйланчлал, дэлхий дээр манайх шиг шившигтэй улс байхгүй гэж нэг нь хашхирсан шүү дээ. Энэтхэгийн тэр байдлыг улсаас эдэнд хөрөнгө гаргаад ч гэсэн очуулж үзүүлбэл болохгүй гэх газаргүй юм. Миний үг төгсгөлдөө орж байна. Эндээс үндэслээд юу хэлэх гэж байна гэхлээр сахилга бат, ажлын хариуцлагыг дээшлүүлэх тухай зөндөө ярилаа. Энэ дээр нэмж ярих юм алга аа. Хамгийн гол нь энэ хурал дээр ийм үзэл сурталтай хүмүүс байгаа (байна гэж НАХ Яамны сайд хэлж байна гэж битгий бодоорой) ийм хүмүүс байна л даа. Үүнээс үндэслэж эдгээр хүмүүсийн учруулсан хохирлыг хамгийн сайн, хамгийн ихээр сурталчлах, хятадууд өөрсдийнхөө юмыг яаж сурталчилж байгаа юм. Ядаж хамгийн наад талын хугацаа гэхэд хятад өөрийнхөө бодлогыг коммунист, ажилчны намуудтай зөөлрүүлтэл эдний хийсэн хохирлыг сайн сурталчилж тайлбарлах хэрэгтэй. Энүүгээрээ манай намын бүгд хурал бат нэгдэлтэй, ард түмнээрээ нягтралтай, үзэл суртлын асуудлын талаар чухал үр дүнтэй үйл явдал хийх юм аа. Ийм үзэл суртлын ажлыг дэвэргээд байдаг нь үзэл суртлын ажил дорой байгаагаас болж байна. Манай намын үзэл суртлын ажил ийм улсуудад дор нь хатуу цохилт өгч байхын оронд ийм юманд ялагдаад эцэст Төв Хороонд нэвтрүүлж ирээд сууж байна. Иймд үзэл суртлын асуудлыг анхаарч, энэ асуудлыг улсууд Төв Хорооны гишүүд хариуцлагатнууд бид өөрсдөө анхаарах нь зүйтэй гэж бодож байна. 

	Эцэст нь хэлэхэд Нийгмийг Аюулаас Хамгаалах Яамны ажил бол нарийн төвөгтэй эмзэг ажил юм. Алдаа дутагдал гарахгүй гэж би бүрэн баталж чадахгүй. Харин алдаа гаргана гэж хэлж байгаа хэрэг биш, алдаа гаргавал уучлалт гуйж байгаа хэрэг биш. Гэвч Аюулаас хамгаалах ажлыг Төв Хорооноос удирдан шалгаж жилд хоёр юм уу гурван удаа үзэж чиглүүлж зааж өгч байх явдал хэрэгтэй байна. Намын энэ эмзэг чухал салбарыг бусад яам газруудын адил удаан хугацаагаар нэг хүнээр (би одоохондоо чөлөө гуйна гэсэн хэрэг биш ээ) удирдуулах явдал урьдах ул мөрөө сайн соргог харж байхад саад тотгор учруулж байж магадгүй. Тийм учраас нэг хүнээр энэ байгууллагыг олон жилээр (түрүүн Банзрагч гуай тэмдэглэж байна л даа, би эсэргүүцэж байгаа юм биш) биш ахархан хугацаанд сольж байх нь зүйтэй гэдэг саналыг Намын Төв Хороонд тавьж байна. Цаашид байдлыг улс орны дотоод байдлын талаар Төв Хороонд юм уу, намын идэвхтнүүдэд тайлбарлаж, өөрсдийгөө сурталчлах ажил муу байгаа юм. Зарим нэг асуудлын талаар бэлтгүүлж Төв Хороонд сонсгол тавьж байна гэж хэлэх нь арай эвгүй юм уу? Ер нь танилцуулж байх нь зүйтэй гэж би үзэж байна. 

	Төв Хорооноос гарах шийдвэрийг биелүүлэхийн тулд намын гишүүний хувьд, Төв Хорооны гишүүний хувьд хүчээ дайчилна. Бүгд хурлаас гарах энэ дайчин шийдвэрийг хөдөлмөрчдийн дотор сурталчлахад намайг хэрэгтэй газар явуулахад би бэлэн байна. 

	ЖАЛАН-ААЖАВ (Орлогч гишүүн)

	Тус бүгд хурлаас нам, төрийн шалгалтын тухай чухал асуудал хэлэлцэж зөв шийдвэр гаргасанд би баяртай байна. Бүгд хурлын шийдвэр нь манай орны хөгжлийн өсөн нэмэгдэж байгаа бодит шаардлагын дагуу нам, улсын удирдлагын арга барилыг сайжруулахад ихээхэн тус болох нь эргэлзээгүй юм. 

	Харин бүгд хурлын ажиллагааны явцад намын шугамын эсрэг хандсан ийм бүлэг тодорч гарч ирлээ. Энэ өчүүхэн бүлэг этгээд нөхөр Цэдэнбалыг шүүмжлэх нэрээр манай намыг, түүний дайчин штаб, Төв Хороо, бүгд хурлыг ичгүүр сонжуургүйгээр дайрч довтолж байна. Эд нар нам, ард түмэн эх орноо ийм ичгүүр сонжуургүйгээр гүтгэн доромжилж байгаагаас үзэхэд эрх тушаалын хойноос улайран хөөцөлдөх замдаа бусдад худалдагдсан байх нь ээ гэж би хувьд үзэж байна. Манай намыг улс эх орноо удирдаж чадахгүй болж, улс орон, ард түмэн маань хөөрхийлөлтэй байдалд орсон гэж Лоохуузаас шүүмжилж байгаа явдал бол манай нам, ард түмнийг, манай эх орныг бузар муухайгаар гүтгэж байгаа хэрэг юм. Харин ингэж хэлдэг хүн өөрөө улс төрийн галзуу өвчинд нэрвэгдэж улс төрийн агсан нөхөд болж хувирсан байна. Ийм хүмүүст улс төрийн янхан, улс төрийн галзуу өвчтэй гэж онош тавихаас өөр аргагүй байна. Эд нар өөрсдөө албан тушаалын хэнээрхэлд автсан улс, эд нар ер нь юунд байна вэ гэвэл албан тушаалын хэнээрхэл, жижиг хөрөнгөтний атаа жөтөөнд автагдсан учраас юм. Сурмаажавыг урьд институтэд байхад Улсын төлөвлөгөөний комисс болгох гэж байсан юм гэнэ лээ. Лоохууз Төв Хорооны нарийн бичгийн дарга болох хүсэлтэй юм гэнэ лээ. 2, 3 хоногийн өмнө нөхөр Нямбуутай нэг газар тохиолдож дайралдсан, тэгэхэд Лоохуузыг Төв Хорооны нарийн бичгийн дарга болгоно гэжээ. Тэгээд Лувсанчоймбол ярьж байлаа. Бид Лувсанчоймболынд дайралдсан юм. 

	Урьд нь Лувсанчоймбол над хэлсэн юм аа, өнөөх Нямбуу хойноос хүрээд ирсэн, галзуураад л байна гэж байсан, ороод бид ярьсан. Дараа нь Төв Хорооны бүгд хурлын талаар Нямбуу галзуу өвчтэй юм ярьсан юм. Чи хэлэх юм аа олохгүй дэмий чалчив гэж байсан юм. Тэгж ярьж байхад намын комиссын дарга чи болох хэрэгтэй гэж байсан юм. Надад хүртэл тушаал өгөх ийм юм ярьж байсан юм. Эд нар Төмөр-Очирын хариуг авах ихээхэн үзэл санаатай улс юм. Үүгээрээ намын дотор хагарал гаргаж нэгдэл нягтралыг эвдэж, санаатай буюу санаагүй ч гэсэн хятадын удирдагчдын санал, хүсэлтийг биелүүлэх гэсэн ийм санаатай улс, үүгээрээ одоо хэлж байна. Эдний санаж бодож байснаар бол хятадын удирдагчдын санааг Төв Хороо зөвшөөрөх л байж, эд санал бодлоо биелүүлэхгүй гэдэгт эргэлзэх юм байхгүй, бүгд намаа хамгаалж, эд нөхдийг авч хэлэлцэж байна.

	Эд нар Цэдэнбал гэдэг нэрээр манай Намын Төв Хороог бузраар гүтгэж дайрч байна. Лоохуузын ярьж байсан тэр замаар манай нам, ард түмэн явах юм бол ёстой л нохойн замаар орох болно. Манай нам тийм замаар явахгүй. Лоохууз энэ ариун индрээс нэг их ухуулагч хүн болон янз бүрийн лизм, мизм гээд л яриад байсан. Лоохуузизм гэгчийг гаргаж ирэх гэж их оролдсон. Энэний төлөө Лоохууз олон сар хөдөлмөрлөсөн байна. Энэ нь дэмий болжээ. Лоохуузизм гэдэг юм байдаг гэхэд манайд тийм юм болохгүй. Хэрэв Лоохууз шиг ийм бандид тийм сачий байхгүй юм. Лоохууз өчигдөр материализм гэдэг үг их цухалзуулж байсан. Чухам нарийнаар нь асуудлыг авч үзэх юм бол бид хоёр материализмын утга учрыг сайн мэдэхгүй шүү дээ. Лоохууз хэр зэргийн хүн бэ гэдгийг Балган гуай зөв хэлсэн. Мэдэхгүй байж ямаан зан гаргах хэрэг юу байна гэж асуумаар байна. Лоохуузын зан, арга бол хятадын арга юм. Цэдэнбалын хань хамсаатан болсон буюу ямар нэгэн ашиг завшаан эрж ингэж хэлж байгаа юм биш. Намын гишүүн, Төв Хорооны гишүүний хувьд намаа хамгаалж ярьж байна. Цэдэнбалыг 24 жил манай нам, ард түмэн дэмжиж байсан юм гэж хэлбэл зөв болно. Түүнээс биш ямар нэгэн хүн Цэдэнбалыг дэмждэг гэдэг бол гүтгэлэг юм. 24 жил манай нам төрийн удирдлагад Цэдэнбал байсан, энэ учраас чухал хариуцлагатай үүрэгт итгэл хүлээлгэж ажиллуулж ирсэн юм. Ажлын дутагдал байдаг юм. Түүнийг хэлж ярьж өгөхөөс биш, Лоохууз, Нямбуу шиг дайрч гүтгэж болохгүй. 

	Лоохууз хятадын удирдагчдын бодлогыг их өмгөөлж хамгаалсан юм. Нямбуу хуйвалдаан гэсэн үгээр бүгд хурлын гишүүдийг дайрч байв. Цэнд, Төмөр-Очир нарыг их өмгөөлж дэмжиж байна. Энэ нөхөд урьдаас бэлтгэлтэй зохион байгуулсан бүлэглэл хуйвалдаан байсан юм. Намын нэгдлийг задлах бутлах гэснээрээ намын сахилгыг ноцтой зөрчиж байна. 

	Бүгд хурлын гишүүн, намын гишүүнээс хөөх хэрэгтэй байна. Үүнээс гадна нэг зүйлийг хэлэхэд бүгд хурлын өмнө тогтворгүй хүмүүс нэлээд шогшсон байх. Надад зарим зүйл тохиолдож байсан, Жамбалсүрэнгийн хоёр бичгийг уншлаа. Тэр хоёр бичиг надад ирсэн юм. Хуучин бичгээр бичсэн хоёр дахь нь саяхан 3 хоногийн өмнө ирсэн. Ямар учраас надад хандаж өгсөн юм би мэдэхгүй байна. Өөрөө олох бололцоогүй байв. Хуурамч хаягтай зохиомол нэр байв. Би Жамбалсүрэнд өгсөн, иргэний хувьд надад мэдэх шаардлага байв. Намайг хэн ингэж байна, хэн надаар оролдож байна, над олж өгөөч гэсэн. Тэр бол бүгд хурлын бүрэлдэхүүнд орсныхоо хэргийг нэг удаа ч хийх хэрэгтэй гэжээ. Бага зэргийн хохирол үзнэ биз, гэсэн ч чиний ард маш их том хүч дэмжиж байна. Түүнийг сайн мэдэх хэрэгтэй гэсэн байв. Энэ үеэр Лхамсүрэн ирсэн, Лхамсүрэн илбэ шиг зальтай, сүүлийн арваад жил холбоо харилцаа байгаагүй. Тэр нь дээр үед миний нэг дүү Москвад сургуульд сурч байгаад хэл аманд орж сургуулиас буцаад ирсэн, тэгэхэд Лхамсүрэн Гадаад яамны сайд байсан юм. Лхамсүрэнтэй дүүгийн тухай уулзаж ярихыг хүлээж аваагүй юм. Хаврын тэнгэр шиг хүн юм. Хэлэх ярихдаа сүрхий толгой эргүүлж чадах хүн. Саяхан манайд нэг өдөр давхиж ирэв. Багшийнх нь бие сайн болсон, манайд ер нь орж ирж үзээгүй хүн, Мэдээлэл радиогийн хороонд нэг охин нь байгаа юм. Түүнд сууц өгөх тухай юм ярьсан. Гол нь миний бие сайн болсон, ер нь 40-өөд оны үеийн Лхамсүрэн дахиад босоод ирлээ. 

	Сэтгэл санаа гэдэг ч залуу, одоо л нам, улсын ажилд умбаж, шумбаж орох ийм цаг болсон, ухаан санаа эрүүл, санаа сэтгэл эрүүл байна. Одоо 40-өөд оны чинь багш шүү дээ л гэж байна. Иймэрхүү юм яриад одоо бүгд хурал болох гэж байна чи энэ талаар юм бодож байна уу, гээд л, би хойно байгаад ирлээ. Хойно ч их өөрчлөлт болсон, би энэ монголынхоо хэдэн малын төлөө их санаа зовдог боллоо. Энэ нэгдэлд нийтээр оруулсан явдлыг хувьдаа зөвшөөрдөггүй гэж байна. Энэ монголын хэдэн мал сүйдэж дууслаа гэж байна. Болбол нэлээд дээгүүр газар, болбол Төв Хорооны хавиар ажил хийвэл нөлөөлөх байна. Багш чинь гээд л байсан, ер Дашийн хавиар л очих санаатай байх шиг байна. Хөдөө аж ахуйн хэлтэс хавиар очих санаатай юм байна. Даргын тухай Улс Төрийн Товчооны тухай ярьж байна. Нөхөр Цэдэнбалын тухай ярьж байна. Их л эртнээс мэддэг гэнэ. Бага балчраас залуу наснаас их л мэддэг гээд л байсан юм ярьсан, тэнд хүнд хэрэг болохоор юм ярихгүй байна. Цааш нь нам, төрийн удирдлагад 24 жил боллоо. Энэ чинь ямар урьдын ноёд биш дээ. Удам угсаа залгамжлах биш дээ. Ер нь цаадах чинь явахаа байлаа. Үүний учрыг ойлгохоо байлаа. Иймэрхүү юм яриад л би заримд нь хэлж байсан, та юунд ийм юм ярьж явдаг юм бэ? Таны бие чинь муу гээд л байдаг, одоо бие чинь сайн болоод ирсэн явдал сайн байна. Хотод орж ирнэ. Би Хөдөө аж ахуйн яамны сайдтай уулзсан, академийн ерөнхийлөгчтэй уулзана. Би хотод сууна. Хөдөө аж ахуйн яам, академийн зүгээс ч арга хийгээд л дандаа хүний нэр барьж явдаг хачин хүн л дээ. Тэр занг би мэднэ. Өөрөө ярьчхаад хүн ярьсан болгодог хүн байсан юм. Тэр нь их аюултай, иймэрхүү байсан юм гэсэн. Тэгээд би, та биеэ бодох хэрэгтэй, тэгээд бие чинь муудах юм биш биз гэсэн, үгүй миний бие жигтэйхэн сайн болсон гэж байна. Би хотод орж ирнэ. Чи ер нь Лхамсүрэнг аль хэр сайн таньдаг вэ гэж байна. 

	Б. Лхамсүрэнг чи муу багшийгаа нэг аргалаад орхи гээд л, аа би сайн мэдэхгүй, манай ажил төрлийг эрхэлсэн дарга байгаа юм. Би энэ юмыг ярьж горьгүй л дээ би. Миний, та л өөрөө аваад л ярь, та бол над мэтийн хүнээс гуйх хүн биш дээ гэсэн. Тэгээд явсан, саяхан хотод ирж нэг өглөө л утасдаж байна, учиргүй эрт. Ер нь маш их санаа зовж байгаа бололтой. Бүгд хурлаас их юм горьдож хүлээж байгаа бололтой л наашаа явж мөнгө төгрөгөө ч гарздаж байх шиг байна. Гутлаа ч урж байх шиг байна. Утсаар ярьж мөнгөө ч үрж байх шиг байна. Саяхан тууж орж ирсэн, Лувсанчоймболтой ярьсан тэр юмаа ярьж, баахан хүмүүстэй уулзсан юм ярив. Тэр яаж л мэддэг юм. Манай энэ ордон дотор болж байгаа юмыг л дуулсан, мэддэг юм байна. Нөхөр Цэдэнбал дээр тийм хүн орж төчнөөн цаг суужээ. Төчнөөн төгрөгийн тусламж авчээ. Нямбуу хойноос иржээ, тийм тийм хүнтэй уулзжээ гээд л янз бүрийн юм ярьж, тэгээд намайг бүгд хурал тулсан, чи ч одоо бэлтгэсэн барьсан юм байна уу, үгүй юу? гэв. Би ч үгүй, надад бэлтгэсэн юм алга, би юу бэлтгэх вэ, надад л туслах янзтай байна, энэ дээр л намайг нэг гялалзаж үз дээ гэж байна. Энэ бүгд хурал дээр л нэг гялалзаж үз гэнэ. Би тэгэхлээр нь та юу гэж тэгж байдаг юм бэ? Надтай надгүй тэр бүгд хурал асуудлаа шийдвэрлэнэ, та ер нь тийм юм ярьж хэлэх арга алга, надад тийм зүрх ч алга, над тийм зорилго санал ч алга гэсэн, баахан улстай уулзаж ярилцсан юм байна. 

	Одоо хурал маргааш болох гэж байна уу, чи зүг чигээ олсон уу? гэж байна. Үгүй, зүг чигээ олох юу байх вэ. Би бүгд хурлын орлогч гишүүн хүн, хуралд очоод л сууна, ямар зүг чигийн тухай яриад байна. Хэлэлцэх асуудал, хуралдах өдөр, болох газрын мэдэж байна. Нам, улсын хяналтын тухай хэлэлцүүлэх юм гэнэ билээ. Очоод сонслоо, саналаа гаргах шаардлага гарвал би гаргана гэсэн юм. Энэ хүн төв музейн дарга Ядамсүрэн юм. Тэр хүн юу ярьж хийж байсныг би урьдаас мэдэж хэлэхэд бэрх юм. Би уулзаагүй, тэр орой уулзъя гэсэн. Өнөөдөр орой болсон байна, шаардлага байна уу? гэсэн. Тэр хагас сайн өдөр юм байна, бүтэн сайн өдөр уулзъя гэсэн юм. Бүтэн сайн өдөр би гэртээ байгаагүй, гадуур явсан. Иймэрхүү маягийн юм нэлээд зүйлд энэ бүгд хурлын үеэр гарсан байна. (Тэр Цэдэнбал Бээжинд хэдэн жил суралцсан байх аа) Жалан-Аажав харин тийм, би чухам юу ярих гэж байсныг сайн мэдэхгүй байна. Тэр хүний үгийг сонсоогүй байж ингэж хэлж байгаа нь нүгэлтэй хэрэг юм аа. Тэр хүн надад л нэг зүг чигийг зааж өгөхөөр юм яриад байсан. Иймэрхүү өдөөн хатгасан юмыг зарим хүмүүс нэлээд гаргасан, түрүүчийн бүгд хурлаар намайг Төмөр-Очирын талын хүмүүс гэж байсан юм аа. Тэгээд тийм маягаас болсон юм уу, над руу л гөрөөлж явна уу даа гэж ойлгож байсан юм л даа. Тэр бичгийн хувьд Төмөр-Очир луу хуйларч байсан хүн гэж бодсон байх, би нэг үе Төмөр-Очирыг сайн хүн, юм мэддэг хүн гэж эрдэмтэй чадалтай хүн, энэ хэрийн ажил хийх хүн гэж боддог л байсан юм. Түүнийг нуух юм алга. Сүүлд Төмөр-Очир хэн болохыг Төв Хороонд Суртлын хэлтсийн дарга болсон тэр хэдэн сарын үеэс мэдэх болсон юм. Тэрний өмнө намын сургуулийн багш хийж хамт байхад Төмөр-Очирын тэгж шүтдэг ийм л байсан юм. 

	Энэ бол зүгээр нэг хүн нэг юм бодоод тэгэхгүй л дээ. Урьд нь ийм юм гарч байгаагүй, чухам энэ өдрүүд өдөөн хутгах явдал гарсан нь санамсаргүй хэрэг биш ээ. Энэ бол лав зохион байгуулалттай байсан юм. Зохион байгуулалттай зүйл юм. Чухам үүгээр гарч ирж байгаагаар үзэхэд Лоохууз, Нямбуу, Сурмаажав нар зохион байгуулсан улс нь юм уу, тэр цаана нь зохион байгуулсан улсуудад худалдагдсан байдаг юм уу, үүнийг би хэлэх гэж бодож байна. 

	Дашнамжилын тухай яръя, Төв Хорооны Үзэл суртлын хэлтсийн зааварлагч бөгөөд мэдээлэл радиогийн асуудал эрхэлдэг юм. Надад иймэрхүү амьсгалтай юм яриагүй, иймэрхүү амьсгалтай хүн юм. Сая л би санасан, эндээс манай хотын редакц эрхэлсэн улсуудад утасдсан байдаг юм. Хотод гурил, будаа, талх ховор байна. Үүнийг явж шалгаж байгаад энд шүүмжлэх хэрэгтэй. Тэр байгаа хэвээр нь шүүмжлэх хэрэгтэй гээд байсан юм. Хэтрүүлдэг, хэтрүүлэх дуртай, чангалах, давслах дуртай юм билээ. Манайхан талхны завод дээр очоод үзсэн шүүмжлэх юм алга. Талхны заводыг өөрийн хүчээрээ ажиллаж байгаа ба ямар боломж байна, түүнийг дайчлан ажиллаж байна. Тэгээд ажиллаж байгаа юмыг юу гэж шүүмжлээд байх вэ? Ийм хариу өгсөн байна. Гэтэл шүүмжлэх хэрэгтэй, яагаад шүүмжлэхгүй байгаа юм. Шүүмжлэх хэрэгтэй гээд байсан байна. Тийм юм байдаг байх аа. Зөвхөн өнөөдөр энэ гурван хүний тухай би иймэрхүү хүмүүс байгаа байх аа, олон авч яриад байх юу байх вэ? мэр сэр байгаа байх аа. Энэ бүгд хурлын дараагаар энэ хурлын талаар их ондоо ярих байх. Энэ нөхөд Улс Төрийн Товчооны гишүүн нөхөр Цэдэнбалыг шүүмжилснээс ялагдав. Хамаг юмаа тайлуулаад гэж ярих байх аа. Иймд бүгд хурлын шийдвэрийг, энд намын нэгдэл, үзэл суртал, намаа хамгаалж ярьсан бүгд хурлын ариун амьсгал, ариун үзэл санааг, ариун шийдвэрийг намын олон түмэнд тайлбарлаж таниулах хэрэгтэй байна.

	НУГА (Бүгд хурлын гишүүн)

	За би монголоор муухан ярьдаг, та бүхэн уучилна биз.

	Нөхөр Лоохууз, Нямбуу нарын шүүмжлэл дээр хөдөөгийн нэгдэлчдийн амьдралыг дорой байна гэж байна. Үүнд хариу болгон би хэдэн зүйлийг хэлье (намын малчин гишүүдийн өмнөөс). МАХН нь Монголын ард түмнийг зоригжуулан зохион байгуулагч нь юм. Намын удирдлагаар социализмын материал-техникийн баазыг байгуулахаар ард түмэн зориг төгөлдөр ажиллаж байна. Энэ нь намын зөв бодлого, Намын Төв Хорооны Улс Төрийн Товчоо, нөхөр Цэдэнбалын зөв удирдлагын ач мөн. Манай намын байгууллагын шийдвэр цаг тухайдаа биелэгдэхдээ намын нэгдэл нягтрал бат байх явдал ихээхэн ач холбогдолтой юм аа. Гэтэл Төв Хорооны гишүүдийн дотор намын байгууллагын шийдвэрийг биелүүлэхийн төлөө бүх хүч чадлаа дайчлан ажиллахын оронд намын нэгдэл нягтралыг эвдэхийг оролдох, намын байгууллагын тогтоол шийдвэрийг биелүүлэхгүй байгаагаар барахгүй нам, улсын удирдлага, тухайлбал нөхөр Цэдэнбалыг эсэргүүцэж байгааг ихээхэн хортой гэж үзэж байна. 

	Цэдэнбал манай нам төрийг 24 жил удирдаж байгаа их дадлагатай хүн гэж хөдөлмөрчид зүй ёсоор үзэж байдаг. Гэтэл Лоохууз, Сурмаажав, Нямбуу нар Цэдэнбал руу довтолж байгаа явдал бол намын байгууллагын шийдвэрийг биелүүлэхэд тусалж буй хэрэг биш ээ. Харин намын нэгдэл нягтралыг эвдэх юм аа. Нөхөр Нямбуу манай ард түмэн хоосорлоо, нэгдэлчид ядуу дорой боллоо гэж байна. Тэгвэл тийм юм хаана байна вэ? Хар л даа, тийм нэгдэлчдийн нэг нь би байна. Энэ дотор хоньчид нь ганцхан би л байгаа байх даа. Үнэн байдлыг хэлэхэд ёстой сайхан амьдарч байгаа хүмүүс чинь бид л байна шүү дээ. Ийм сайхан байдлыг хэн бий болгов оо гэвэл манай нам, түүний Төв Хороо, та бүгд болон их Зөвлөлт улсын тусламжаар бий боллоо, түүний ач мөн. Манай малчдын гэрээс мянга мянган төгрөг захаас гарна аа. Харин дарга нарын карман хоосон явж мэднэ ээ. Ийм л байгаа юм. Тэгэхлээр хоосорлоо гэдэг чинь ард түмнийг доромжилж байгаа хэрэг шүү дээ. Нөгөө талаар ард түмэн Цэдэнбалд дургүй байна гэдэг чинь зөвхөн биднийг төөрөлдүүлэх гэсэн жигшүүртэй үг мөн. Манай ард түмний 43 жилийн түүхт их ололт гавьяа, бүтээсэн зүйлийг үгүйсгэх эрх хаана байна вэ. Улс Төрийн Товчоонд ч тийм толгойтой хүн байхгүй. Ер нь ард түмэн юм хийхгүй байна гэж тар нар ч ярих эрх байхгүй шүү дээ. Харин Лоохууз, Нямбуу, Сурмаажав та нарт тэгж үгүйсгэх эрхийг хэн олгов оо. Тийм эрх капитализмын үеийн монополиудад л байдаг байх, энд тийм юм байхгүй ээ. Ард түмнийхээ амьдралыг мэддэггүй, амжилтыг нь олж хардаггүй ийм хүмүүс ЗХУ-д суралцаж ирээд юу бүтээх юм бэ? харж үз л дээ, эд диплом өвөрлөж ирээд ашигтай юм хийж өгөхгүй хүмүүс байна. Эд ирээд намын нэгдэл нягтралыг задлах гэхээс өөр юм хийхгүй ээ. Үүнийг би Төв Хорооны гишүүний хувьд, намын гишүүний хувьд, жирийн нэг малчны хувьд ч хэлж байна. Иймээс энэ нөхдийг сургуулиас нь хасах хэрэгтэй байна. Манай нам нь ард түмнийхээ сайн сайхны төлөө үйлчилдэг ард түмний нам шүү дээ. Иймээс манай намын бодлого зөв гэж үзээд намдаа, түүнийг удирдаж буй нөхдөдөө манай малчид, нийт ард түмэн хайртай бөгөөд Төв Хороогоо нягтаар хүрээлж байдаг. Энэ гурван нөхөд өчигдөр юу ярьж байна вэ? Үнэн юмыг үгүйсгэж дайрлаа. Ер нь энэ гурав урьд өмнөх бүгд хурал дээр ч, зочид буудалд ч гэсэн шивгэнэн ярилцаад байдаг хүмүүс байгаа юм. Энэ хурал дээр Мусхаан, Ром нар ч байгаа байх, тэр тухай ярих нь яасан юм бэ? Эвлэрчихсэн юм шиг, илүү дутуу юм ярьчихна гэж бод оо юу? 

	Тэр гурав II бүгд хурал дээр ч, тэр ер нь нам руу дархан дайралт хийгээд байх ямар шаардлагатай байсан юм бэ? Нямбуу бол улс төрийн талаар юу ч үгүй хүн юм байна. Ер нь хамгийн хортой нь энэ хүн байна аа, ийм хүмүүсийг Төв Хорооны бүрэлдэхүүнээс гаргаж, гишүүнээс хөөх хэрэгтэй. ЗХУ-ыг тийм гэж хэлээгүй ч Төмөр-Очирыг хамгаалан, хятадыг магтаж байна. Ийм урсгал этгээдийн зарим нэгэн нь Баян-Өлгий аймагт ч бий байх аа. Би түүнийг нэрлэхгүй, аймгийн бүгд хурлаар аяндаа яригдана биз ээ. 

	Нямбуу, Төмөр-Очир нар II бүгд хурал дээр нам, төрийн нэрт зүтгэлтнийг ч бас шүүмжилж байсан шүү дээ. Малчин гишүүнээсээ долоон дор ийм амьтан хүн тэгээд сургууль төгссөн гэх. Намын дүрмээ ч мэдэхгүй ямар хэрэг байна аа. Би үүнийг шууд хэлнэ ээ. Тэд малчдыг Цэдэнбал болон бусад удирдагчийг таньдаггүй гэж ярьж байна. Энэ тийм биш ээ. Цэдэнбалаар удирдуулсан Төв Хороо, түүний Улс Төрийн Товчоогоо сайн мэднэ шүү дээ. Эцсийн эцэст манайхан Улс Төрийн Товчоо, аймгийн намын хорооны товчоог ч шүүмжилж л байдаг л даа. Улс Төрийн Товчоо ч яах вэ шийдвэрээ гаргаад байна. Харин түүнийг биелүүлэгч нь аймгийн намын хороо, АДХГ захиргаад, албан яамнууд байна шүү дээ. Энэ талаар их анхаарах хэрэгтэй байна. Цаашид тогтоолдоо цаг тухайд нь хяналтыг муу тавьдгийн хариуцлагыг Улс Төрийн Товчоондоо тохож баймаар юм байна. Дутагдлыг цаашид аймаг, орон нутагт гаргуулахгүйгээр Төв Хорооны гишүүдээс эхлээд бүх хариуцлагатан хүмүүс биелүүлж байя. Төв Хороог дайрч намыг задлан бусниулах гэсэн ямар этгээд байлаа гэсэн манай намын нэгдлийг эвдэж чадахгүй ээ. Үүнийг II, III, V, VI бүгд хурлууд нь манай намын цул нягтралыг харууллаа (алга ташив). 

	С. БАТАА (Төв Хорооны бүгд хурлын гишүүн)

	Манай намын эсрэг улс төрийн хуйвалдааныг бэлтгээд тус бүгд хурлын индрийг ашиглаж, довтолгоо хийх нь бүгд хурлын гишүүн н. Лоохууз, Сурмаажав, Нямбуу нарын асуудлыг тусгайлан хэлэлцэж байгаа явдал ашигтай байна. Энэ асуудлын талаар Улс Төрийн Товчооны гишүүд, бүгд хурлын гишүүд, онол, практикийн дүгнэлт, нотолгоонуудыг гаргаж маш чухал зүйлүүдийг ярилаа. Бүгд хурал манай марксист намын удирдах бүрэлдэхүүнийг улс төрийн талаар улам хатуужуулах, улс төрийн сонор сэрэмжийг бүр дээшлүүлэх, дайсны элдэв хорт үзлүүдтэй, оролдлоготой тэмцэх хэрэгт биднийг сургах талаар улс төрийн сургууль боллоо. Би н. Лоохуузтай холбогдуулж шүүмжлэл яръя. 

	Зөвхөн өчигдрийн энэ индэр дээрээс дайрч довтолсон зүйлийн талаар ярихаа больё, давхардах байх. Лоохуузын намч биш зан ааш, авирын тухай, түүний сахилгагүй, салан задгай байдлын тухай би хэлье. Н. Лоохууз Намын Төв Хорооны суртлын хэлтэст марксизм, лениннизмийн тасгийн эрхлэгч байхдаа биеэ тоож хамар нь дээшээ өгссөн байх юм аа! Энэ үеэс эхэлж монголын марксист гэдэг ойлголтыг өөртөө өгсөн байна. Ийм ч учраас хоёр ч удаагийн бүгд хурал дээр миний санаж байгаагаар 1956 онд ба одоогийн бүгд хурал дээр намын ардчиллыг бүдүүлгээр зөрчиж, нийтээр тогтоосон зарчмыг гажуудуулж, намыг дайрах довтолгоонд бүгд хурлын индрийг 2 удаа ашигласан юм аа. Тэр жилийн бүгд хурал дээр бүтэн цаг ярьсан, түүнээс болоод намын бүгд хурлын ажиллагаа задрах, сунжрах, ардчиллын журмыг барихаа болиход хүргэж байв. За яах вэ тэгэхдээ өчигдрөөс арай дээр байсан, арай эрүүл байсан. Хэрэгтэй ч юм их ярьж байсан, хэрэггүй ч юм их ярьж байсан. Тэгээд Лоохууз их сүрхий ярьж гэнэ гэж зарим тогтвор муутай сэхээтнүүд их түгээж цааш нь их ярьж байсан байх юм. Үүнд Лоохууз эрэмшиж, бие их тоосон байна. Би баримт гаргаж яръя. 

	1956 оны бүгд хурал дөнгөж тарсны дараа Лоохууз Говь-Алтай аймгийн намын бүгд хурлыг зарлан хуралдуулсан. Тэгэхэд намайг Намын Төв Хорооны төлөөлөгчөөр томилж чи бүгд хуралд нь суу! гэж явуулсан билээ. Би бодож байсан, дөнгөж бүгд хурал тарж байхад хурал бэлэн гэж байдаг. Яасан шуурхай ажилтай юм бол гэж бодож байлаа. Амжих юм болов уу? гэж Төв Хорооны даргаас асуухад за яах вэ? хамаг юм бэлэн гэж хэлсэн. Чи очоод хуралдуулчих гэсэн. Очсон хойно бэлэнгүй байсан. Намын хорооны хоёрдугаар нарийн бичгийн дарга байсан Даваахүү энд сууж байгаа байх, аймгийн дарга нь Ринчиндорж байсан, хурал бэлэнгүй байсан. Иймд хурлыг 1—2 өдрөөр хойшлуулж, хурлын дараа хийх байсан намын үүрийн дарга нарын семинарыг урагш нь татаж хийлгээд илтгэлийг засуулсан, илтгэл бол Лоохууз тэр чигээрээ биеэ тоосон амьсгаагаар хийсэн илтгэл байсан. Илтгэлд ерөөсөө Намын Төв Хороог ярихаа болиод Говь-Алтай аймгийн мал өссөн нь ганцхан Говь-Алтай аймгийн намын хорооны мэргэн удирдлагын ач үр байсан гэдэг дүгнэлт хийсэн байлаа. Би энэ чинь буруу байна аа, танайх мэргэн удирдаж чадаа ч юм уу? үгүй ч юм уу? энэ чинь Намын Төв Хороо мэргэн удирдсанаас болсон хэрэг, та нар наадхаа зас гэж хэлээд засуулсан. Ингэж учир дутагдалтай байсан учир хурлыг бүр хойшлуулах аргагүй байсан тул ингэж намын үүрийн дарга нарын семинарыг нь хийлгэж, илтгэлийг нь энэ хооронд засуулж хурлыг нь хийлгээд дараагаар нь намын хорооны товчооны гишүүдийг цуглуулж, зориуд бүгд хурлын дүнг үндэслэж Лоохуузын биеэ тоосон хандлагын тухай асуудлыг тавьсан. Би Төв Хорооны төлөөлөгч байсан учир сүүдэр шиг дагаж явж чадахгүй байсан. Ийм, ийм дутагдал байлаа, н. Лоохууз хурлаа бэлтгэсэнгүй биеэ тоожээ, их зантай болжээ, аймгийн даргыг тоохгүй хавчжээ. Ийм ийм дутагдал байна гэж шууд хэлж өгсөн. Даваахүү нар мэдэх байх. Тэгэхэд Лоохууз хүлээж авсан аа "тийм байж, дутагдал байж, одоо ийм дутагдал гаргахаа болъё! цааш нь анхааръя" гэж хэлсэн. Би уул нь намын журмаар итгээд тэндээс ирээд Намын Төв Хороонд, Улс Төрийн Товчоонд хэлээгүй. Би тэгэхээр, асуудлыг ойлгосон биз, одоо боллоо гэж үзсэн. Тэр үед хөдөөгийн малчин, Лоохуузыг хэлж байсан юм аа. Хасаг-Жаргалан сумын малчин, Лоохууз гэж манай намын хороонд нэг л их марксист хүн ирсэн юм гэнэ ээ! Марксист хүн гэж ямар байдаг юм бол түүнийг одоо хараагүй байгаа даа. харж болох болов уу? гэж малчин ардууд цуглаад ярьж байсан юм аа! Би ингэж Лоохуузыг зэмлэж байсны уршиг ч байж магадгүй, 8 жилийн дараагаар миний тухай шог шүлэг гарсан байна. Би тэр шүлгийг цээжилсэнгүй, яах вэ тэр их нөлөөтэй юм байгаа юм уу, үгүй юм уу? бүү мэд. Тэр шүлэг дэлгэрээд миний бүх элдэв байдлыг тольдож гэрэлтүүлээд гараад ирвэл нам шалгаж үзээд тэр шүлэгтэй холбогдуулж арга хэмжээ авна байх аа? гэж би бодож байна аа! н. Цэвэгмэдийн шүлгийг би мэдэхгүй. Миний тухай шүлэг бол энэ хяхуунаас тарсан байх аа? гэж санаж байна. Лоохууз тэгээд удалгүй төвд ирээд сангийн аж ахуйг удирдах газрын дарга болсон. Лоохууз бодож байгаа байж магадгүй, монголын хөдөө аж ахуйг том өөрчлөлт хэсгийг Лоохууз хувьсгал хийж гэж бодож байж магадгүй. Лоохууз хийгээгүй, сангийн аж ахуйн хамт олон нам, засгийн өдөр тутмын халамж удирдлагаар хийсэн. Ялангуяа их зөвлөлт улсын бодит тусламжаар сангийн аж ахуйнуудад хувьсгалт өөрчлөлтийг хийсэн юм, тэр нь атрыг эзэмшсэн, шинэ аж ахуйнуудыг байгуулсан, шинэ техник авчирч тавьсан, мэргэжилтнийг олноор ирүүлсэн. Ингээд шинэ шинэ аж ахуйнууд байгуулагдсан, гэтэл Лоохууз чинь улам л сүржин болоод байна шүү дээ, үүний өмнө хүн ярилаа шүү дээ. Хааяагүй онгоцоор давхиад л, харин онгоцоор давхих, түргэн жагсаал хийлгэхийг ч Төв Хороо нэлээд хийлгэсэн байхаа даа (тарианы үед) магадгүй онцгой комисс байгуулагдаж Жамъянгийн ажлыг үрж бусад байгууллагын машиныг дайчлахад ч нөлөөлсөн байж мэднэ. Лоохууз ирээд л энд шуугиан дэгдээдэг. Тэгээд л дарга нарыг дуудаад л машиныг гарга гэдэг ийм л байсны гадна Лоохууз сангийн аж ахуйнуудыг аймгаас удирдах эрхгүй болгосон. Үүнийг аймгийн нөхөд ихэвчлэн мэдэх байх, харин Банзрагч дарга ирснээс хойш аймаг сангийн аж ахуйг удирддаг болгох талаар ажил хийдэг болж байна. Банзрагч бол нэлээд ажил хийж байгаа, Лоохуузын үед шууд командлаад орон нутгийн байгууллагын сангийн аж ахуйг удирдах эрхийг өгөхгүй байсан. Эдгээр нь сангийн аж ахуйн үйлдвэрлэлийг дээшлүүлэхэд муугаар нөлөөлсөн талтай. Сангийн аж ахуйд ажиллаж байсан Зөвлөлтийн мэргэжилтнүүд хүйтнээр хандсан, жишээ нь Зэлтэрийн аж ахуйд (тэгэхдээ Лоохууз заавар өгөөгүй) тэндхийн удирдах хүмүүс зөвлөлтийн мэргэжилтнийг бараг хөөх шахам ад үзсээр байгаад буцаасан. Цагаантолгойн аж ахуйд зөвлөлтийн мэргэжилтнүүд түлээ, усаар гачигдаж байсаан. Ерөөд эмнэлгийн тусламжгүйгээс зөвлөлтийн мэргэжилтний хүүхэд амь насаа алдаж байсан. Энэ бүгд Лоохуузтай холбоотой. Түүгээр ч барахгүй 9 сангийн аж ахуйн зөвлөгчийг манайд хэрэггүй гэж нэрийг нь жагсаагаад зөвлөлтийн элчинд өгч байжээ. Энэ баримтууд нь зөвлөлтийн хүмүүс, тэдний тусламжид хүйтэн ханддагийн илрэл мөн байжээ. Лоохууз ярьж байна, Москвад орос хүнтэй уулзсаан. Тэр Цэдэнбал ирээд юм гуйж аваачаад байх юм гэж гомдол гаргаж гэнэ дээ. Ингэж л чалчиж байна. Лоохууз ингэж зөвлөлтийн хүмүүсийг хялайж байна. Уул нь зөвлөлтийн мэргэжилтнийг буцаахаар элчинтэй шууд ярих эрх Лоохуузад байгаагүй ээ. Харин гадаад харилцааны байгууллагатай ярих хэрэгтэй байсан юм. Ийм муухай ажлыг тэр хийсэн юм. Түүнчлэн маш сахилгагүй. Намайг хотын захиргаанд байхад сүү тасалдаад байсан, түүнийг би Төв Хороо, Засгийн газар тавьсан. Тэгээд арга хэмжээ авхуулахаар хүмүүс цуглуулж Лоохуузыг ирүүлсэн. Түүн дээр Лоохууз хожимдож ирсэн. Ирээд уурласан. Намайг л саахгүй бол хаанаас сүү олох юм бэ? гэсэн. Тэгээд хаалга хаяад явчихсан. Тэр цуглааныг Моломжамц, Цэнд нар удирдсан шиг санаж байна. Түүн дээр сангийн аж ахуйн ажлыг сайжруулах талаар шаардлага тавих байсан юм. Гэтэл гараад явчихсан. Энэ чинь яахаараа ийм болчхов оо. Энэ талаар манай удирдах нөхөд ч гэсэн дор нь арга хэмжээ авч дутагдлыг нь газар авхуулахгүй байх хэрэгтэй байсан юм. 

	Намын нэгдлийг сайшаах Хятадын бодлогыг дэмжигч бие төлөөлөгч нь болжээ. Олон улсын коммунист хөдөлгөөний 70 гаруй намууд хятадын бодлогыг буруушаасан шүү дээ. Түүнийг Лоохууз үгүйсгэж байна аа. Лоохуузын авиргүй ааш занг нөхөр Даш ярилаа. Ихэнх хүмүүс өчигдрийн байдалтай холбож ярилаа. Цааш нь түүний ааш ажил нь ямар байсныг ярих нь зүйтэй. Миний санал гэвэл тэр Жалан-Аажавын хэлж байгаа оноштой таарч, тийм онош хэлэх гэсэн юм аа. Үзэл суртлын талаар намын эсрэг хорлож, улс төрийн галзуу өвчин тусаж, түүндээ дэврээд Лоохууз, Нямбуу хоёр Москвагаас оргож ирээд бүгд хурлын индрээс агсан тавих гэсэн байна. Манай нам хүчтэй учир түүнийг хүлээн авсангүй. Тэр галзуурсан этгээдүүдэд хатуу цохилт өглөө. Өгөх ч ёстой. Үүнд санал нийлж байна. Этгээдийг сургуулиас нь хөөгөөд, намын бүгд хурлын гишүүнээс гаргаад, намын гишүүнээс нь хөөлгөөд хуулийн байгууллагын мэдэлд өгөх нь зүйтэй. 

	Намын эсрэг хандсан хуйвалдааныг тус бүгд хурал бут цохиж байна. Тэднийг хятадын элчин хатгаж байна. Тэр талаар Төв Хорооны гишүүн нөхөр Дэмчиг зөв хариу өгсөн байна. Хятадын энд байгаа элчин бол Цейлон зэрэг орны намыг хагаралд оруулаад туршлагатай болсныхоо дараагаар Монголд ирсэн этгээд байгаа юм. Хагарлыг гаргахын төлөө хятадууд ямар ямар нэг аргаар оролдож байна. Сурмаажавын тухайд би ярих юмгүй. Зөвлөлтийг л муу хэлэх гэсэн санаа байнга цухалзаж явдаг хүн байгаа юм. Улаанбаатар хотын хэтийн төлөвийн талаар зураг төсөл гаргаж ирүүлээд Сайд нарын Зөвлөлд хэлэлцүүлэн санал авахад Сурмаажав ийм зураг манайд ямар хэрэгтэй юм бэ? Буруу төлөвлөгөө байна гэж байсан. Ер нь нэг л иймэрхүү юм яриад байдаг хүн юм. Өмнөх бүгд хурлууд дээр ч иймэрхүү байсан. 

	Би Нямбуугийн тухайд онц хэлэх юмгүй. Цэрэгт улс төрийн ажилтан байсан юм (урьд). Тэгэхдээ ажилд зүгээр, цовоо сэргэлэн, тэгээд сургуульд оръё гэхээр нь намын сургуульд оруулсан. За тэгээд одоо ингээд чалчаад явдаг этгээд болжээ. Ингэхлээр энэ нөхдөөс сургуулийн зардлыг төлүүлэх хэрэгтэй. Намын эсрэг дайралт хийж байгаа энэ хүмүүс нөхөр Цэдэнбалыг хэтэрхий муухайгаар дайран доромжиллоо. 

	Д. БАЛЖИННЯМ (Бүгд хурлын гишүүн)

	Лоохууз, Нямбуу, Сурмаажав нар өөрсдийнхөө зохион байгуулсан намын эсрэг ажлынхаа талаар өөрснөө дороос ярьж намын бүгд хуралд хэлэлцүүлэхэд хүргэсэн. Тэгэхлээр үүнийг дээрээс авч хэлэлцээгүй тэгж зохиогоогүй, гагцхүү өөрснөө энэ асуудлыг хэлэлцүүлэхэд хүргэсэн байна. Харин бид нэлээд дээр үеэс зохион байгуулсан энэ ажлыг нарийн шүүж хэлэлцээгүй өнөөг хүргэсэн явдал бүгд хурлын гишүүдэд дутагдал байгаа юм. Эд үүнийг эрт зохиосон. Лав л 9 жилийн өмнөөс Лоохууз намын эсрэг хар санааг агуулж индэр дээр илэн далангүй дайрсан хүн байгаа юм. (9, 10 жилийн өмнөөс) ингээд гурав дахь удаагаа болсоон, Нямбуу 2 удаа индэр ашиглаж дайрсан, мөн Сурмаажав 1 удаа болсон, үүнд бид дутагдалтай хандаж ноцтой юманд хүргэнэ гэдэг дүгнэлт хийгээгүй явдал харамсалтай, эд намайг ашиглахыг оролдсон үндэс байгаа юм. Би бас дутагдал гарган намын хариуцлагатай ажлаас огцорсон, гэвч эд намайг оролдож чадаагүй хулчийсан юм. Чадах ч үгүй. Эд ер нь миний ч эсрэг байсан. Эдний дутагдлыг би мэдэж байна. Москвагаас нааш Нямбуу бид нэг онгоцоор хамт ниссэн. Нямбуу Цэрэндоржийг үгээ сайн бэлдээрэй, довтолно шүү, дайрна шүү гээд л сургаад байсан. Би Омск орчмоос хамт суусан, тэгэхэд хар цагаан дуугүй, нүднийхээ булангаар хараад л, дайсан ирлээ гэсэн юм шиг сууж байсан. Ингээд энд ирсэн хойно ч зарим хүмүүс хурал ер нь ямар болох гэж байна. Нэлээд ширүүн болох байгаа даа, манай ажил муу гээд л үг цухуйлгаад байсан хүмүүс тохиолдоод л байв. Гэтэл одоо шүүмжлэлээс үзэхэд зохион байгуулалттай, архи өгсөн, ятгасан, сүрдүүлсэн зэрэг янз бүрийн аргуудыг эдний хамсаатан хийжээ. Тэгэхлээр Рагчаагийн хэлдгээр эд гурав биш, харин бидэнтэй тулгарах үл бүтэх хэсгийн гишүүд олон байна. Моксвад ч байгаа байх, бид үүнийг таслах хэрэгтэй. Төмөр-Очир, Цэнд нар эдний удирдагч нь юм уу? хамтран ажилладаг улс төрийн найз түншүүд нь юм уу, ямар ч гэсэн л нэг зорилго байгаа юм, иймээс бид бүгд хурал бүхэн дээр л эдний нэг хоёрыг хэлэлцэн ажлаа үрж байхын оронд бид одоо эдний үлдэгдлийг шийдвэртэй засахыг нь засаж, арга хэмжээ авахыг нь авч энэ бохир идээлсэн явдлаас салах хэрэгтэй байна. 

	Энэ бол намын нэгдэлд хортойгоор барахгүй, манай урагшлах хөдөлгөөнд, манай хүмүүсийн ойлгоцод хүртэл хор хүргэж байна. Үүнийг анхаарах хэрэгтэй. Энэ ер нь цаашид их нөлөөтэй, Лоохууз, Нямбуу, Сурмаажав нарын хань нөхөд болох Цэнд, Төмөр-Очир нарын талаар хилийн цаана байгаа капиталист нийгмийн төлөөлөгч нар марксизмын дайснууд тэр Төмөр-Очир мэтийн этгээдүүдийг магтаж түүнийг бут цохисон манай намыг гүтгэж байна. Жишээ нь: энэ оны 7 сард энд нэг япон ирсэн байна, тэр түүхч гэнэ, тэр буцахдаа Лондон руу явсан, тэнд очоод олон улсын нийгмийн ухааны эрдэмтний хурал болсон. Түүнд тэр япон монголын талаар илтгэл хийсэн, түүндээ монголд эрх чөлөө алга, дарлах боолчлох зэрэг муухай юм цөм байна. Тусгаар тогтносон эрх чөлөө алга, түүнтэй тэмцэж байсан нэг олигтой хүн нь Төмөр-Очир гэдэг эрдэмтэн байж, түүнийгээ барьж аваад сайн л бол шоронд байгаа байх, аягүй бол амь нас нь хохирсон байх, тэр бол их гарзтай хүн гэж илтгэл хийсэн байна. Үүнийг хятад ч хэлж байгаа байх аа. Түүнчлэн би Польшид ажилладаг хүн, түүний дотоод байдлыг шүүмжилж буй хэрэг биш, тэнд ч бас үл бүтэх юм байна л даа. Польшийн хэвлэлийн газрын нэг хүн (нэрийг нь олоогүй хэвлэлийг нь олсон) нэг өдөр утасдсан, одоогоос 20-иод хоногийн өмнө танай Төмөр-Очир хаана юу хийж байна вэ? гэж шууд асуусан (манайх Польш хэлмэрчтэй л дээ). Бас Цэнд юу хийж байна вэ? гэсэн тэгээд би энэ хоёроор яах гэсэн юм бэ? өөр асуудал байна уу? гэж орчуулагчаараа асуулгасан. Тэгэхэд за өөр ч юм үгүй л дээ. Харин Соёмбын тухай бас тайлбарлаж өгвөл зүгээр байна гэсэн, тэгээд тэр хүнийг ямар хэвлэлийн хүн болохыг мэдээд Төв Хороотой ярьсан. Тэр хэвлэл нь гадаадын янз янзын юм бичдэг, тийм хэвлэлийн газар байсан. Тэр нь коммунист намын мэдэлд биш, харин тусдаа л байдаг хэвлэл билээ. Түүний дотор үл бүтэх юмнууд их бий. Хэрэв тэр хэвлэл нь дахин элчин сайдын яамнаас ямар нэгэн материал шаардвал заавал албан бичиг авч байгаарай гэж Намын Төв Хороо хэлсэн. Тэдний тэгж сонирхоод байдаг этгээдүүдтэй Нямбуу мэтийн хүмүүс дуу хоолойгоо нийлүүлж, тэднийг хөхиүлэн сайшаагчид болж байна. Тэгэхлээр эдний хань хамсаатан болох Төмөр-Очир гадаадад хүртэл ийм холбоотонтой болж тэнд нэр олж яваа этгээд болох нь тодорхой байна. Тэр японыг энд байхад Төмөр-Очир уулзсан байж болох үндэс байгаа юм. Энэ бүхэн чинь улс төрийн талаар бидний сонирхлыг татахгүй байж чадахгүй. Үүнийг анхаарах хэрэгтэй. Би сүүлийн 25 жилд олон бүгд хуралд суулаа. Гэтэл өчигдрийн шиг ийм байдал огт харагдсангүй. Эх орноосоо хол суугаа хоёр оюутан ирээд энд монголын ард түмний хамтаар амьдрал дотор сэлж босгож яваа Төв Хорооны 100 гаруй гишүүдийг дайраад та нар бол амьдралаас тасархай байна, та нар хөрөнгөтний үзэл санаатай байна. Та нар ялзарсан, харин бид бол жинхэнэ Марксистууд байна. Бид амьдрал мэднэ, ард түмний төлөө зүтгэгчид гээд энэ индрээс нулимж байна. Ийм юмыг би 25 жилд үзээгүй. Хэрэв энэ дотроос 2, 3 хүн босож ирээд би амьдрал мэднэ гэж болох юм биз дээ. Учир нь энд байгаа болохоор, гэтэл алс байгаа оюутан ингэж чалчиж байна шүү дээ. Энэ бол манай нам, бүгд хурлыг доромжилж байна. Түүнчлэн Лоохууз: Цэдэнбал тэргүүтэй манай төлөөлөгчид Польшид очоод өөрийнхөө гадаад бодлогыг буруу яриад тэгээд Польшийн удирдагчдаас зэмлэл аваад ирсэн, түүнийгээ нуусан гэдэг санаагаар ярьж байна. Москвад байсан ч оюутан мэдээд байхад нөхөр Цэдэнбалтай хамт явсан нам, засгийн бусад төлөөлөгчид бид нөхөр Гомулкатай уулзаж байхад бид албан ёсоор оролцсон. Бидний ярьсан зүйлийн албан ёсны баримт бас байна. Польш манай хоёрын харилцаа сайн болж байна гэдгийг тэмдэглэсэн. Энэ талаар үзэж буй үзэл онол ажил явууллагыг нэгдэлтэй байна гэсэн. Үүнийг мэдэгдэл ярианд албан ёсоор тэмдэглэсэн. Харин Гомулка Цэдэнбал хоёр орчин үеийн байдалд коммунист ажилчны хөдөлгөөний талаар, хятадын атомын бөмбөг туршсан үеийн талаар өөрийнхөө бодол санааг солилцсон. Солилцох ч ёстой, гэтэл Лоохууз хятадыг атомын бөмбөг туршсаныг сайшаагаад түүнд баяр хүргэх хэрэгтэй гэж Цэдэнбалд Гомулка хэлж байсан гэнэ, энэ тийм биш ээ, хэрэв тэгж хэлэх юм бол Польшийн нам, засаг сайшаасан мэдэгдэл гаргана шүү дээ. Гэтэл тэгээгүй, манайх ч үгүй, учир нь Москвад байгуулсан гэрээ бий шүү дээ (Цөмийн зэвсгийг 3 орчинд туршихыг хориглох тухай). Түүнд оролцож үсэг зурсны хувьд хятадыг атомын бөмбөг туршсаныг бид тааламжтай авах үндэс алга аа. 

	Хэрэв тэгвэл дайны бодлогыг дэмжихэд хүрнэ. Тэгвэл Лоохууз ингэж гүтгэж байна шүү дээ. Нөхөр Цэдэнбалтай хамт явсан хүмүүс нөхөр Рагчаа байна, н. Гомбожав байна, н. Балган байна, би бас, Салдан байна, бид чинь Төв Хороо, Засгийн газрын эрхийн ёсоор хамт ажилласан улс аа. Ингэж Лоохууз гудамжны үг буюу санаагаараа чалчих ямар хэрэг байна вэ? Үүнээс үндэслэн асуудал гарч байна. Эд нарт ийм үгийг хэн хэлээд байна вэ (цэрэг, зэвсэг, нууцын талаар) тэгэхлээр миний санаж байгаагаар эдний хань хамсаатан энд тэндгүй байна. Бас эдэнд ийм гүтгэлгийн мэдээг хилийн чанад дахь хятадын коммунист намын хагарал гаргагч албан ёсны төлөөлөгчид нь мэдээ өгч та нарыг тэжээж байдаг юм биш үү гэдэг ойлголт төрж байна. Лоохууз, би хятадыг таньдаггүй, ордоггүй гэж байна. Энэ бол хятад руу орсон, гар барьснаар болох хэрэг биш ээ. Хятадын намын элдэв ухуулга байна (хэвлэл, радио) түүнийг дэвтээж байж болно. Ямар ч байлаа хилийн цаанаас эднийг тэжээгчид байна гэдэг ойлголт төрлөө. Үүнээс гадна Сурмаажав ярьсан: Хрущев их зарчимтай хүн юм байна. Их ч ажил хийсэн гэж тоочив. Тэгээд ЗХУ-ын нам, төрийн удирдагчийг тусгаарлахын тулд зарчмын ёсоор өөрөө хүсээд гарсан мэт, түүнийг Цэдэнбал яагаад хэлж болдоггүй юм бэ гэх маягтай ярьсан шүү дээ. 

	Нөхөд өө! Бид Сурмаажавын хэлсэнчлэн манай Намын Төв Хороо, Засгийн газар, албан ёсоор уулзаад мэдэгдэл хийж ердөө болохгүй. Хэрэв тэгвэл зөвлөлтийн эсрэг юм хийх гэж байна. Хрущевын халагдсан явдлыг нэг байгууллагыг салгаж хоёр болгохын тул хийсэн юм гэж Төв Хороо мэдэгдэл хийж таарахгүй. Хрущев бол зөвлөлтийн гадаад, дотоод бодлого, ленинч зарчмын хувьд алдаа хийсэн юм. Тэр алдаа хамаагүй Брежнев, Косыгин хоёрыг хоёр пост дээр тавихын тулд зарчмын хувьд байраа тавьж өгсөн гэж болохгүй, тийм ойлголттой мэдэгдэл хийх гэж үү? Тийм ойлголт төрүүлэхийн тулд бүгд хурлын гишүүдэд Сурмаажав довтолгоо хийсэн. Тэгээд н. Цэдэнбалыг яагаад тэр замыг дагахгүй байна гэж байна. Бид Цэдэнбалыг н. Хрущевтэй адилтгаж болохгүй. Тэр хүн нам, ард түмэн, эх орныхоо өмнө алдаа хийсэн, Цэдэнбал тэгээгүй. Манай намыг бидний хамт жолоодож, удирдаж явна. Бид намынхаа ачаар урагшилж, хөгжиж байна. Би намд 30-аад жил, Төв Хорооны бүрэлдэхүүнд 20 гаруй жил болж байна. Өдрөөс манай бүх салбар хөгжиж байна. Би 12 сар болоод ирэхэд л хуучин орж байсан гудамжаар орох гэхэд барилга босчхоод байдаг болжээ. Хуучин юм мэддэггүй хүн янз бүрийн юм ярьдаг болж хөгжжээ. Намыг аж ахуйн асуудал руу орсон гэж дургүйцэж байна билээ. Социализм бол нийтийн хөдөлмөрийн үр дүн гэдгийг бид мэднэ. Нам программаа бичээд хааяа, хааяа байцааж, шалгаад байна гэдэг чинь социализм байгуулах асуудлыг удаашруулж, намыг улс ардын аж ахуй, улс орны амьдралаас салгаж, сүүл баригч болгох гэсэн оролдлого. Энэ бол эдний программын гол агуулга байна. Бас биднийг сүрдүүлж үзлээ. Ер нь Цэдэнбал, улс төрийн товчооны гишүүдийг аваад хаяхгүй бол Албанийн нам шиг, хятадын, солонгосын нам шиг болох нь гэж байна. Тэгээд бүгд хурлын гишүүд пий, пай, нэр холбогдохгүй юм сан гээд Сурмаажавыг дагах болох нь л дээ! Бид хэзээд тэгэхгүй. Манай нам бол тэр намууд шиг болох буюу тэр талд гуйвахгүй гэдэг нь тодорхой байна. Бид зогсдог зам, шугам дээрээ байна. 

	Эд ингэж ярьж байна. Зээл авах явдал их буруу гэнэ. Бид ирэх 5 жилийн төлөвлөгөөнд үлэмж зээл авна. Польшоос 10-аад сая төгрөгийн зээл авах явдлыг бид зарчмын хувьд тохирч шийдсэн. Энэ нөхөд ч, бид ч ах дүү ёсоор гуйж өгч, авч байна. Биеэ даана гэдэг бодлого чинь хятадууд, солонгосын нөхөд дуугардаг шүү дээ. Тэгээд тэд зөвлөлтийн ард түмний аж амьдрал дээшлэхээр капитализм хөгжиж байна. Хөрөнгөтний ёс хөгжиж, цэцэглэж байна гэж хэлдэг. Түүн шиг манай нам хөрөнгөтний нам болж, Цэдэнбал ч хөрөнгөтний намын удирдагч болж, улс төрийн товчоо ч, бүгд хурал ч ийм байна гэж хэлж байна. Иймд Дорнодын, Хятадын удирдагчдын дуутай яг адил байна. Үүнээс эд шууд холбоотой юм байна гэдэг сэтгэгдэл төрж байна. 

	Бид намын удирдагчдын зарим дутагдлыг ярьж болно. Эд үүгээр халхавч хийж нам руу довтолж байна гэдгийг би бүрэн зөвшөөрч байна. Эд зүгээр чалчигчид биш, зохион байгуулалттай, бэлтгэлтэй хийсэн, Төмөр-Очир, Цэнд нарын өв удмыг хүлээж авсан бүлэг, улс төрийн балмад этгээдүүд байгаа юм. Би Намын Төв Хорооны бүгд хурлын гишүүн, намын гишүүнээс хөөх саналыг бүрэн дэмжиж байна. Гэхдээ Сурмаажаваас ойрын хугацаанд улсын нууцыг салгаж аваач гэдэг санал байна. Энэ хүн урьд олон юм тараасан бололтой, одоо энэ шарандаа хэнд ч юу ч өгөхөөс буцахгүй байж болно гэдэг сэтгэгдэл над төрж байна. 

	2. Лоохууз, Нямбуу нарыг одоо зөвлөлтөд явуулахыг болиоч, тэнд найзууд ч бий. Тэнд мөн очихоороо намын эсрэг ухуулга л хийнэ магад. Мөн зөвлөлтийн хүмүүс ч намайг тэгсэн гэж, намаа гүтгэж байж магадгүй, тэнд байгаа зарим сэхээтнүүд ч гэсэн би удирдлагын арга барилыг шүүмжилж тэгэхээр ингэлээ, ийм л болсон нам гэж ухуулга хийгээд өөрийнхөө сүүлийг үлдээгээд эднүүдийг дараагийн бүгд хурал дээр юм уу? хэдийн юм дахиад л босгохоор бэлтгэнэ. 

	3. Хэрэг дээрээ зөвлөлтийн эсрэг босож буй ийм этгээдүүдийг тэр лүү явуулж юу хийх вэ, хараал л хүргэхээс тус хүргэх юм огт байхгүй, иймд Лоохууз, Нямбуу нарыг явуулах хэрэггүй. Сурмаажаваас нууцыг тун түргэн салгаж аваач гэж хүсэх байна. Эдний хор уршгийг зөв ойлгуулах, цаашид эдний хар явууллагыг хязгаарлан зогсоох, зарим этгээдүүдийг илрүүлэх, Төв Хорооны энэ арга хэмжээг зөв ойлгуулж чадвал намын байгууллагуудаар энэ асуудлыг тодорхой хэлэлцүүлбэл зохино. Үүнд бүгд хурлын гишүүд өөрсдөө ажиллах ёстой гэж бодож байна. Ялангуяа Улаанбаатар хотын сэхээтнүүд голдсон зарим намын байгууллагуудад энэ асуудлыг хэлэлцэхэд шинэ асуудал, шинэ бэрхшээлтэй тулгарч болно. Иймд Төв Хороо, хотын намын хороо ойрын хугацаанд их тодорхой зохион байгуулалттайгаар бүгд хурлын шийдвэрийг хэлэлцүүлэх хэрэгтэй байна. Эд зөвхөн Төв Хороог эзэлж авах, засгийн газарт өөрсдөө орж, нэвтэрч орох, одоогийн байгаа удирдагчдыг зайлуулах зорилгоор хуйвалдаан хийсэн нь илэрхий байна. Гэвч энэ цаашид няц, бут цохигдлоо. Энэ хуйвалдааны үр дүнд эдний хань хамсаатнууд өөрийн хэрэг явдал бүтэхгүй болохоор бас ямар нэг балмад санаагаар өөр оролдлого, эдийн засгийн талаар ч буюу ямар нэгэн хэлбэрээр бидний өмнө учруулахыг оролдох хэлбэр байж болно гэж бодож байна. Иймд зохих байгууллагууд манай намын гишүүд, бүгд хурлын гишүүд энэ нөхдийг намаас хөөгөөд бүгд хурлын гишүүнээс зайлуулснаас хойно, одоо боллоо гэж санаа амарч тайвширч болохгүй гэж бодож байна. 

	П. ШАГДАРСҮРЭН (Бүгд хурлын гишүүн)

	Лоохууз нарын үзэл санаа, нүүр царай нь илэрч гарч ирлээ. Ийм байдалд бүгд хурал үүнийг авч хэлэлцэх нь зүйтэй. Эд бүгд хурлын хэлэлцэх асуудлыг ер нь огт ойшоохгүй энэ асуудлыг нэг үгээр ач холбогдолгүй болгож, дүгнэж орхиод өөрсдийн зорилгоо бүгд хурлын өмнө шууд тавьж бүгд хурлын анхаарлыг өөр тийш нь хандуулах гэсэн нь илэрлээ. Энэ гурвын шүүмжлэл зохион байгуулалттай байсан гэдэг нөхдийн саналтай би нийлж байна. Эд өөрсдийгөө дэмжих хүчтэй гэж бардан бодолтой байсан бололтой. Эд бидний дотор нэлээд хүмүүсийг бэлдсэн байна. Тэр нь ч бидэнд ил тодорхой харагдаж байна. Энэ хурлаас гадуур ч бэлтгэж, ажил явуулж байгаа тийм хүмүүстэй байна. Иймд энэ асуудлыг нарийн тунгаан хэлэлцэж, бүгд хурлын олонх гишүүд саналаа их нарийн тодорхой өгөх нь ач холбогдолтой байна. Манай намын жанжин шугамын эсрэг ноцтой хорт тэдний үзэл санааг бүгд хурал нэг удаа биш тэвчээртэй сонсож байгаа юм аа! Нямбуу үг хэлэхийнхээ өмнө айсан царайгаар, бүгд хурал эдний үг хэлэхээр исгэрэх гэх гудамжны үгээр айж үгээ хэлсэн. Гэвч манай бүгд хурлын гишүүд эдний үгийг тэвчээртэй, хатуужил буурь суурьтай сонсож зохих дүгнэлтийг хийж байна. Энэ нөхөд манай удаа дараагийн бүгд хурлын үйл ажиллагаа, үр дүнгээс өчүүхэн ч юм тусгаж авсангүй. Шал өөр бодлоготой байсан нь илэрхий болж, эд манай амьдралд болж буй ололт, өөрчлөлт, бэрхшээлтэй танилцаж ойлгохын оронд, харин нам, засгийн эсрэг дайралт хийх, түүний удирдлагыг өөрчлөх асуудлыг үргэлж бодож, сэдэж ирсэн байна. Энэ асуудлаа хэрцгий байдлаар тавьж байна. Тэд бүгд хурал дээр манай баримталж байгаа үзэл суртлын эсрэг, хятадын коммунист намын үзэл санааг гарган тавихад хүрч байна. Түүгээр ч барахгүй манай намын бодлогыг өөрчлөх, намын удирдлагыг өөрчлөхийг уриалж гарч ирж байна. Эдний хорт бодлого нь олон улсын коммунист хөдөлгөөнд тохиолдож буй зөрөлдөөнтэй бэрхшээлтэй байдлыг ашиглан овтой тавьж буй нь их эргэлзээтэй байна. Дээр нөхөд хэлсэн, хятадтай зөрөлдөж буй талаар хятадын нөхөд заримдаа бидэнд хэлдэг л дээ! Та нарын бодол буруу, манай бодлогыг дэмжих хүч танайд бий гэж хэлдэг. Бид, манай нам ийм хүч бий болгохоор ажиллаж буйг ч мэдэж байгаа, үнэхээр ч тэд ажиллаж байгаа нь ил тод болж байна. Эд нам, ард түмний төлөө сэтгэл санаа зовж, ийм ийм зарчимгүй, болчимгүй асуудал тавьж, зөвхөн хятадын бутарган сарниулах бодлогыг дэмжиж байгаагаар ч барахгүй үнэн хэрэг дээрээ Төмөр-Очир, Цэнд нарын буруу бодлогыг дэмжиж, тэднийг аварч тэднийг ер нь төлөвлөж байсан удирдагчийнхаа орон тоон дээр авчирч тавих гэж байсан гэхэд буруудахгүй биз ээ. Харин түүнийгээ далдлахын тулд тэд энийг тийм тушаалд тавина гэж байсан байх, бас өөрсдийнхөө эзлэх байр суурийг ч тодорхойлж байсан нь маргаангүй биз ээ. Эд хятадын коммунист намын удирдагчийн алдаатай бодлогыг шүүмжилсэн манай намын өмнөх бүгд хурлын шийдвэрийг зөвшөөрөөгүй этгээдүүд юм байна. 

	н. Лоохууз хятадын удирдагчдын алдаатай бодлогын аюул нь хаанаа байна вэ гэж асуулт тавьж байна, үнэн хэрэг дээрээ энэ үзэл санаанд өөрснөө бүрэн автагдсан идэгдсэн, арчаагүй зарчимгүй этгээд болохоо харууллаа. Чухам санаатай юу, санамсаргүй юу гэдэг нь эд өөрсдөөсөө шалтгаалах хэрэг болно. Гэвч бүгд хурлын гишүүд бид эднээс шаардах эрх байна. Ер нь ямар нөхцөл байдалд эд ийм үзэл санаа руу зоригтой шилжин орсон, ямар юм түлхэв гэдгийг эцсийн удаа хэлж тайлбарлах ёстой гэж үзэж байна. Тэд үндсэрхэх, үгүйсгэх үзлийг хурцаар хамгаалан гарч ирж байна. Энэ нь үндсэрхэх үзлийн хоёр аюулыг мэдэхгүй дээ ингэв үү гэвэл тийм биш ээ. Эд бол тэр үзлийн хортой нөлөөнд идэгдсэн болохоо өөрснөө мэдэхгүй энэ рүү шилжин орсон байна. 

	Ер нь н. Лоохууз, Нямбуу нарын хэлсэн үгнээс авч үзвэл манай намыг Албанийн намархуу, түүний удирдагчидтай адил болгохыг оролдсон байна. Коммунист, ажилчны хөдөлгөөний нэгдэл нягтралын төлөө манай намын баримталж буй зөв шугамаас биднийг ухраах гэсэн ийм аюултай үзлийг тавьж байна. Эд манай намын удирдлага н. Цэдэнбалын эсрэг, бүгд хурлын эсрэг, намын бүх гишүүдийн эсрэг ийм дайралт хийж байгаа явдал бол ер нь тун жигшүүртэй, манай намын түүхэнд бараг ийм хэлбэрээр үзэгдээгүй байх аа. (урьд гарч байсан эсэхийг би сайн мэдэхгүй байна)

	н. Цэдэнбалын нэр хүндийг бууруулахын тулд элдвээр хүний ёсноос гадуур доромжлолын үгээр дайрч байна. Үүнийг ойлгох хэрэгтэй н. Цэдэнбалыг нэр алдрын хойноос өөрөө хөөцөлдсөн мэт ярьж байна. Тэгвэл тийм биш ээ. Бид сайн мэдэж байна. н. Цэдэнбал нам, ард түмнийхээ төлөө зүтгэж энэ алдар нэрийг олон түмнээсээ олж авсан хүн юм аа. Эдний хортой үзэл санааны бас нэг ийм үзэл орж байгааг анхаарах хэрэгтэй гэж үзэж байна. Эд зөвлөлт ба ах дүү социалист орны удирдагчид, лав л Зөвлөлт, Польшоор нэр гаргаж байна. Цааш хэдийг ч гаргах юм бэ бүү мэд. Тэгээд манай намын удирдагчдын хооронд хагарал гаргах, яс хаях ийм хэлбэрийг бас гаргаж байна. Түүнчлэн манай намын нэгдлийн эсрэг дайралт хийхдээ манай намын удирдлагын хооронд хагарал гаргах, тухайлбал Цэнд, Төмөр-Очирын ярьдгийг давтаж байна. Бас эдний арга ажиллагаа, хэдэн жилийн өмнөөс намын шинэ хуучин удирдлагуудыг хооронд нь харшуулах, цохилдуулах ийм чиглэл, ийм зүйлийг хийж байсан. 

	Энэ ч бас шинэ зүйл биш, тэгэхээр эд хятадын удирдагчдын яг л хэрэглэж байгаа, намуудыг дотор нь хагалах, ялангуяа манай намыг яаж дотроос нь задлах вэ, намын удирдлагыг яаж ард түмнээс нь холдуулах вэ? энэ арга тактикуудыг хэрэглэж байгаа бие төлөөлөгч гэж шууд хэлэх ёстой, бид хятадын үзэл суртлын нөлөөг бас арай ч шууд Төв Хорооны бүрэлдэхүүнд орж ирээгүй байх аа гэж боддог байсан. Гэтэл харин бидний дотор бүлгээрээ ингэж гарч ирж байгаа явдал бол биднээс сонор сэрэмжтэй байхыг шаардаж байна. Манай намын жанжин шугам, бат нэгдлийн эсрэг гарч ирсэн ямар ч илрэлтэй бид тууштай тэмцэх болно. Олон улсын коммунист хөдөлгөөнд тохиолдож байгаа бэрхшээлийн энэ үед бид энэ асуудалд бүр ч онцгой хандаж, намын нэгдлийг улам бат хамгаалахаас эрхэм зүйл байхгүй. 

	Манай ажилд бахархах амжилт ч их байна. Хөгжлөөс шалтгаалж буй бэрхшээл дутагдал ч байна. Энэ бүгдийг манай нам чадвартай шийдвэрлэж засах арга замыг тодорхойлж ажилласаар байгаа юм аа. 

	Манай нам социализмыг төгс байгуулах өөрийнхөө ажил дээр тууштай зогсож байна. Түүнийг цааш явуулах итгэл төгс байна. Ер нь сүүлийн жилүүдэд намын эсрэг явууллага хийсэн Төмөр-Очир, Цэнд нарын хорт ажиллагааны уршгийг манай сэхээтэн, ард түмний дотор тууштай тайлбарлах ажлыг дутуу хийснээс эдний ажиллагаа бас цаашаагаа газар авч байгаа нь тодорхой байна. Иймээс бид энэ асуудалд онцгой анхаарч манай намын удирдлагыг ч улам нягтруулах хэрэгтэй байна. Ялангуяа энэ талаар сэхээтний дотор төөрөлдөж яваа зарим хэсгийг энэ муухай үзлээр Төмөр-Очир, Цэнд, Лоохууз, Нямбуу нар харуулахад хүргэж байна. Тийм байдалд бид яасан ч хүргэхгүй, энэ талаар бид их ажил хийх хэрэгтэй байна. Бид бас сүүлийн үед энэ асуудалд амарлингуй хандаж, ялангуяа төв хорооны хэлтсүүд аймаг, хотын намын байгууллагууд хятадын хорт нөлөө түүний арга ажиллагааны эсрэг явуулах ажил дээр идэвхтэй холбоотой, жигд байнгын ажиллагааг сул явуулж байгаад дутагдал оршиж байна гэж үзэж байна. За намын удирдлагын ажилд оршиж буй дутагдлыг хүний нэр дээр ч, Улс Төрийн Товчоог ажил хэргийн чанартай шүүмжлэх нь зүйн хэрэг ээ. Энэ талаар өмнөх нөхөд шүүмжлэн ярьсныг би давтахаа болъё. Санал нийлж байна. Иймээс би энэ гурван нөхөд дээр тэднийг намын бүгд хурлын гишүүнээс гаргах, намын гишүүнээс хөөх саналыг бүрэн дэмжиж байна. Ер нь нам, улсын эсрэг ноцтой зохион байгуулалттай ажиллагаа хийж байгаад нь энэ нөхөд дээр зохих ногдох ял зэмлэлийг нь оногдуулах хэрэгтэй гэж үзэж байна. Хамгийн сүүлд хэлэхэд эдний зальхай ажиллагаанаас манай зарим шударга хүмүүсийг их эвдэж байгаа юм шиг надад санагдаж байна. Үүн дээр би буруу ойлгосон бол надад зэмлэл өгөөрэй, жишээ нь баатар нөхөр Лувсансамбуу байна. Үүнийг бид мэднэ. Манай нэртэй тэргүүний ажилчин хүн юм. Эдний (Лоохууз, Нямбуу нарын) нөлөөнд автагдаж тэдний даалгавраар энэ бүгд хуралд байдал харагдаж байна. Энэ хүн тэр асуудлаа тэвдэж байгаа юм уу? учрыг нь олж хэлж чадахгүй байгаа юм уу? бүгд хурлын гишүүдэд тодорхой ойлголт өгч чадсангүй гэж бодож байна. Харин миний бодож байгаагаар тэд бүгд хуралд их бэлтгэжээ. Энд н. Чимэд бүгд хурлынхаа чиглэлийг төв хорооны гишүүндээ хэлж өгөх нь яриангүй зөв өө, харин цаад нөхдийн хийж буй үүрэг даалгавраар Чимэдээс авсан чиглэлийг зэрэгцүүлэн харахад харин тэдний өгсөн даалгаврыг нэлээд сайн биелүүлэх шиг боллоо. Энэ дээр н. Лувсансамбууг сайн бодож байгаад бүгд хурлын гишүүдэд зөв ойлголт өгөх байх аа гэж бодож байна. 

	Ч. ПҮРЭВЖАВ (МХЗЭ-ийн Төв Хорооны нэгдүгээр нарийн бичгийн дарга)

	н. Сурмаажав, Лоохууз нарын талаар урьд нь хамт ингэж дэгдэж явсан гэж тайлбар хэлэх зүйл над өчүүхэн ч алга аа. МАХН-д амьдралаа холбосноос хойш 14 жил шахам болж байна. Энэ хугацаанд намын энэрэл хайраар, намын нэр хүндтэй түүхт үйл явдлыг шийдвэрлэсэн чухал хурал зөвлөгөөнүүдэд орж манай туршлагатай ахмад коммунистуудын үг хэл, ажил амьдрал шийдэж байгаа байдлыг өчүүхэн балчир миний бие нэлээд их зүйлийг суралцсан гэж хувьдаа үзэж өөрийгөө хүмүүжүүлж байгаа гэж боддог юм. 

	Тэгэхэд өнөөдөр алс холоос ард түмний сэтгэлийг өвөрлөж, намынхаа өмнө ариун үгээ хэлнэ гэж баг өмсөж нам, ард түмнийхээ итгэлийг эвдэж ингэж индэр дээр гарч ирсэн намын үйл хэрэг, жанжин шугамын эсрэг хорт үйл хэрэг, жанжин шугамын эсрэг өдүүлсэн нөхөр Нямбуу ингэж гарч босож ирсэн. 

	Гэтэл үнэн нүүр царай тийм байсангүй. Энд нэг зүйлийг санагдуулж байна. Одоогоос 40 жилийн өмнө саяхан манай нам, манай нийт ард түмний 40 жилийн ойг нь тэмдэглэсэн МАХН-ын III их хурлын түүхэн ач холбогдлыг бидэнд санагдуулж байна. Тэр үед нам н. Лоохуузын хянаж үнэн сэтгэл биш өөрийнхөө зальт арга ажиллагаанд намын хүч чадлыг овжиноор ашиглах гэж чалчиж байсантай л адилгүй юм. Тэр үед манай нам балчир байсан ч гэсэн амьдралын асуудлыг маш их ухаалгаар, ирээдүйд жолоодогчийнхоо хувьд зөв шийдвэрлэсэн байна. 

	Манай намын их хүч, намын нэгдлийг бэхжүүлэх чухал асуудлаар намын III их хурал манай улсын хувь заяаны тухай хэлэлцэж, Данзан мэтийн зальхай этгээдүүд дайсантай хуйвалдаж, манай монголын ард түмний байлдаж олсон эрх чөлөө, тусгаар тогтнолыг худалдах гэж байсан юм. Тэр салхи чухам хаанаас шуурч байсныг бид мэднэ ээ. Тэгвэл өнөөдөр 20-р зууны II хагаст манай нам туулан өнгөрүүлсэн замдаа 40 жил болсон энэ өдөр ревизионистууд дэлхийн коммунист, ажилчны хөдөлгөөнийг хагарган бутаргах, хорлон сүйтгэх ажлыг явуулж байгаа энэ нөхцөлд байдлыг далимдуулан энэ нөхөд хэсэг бүлэг болж өнөө үеийн Данзан болж гарч ирж байгаа нь жирийн нэгэн хэрэг биш ээ. 

	Хувьсгалт үйл явдалд, намын практик амьдралд тохиолдсон үе шат тэнд байсан тухай нөхцөлийг овжиноор ашиглаж дэлхийн баримтаас өнөөдрийн үйл ажиллагаанд арга хэлбэрийн төслийг авч ирсэн мэтээр энэ нөхөд гарч ирж байна. Лениний заасан замаар монголын ард түмний энэ замнаж яваа, МАХН-ын жолоодож яваа энэ жанжин шугамд эргэлт хийх гэж нөхөд оролдож байна аа. Энэ бол зөвхөн өнөөдрийн хэрэг биш байна. Энэ нь урьд өмнө зохион байгуулагдсан гэдгийг энд үг хэлсэн нөхөд тодорхой баталсан юм. Ийм учраас энэ нөхдийн хувийн ажил, улс төрийн шинж чанар, нүүр царайг нь үг хэлсэн Намын Төв Хорооны бүгд хурлын гишүүд үнэн зөв ярилаа гэж би мөн саналаа нэгтгэж байна. 

	Эд нөхдийн зарим дээр нь үнэн нүүр царайны нь талаар би ч мөн зарим зүйлийг яръя. н. Лоохууз өөрийгөө марксист гэдэг бол харин марксист биш гэдгээ харуулж өөрөө өөрийгөө нотлов. Манай нам пролетарийн их хувьсгалын үргэлжлэлийг монгол оронд жолоодон хийж, өнөөдөр жолоодож явуулсаар байна. 

	Тэгвэл энэ нөхөд ийм нам, ийм намын бүрэлдэхүүн, коммунист намаар удирдуулсан ард түмнийг маань бузар булай муухай үгээр гүтгэн шүлсдэн долоож ихээр доромжилсон. Тэгвэл энэ доромжилж, намын жанжин шугамаас ухарч, гараа өргөж баталсан тэр намын их хурлын шийдвэрээс ухарч, гараа буцааж хугалсан, намд хорт санаа агуулсан бүлэг этгээдүүдийг би нэг зүйлтэй зүйрлэхийг бодож байна. Пролетарийн их хувьсгалын аугаа их зохиолч М. Горький ингэж хэлсэн байна. “Эх орноосоо урвасан этгээдийг бөөстэй зүйрлүүлбэл бөөс нь гомдоно" гэж хэлжээ. 

	Тэгвэл намын тэмцэл, намын жанжин шугам, ард түмний тэмцэл, намын олон түмнээс урвасан энэ этгээдүүдийг мөн бөөстэй зүйрлэвэл мөн тэр бөөс гомдох байх аа гэж хэлье. Ийм байдалд энэ нөхөд хүрсэн байна. Ингэхэд энэ нөхөд одоо хэн болох нь тодорхой байна. Тэгвэл н. Лоохууз, намын олон түмэн, Намын Төв Хорооны бүрэлдэхүүн, Улс Төрийн Товчооноос авхуулаад, товчоог толгойлж байгаа нэгдүгээр нарийн бичгийн даргаасаа авхуулаад бүгд зусарч бялдууч, улс, олон нийтийн өмч хөрөнгийг хувааж идэгчид ийм хүмүүс, нэг хэсэг нь хөгшрөгсөд, нөгөө хэсэг нь учир, амьдралыг мэдэхгүй нялх нялзрай хүүхдүүд гэж ингэж доромжилсон. Өөрөө Лоохууз юу юм бэ? Өөрөө мөн үлэмжхэн зальтай, идэгч этгээд юм аа. н. Лоохуузын талаар түрүүчийн хэлдэг баримт тод харуулж байна. 

	Өнөөдөр яагаад Лоохууз, Нямбуутангууд, Сурмаажавтангууд яагаад ингэж өнөөдөр намын хяналт шалгалт, энэ сахилга батыг сайжруулах асуудал, манай диктатурын ролийг дээшлүүлэх тухай асуудал хэлэлцэхэд түүнд эмзэглэх болов оо? энэ учиртай юм. Эд хийсэн хэрэгтэй учраас тэр хэрэг явдал илэрч гарна гэдгээс айж үүнийг сулруулж ямар нэгэн хэмжээгээр сулруулахыг бодож байгаа юм аа. Хийсэн хэрэг байгаа юм бол мянган жил болоход цайдаггүй байна. Ийм учраас эдний зальт хийсэн ажлыг уудлан илрүүлэх манай өргөн олон түмэн, МАХН-ын III их хурлын шийдвэрийг биелүүлэхэд Монголын хувьсгалт залуучуудын эвлэл намдаа үнэнч тусламж, дайчин бэлтгэл хүчин болохоо харуулж, манай олон түмэн, монголын хөдөлмөрчин ард түмэнд магтагдаж байсан юм. Тэгвэл тэр үеийн хэмжээнээс өнөөдрийн хувьсгалт залуучуудын эвлэл буураагүй байна. Харин ч улам өсөж өндийж улам ч сонор сэрэмжтэй, улам соргог болсон юм. Ийм учраас эдний үйл хэргийг уудлан гаргах хэрэгтэй юм. Нөхөр Лоохууз сангийн аж ахуйн дарга нарт хэтэрхий их бялдуучилж өөрийгөө мандуулахын төлөө тэдэнд юу ч хийхээс буцахгүй байсан байна. Ер нь хэнийг ч хэлмэгдүүлэхээс буцахгүй байсан байна. Нөхөр Лоохууз улсын сангийн аж ахуй гэдэг нэрийн дор улсын хөрөнгийг маш олон жил завшиж идсэн этгээд ээ. Энэ яагаад вэ гэвэл саяхан би сангийн аж ахуйг удирдах газрыг шалгаж байхад тэнд үнэнч шударга хүмүүсийн яриа жиг жуг цухалзаж байна аа. Нөхөр Лоохууз сангийн аж ахуйг удирдаж байх үедээ ийм ажил хийж байсан байна. Сангийн аж ахуйнуудаас өөрийнх нь дотоод бэлтгэлийн үнээр мах, сүү, өндөг, тахиа, гахайн тоорой маш ихийг авчирч машин машинаар авчирч тэр хүмүүстээ өгөөд өөрөө ч авдаг байсан байна. Өөр бусдад ч өгсөн байна. Энэ бол өөрийнхөө үзлийг дэмжигч нарт ч тусалж бэлэг барьж байсан бололтой байгаа юм. Үгүйдээ гэхэд л ийм замбараагүй байдлыг их хийснээс нөхөр Банзрагч сүүлийн үед харин тийм өглөгч дарга биш, муухан хүн гэж одоо зэмлэгдэж бас ажлаа явуулахад нь хүнд бэрх байдалд учирч байсан байгаа юм. Нямбуутны дүр бид олныг илрүүлж гаргаж сурав. Түүнээс дүн шинжилгээ хийж ажиглав. Үүнээс хоёр зүйл ажиглагддаг юм байна аа. Хэрэв юм хумсалдаг хүн байна шүү дээ, тэр хүн бол мэдэгдэхгүйн төлөө бүр бүхнийг хийдэг байна. Нэр алдар хөөцөлдөгч, өөрийгөө мандуулахыг бодогч тэр этгээд бол бүх юмны түрүүнд л туг нь болж гарч ирж байхыг оролддог байна аа. Тэгвэл тэр этгээд хэн бэ? гэвэл нөхөр Нямбуу, нөхөр Лоохууз, нөхөр Сурмаажав нар юм аа. Хэрэв хулгайч хүн ямар нэгэн зүйлийг гаднаа авчирч тавиагүй бол нойр нь хүрдэггүй байдаг байна аа. Тийм инстинктэй болчихдог байна. Чалчигч этгээд бол ямар нэгэн зохион байгуулагдсан хурал цуглаан, ийм өргөн олон түмний асуудлыг шийдвэрлэх асуудлыг харах дээрээ ерөөсөө л бас чалчих асуудлыг урьтал болгож байдаг байна. Тэр бол өвчин болдог байна. Тэр бол улс төрийн галзуурал нь ингэж гарч ирдэг байна. Түүнээс гадна нөхөр Лоохууз хятадын нугасны маханд их дуртай болсон хүн байгаа юм. Бээжин хотын нугасны гуанзанд их орж тэнд их сэтгэлтэй болсон хүн шиг байдаг байна. Эхнэр хүүхэд нь ч тэнд эмчлүүлж явсан байх аа. Бодвол тийм яриа байдаг. Тэгэхлээр Лоохууз сүүлийн үед ийм ажил хийсэн, монголын ард түмний хэдэн зуун мянган жил маллаж ирсэн таван хошуу малаас нэгэнд нь ердөө л хот руу орсон чоно шиг ийм үзлийг одоо аргагүй хийж ирсэн, энэ нь юу вэ? гэвэл одоо ямаан сүргийг ерөөс сангийн аж ахуйгаас ганцхан заазуурдана гэдэг асуудлыг тавьж нөхөр Рэнцэнпэлжээгийн сэтгэлийг мөн их зовоосон хүн байгаа юм. Би ч энэ тухай асуудлаар Лоохуузтай тун их ярьсан юм. Тэгвэл Лоохууз ямаа өнөөдөр манайд ямар ашигтай байна вэ? гэхлээр махыг идэж байна, арьсыг авахад бид гадаадаас хэчнээн юм олж авч байна вэ? ноос ноолуурыг өгөхөд бид гадаадаас чөлөөт валют олж байна. Тэгээд ард түмний төлөө сэтгэл санаа зовдог хүн энэ сүргийг устгах санаа тавьж устгаж байгаа юм чинь хэний төлөө санаа зовж байгаа юм бэ? Монголын ард түмнийг сайн сайхан байлгахын төлөө зовдог хүн юм уу? Үнэн учир ийм л байна. Ажлынх нь арга, үйл ажиллагаа ингэж нотлогдож байгаа юм. Тэр байтугай хохирлыг сангийн аж ахуйнуудад үзүүлсэн, мөн улсад ч үзүүлсэн, өнөөдөр Лоохууз, өчигдөр ийм асуудал тавьсан улс орны энэ аж ахуйг одоо чиглэлтэй болгох, хөдөө аж ахуйн нэгдлүүдийг чиглэлтэй болгоё гэж асуудал тавьсан, гэтэл өөрөө сангийн аж ахуйнуудыг замбараагүй болгож эхэлсэн, тэнд ч тахиа, энд ч гахай, тэнд шувуу, тэнд ч туулай ингээд хашхираад өгөөд байсан, энэ бол ганцхан өөрийгөө мандуулах ажлыг хийж байсан ийм хүн байгаа юм. Өөртөө бялдуучилсан этгээдэд ер нь юу ч өгөхийг буцахгүй байсан гэж би түрүүн хэлсэн. Иймэрхүү хүний шинж төрхийг Төв Хорооны энэ бүрэлдэхүүнд сууж байгаа нөхөр Жамбал орно, одоо ямар ч хэлбэрээр орно. 

	Нөхөр Жамбал бол ер нь одоо Лоохуузын бие төлөөлөгч нь бөгөөд хурал дээр сагсуурч байгаа бүх ажлыг зохион байгуулж өгч байсан хүн нөхөр Жамбал байгаа юм. Жамбал бол бусад сангийн аж ахуйн өөрийнхөө тэр хорт ажиллагаа, түүнийгээ тэр бялдуучилдгийг хийгээд зогсдоггүй, бусад хүмүүсийг бас их хэлмэгдүүлж явсан ийм этгээд байгаа юм аа. Сангийн аж ахуйнуудын зэргэлдээ байгаа сангийн аж ахуйнуудыг л харчхаад, за тэр сангийн аж ахуй ч ер нь урагш ахихгүй ээ! Тэр дундаа тэр нь ч замбараагүй гээд ингээд л давхар алтан хошуу хүргэж явдаг бузар айхавтар этгээд энд нэг байгаа юм л даа. Энэ Лоохуузын саяын энд хашхирсан үзэл санаа нэлээд явсан болбол мөн Жамбал хойноос нь тугийн ишийг барьж боссон ийм л байсан юм. Гэхдээ өнөөдөр хөдөлж чадахгүй, тийм одоо юу байхгүйдээ энд шигдээд чичирч дагжаад сууж байгаа юм. Ийм л хүмүүс нөхөр Лоохуузыг хучиж хуурайлж бүх юмыг нь хийж байсан ийм удаатай юм. Нөхөр Лоохууз Говь-Алтайд байхдаа юу сагсуурч байсан, Говь-Алтай, Завхан аймгуудын 500-аад залуучуудын хоёр гар нь, хоёр хөл нь хөштөл газар ухуулсан, тэр газар ухаад ямар юм олсон бэ? Ямар ч үр дүн өгөөгүй. Ард түмний үр хүүхдүүдийг тэгж тарчилгаж байсан, энэ болбол ёстой амьдаар нь зовоосон хэрэг, ийм байсан, үүнийг шинжлэх ухааны үндсэн дээр маш нарийн тооцоотой, эдийн засгийн мундаг судалгаатайгаар хийх асуудал байсан, энэ юуны төлөө хийсэн бэ гэвэл ганц л нэр сүрийн төлөө хийсэн, ийм л хэрэг байсан, ингээд ард түмэн, хүний үй түмэн хүний хөдөлмөрийг л ингэж завшиж байсан этгээд л дээ. Үүнд яагаад зэмлэл байгаагүй вэ? энэ тухай би дуулж байсан, Төв Хороо зэмлэл өгсөн юм гэнэ билээ гэж, түүнд их шар нь гозойж явдаг бололтой. Өчигдөр миний тавьсан санал няцаагдсан, би гомдолтой явдаг гэж байна л даа. Нам, ард түмний үйл хэргийн төлөө зөв асуудал тавьж чадаагүй болбол няцаагдах байтугай бут цохигдсон ч одоо яадаг юм бэ? юунд нь гомдох юм тэр, тийм байдалтай хүн энэ нөхөр Лоохуузыг дуулсан, сангийн аж ахуйн тухай дэмээр цол хамгаалах юм гэж сагсуураад л явна. Ард түмний хэчнээн хөрөнгийг тэр туршиж үзчихээд өнөөдөр тэр гурван асуудлын зөв болох юм гэж бичиж байгаа бол гэдэгт би эргэлзэж байгаа юм. Үүнийг нь дараа нь манай залуу үе шалгаж үзнэ ээ. 

	Үнэхээр ашигтайгаар хийж чадсан уу, чадаагүй юу? Залилан мэхэлж хийсэн үү, хийгээгүй юу? гэдгийг үзэх ёстой юм. Үүнийгээ ч харуулж чадахгүй хасагдах нь л дээ. Ийм ажлыг хийдэг, ийм зальхай этгээд байгаа юм аа. Энэ болбол Төмөр-Очирын бие төлөөлөгч, Цэндийн бугуй булчингаас чаргуулдагч л даа. Ийм хүмүүс бол бие биеийгээ нийтийн өмнө туйлгүй муухайгаар ч хараах чадалтай байдаг байна аа. Тэгээд хаана очиж эвлэрдэг вэ гэвэл дотоод сэтгэхүйдээ байж байгаа урьдын тохирсон тэр санаагаараа л эвлэрч байдаг байна. Өнөөдөр манай намын жанжин шугамын эсрэг, манай Намын Төв Хорооны бүгд хурлын гишүүдийг доромжилсон, социализмыг байгуулж байгаа монголын ард түмнийг доромжилж энэ дээрээс хашхирахдаа: энэ нөхөд юу хийсэн бэ? их урьдын зохион байгуулалттай энэ ажил, хуйвалдааныг зохион байгуулжээ. Саяхан би Тосонцэнгэл суманд, юу Тосонцэнгэл ороод ирсэн, ажлаар Завхан аймагт яваад. Завхан аймгийн удирдах нөхөд ч олон залуучууд эвлэлийн илгээлтээр явсан гэж, бид ч бас залуу охид хөвгүүдийн сэтгэл санааг бодож, очиж ямар байдалтай аж амьдарч, юу бүтээж байдаг юм гэдгийг харах гэж очсон юм. Гэтэл нөхөр Цэнд үйлдвэрээ хааж ажилчдаа тараачхаад бидэнд үзүүлээгүй, өөрөө ч алга болчихсон. Гэмт хүн гилбэлзэж, даарьт морь шарвалзана гэгчээр Монголын Хувьсгалт Залуучуудын Эвлэлийн Төв Хорооны товчоог харах ийм нүүргүй болсон байна. Цэнд тэгээд ямар үг тараасан бэ? гэвэл саяхан энэ II сарын турш Улаанбаатар хотод ирж байсан байна. Энд байхдаа энэ зохион байгуулалтад ихээхэн хэмжээтэй оролцсон гэж би бодож байна. Ямар ч болсон нөлөөлсөн гэж би бодож байна. Тэр энд байсан хугацаагаа тэр байсан газрынхаа гол удирдах хүмүүст юу гэж хэлсэн бэ? МАХН-ын Төв Хороо дуудсан гэж яриад хэрэлдэж байгаад ирсэн байна. Үүнд Намын Төв Хорооны нэрийг барьж дуудсан гэж хэлж байх эрхийг түүнд хэн олгосон юм бэ? Ямар үйл ажиллагааг тэр явуулж байгаа хүн бэ? Тэгэхлээр бид нарын бут цохилт нь багадаж замын дунд хаягдсанаас буцаж толгойгоо өөр нэгэн жигүүрээр эргүүлэхийг бодож ингэж сагсуурч байна. 

	Өнөөдөр бид намын жанжин шугамын эсрэг эсэргүүцсэн энэ хэсэг бүлгүүдийг бут цохиж байна. Тэгэхдээ дараачийн цаана нь үлдэж хоцорсон гучаад хүний нэрсийг ч гэсэн, сая нэг хүн дахиж ярьж байна. Тэр гучин хүмүүсээс өндийх нэг нь бас дараа зохих хэмжээний газар өндийнө өө тэд, тэр өндийхдөө юу гэж өндийж ирэх вэ? гэвэл ингэж өндийж ирэх гэж байна. Нөхөр Цэдэнбал МАХН-ын удирдаж чадаагүй, тарчихсан, марчихсан гэдэг ийм яриа нэр томьёолол гаргаж ирэхээр ингэж төлөвлөж энэ асуудлыг хийж ирсэн байна. Нөхөр Нямбуу, Лоохууз, Сурмаажав нарын энд хэлсэн үг өнөөдөртөө Цэдэнбалыг аваад хаяж чадахгүй юм болбол ядахдаа хоёр болгоод салгачих юм сан гэж хүчийг нь үрэх юм сан гэжээ. Дараагийн нэг ээлжид энэ маневраа сайн хийж байгаад дахиад нэг дайрчих юм бол ч аваад явчихна даа гэж, үүний дараа бусад хүмүүсийн тухай асуудал бол бидний гараар болно оо гэж ингэж төлөвлөж байгаа улсууд л даа. 

	Энэ чинь ганц Цэдэнбал руу ингэж довтолгоо явуулж байгаа чинь учиртай юм. Монголын ард түмэн хорин хэдэн жил удирдаж явсан удирдлагадаа хамгийн хайртай гэдгийг тэд бас мэдэж байгаа юм. Нам нь ч хайртай гэдгийг тэд мэдэж байгаа юм. Намынх нь олон түмэн ч хайртай гэдгийг мэдэж байгаа юм. Тэгээд эд юу хийсэн бэ гэвэл өнөөдрийн хамгийн нэгдүгээр асуудал бол одоо үзэл суртлын хувьд, ёс суртахууны хувьд нэлээд донсолгоод, нэлээд хүлж баглаад авъя гэдэг ийм тактикийг хэрэглэсэн байна, болж өгвөл ч авч хаях гэсэн ийм тактик хэрэглэсэн байна аа. Тэгэхлээр бид үүний учрыг нарийн ойлгож мэдэх хэрэгтэй байгаа юм. Эд нөхөд ийм тактикийг хэрэглэхдээ гар хөл болж биелүүлээгүй улсуудыг маш их зохион байгуулж олж авсан байна. Намын кадрыг бэлтгэдэг намын аппаратыг бэхжүүлнэ гэж нам тавьж байгаа, Намын дээд сургуулийн дэргэд нөхөр Гунгаажав энэ хорт ажлуудыг явуулж Намын дээд сургуулийн оюутнуудыг үзэл санааны талаар тэр энэ гэж саяын улсуудын ярьдгаар хордуулж байна тэнд, ийм хордуулагч этгээд өнөөдөр намын эгнээнд ч байж болохгүй, тэр сургуульдаа ч ажиллаж болохгүй, хөөж гаргах хэрэгтэй. Түүний хүргэн Дашнамжил байж байна. Намын Төв Хорооны үзэл суртлын аппаратад нь орж ирээд ингээд зарчимгүй ажил хийгээд сууж байна. Энэ чинь манай намын сонор сэрэмж, манай Намын Төв Хорооны аппарат ямар байдалтай ажиллаж байгааг харуулж байгаа хэрэг биш үү? энэ чинь. Яагаад ийм асуудал дээр номхон байдлыг харуулж байна аа. Даргын илтгэлд орж байсан, манайд ямар нэгэн анги бий болж, эсрэг тэсрэг тагнах үндэс алга аа гэж, нийгэм эдийн засгийн, гэхдээ капиталист, социалист хоёр ертөнц байж байна. Социализм өрнүүн байгуулахад түүнийг ямар нэгэн огт ондоо арга түүний эсрэг тэмцэх арга бол нарийсаж ирж болох юм гэж, энэ аргыг хэрэглэсэн байна шүү дээ. Энэ нөхөд чинь өнөөдөр, би тэр Гунгаажавын нэрсийн жагсаалтад бас орсон хүн, 1962 оны өвөл орчим чамайг би тэнд бичсэн, за даа чи Төмөр-Очиртой нийлээд ер нь нэлээд их л ажлыг энэ амьсгалаар явуулах хэрэгтэй гэж намайг дуудаж ятгах гэж оролдсон хүн. Би тэрхэн тухайдаа зохих ёсны хариуг өгсөн. Би тэд нөхдийн талд яваа юу, үгүй юу? гэдгийг намын олон түмэн та нөхөд, монголын хувьсгалт залуучуудын эвлэлээс явуулж байгаа үйл ажиллагаагаар дүгнэж үзэж байдаг байлгүй дээ бодвол, ийм байгаа юм. Нөхөр Лоохууз дутагдаж гачигдсандаа биш байна аа. Ихээхэн эдийн шуналд автагдсан этгээд л дээ. Цэдэнбалыг ёр нь яадгийг туршаад үзье гэж бодож сая ирэхдээ 1500 төгрөг авсан бололтой, тэгээд өнөөдөр Цэдэнбал гэр бүлийнхээ хамтаар Төв Хороотойгоо, намтайгаа хөрөнгө хуваагаад идчихсэн юм гэж хэлж байгаа юм. Тэгвэл Лоохууз ч бас хувааж идсэн байна шүү дээ. Лоохууз идэх идэхдээ бүр хамгийн их идсэн байна. Бид тэгж чадаагүй шүү дээ. Бид улаан мөнгө гуйж аваагүй шүү дээ. Бид намын ажлыг л хийж байна, намын даалгавраар хийж байгаа юм. Бид ингэж хариулж, ингэж дандаа загнуулж байх юм ямар хэрэгтэй юм бэ? Ийм ажлыг хийсэн хүн Нямбуу байна. Нямбуу Өмнөговь аймагт байхдаа зарим зүйлийн ахицтай ажил хийсэн байна гэж байсан байж болох юм. Намыгаа толгойлж байсны хувьд Нямбууд ч оногдож болох юм хувь заяа нь, тэгэхдээ Нямбуу гэмт хэрэг хийсэн хүн, тэр олон мянган толгой малыг нэг ард устгасан болбол өнөөдөр хэчнээн жилтэй, өнөөдөр ял эдэлж байх бол доо. Нямбуу залилаад л өнөөдөр фракц гаргах хүртлээ явж чадсан байна. 

	Ийм учраас нөхөр Нямбуугийн энэ хэргийг нь дахиж сөхөж шалгах хэрэгтэй. Нөхөр Жагваралын илтгэлд, Намын Төв Хорооны бүгд хурлын илтгэлд II бүгд хурлын байх аа, илтгэлд нөхөр Нямбуугийн үүнийг хатуу зааж хэлж байсан, гэтэл манай нам, улсын шалгах байгууллагууд, манай хууль хамгаалах байгууллагууд энэ хөрөнгийн тухай асуудлыг өчүүхэн ч төдий санаж харж үзээгүй, энэ бол харалган явдал гэж хэлэхээс биш юу гэж хэлэх юм бэ? Энэ чинь нам заагаад буруушааж байхад яагаад тэр олон мянган малыг тэр этгээдтэй тооцоо хийдэггүй юм бэ? Энэ чинь тэгээд өнөөдөр нэг төлөг авсан хүнийг өчнөөн төчнөөнөөр шийтгээд суудаг ямар учиртай юм бэ? энэ бол ямар ардчилал байна вэ? энэ ямар үнэн ёс вэ? энэ чинь одоо. Үүнийг нам ингэж хий гэж хэлээгүй байна. Тэр хийж буй нөхөд ажил дээрээ анхаарах хэрэгтэй, зарчим бол зарчим байх хэрэгтэй, энэ хэрэгтээ бол нөхөр Нямбуу ихээхэн улсын хөрөнгийг, нийгмийн хөрөнгийг шамшигдуулсан этгээд, үгүй бол хариуцлага алдаж алга болгосон этгээдийн тоонд орж шийтгэгдэх ёстой хүн, бид өнөөдөр нөхөр Сурмаажав, нөхөр Лоохууз нарт намын одоо хэм хэмжээний, намын эрх ашгийн хэмжээнээс бид одоо эд нөхдийг намаас зайлуулж, Намын Төв Хорооны бүгд хурлын гишүүнээс хөөж гаргаж, суралцаж байгаа сургуулиас нь татаж ирэх ийм ажлыг шийдэж байна. Үгүй ээ, цаана нь аж ахуйн талаар тэр хохируулсан, улсын хөрөнгийг тэр шамшигдуулсан хэрэгт нь манай хувьсгалт хууль намын өмнө үйлчлэх хэрэгтэй асуудал үлдэж байгаа юм. Үүнийг үйлчлүүлэх ч хэрэгтэй ерөөсөө, манай нам хүч чадлаа зузаатгаж, манай нам зохион байгуулалтаа сайжруулж, манай нам үзэл суртлаа хосолж, манай нам хяналт шалгалтаа дээшлүүлэх юм бол өнөөдөр энэ амьсгалаас л эхлэх хэрэгтэй. Бид ер нь болохгүй танхай этгээдийн өмнө бууж өгөгчдийн нам биш ээ! Ялалтаас ялалтыг жолоодогчийн нам аа! Хүргэгч нам аа! Манай нам бол мөнхийн залуу нам аа! Учир юу вэ гэвэл маш их ирээдүйг жолоодож байгаадаа ийм нам юм. Энэ намын хүчин чадлыг өөд нь гаргаж, энэ нөхдийн тэр аппарат болгож болохгүй юм, бид хамгаалж байна, эд нөхөд бут цохигдож байгаа юм. 

	Нөхөр Сурмаажав хэлсэн, Сурмаажав ер нь сургуульд байхын бүтэлгүй хүн байсан, заалгасан багш, эрдмийн тархинд нь байгаа юмыг шимж авчхаад дараа нь тэр хүнийг хөмөрчихдөг этгээд л дээ. Түдэв гэж одоо багш бий, түүхийн багш, түүнийг нөхөр Шатар, Сурмаажав хоёр яаж тарчилгаж байсан, одоо үүнийг мэдэх багш нар байгаа байх аа гэж, тэгээд дараа нь харин буруудаад өөрсдөө яаж хоорондоо тулалдаж байсан, тэгвэл нөгөө Шатар хаана байж байна. Намын Төв Хорооны дэргэдэх Намын түүхийн институтэд байж байгаа юм. Тэр бол үлэмжхэн зальтай этгээд ээ. Тэр Сайд нарын Зөвлөлийн дарга нарын нэрийг баргийг гаргаж Төв Хороонд согтуу загнаж байсан этгээд байгаа юм. Одоо хүртэл тэр амьдарч байгаа юм аа, вот, Төв Хорооны аппарат бол ийм л байна. Фракцын үйл ажиллагааг хийх нь хийж байдаг, нам, төрийн удирдагчийг хочилж өдөөн ховлож байдаг нь хийж явдаг, энэ яасан одоо, энэ дээр анхаарал тавьдаггүй юм, энэ чинь юу одоо харж, хүний чанар юу судалж суудаг аппарат байдаг юм энэ чинь, ийм л аппарат байна. Энэ тухай асуудлыг Намын Төв Хорооны зохих хүмүүст тухайн үед хэлж байсан хүн би байна. Надаас гадна Монголын Хувьсгалт Залуучуудын Эвлэлийн Төв Хорооны өнөөдөр нарийн бичгийн дарга хийж байгаа нөхөр Батаа энэ асуудлыг бид хэлж баримт бичиг хүртэл гаргаж өгч байсан юм аа. Нөхөр Шатарын тухайд бол харин бид энэ Шатарын дутагдлыг илчилснээр сүүлдээ юу болсон бэ гэвэл Пүрэвжав нь Шатарын гэр бүлтэй явдаг байхаа гэдэг одоо тийм л эргүүлт хариу авсан. Би гэр бүлтэй, би 6 хүүхэдтэй, би тэгж явах над зав алга аа. Би намын даалгасан ажлын төлөө явж байна, гэртээ ч орж чадахгүй, үр хүүхэд дээрээ ч очихгүй өдөр надад тохиолддог юм бас, би үүнийг... (Намын түүхийн институтэд байгаа юм шүү дээ гэж хариу хэлэв). 

	Таны тухай ер нь маш олон цол хоч, ярьж хэлсэн бүх юмыг одоо дэлгэж байдаг хүн дээ. Тийм л хүн байгаа юм. Ер нь өөдгүй, овилгогүй, зусарч, бялдууч, зуйрган, хөөргөн ийм хүн гэдгийг одоо олон жил хамт ажиллаж байсан улсууд нь нотолж байгаа юм аа, тийм нотолж байгаа юм. Нөхөр Сурмаажав Хрущевыг их зарчимтай хүн гэж одоо энд ичгүүртэйгээр ярилаа. Хрущевын одоо тэр гаргасан ичгүүрт дутагдал шигээ энэ хүн тэгж ярилаа. Сурмаажавын үгийг би сонсож байсан, манай нам чинь одоо биеэ даасан юм явуулдаггүй, манай нам хошуураад л ингээд хүн дагаад гэж одоо. Ингэж авирлаад байдаг хүн байсан, гэтэл өнөөдөр, өчигдөр болсон чинь харин маш их дагалдах, түүнээс сургамж авах, түүнийг л биелүүлэгч хүн болсон, энэ юу вэ гэвэл ганцхан Хрущевын гаргасан аргыг л, Хрущев буусан явдлыг л хэрэглэе гэж иргэж асуудал тавиад байна. Хрущев бууснаас гадна өчнөөн төчнөөн юм байж байгаа шүү дээ. Тэрийг л хэрэглэх тухай ганц ч юм ярьдаггүй хүн байгаа юм. Маш их бага туршиж ярьдаг, тэгээд өнөөдөр нүүр царай нь ийм л байдалтай байж байгаа юм даа. Одоо нэг жаахан юм үлдчихээд байна. За болъё доо тэгвэл. 

	За тэгээд ийм байна аа. Монголын хувьсгалт залуучуудын эвлэлийн байгууллага удахгүй болох өөрийнхөө бүгд хурлаар манай намын жанжин шугамын эсрэг довтолсон энэ бүлэг этгээдүүдийн нүүр царайг манай намын хойчийг залгамжлагч манай өсөж өндийж яваа ариун цагаан сэтгэлтэй гэнэн хонгор балчир боловч хэт ирээдүйд ихийг хийх хувь тавилантай тэр залуу үеийг хүмүүжүүлэхэд эдний нүүр царай бузар булай ажил явдлыг тэднээс жигшин үзэж эд нөхдийн үйл ажиллагаанд хэзээ ч халтиран орохгүй байх үзэл санаагаар хүмүүжүүлэх болно. Энэ үзэл санаа цухалзсан газар бүрд нь хатуу цохилтыг намын эрх ашиг, манай залуучуудын эрх ашгийн өмнөөс өгч байх болно. 

	ГҮНСЭН (МАХН-ын Төв Хорооны орлогч гишүүн)

	(бичгээр)

	МАХН-ын Төв Хорооны бүгд хурал н. Лоохууз, Нямбуу, Сурмаажав нарын асуудлыг тусгайлан авч шүүмжлэн хэлэлцэж байгааг сайшааж байна. 

	Лоохууз, Нямбуу нарын энэ хуйвалдаан, үйл ажиллагаа нь нэлээд эртнээс нарийн арга хэрэглэн цаг хүч, зардал гаргаж бэлтгэгджээ. Юуны урьд тэмдэглэж хэлэхэд, Лоохууз, Нямбуу нар МАХН-ын эсрэг, төрийн эсрэг ажиллагааг Намын Төв Хорооны бүгд хурлын явц дунд Төв Хорооны гишүүдийн заримыг ашиглах замаар үргэлжлүүлсэн байна. 

	Энэ нь Намын Төв Хорооны бүгд хурлын гишүүн Лувсансамбуугаар Намын Төв Хорооны Улс Төрийн Товчооны гишүүн н. Лувсангийн эсрэг гүтгэлэг хийлгэсэн явдал мөн юм. Лувсансамбуу үгээ олж хэлэхгүй байгаа биш, заль гаргаж суулаа гэдгийг бүгд хурал анхааралдаа авах хэрэгтэй байх гэж үзэж байна. 

	Ингээд зарим зүйлийг ярихыг хүсэж байна. 

	1. н. Лоохууз, Нямбуу нар МАХН-ын Төв Хорооны бүгд хурлын гишүүний хүндэт нэрийг ашиглан бүгд хурлын индэр дээрээс н. Цэдэнбалыг шүүмжлэх нэрээр явуулсан ажиллагаа бол МАХН-ын эсрэг, намыг дотроос нь задраан бутрааж Намын Төв Хорооны Улс Төрийн Товчоог эзлэн авч улмаар өөрийн бодлогыг хэрэгжүүлэх гэсэн хэсэг этгээдийн зохион байгуулалттай хуйвалдаан, Төмөр-Очир, Цэнд нарын ажиллагааны үргэлжлэл юм. 

	Эд чухамдаа өөрсдийн үйл ажиллагаагаараа Хятадын хагарал гаргагч нарын Монгол дахь төлөөлөгч нар нь болж байна. 

	2. н. Лоохууз социалист хоёр том гүрний дунд оршиж тэдний зөрчлийг ашиглан зальт аргаар биеэ дааж хөгжих тухай бодлогоо онолын үндэстэй болгох гэж оролдож байна. Лоохуузын үзэл бол жижиг буржуйлгийн оппортунист үзэл юм. 

	Монголын парламентын төлөөлөгчид Балбад айлчилж байхад тэндхийн нэг хариуцлагатай хүн манай төлөөлөгчдийн зарим хүмүүстэй уулзаад ярихдаа, танай орон, манай орон хоёр олон талаар төсөөтэй байна. Аль аль нь хоёр том гүрний дунд оршиж байна. Гэхдээ ашигтай нь бидний хоёр талд байгаа хоёр гүрэн хоорондоо зөрөлдөөнтэй байгаа нь ашигтай байна гэж байсан билээ. Энэ бол жижиг буржуйлгийн амиа аргацаасан ядуу арга юм. Лоохуузын онол явж явж вангийн засагтай Балба улсын жижиг буржуйлгийн төлөөлөгчдийн үзэлтэй яг нийлдэг байна шүү. 

	3. Эд намын эсрэг өөрийн ажиллагааг явуулахдаа юуны урьд МАХН-ын улс төрийн байгууллага, ардын ардчилсан социалист төрийн хурц зэвсэг болох Улсыг аюулаас хамгаалах байгууллагын нэр хүндийг гутаан, ролийг үгүйсгэж, өөрийн хариуцаж байсан ажлынхаа хувьд мэддэг байсан улсыг аюулаас хамгаалах байгууллагын ажлын маш нууц арга барилыг задаллаа. 

	Лоохууз, Нямбуу нарын улсын аюулаас хамгаалах байгууллагыг үзэн ядсан энэ ажиллагаа бол цоо шинэ юм биш. Энэ бол Төмөр-Очирын үед бас цохилт авсан удаатай юм. Төмөр-Очир, Цэнд нар улсыг аюулаас хамгаалах байгууллагаас зарим үед гарч байсан ажлын алдааг далимдуулан түүний нэр хүндийг бууруулж, ажиллахад хүнд болгосноор үл барам, улсыг аюулаас хамгаалах газрын 1961 онд татан буулгаж амжсан удаа бий. Гэхдээ МАХН-ын Төв Хороо нь улс орон, социалист лагерийн дотоод гадаад нөхцөлд дүн шинжилгээ хийж улсыг аюулаас хамгаалах байгууллагыг бэхжүүлэх талаар чухал арга хэмжээнүүдийг авсан юм. Цаашид ч шаардагдах арга хэмжээг авах байх гэдэгт манай Намын Төв Хорооны гишүүд эргэлзээгүй нь ойлгомжтой асуудал юм. 

	Ер нь энэ дашрамд хэлэхэд, улсыг аюулаас хамгаалах байгууллагыг улам бэхжүүлэх, ажлыг нь улам сайжруулах явдал хурцаар шаардагдаж байна. 

	Империалистуудын тагнуулын байгууллагаас социалист лагерь, манай улсын эсрэг тагнуул, хорлон сүйтгэх ажиллагааг идэвхтэй явуулж байна. Одоо империалистууд тус орны эсрэг тагнуул үйлдэхээс эхлэн оюутан, сэхээтнүүдийг ардын засгийн эсрэг бослого гаргахыг уриалан дуудсан бичиг захидал ирүүлэх хүртэл идэвхтэй ажиллаж байна. Хятадын задран бутаргагч нар манай улсын эсрэг ажлаа явуулахдаа юуны урьд үндсэрхэх үзэлтэн, үгүйсгэх үзэлтэн Төмөр-Очир, Цэнд болон тэдний хань хамсаатны хүчинд түшиглэхийг оролдож байна. Тийм учраас Улсыг Аюулаас хамгаалах байгууллагыг цаашид улам бэхжүүлэх ажлыг нь сайжруулахын тулд бүх хүчээрээ тэмцэнэ. 

	Ер нь Лоохууз, Нямбуу нар бол ганц Улсын аюулаас хамгаалах байгууллагыг ч биш, бас манай ардын төрийн зэвсэгт хүчин, нам улсын хянан шалгах аппаратуудын ролийг үгүйсгэсэн анархистууд юм. 

	Лоохууз, Нямбуу нарын анархист хорт ажиллагаа нь газар авах юм бол манай ардын ардчилсан төрийн хурц зэвсгүүдийг идэвхгүй болгож Монголын ард түмэн, МАХН-ын гишүүдийн улс төрийн сонор сэрэмжийг мохооход хүргэх аюултай байна. 

	4. н. Нямбуу нь социализмын замаар итгэл төгс хөгжиж байгаа Монгол улс, Монголын ард түмний ардын хувьсгалын нийт ардчилсан ба социалист байгуулалтын шатанд олсон ололт амжилтуудыг бүхэлд нь үгүйсгэн эдийн засгийн хүч чадлаар дэлхийн хамгийн доройтсон орон гэж эх орон, ард түмнээ дайран доромжлов. 

	5. н. Лоохууз, Нямбуу нар нь Намын Төв Хорооны гишүүний нэр хүндийг хортойгоор урвуулан ашиглаж НАХЯ, Ардын цэргийн яамнаас улс орныг батлан хамгаалах, аюулгүй байдлыг хангах, социалист лагерийг хамгаалах үүргээ биелүүлэхэд нь хэрэгцээтэй ажлын маш нууц арга хэрэгсэл, тоо баримтыг хэлж задлав. Нөгөө талаар Төмөр-Очир нь биеэсээ эхлэн телефон утас нь хүртэл улсыг аюулаас хамгаалах байгууллагын хяналтанд байдаг гэж нийт даяар цуурхал тарааж улсыг аюулаас хамгаалах байгууллагын нэрийг гутаахыг оролдсоор байна. Энэ нь Лоохууз, Нямбуу нарын ажиллагаатай холбоотой юм. 

	6. н. Лоохууз, Нямбуу нар Намын Төв Хорооны бүгд хурлын индэр дээрээс урьдаас бэлтгэсэн бичмэл материалыг ашиглан амаар, тэдний далд хань холбоо нь бичгээр далдуур манай удирдагч н. Цэдэнбал, Улс Төрийн Товчооны гишүүд, Төв Хорооны гишүүдийг энгийн ба уран зохиолын хэлбэр бүхий үг өгүүлбэрээр гүтгэн дайрч доромжлов. 

	7. н. Нямбуу бол сахилгагүй, дур зоргоороо аашилдаг танхай этгээд юм. Энэ хүн ЗХУКН-ын Төв Хорооны дэргэдэх Намын дээд сургуульд суралцаж байгаа оюутан хүн юм. Гэтэл энэ хүн Намын Төв Хорооны тус бүгд хуралд оролцоно. Намын Төв Хорооны гишүүнийхээ эрхийг эдэлнэ гэдэг нэрийдлээр тус улсаас ЗХУ-д суугаа Элчин сайдын яам ба ЗХУ-ын зохих байгууллагын зөвшөөрөлгүйгээр, нэг ёсондоо оргож ирлээ. Нямбуугийн энэ үйлдэл бол ЗХУ-ын нутаг дэвсгэрийн хил хязгаарын халдашгүй байдалд халдаж зөвшөөрөлгүйгээр хил зөрчиж иржээ. 

	Лоохууз, Нямбуу нарын энэ үйл ажиллагааг нэгтгэн дүгнэж үзвэл намын эсрэг төдийгүй төрийн гэмт үйлдэл юм. 

	Нөгөө талаар бас нэг зүйлийг цухас тэмдэглэж хэлэхэд сүүлийн үед нам, засгаас гаргасан санаачилгыг дэмжсэн хүмүүс ба Намын Төв Хорооны гишүүдийг бялдуучлан албан тушаал горьдож байна гэх болж үүнээс үндэслэн Намын Төв Хорооны бүгд хурлын гишүүд хүртэл үг хэлэхдээ заавал урьдаар би нөхөр Цэдэнбалыг долигонож байгаа биш, албан тушаалд ахихын тулд биш гэж оршил хэлдэг болжээ. Бид ийм оршлыг эцэс болгох хэрэгтэй. 

	Надад ийм зарим санал байна:

	1. Лоохууз, Нямбуу нараар удирдуулсан нам, төрийн эсрэг энэ хуйвалдааны хэргийг шалгах Намын Төв Хорооны бүрэн эрхт комиссыг байгуулан ажиллуулж тэдний намын эсрэг хуйвалдааны хэргийг үндсээр нь илрүүлэн дүнг МАХН-ын Төв Хорооны Улсын Төрийн Товчоонд сонсгох. 

	2. Лоохууз, Нямбуу, Сурмаажав нарыг МАХН-ын Төв Хорооны бүрэлдэхүүнээс гаргаж, намын гишүүнээс хөөж, улмаар Лоохууз, Нямбуу нарыг ЗХУ-д сурч байгаа сургуулиас нь хасах. 

	3. Лоохууз, Нямбуу нарын хань холбоотныг нам, олон нийтийн ба төрийн чухал аппаратаас зайлуулж, намын гишүүнээс хөөн, МАХН-ын нэгдэл нягтралыг улам бэхжүүлэх арга хэмжээг яаралтай авах нь чухал байна.

	 


Ийнхүү МАХН 1930—1940 он болоод түүнээс хойших улс төрийн бүх хэлмэгдүүлэлтэд ямар ч бултах гарцгүйгээр холбоотой болох нь нотлогдоод байдаг юм.

	 


[image: бичвэр, хувцас, хүн, эмэгтэй хүн-г агуулсан зураг

Автоматаар үүсгэсэн тайлбар]

	Цэдэнбал даргын алтан үе

Автоматаар үүсгэсэн тайлбар]

	Цэдэнбал ба түүнийг тойрон хүрээлэгчид

Автоматаар үүсгэсэн тайлбар]

	Намын хянан шалгах хорооны дарга Б. Лувсанравдан, орлогч дарга С. Батаа нар намын эсрэг бүлгийнхнийг шүүж байгаа нь

Автоматаар үүсгэсэн тайлбар]

Автоматаар үүсгэсэн тайлбар]

	Төмөр-Очирыг мөрдөн тагнаж, шалгаж байсан Дархан хотын АХХ-ийн дарга хурандаа Дашдоржид МАХН-ын дарга Н. Энхбаяр шагнал гардуулж байгаа нь

Автоматаар үүсгэсэн тайлбар]

	Төмөр-Очирыг Баянхонгор аймагт ажиллаж байхад нь намаас хөөлгөж, эрүүгийн хэрэг үүсгэсэн Баянхонгор аймгийн намын хорооны1-р нарийн бичгийн дарга Н. Норолхоо

	 


Энэ бяцхан номыг уншсан эрхэм Та "Хэн нь хэн байж вэ?" гэдгийг эрхбиш ойлгох биз ээ! Хэлмэгдэл чимээгүй үргэлжилсээр л байна шүү!

	 

	Сэрэмжлэгтүн!

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	КОНРАД АДЕНАУРЫН САНГААС ИВЭЭН ТЭТГЭВ. 

	«АDMON» компанид эхийг бэлтгэж хэвлэв.

